
O MƏNZİLƏ YETMƏYƏ 
HƏLƏ ÇOX QALIB

Sabir Rüstəmxanlının 75 illiyinə

Sabir Rüstəmxanlının gənc və istedadlı bir qələm sahibi kimi 
özünü ifadə və təsdiq etməsi əsasən 1970-ci illərin hadisəsidir, 
ancaq o, yeni və məxsusi poetik nəfəsinə, dünyagörüşünə, sos-
realizm doqmalarına və ümumiyyətlə sosrealizmə nifrətinə görə 
əslində 60-cılardan biridir. Mənim təsəvvürümdə Fikrət Sadıq, 
Fikrət Qoca 60-cıların qocamanıydısa, Sabir 60-cıların gənci idi 
və o gəncin artıq 75 yaşı tamam olur. 

75 yaşlı Sabir Rüstəmxanlı müasir Azərbaycan ədəbiyyatının 
sayılıb-seçilən, sevilən və qiymətləndirilən nüfuzlu qələm sahi-
bidir və bu vətəndaş nüfuzu onun gəncliyindən etibarən arta-arta 
gəlib, etibar qazanıb.

1970-80-ci illərdə Çingiz Əlioğlu, rəhmətlik Nüsrət Kəsəmən-
li və Sabir yaxın dost idilər və görün, aradan nə qədər illər ke-
çib, ancaq o dostluqdakı səmimiyyət və sədaqət, fikir və əməl 
birliyi indi də mənim yaddaşımdadır. Elə o vaxt da bu dostluq-
dakı bir-birinə bağlılıq və təəssübkeşlik mənə Aleksandr Düma-
nın məşhur üçlüyünü xatırladırdı, ancaq o üçlüyün dördüncü bir 

dostu da var idi – Dartanyan və Sabirgilin də dördüncü böyük 
dostu var idi, bu böyük dost – onları sevən, onların poeziyasın-
dakı sevinclə sevinən, kədərlə kədərlənən oxucular idi. Bir tərəf-
dən onların siyasi konyunkturadan uzaq poeziyasındakı təmiz, 
ləkəsiz lirika, o biri tərəfdən isə cəsarətli milli bütövlük çağırışı 
(sovet zamanı!) və milli vətəndaş mövqeyinin ifadəsi oxucuların 
hissləri, düşüncələri və istəkləri ilə üst-üstə düşürdü, buna görə 
də emosional təsiri güclü idi. 

Sabirin yaradıcılığında onun lirikası ilə vətəndaşlığı həmişə 
birlikdə olub, bu yaradıcılıq bir küll halında duyğusal lirika ilə 
sərt vətəndaş qətiliyinin poetik vəhdətini ifadə edib və edir və bu 
mənada Sabir Rüstəmxanlı yaradıcılığı müasir ədəbiyyatımızın 
prinsipial hadisələrindən biridir. Qədim Gəncə (özü də Gəncənin 
hələ Kirovabad vaxtı!), Xudafərin, Ərk Qalası və s. kimi mad-
di-mənəvi və rəmzi mahiyyət daşıyan şəhərlər, körpülər, qalalar 
onun poeziyasında obrazlaşıblar və milli tarixə belə bir bağlılıq 
Sabirin bütün yaradıcılığı üçün xas olan cəhətdir. 

Mən hələ 1982-ci ildə  Sabirin “Gəncə qapısı” kitabı haqqın-
da məqalə yazmışdım və indi o məqaləni tapıb, təzədən gözdən 
keçirtdim. Orada belə bir fikir var: “Sabirin lirik qəhrəmanı: 

Dünyada ən böyük sənətdir, demə, 
Öz ana dilinə keşikçi olmaq...

– deyəndə, biz bu sözlərin səmimiyyətinə inanırıq, çünki həmin 
lirik qəhrəman bütün fikri, hissləri ilə torpağına, vətəninə bağ-
lıdır və bu bağlılıq... özünün bədii-estetik təcəssümünü tapıb”.

Bu fikir mənə ona görə əlamətdar göründü ki, həmin lirik 
qəhrəman bu gün də “öz ana dilinə (yəni dillə bərabər vətənə, 
xalqa, torpağa – E.) keşikçi” olmağı, təbii ki, peşə mənasında 
yox, yaradıcılıq mənasında “böyük sənət” hesab edir və Sabirin 

bir sənətkar kimi xoşbəxtliyi ondadır ki, onun qələmi 25 yaşında 
hansı poetik səmimiyyətlə yazırdısa, 75 yaşında da o qələm o cür 
səmimi yazır. 

Burasını da xatırladım ki, aradan keçən onilliklər adi illər 
deyil və bu illər Sabirin qələmini poeziyasında da, nəsrində də, 
publisistikasında da daha kəsərli edib və yəqin, elə buna görə 
də onun düşüncələri, demək istədikləri elə bil ki, artıq poeziya 
çərçivələrinə sığışmır, şairi eyni zamanda nasir edir, nəsrimizdə 
“Göy Tanrı”, “Ölüm Zirvəsi (Cavad xan)”, “Difai fədailəri” kimi 
romanlar yaranır, publisistika isə lap cavan vaxtlarından Sabirlə 
birlikdə olub.

Sabirin “Ömür kitabı” 80-ci illərin ikinci yarısında – milli 
hərəkat başlayan vaxtlarda ən populyar və sevilən kitablardan 
biri idi, qızların cehizinə qoyulurdu və indi xatirimə düşür ki, 
o kitab təzəcə nəşr olunanda hərdən zəngləşdiyimiz rəhmətlik 
Qabil mənə telefon açdı və: “– Sabirin kitabı əladır e, oxuginən! 
Xoşuva gələcək!...” – dedi. Yəqin bu da maraqlıdır ki, səhv et-
mirəmsə, elə həmin gün rəhmətlik Qasım Qasımzadə “Vətən” 
Cəmiyyətinə gəlmişdi və o da Qabilin zəngindən xəbərsiz: 
“– Sabirin kitabını oxumusan? – Soruşdu, – Yaxşı kitab yazıb” 
– dedi.

Elə bilirəm ki, Sabir haqqındakı bu yazıda o rəhmətlikləri də 
yada salmağımız yerinə düşdü və Sabirin xasiyyətindəki qədir-
şünaslıq baxımından da yaxşı bir iş oldu.

Sabir yaradıcılığındakı bir cəhəti də qeyd etmək istəyirəm: 
o, əgər belə demək mümkünsə, diqqətcil nasir, diqqətcil şairdir, 
bəzən ani və sadə, ötəri bir görüntü (kiçik detal, cizgi) belə onu 
ələ alır, onun fikrində dolaşır və ən əsası isə o bu ani görüntünü 
mənalandırmağı bacarır. Baxın: 

Saçları ağarmış, üzü qırışmış
yaşlı bir qadın 
kötüyə dönmüş əlində
üçcə saplaq bənövşə
gedir yolla
yanından ötüb-keçən
adamları görmədən.

Nə olsun? Gündəlik, dediyim kimi, ötəri bir görüntü deyilmi? 
Ancaq bu görüntü poeziyanın obyektinə çevriləndə belə deyil, 
sürətlə o adilikdən, ötərilikdən uzaqlaşaraq ümumiləşdirilir, səni 
həyat və tale barədə düşündürür və səndə həzin bir ovqat yaradır 
və sən o həzinliyi obrazlı şəkildə oxucu ilə bölüşməyi, onda da 
eyni ovqat yaratmağı bacarırsan: 

Gedir – bəlkə də
bu çiçəklərə
ömrünün
ən ağır etirafını edir,
ya dərdini açır
özü də bənövşə olduğu illərin. 

Belə bir diqqətcillik, həssaslıq Sabir şəxsiyyətinin də məxsu-
si bir cəhətidir və mən uzun illər boyu bunun şahidi olmuşam. 
1975-ci ildə mən Yazıçılar İttifaqında işə başlayanda Sabir də 
“Ədəbiyyat və incəsənət” qəzetinin gənc və artıq tanınmış, baca-
rıqlı bir əməkdaşı idi – o vaxt da tez-tez görüşürdük, 90-cı illərin 
əvvəllərində isə Mətbuat naziri idi – yenə də tez-tez görüşürdük. 
Bu görüşləri ona görə xatırladıram ki, mən az adam görməmişəm 
ki, vəzifəyə gələnə qədər bir cür, vəzifədə başqa cür, vəzifədən 
gedəndən sonra da tamam başqa cür olur – Sabir qəzet əməkdaşı 

olanda kim idisə, nazir olanda da həmin adam idi və bu gün də 
həmin Sabir Rüstəmxanlıdır.

1980-ci illərin sonları, 90-nın əvvəllərindəki o mürəkkəb, keş-
məkeşli dövrdə Sabir “Azərbaycan” qəzetini təsis etdi, redaktoru 
oldu və o qəzet Azərbaycan Demokratik Respublikasının 1918-
20-ci illər arası nəşr etdiyi əsas qəzetin yalnız adını daşımadı, 
həmin qəzetin milli azadlıq və demokratiya ilə bağlı ənənələrini 
bərpa etməyə başladı.

Sovet mətbuatında senzura ədəbi-ideoloji bir qəfəs idi, ancaq 
sən demə, söz azadlığı da bizim mətbuat üçün ciddi bir sınaq 
imiş və birdən-birə azadlığa çıxıb, nəşrə başlamış qəzetlərin bir 
çoxu üçün söz azadlığı kin-küdurətə, böhtana, şəxsi haqq-hesa-
ba, qarayaxmaya, dedi-qoduya yol açan yaşıl işıq imiş. Bizim 
mətbuat tariximizdə, məncə, hələ layiqli qiymətini almamış 
ikinci “Azərbaycan” qəzeti həmin söz azadlığından obyektiv 
və tutarlı söz demək üçün istifadə etdi. Bu mühüm siyasi-icti-
mai və əxlaqi problemlər qaldıran, eyni zamanda həmin şəxsi 
haqq-hesaba, qarayaxmalara tutarlı və əsaslı cavab verən söz idi 
və bu söz dediyim həmin diqqətcilliyin və həssaslığın ifadəsi idi. 
Bizim bugünkü bir sıra tanınmış və peşəkar jurnalistlərimiz də 
ilkin fəaliyyətlərini Sabirin “Azərbaycan”ından başlamışlar.

“75” Sabir üçün ixtiyar yaşı deyil, sənətkar yaşıdır.
Mən Sabiri gözəl yubileyi ilə təbrik edərək, yazımı da onun 

şeirindəki bu misralarla:

Üzür son limana ömrün gəmisi
Harda dayanacaq – o hələ bilmir.
Allahın yoludur, su da, quru da,
Mənzilə yetməsə, dincələ bilmir.

– bitirmək istəyirəm və:

– Əzizim Sabir, – deyirəm. – O mənzilə hələ çox qalıb, o gəmi 
hələ bundan sonra yeni-yeni əsərlərə malik olacaq, çünki o yol-
çuluğun enerjisi oxucuların məhəbbəti və hörmətidir. 

18 may 2021, Bakı

2010-2022 

2010

ÖZÜMƏ

Keçdi bir ömür boyu
Neçə qandan, xatadan.
Bu yollarda tapılıb,
Yollarda itən adam!...

El dərdi ağır işdi,
Bunu başdan bilmişdi,
Bir ocağa gəlmişdi
Min dildə bitən adam.

Daş üstündə göyərib,
Barını min əl dərib,
Vətənində bir qərib,
Qürbətdə Vətən adam.

Yanılmaz hesabında,
Xoşbəxtdir əzabında,
Okean qəzəbində
Təklənmiş Qitə – adam.

Fikri Tanrı yanında,
Sözü el amanında,
Ürək dəyirmanında
Kədər üyüdən adam.

Meydan oxuyur şərə,
Gedir üzü göylərə,
Haqsızlıq görə-görə
Haqqı böyüdən adam...

MEYDAN HƏSRƏTİ

Yenə bir meydan...
Adı Azadlıq olmasa da olar,
Ruhu azad olsa, yetər.
Yenə bir xalq...
Min ildir gəlir bu yolu.
Alnında duz bağlayıb tər.
Nə qədər sındırılsa da,
İradəsi sınmazdır millətimin.
Ləyaqətini və düzlüyünü
Qoruya bilsə əgər!

Yenə meydan, yenə xalq,
Zülm qızaran deyil,
Qızarıb göyün üzü.
Bir milyonluq xor,
Xəzərdən seçilməyən göz dənizi...
Tanrının qapısını döyən
Milyon yumruq.
“Azadlıq!” bağıran
Milyon səs.
Çıx deşikdən, hökmdar,
Öz xalqından qorxanı
Kimsə qoruya bilməz!

Yenə bir meydan!
Sinəmdən fışqıran sözüm!
Son səngərə dönsəm də,
Ürəyim darıxmasın!
Azadlıq! Müstəqillik! –
Mənim qazandığıma
Yadlar sahib çıxmasın!...

ÜRƏK SUSANDA

Zəng vurub arayır istədiklərim,
Əlimiz yetməsə səsimiz yetir.
Dünyanın ən böyük dərsi – Ayrılıq!
Yollar müəllimim, yollar öyrədir...

Nə fərqi getdiyin hansı ölkədir,
Hansı torpaqların üzərindəsən,
Üzüb keçəcəksən hansı dənizi,
Hansı küləklərdir üstündən əsən...

Bayramlar, çal-çağır harınlığından
Bezsən də içində susmaz kədərin,
Yüz dil qazanının içinə düşsən
Ana dilindədir düşüncələrin...

Təklənmək arzusu hədərdir, hədər,
Başının üstündə yurdunun səsi.
Sinəndə bir torpaq parçası gedər
Ürək ev əvəzi, Vətən əvəzi...

Hayana baxıram gözümdə odur,
Qələmim şam olur “Vətən!” yazanda.
Yurdundan bircə yol ayrılır insan,
O da ki, köksündə ürək susanda...

QİYAMƏT

Qiyamət yaxınlaşır...
Başqasının halalını
tumarlamağın 
fərqi yoxdu
özgənin malını qamarlamaqdan.
Əxlaqsızlıq eynidir –
istər şəhvət
istər sərvət…
Harama düşkünlük də
fahişəlikdir!
Ya vəzifə adı altında,
ya iş...
Ehtiras əsiridir biri,
biri nəfsinə köləymiş!
Başqasının yatağını
pulla alanların xəbəri yox –
özünkünün
Qapılar gəzdiyindən
pulsuz-parasız;
diri ruh,
təmiz vicdan axtarışında.
Göz yaşlarıyla süslənmiş
qızıl tacları
atmaq üçün başından!

Səliqəsiz kirayənişin otaqları
Yetərincə duymuş
imarətlərdən bezginlərin dadını.
Neçə kərə söndürmüş
qudurmuşların odunu.

Qiyamət yaxınlaşır;
ən ilkin əlaməti,
halallığı itirmək!
Mərdliyin, kişiliyin,
təmiz ruhların yası!
Bir sürü qansorana
dünyanın aldanması.
Arı da saxtakardır –
Balın yerinə şəkər,
Sələmçi banklar azmış,
Böyründə “toxum” bankı:
Cismi qopuq mayadan
döl alan hamilələr.
Yeni nəsil doğular
Dəri içində motor,
Ya da insan qatırı,
milləti – terminator!

Qiyamət yaxınlaşır...
adam çox, Əzrayıl tək.
Allahın bir işi də
Əzrayıl yetişdirmək!

NURƏNGİZ GÜNÜN RƏFİQƏSİ ZAHİDƏ
HAQQINDAKI SÖHBƏTİNDƏN

Allah! Bu nə işıqdır, üfüqlərə çəkilən,
Bu necə diri saçdır, ölü gözə tökülən?
Vulkan, tufan, od, alov... Canlı bir ay parası,
Necə sığar məzara, necə bitər bu yazı?
Bir günəşlik işığı içinə alan gözlər,
Bir zaman bir baxışla qəlbimi çalan gözlər,
Necə yumula bilər, gülümsəməz bir daha,
Bir addımlıq savaba, bir kəlməlik günaha?
Bu sonsuz gözəlliyi verdinsə, almağın nə –
Bir dünyaya sığmayan, necə sığar kəfənə?
Bənzərsiz eşq otağı yüz gözəl mülkə dəyər,
Sevgi zəlzələsiylə dünyanı silkələyə!
Həm istək, həm vurğunluq,
		  həm şamdır, həm pərvanə.
Ruhsuzlar arasında könül gəzən divanə!
İçimi oxuyardı dünyanın o başından,
Hər zaman güvəncimdi azadlıq savaşında!
Bircə şirin sözümdən körpə uşağa dönən,
Dar günümdə hay verən, qalaya, dağa dönən,
Zərif qadın ruhunda ərənlər iradəsi,
Dünyanı boş qoyaraq hara belə tələsir?
Gənclik dostu, çiyindaş, dərdlərimin ortağı,
Bizə xəbər vermədən gedə bilməzdi axı.
Yarımçıq buraxmazdı başladığı bir işi,
Mələkdi! Harda qaldı xeyirxahlıq vərdişi?

GƏLMƏ

Onsuz da
payız yarpaqlarına bənzər gəmilər,
Qopub gedir sahil budaqlarından;
Yükü – sevgi dolu günlərimiz.
Bu qərib yuvanı soyudur rüzgar,
Şırmanan it kimi dalğa diliylə
Bizim izimizi yalayır dəniz...
Onsuz da tərsinə yazılıb bu yazı,
Sonu ürək ağrısı.
Onsuz da kədər saçır boş qalmış xiyabanlar,
Başları sinəsinə əyilib sərv ağaclarının,
Darıxan Xan çinarlar
Gedənlərin dalınca aramsız əl eləyir,
Qopan yarpaqlarıyla taleyi şillələyir.
Gecə Eldar şamları ulaşırlar qurd kimi,
Ürəyinin ağrısı rüzgarlara açılır.
O da mənim dərdimə tel-tel olub incəlir
Hər teli iynə kimi ürəyimə sancılır.
Onsuz da sevgimizin göyünü bürüyüb sis,
Bıkdıq qanadımızı bükülü saxlamaqdan.
Sevinc ilə kədərin yuyuldu sərhədləri
Xəlvəti sızlamaqdan, gizlicə ağlamaqdan...
Bu sirlər qalasına kiminsə əli yetməz,
Yüyürsə də üstünə bu dünya ordu kimi.
Sevgi bizi dəyişib başqa cildə salacaq,
Öz torunun vurğunu barama qurdu kimi...
Sonu belə olacaq!
Gülməli deyil! Gülmə!
Gəlmə!

ALA QARĞA

Baxıram dörd yanıma, mən bir ala qarğayam,
Yuvam boş qalacaqdır bu qarğalar içində.
Sözüm Quran ayəsi, ya göylərdən gələn səs...
Kimdir onu eşidən bu darğalar içində.

Qismətin ilahidən, vergili ol, adlı ol,
Könlünü haqqa bağla, hər kəlməsi dadlı ol.
İldırımdan qanad tax, ya da ki Qıratlı ol,
Yenə atın ləngiyər, bu yorğalar içində.

Bu kilidli dilimiz, bu qandallı qolumuz,
Bu bütlərə əyilən əlli milyon qulumuz,
Tarixləri adlayan qəhrəmanlıq yolumuz,
Gör necə düyün düşdü bəd qurğular içində.

Ölü ruhlar dirilməz, nə qədər axsa qanlar,
Mən azadlıq qazandım, sahibləndi nadanlar!
Şair, başını qaldır, bir şərəfli adın var,
Ömrü çürütmək olmaz bu sovxalar içində!

YASAQ

Sövdəgərlik eləmə Kəlbəcər kəlməsiylə,
Nə Şuşa söylə, nə Laçın –
Qapının arxasında boynubükük durursa
Bir şəhid anası, bir uzunsaçlı...

Əyri gözlə baxdınsa
bir əsgər ailəsinə,
namussuz sözü azdır sənə!
Evində səslənmirsə türkcə layla,
Sənə nə fərqi
getmiş dağ, itmiş yayla!

Yuxuna girirsə hər gün
düşmən qohumlarının turşumuş üzü –
danışma Xocalı qırğınından,
Xəyalından keçməsin Cıdır düzü!...
Yamaqlı çadırlarda
uşaqları acdırsa qardaşının -
taleyi sənlik deyil
soyuq səngər daşının...

Yetmədinsə yetimin harayına,
köməyin gərəkməz elinə.
Bir könül yıxmısansa
Allah kəlməsini alma dilinə!...

YOL BİTƏNDƏ

Tanrı bizi yollar üçün yaradıb,
Yol bitəndə – köy çəkəcək özünə.

Sevincimiz meyxanada paylanır,
Qəmimizi ney çəkəcək özünə.

Məlik olsun, kral olsun, şah olsun
Könlümüzü bəy çəkəcək özünə.

Elçiləri Tanrısını unudan
Toplumları mey çəkəcək özünə.

Uçuruma can atacaq korumuz,
Karımızı küy çəkəcək özünə.

Allah susur, dəli Şeytan bəndəni
Min hiyləylə hey çəkəcək özünə.

Nə yaxşı ki torpaq bizi udanda
Ruhumuzu göy çəkəcək özünə.



25

BAYRAQ

Başımızın üstündə dalğalan, dev bayrağım!
Yarı torpaq, yarı göy, yarı alov bayrağım!
Dalğalan, qoy havanla Bakımız küləklənsin,
Düşmənin gözü çıxsın, sevənlər ürəklənsin!

Bu məğrur ucalıqda tarixin əsintisi,
Səni kəfən yerinə geyənlərin gur səsi!
Səni ümid yerinə qəlbində gizləyənlər
Əsarətin, işğalın sonunu gözləyənlər,
Səni namus səngəri, Səni qutsal əmanət,
Səni ocaq sayaraq gizli əzizləyənlər,
Dərindən nəfəs alıb dincəlsinlər süsündən.
Sənə əyri baxanlar dağlansınlar gözündən...
Hava tutqun olanda Ayı çək qucağına,
Ulduzun işıq səpsin yurdun hər bucağına!
Mavi türklük şərəfim, varlığımız əbədi!
Yaşıl dinim, imanım, Sevgimizin Məbədi!
Qırmızı da qanımdı, axdı vətən yolunda,
Əsarət zəncirini atmaq uçun qolumdan!
Ucal başımız üstə, ruhumuz kimi ucal!
Qanadlanan eşqimiz, duyğumuz kimi ucal!

Dünən səni cıraraq ayaqlara atanlar
Qızıldan tökdürərək oxşasın sinəsində!
Xəzər səndən rəng alsın, sən Xəzərdən coşqunluq,
Yurdumun üzü gülsün bu birlik nəğməsindən!

Sən Günəşə qalxsan da, bu torpaqdı beşiyin,
Daha sənə əl çatmaz dursalar da qəsdində.
Bu gün azadlığımsan Bakının göylərində,
Sabah da bütövlük ol, ucal Təbriz üstündə!



27

2011

UQANDA

1

Bəxti uyuyur qında...
		  atəş küllənir canda!
Viktoriyaya keşikçi,
  		N  ilə beşik – Uqanda...
Şəlalələr çağlayır,
  		  Dağı qarlı, meşəli.
Xınalı torpağından
  		  yapışıbdır beşəlli
Nə payızı, nə qışı -
  		  sanki donubdur zaman.
Qaralıqdan utanır,
  		  ya da ki, kasıblıqdan.
Gücü oyunundadır...
  		  möcüzədir hər rəqsi – 
Özü də şama dönür
  		  hər sevgi pərvanəsi...
Yol boyu banan bağı
  		  salxımı qucaq-qucaq.
Qızlar qara alovdur,
  		  uzaq dur, yandıracaq.

2

Nil çayının başında
  		  gölün durğunluğundan
   		  bezikib qaçan sular,
   		  quş kimi qanadlanıb
   		  qayadan uçan sular,
Dərə sıxıntıları,
   		  düzlərin qırğınlığı,
   		  bir yataqda aylarla
   		  yolçuluq yorğunluğu
   		  üç aya çatır başa...
Çayların fitvasına
   		  uyub gedir çeşmələr
   		  üzünü görmədiyi
   		  dənizlərlə savaşa...

SABİR ƏHMƏDLİNİ ANARKƏN

Bir igid ömrüydü tanışlığımız,
Onun on ilini eyni qəzetdə,
Səhərdən axşama duz yükü çəkib
Xilas yolu gəzdik qara zülmətdən.

Bura söz kürəsi, fikir meydanı,
Çox vaxt yollarını dirəyir dağa.
Qələm yarışı da cıdır meydanı,
Atlar döş-döşədir, qulaq-qulağa.

Yaxına buraxmaz ancaq hər kəsi,
Vergiylə gələni söz özü seçir.
Sap – iynə gözündən, şair sözündən,
Yolçu da tutduğu yolundan keçir.

Bu haqq tərəzisi illər uzunu
Misqalla çəkəcək əyrini, düzü.
Hamının içini üzünə vurur,
Ləkə götürməyən sözün güzgüsü.

Sovetlər birliyi, Moskva, senzor;
Hamı dost olsa da, Bakı yağıydı.
Rusun keşiyini rusdan çox çəkmək
Bizim böyüklərin xırdalığıydı...

Minnət qoya-qoya atacaq imza,
Kəsib doğradığı sözüm itidir.
O bilir sənətin göstərdiyi yol
Dünyanın ən müdrik siyasətidir.

Çəkilməz dərdlərlə qırx il baş-başa...
Qələm – sahibini verməz güdaza.
Hərəyə bir əmma qoyan qlavlit,
Pəl vura bilmədi dostluğumuza!

Arıq, ucaboylu, kübar, mədəni,
Geyimi-kecimi, səliqəsi tam.
Məktəbdən getsə də əlli il qabaq
Hər zaman müəllim qaldı bu adam.

Cəlladın önündə tükü tərpənməz,
Hər sözün üstündə əsərdi ancaq.
Sakitcə dediyi ipək kəlmələr,
Qılınc kəsməyəni kəsərdi ancaq!

BAŞ-BAŞA

Bir otel köşəsi, bir qürbət diyar...
Hər gözdən bir elin həsrəti daşar.
Gülsün, ya ağlasın bilməyən ərlər
Körpə uşaqlartək verib baş-başa.
Min ağrı, min acı, min dərd baş-başa,
Ərdəbil, Borçalı, Dərbənd baş-başa!

Hanı yaylaları, hanı dağları,
Hanı tarixinin bahar çağları,
Ağlayan, sızlayan gur ocaqları?
Qazansız, kösövsüz daşlar baş-başa,
Qılınclar, dəryazlar, xışlar baş-başa!

Min ildir tarixin sınağındayıq,
Min ildir dünyanın qınağındayıq,
Düşmən quyusunun qırağındayıq,
Sürgünlər, karvanlar, köçlər baş-başa,
Ağrılar, ümidlər, suçlar baş-başa!...

Bakı danışanda Təbriz ağlayır,
Arazda qırılan hər iz ağlayır.
Çaylar quruduqca dəniz ağlayır -
Sahillər, körpülər, yollar baş-başa,
Birkən bir olmayan ellər baş-başa!

ZİYA BÜNYADOVUN XATİRƏSİNƏ

Bir saat öncəydi, ya da ki, dünən,
Ya da əbədiyyət keçib üstündən.
Bir azman cüssəli, bir çinar boylu,
Nağıl dünyasından yadigar insan,
Döşündə göylərdən enən bir ulduz,
Keçirdi Bakının meydanlarından.

Keçirdi Bakının küçələrindən.
Yayda da, qışda da başında fəsi,
Fikrində sonuncu həcvi dolanır,
Ya da savaşların ilk xatirəsi.

Azadlıq meydanı gözləyir onu,
Meydan da tufanlı ümman kimidir.
Onun qəzəbi də, zarafatı da,
Millətin dərdinə dərman kimidir.

Gənclik illərində cəbhələr yaran
Sonra yüzilləri adladı bir-bir.
Gördü ki, tarixi qələmlə yazmaq
Qan ilə yazmaqdan asan deyildir!

Savaşı bitmədi ancaq düşmənin,
Səngərdən ayrıla bilmədi bir an.
Elmin zirvəsində akademikdi,
Savaş zirvəsində Milli Qəhrəman.

Çiynində dağ boyda şöhrəti halal,
Yenə də vuruşur həqiqət üçün.
Savaş meydanından üzüağ çıxan,
Elmin səngərinə tələsir hər gün.

Gedir saymazyana yeni döyüşə,
Gülləyə şığıyan bakılı cayıl,
Onun yeddiqatlı söyüşlərindən,
Tutub qulağını qaçır Əzrayıl.

Üzünə millətin sevgisi çökmüş,
Qanlı şöhrətini geyib əyninə.
Uzaqda qalsa da dava illəri
Ölümlə göz-gözə yaşayır yenə...

YAD ÖLKƏDƏ

Mənim nə işim var bu yad ölkədə?
Gün çıxır, Ay doğur – yenə soyuqdur...
Mənim dərdlərimi ovundurmağa,
Vətəndə bir sakit yerimmi yoxdur?!

Böyükdür, kiçikdir – tükənən deyil,
Ruhunu bəsləyən nə istəsən var!
Ana qucağıtək rahatdı düzlər,
Ata qürurudur əyilməz dağlar!

Canına can qatır havası, suyu,
Uçmağa qanad da heç gərək olmur.
Di gəl, Kiçik Qafqaz əsarətdəykən,
Böyük Qafqazda da dincəlmək olmur.

Bir də günah olar xatırlatmasam
Maskalar altında itən üzləri.
Bir üzü canavar, bir üzü qoyun,
Tülkü xasiyyətli vətənsizləri!...

Elinə yanana neft də gərəkdir,
Nefti olanlara kef də gərəkdir!
Bağı seçilməsin İrəm bağından,
Adama yurdunda ev də gərəkdir!

Lap elə on qatlı, iyirmi qatlı,
Lap elə divarı qızıldan olsun!
Lap elə, yetimin malını yesə,
O evdə qisməti qızıl qan olsun!

Bəs dağın, meşənin günahı nədir?
Bəs dəniz boyunu mənimsəmək nə?
Əlinə bir xırda vəzifə keçən
Nə haqla xor baxır öz millətinə?

Bütün gözəlliklər Özələ keçdi,
Öz əlin nə qədər budaqları var?!
Birinin varını qarışqa çəkər,
Birinin gəmisi, uçaqları var.

Düzgün qazandısa – halalı olsun,
Ancaq köməksizə şər atmaq nədir?
Zəngin də bizimdir – günü ağ olsun,
Bəs mənim günümü qaraltmaq nədir?

Mənim nə işim var bu xarabada,
Bakıda bir babat həkimmi yoxdur?
Bizim həmkarlardan ildə bir kərə
Göndəriş almağa ərkimmi yoxdur?

Gedib öz dağımda sərinlənərdim,
Gedib öz obamı yoxlardım elə!
Bu saxta güllərə aldanmaqdansa
Gedib öz gülümü qoxlardım elə!

Bilgəhdə gül kimi yerimiz vardı,
Bilmirəm ya şərə, ya xeyrə oldu?
Sanki ürəyimiz ağrımır daha
Dönüb “Günəşli”miz “Cümeyra” oldu...

Niyə biz qaçırıq öz sözümüzdən?
Niyə ucuz olduq öz gözümüzdə?

Bəlkə yoxa çıxdı bərəkətimiz,
Bəlkə özümüzdə Özlük qalmayıb?
Bəlkə zirvəmizdə əzəlki vüqar,
Düzlərdə əvvəlki düzlük qalmayıb?

PİNQVİN ƏXLAQI

Məni düşündürür pinqvin ömrü
“Pinqvin əxlaqı” desəm pis olmaz.
Şimallı bir dostum danışdı mənə
Qoy mən də söyləyim xeyirsiz olmaz.

Elə ki dözülməz şaxta başlayır,
Fırtına sovurur yerin qarını
Pinqvin sürüsü baş-başa verib
Ortaya alırlar balalarını.

Körpələr çevrənin tam ortasında,
Onların başında bir az böyüklər.
Soğan qabığıtək halqabahalqa,
Düzülür kiçikdən böyüyə qədər.

Hansı çevrədədir ən böyükləri?
Bəlkə doqquzuncu, bəlkə onuncu,
Özü də bir zaman belə qorunmuş
Bir vaxt birinciydi, indi sonuncu.

Güclülər yolunu kəsir tufanın,
Sonuncu duranı şaxta vuracaq.
Böyüklər köksünü gərir ölümə,
Balalar qorxusuz yaşayır ancaq!...

MƏMMƏD ASLANA

Hər gülün önündə, ay diz çökənim,
O güldən, çiçəkdən nə istəyirsən?
Onlar da dağların xiffət çəkəni,
O qəlbi kövrəkdən nə istəyirsən?

O duman – zirvəyə yüklənən şələ,
O atlı – Kərəmi arayan Lələ,
O qala – sirrini açmayıb hələ,
O bağlı ürəkdən nə istəyirsən?

Daş çəkdin, dörd yanım daşlara taykən,
Çay çəkdin, ömrümüz axarı çaykən,
Özümüz bir rüzgar qanadındaykən
O ötən küləkdən nə istəyirsən?

Çəkdin tərəziyə əyriynən düzü,
Mövla da özünsən, dərviş də özün,
Cənnət qapısını döyürsə sözün,
Huridən, mələkdən nə istəyirsən?

Köçdümü saçına dağımdakı qar,
O qarda ömrünün hesabın apar.
Susur sualına canlı adamlar,
O daşdan, kəsəkdən nə istəyirsən?

İlham da dünyanın qaynar qazanı,
Birinin oduna mini qızınır.
Kompüter yazmamış lələk yazanı,
O susqun lələkdən nə istəyirsən?

Ay qoca dünyanın Dədə Məmmədi,
Dərdlər ürəyimdə pəmbə-pəmbədi,
Fatehlər dünyanı düzəldəmmədi,
O yazıq fələkdən nə istəyirsən?

İyul, Yardımlı

ŞƏRİFƏ ÜÇÜN

Belçikada doğulan,
Belçikada yaşayan
Türk qızı Şərifə!
Gözəlliyi, ağlıyla
Sığmayan sözə, tərifə,
Sənə nə oldu, yavrum?
Özün türk düşmənlərinin
Boğazında qalan bir tikəykən,
Yadlar arasında
Bütöv bir Türkiyə kimi gəzən,
Ölkə içində ölkəykən
Nədən boğazından keçmədi su?
Hardan gəldi bu xəstəlik xəbəri,
Bu ölüm kabusu?

Döydün qapımızı
Rəngin ağarmış
Ana qucağına cumur kimi,
Dost məsləhətindən
Bir nicat umur kimi...
Əl açım göylərə,
Diz çöküm önündə Allahın,
Özü bilmirmi yox zərrəcə günahın?
Görmürmü qız balalarının gözündən axan yaşı,
Tək başına Avropa şeytanlarıyla
apardığın savaşı?
İnanıram Allahın rəhminə,
Bir də içindəki gücə.

Meydanı boş qoyarsan
Namərdi güldürüncə.
Heç duydunmu səni nə qədər sevdiyimi,
Hansı ruhdu bağlayan bizi?
Doğmalar doğması,
Neçə evin əzizi.
Sən hələ yenicə açılan bir çiçək,
Bir qızılgül butası.
Keçib gedəcək bu təlaş,
Ya da gənclik xatası.
Ana qayğısına möhtac ola-ola, anasan,
Uşaqlar arasında – ən şıltaq uşaq.
Bakıya gəldin ki, bütün acılara qarşı
Birgə vuruşaq...

ÖZ OCAĞI SÖNÜRSƏ

Bütün yollar gözəldir
Sonda sənə dönürsə.
Çözülmüş yumaqları
Geriyə sürünürsə.

Göydə Ay bədirlənib,
Yer işığa bələnib.
Ürəyim şölələnib
Hər yandan görünürsə.

Yalan quylana dərin,
Dili quruya şərin,
Min ocaq söndürənin
Öz ocağı sönürsə.

YOL DA MƏNƏ MÖHRACDIR

Yol da mənə möhracdır,
Arxamca sürünəndə.
Daş da yaşayır, ancaq
Öləcək bürünəndə.

Keçər alovdan, oddan,
Qardan, qışdan, buluddan.
Yorğunluq çıxar yaddan
Mənzilin görünəndə.

OYUNCAQ

Döndüm yerin başına,
Təyyarə qanadında.
Ruhum dinclik aradı,
Göyün yeddi qatında.

Duman idi, sis idi,
Bir rüzgarlıq iz idi.
Göylər tər-təmiz idi,
Göy Tanrının odunda.

Qırılsa da qanadım,
Qanada döndü atım.
Oyuncaqmış həyatım,
Bir uşaq inadında.

BAHARIN İLK GÜNÜNDƏ

Baharın ilk günündə
Bakı çox əsəbiydi.
Çiskin, yağış, qasırğa
Tanrının qəzəbiydi.

Yarıb göyün bağrını,
Açıb atəş arxını,
İldırım barmağını
Bizə silkələyirdi.

Keçir odundan yayın
Qız qalası arxayın,
Qəfəslərə baxmayın,
Mən burdayam, – deyirdi.



46

MƏNİM TALEYİMDƏN 
ŞİKAYƏTİM YOX

Mənim taleyimdən şikayətim yox
Həsrətlə gözlədim bu hür günləri.
Heyif, ləzzətini itirdi hər şey
Görəndə yurdumda didərginləri.

Niyə böyüklərim aldandı sözə,
Niyə tikan olduq öz gözümüzə?
Niyə xor baxırıq öz-özümüzə?
Açılmır dilimin bu düyünləri.

Millət biçənəkmiş, əzrayıl biçir
Qaniçən görüncə ölüm yan keçir.
Onlar Avropanı, Dubayı seçir,
Biz də cəhənnəmi, ya sürgünləri.

BİLMƏDİK

Tanrının neməti bol,
Doya bilmədik.
Min ağızdan səs gəldi,
Duya bilmədik.

Günəş nurunu yayar -
Yetişər Yerə, Aya.
Haqqımızı dünyaya
Yaya bilmədik.

Ha gəz, ha bax, ha ara,
Qaralar çıxmaz ağa
Göz yumduq günahlara,
Guya, bilmədik!

SAVAŞDAN GİLEY

Duyğularım ildən-ilə sozaldı
Ya itirdi kəsərini sözümüz?
Bəlkə yerin gözəlliyi azaldı
Ya gözəli seçə bilmir gözümüz?

Allah kəssin bu bitməyən savaşı
Düşmən edir neçə dostu, qardaşı.
Hər ocaqda bulaq olub göz yaşı,
Alışmadan külə dönür közümüz.

O kim idi bizi saldı toruna? –
Min illərlə söyəcəklər goruna!
Baş əydikcə baş kəsənin zoruna
Çözülmədən düyün düşür izimiz.

Ha yelpiklə, şər dumanı ötüşməz,
Ha məlhəm qoy, söz yarası bitişməz.
Bu obadan o obaya yetişməz
Bir vaxt dünya silkələyən səsimiz.

Heyf, ötdü silah tutan çağlarım,
Viran qaldı, talan oldu bağlarım,
Gündən-günə keçəlləşir dağlarım
Ölüb gedir şoranlaşan düzümüz.

2012

BAKI VAXTI

Yenə yad havadır üstümə əsən,
Yenə yad ellərdə sınanır baxtım.
Bütün işim-gücüm yerli vaxt ilə,
Ancaq ürəyimdə tək “Bakı vaxtı”.

Üç saat irəli, beş saat geri,
Gecəni gündüzlə əvəzləyib, yaz!
Saat əqrəbini dəyiş yüz dəfə,
Ürək əqrəbinə toxunmaq olmaz.

Hər gün xatırladır özünü sənə,
İstehsal olunmur, ürəyim təkdir.
Yerin o üzünə atsan da yenə
“Bakı vaxtı” ilə döyünəcəkdir.

Səssiz qayası da bahar nəfəsli
Kainat fırlanır, dəyişir çağlar.
Bakı vaxtıyladı ömrün hər fəsli
Bütün yaşananlar, yaşanacaqlar.

Çox da ki, getdiyim yol başa çatır,
Gündüzü uyudum, gecəni gəzdim.
Sevgim də, ömrümün “Bakı vaxtı”dır,
Qəlbim döyündükcə dəyişilməzdir.

MİNNƏTDARLIQ

Sənə minnətdaram, Tanrım, ürəkdən,
Bir gül istəyirdim, gülüstan verdin.

Ruhum sıxılırdı dar qəfəslərdə
Sən qanad açmağa bir cahan verdin.

Zülmət pərdəsini sərəndə axşam
Sabahın eşqiylə qızıl dan verdin.

Min nadan əlindən qoparıb aldın,
Min qanmaz yerinə bir duyan verdin.

Qanları donduran şər dünyasında
Yorğun ürəyimə təzə qan verdin!...

HARDAYAM

Mən hardayam, ilahi, nə düzüm var, nə dağım,
Nə havaya, nə suya, nə bir sözə marağım...
Dörd tərəf kül səhrası, ot bitirməz torpağım,
Əvvəli, axırı yox...
Bu nə sonsuz boşluqdur?

Dünən ömür xoşbəxtlik, dünya nur içindəydi,
İnsanlar öz işində, əkində, biçindəydi,
Allahın böyüklüyü sevgimin gücündəydi,
Ayıq yat, kefli oyan!
Nə biçim sərxoşluqdur?

Əkdiyim gül bağçalar tikan oldu yoluma,
Bal dillər asta-asta zəhər qatdı balıma,
Mininə dayaq oldum, biri girməz qoluma,
Biri haraya gəlməz.
Bu necə qardaşlıqdır?

Son yolum gəl-gəl deyir, taqətim yoxdu qaçam,
Qanadlarım qırılmış, göyüm qalmadı uçam,
Niyə milyon insandan tək birinə möhtacam?
Başqa dərman kar etməz!
Bu necə naxoşluqdur?

ALLAHDAN NƏ İMDAD UMAQ

Allahdan nə imdad umaq
Ayaq keçsə baş yerinə?!

Hörülək yurd divarına
Hərəmiz bir daş yerinə.

Torpağımı becərməyə
Dizlərim var xış yerinə.

İki əl də borca alaq,
Savaşaq qardaş yerinə.

Ölüm bizə neyləyəcək
Yaz gəlirsə qış yerinə.

Qoy saraylar divanəsi
Oxusun bayquş yerinə!

Canım qarışsın torpağa,
Ruhum uçsun quş yerinə!...

HƏSRƏTİNİ QUCURAM

Ulduzsan göz önündə
Sanki, əl atsam çatar.
Bir addım yaxınlıqda
Sonsuz uzaqlıq yatır.

Dağ dedin, qalxdım dağa,
Düz dedin, çıxdım düzə.
Üzünə güldüyümüz
Baxmadı üzümüzə.

Yan-yana dayansaq da
Aralıqda uçurum.
Səni qucmaq yerinə
Həsrətini qucuram.

GÜRZƏ

Uzun bir misradır şeirin başında,
Yumulub açılmaq təşbehləridir. 
Niyə zəhərindən qorxursan onun
O zəhər deyil ki, alın təridir.

Ya da bir nöqtədir şeirin sonuna,
Bütün nəğmələri susduran nöqtə.
Ya da nəğmələrin ən gözəlini
Başqa bir dünyada yazdıran nöqtə.

Dikəlir önündə bir nida kimi.
Onun sərhədinə yetişdinsə, dur!
Adamlar qızılla bir gizlənirlər
Onun nəyi varsa dişlərindədir.

Gəl dolan qoluma, gözəlim gürzə,
Yumul, yastığım ol, baş qoyub yatım.
Daha şeirlərim kəmşirin olub,
Bir azca zəhər ver sözümə qatım.

Gözümə baxmaqdan çəkinsinlər qoy
Qoy qiymətə minsin alnımdakı tər.
Ölüm fitvasına dönsün hər sözüm,
Qoy elə mənə də Gürzə desinlər!...

HAVALI SUALLAR

Niyə bu şəhərin havası çatmır,
Külək kəsildimi donur havamız.
Aşağı qatlarda darıxır o da
Yüksək binalara qonur havamız.

Halal qismətimə haram qatılmış –
Kim təmiz suların önünü açar?
Bəlkə havamız da başdan kəsilib,
Bəlkə havanın da Təpəgözü var?

Kim haram qatdısa çörəyə-suya,
Yorğun ürəkləri qanatdı belə?
Bəlkə zindandayıq, havası pullu,
Bu zindanın adı həyatdır belə?

Adamlar dolaşır üzü kölgəli,
Qamətli kişilər içdən yarımcan.
Şərin havaya da hökmü çatırsa,
Bəs şərin öz hökmü verilər haçan?

Baxıram – göy üzü kül rəngindədir,
Kimi dindirirsən – içi dolu kin.
Niyə bu şəhərin havası çatmır
Qardaş, havamızı oğurlayıb kim?

MƏNİ VAXT ƏYMƏZDİ

Məni vaxt əyməzdi, dərd əydi məni.
Gəncliyim bu halda görəydi məni.
Görəydi obamdan püskürən qanın
Buzlu ürəklərdə sönən çağını.
Qranit çeynəyən dağ çaylarının
Düzəngah mehrinə aldanmağını.
Zəhərli əllərdə tər güllər gəzər,
Söz dedik, Bakının küləyi aldı.
Eləcə bir yerdə dəyər-dəyməzə
Ruhumu ruhsuzlar kələyi aldı.
Atıldı ilhamım söz savaşına,
Bir tərəfdə barış, bir tərəfdə qan.
Yoldaşlar yorğanı çəkdi başına
Mən qanlı səngərlər dolaşan zaman.

Bizim düşüncəmiz təbiət kimi -
Hər şeyi adıyla söyləyəcəksən.
Sən bir kənd uşağı, sadə, səmimi
Hiylə dünyasında neyləyəcəksən?
Kimin xəbəri var evsiz qalanda
Sübhədək küçələr dolaşmağından?
Arzular, gümanlar başsız qalanda,
Yeni ümidlərə yol açmağından.
Bir kövrək nəğmədi, bir zəif işıq,
Hörümçək torundan nazik bir cığır,
Sən düzlük yolunu tutub gedirsən,

Başına iftira daşları yağır.
Söz desəm ağzımdan qapanlar saysız,
Yol açsam, önümdə yüyürəcəklər.
Yansan su verməyə biri tapılmaz,
Dikəlsən çevrəni bürüyəcəklər.
Şirlərin nəslini kəsirlər daha,
Tülkülər dolaşır şir geyimində.
İynələr özünü tirə bənzədir,
Əsirlər əl çalır hür geyimində.
Sanma dəyişəcək yüzü “bəy” deyə,
Deyən yox, ay bala, kökünü göstər.
Biri paraşütlə enib zirvəyə
Sənə dağ aşmağı öyrətmək istər!
Çəpgözü çəksələr məclis başına
Bülbüllə sərçəni ayıra bilməz;
Yurdun nemətini talayar, ancaq
Bir yetim qarnını doyura bilməz.

2013

TƏNZİLƏYƏ

Günlərin birində gözlənilmədən
Döysə qapımızı çağırılmamış bir qonaq
Gəlsə fərmanım,
Darıxma, xanım,
Səni tək qoymaram –
Yerin altından da köməyim dəyər. 
Məni bu dünyada tək qoydun, demə,
Səni tərk etməsə xatirəm əgər...

Biz ki bir şərəfli ömür yaşadıq,
Sıxma ürəyini, ağlama, əsla.
Özün gedən yolu asanlaşdırıb
Məni bu şəhərdə saxlama, əsla!

Verdim bu şəhərə diriliyimi,
Ölüm kəndimizə dönsə, yaxşıdır.
Üstümdə boşboğaz çıxışlardansa,
Bir bacı ağısı dinsə, yaxşıdır.

Yenə bir uşağı səsləyər yollar,
Coşar dağ çayında dəli çağlarım.
Bir vaxt borc verdiyi bir övladını
Yenidən qoynuna alar dağlarım...

SƏNƏ DÖNÜRSƏ

Bütün yollar gözəldir
Sonda sənə dönürsə.
Çözülmüş yumaqları
Geriyə sürünürsə.

Ocağım alovlanıb,
Üsyanıma boyanıb...
İşığı Ayla yanıb
Günəşlə bir sönürsə?!

Yamac qalxıb, dağ aşıb,
Mənzilinə ulaşıb,
Ümidlə qucaqlaşıb
Sevgiyə bürünürsə...

XALQ YAZIÇISI ANARA

Nə olsun qurşuna tuş gəlmədik biz,
Asıldıq görünməz dar ağacından.
Üzür son limana tale gəmimiz,
Ağ saçlar – ağ bayraq dor ağacında.

İllər barışdırır “son” kəlməsiylə,
Hər gün bir ibrətdir günün batması.
Ömür sona çatsa matəmə dönür,
Bayramdır əzabın sona çatması.

Bu nə vurhavurdur, bu nə tufandır? –
Dəniz nəfəs dərib dincəlmir bir an.
Tənha gəmiləri qovur dalğalar,
Qovur son sahilə heç usanmadan.

Gəminin çevrəsi xırda balıqlar,
Biri qorxusuyla, biri nazıyla.
Çırpılır dörd yandan quduz dalğalar
Gəmini batırmaq ehtirasıyla...

Osa üzüb gedir öz mənzilinə,
Keçir xəyanətkar burulğanlardan.
Gedir, xəyalında özgə ellərdə
Ona qucaq açan qərib bir liman.

Sevinir dalğalar, gurla, ey tufan,
Yetir limanına bu gəmini sən.
Dalğa xəbərsizdir, sahilə çatıb
Gəmiylə bərabər öləcəyindən.

DOĞU TÜRKÜSTAN XİFFƏTİ

1. Ey qürbətin dağları

Dünyanın hər yerində üz tutduğum dağlardı,
Çayıyla, bulağıyla ilhamımdı... çağlardı,
Dağ olmasa kim məni bu yadlıqda saxlardı? –
Yolları, cığırları, izləri xoş görmüşük,
Ey qürbətin dağları, sizləri xoş görmüşük!

Qürbət dedim, küsmədi... Bura da öz elimiz,
“Göy” adında göyləri – imanımız, dinimiz.
Bu ad muzeylərində dipdiridir dilimiz –
Tarix etibarında sözləri xoş görmüşük,
Ey qürbətin dağları, sizləri xoş görmüşük!

Mənə açdı qəlbini, yabançı gəlsə laldı,
Bu qədər uzaqlıqda bu doğmalıq xəyaldı,
Yollar çəkib aparır, qoy aparsın halaldı...
Qayalar pəncəsində düzləri xoş görmüşük,
Ey qürbətin dağları, sizləri xoş görmüşük!

Zirvələrin hər biri – tarixin bir parçası,
Hansına əl uzatsam mənə ürək açası!
Salam, Tanrı dağında buz olmaqdan qaçan su,
Bulaq-bulaq çağlayan gözləri xoş görmüşük,
Ey qürbətin dağları, sizləri xoş görmüşük!

Oyan, ey türkün oğlu, gör sərhədin hardadı,
Bir ucalıq dünyan var, zirvələri qardadı.

Təkcə qardaşların yox, dağların da dardadır,
Milyon sirrin açarı gözləri xoş görmüşük,
Ey qürbətin dağları, sizləri xoş görmüşük!

Nə əbədi dözümdü, nə müqəddəs ucalıq,
Saç bu sayaq ağara, belə gələ qocalıq.
Öz dilində danışsan, pıçıltın da ucalar,
Hər qayadan, hər daşdan səs gələr: “xoş görmüşük!”
Ey qürbətin dağları, sizləri xoş görmüşük!

2. Yenə gəldim dağlara

Yenə gəldim dağlara, sən də mənimlə gəldin,
Üz tutduğum zirvəyə mənimlə bir dikəldin.
Məndən artıq sevindin çiçəklərin mehrinə,
Doğmalaşıb qarışdın qədimliyin sehrinə.
Güllərin pıçıltısı sanki sənin dilinmiş,
Bulaqlar saf gözlərin, qovaqlar heykəlinmiş.
Əllərin yarpaq-yarpaq əllərimə toxunur,
Dağ çayının səsində nəğmələrin oxunur.
Günəşi salamladım, yenə səndin yanımda,
Sən idin dan yerini alışdıran qanımda!
Yenə gəldim dağlara, yenə yollardayam, tək,
Təklik belə olursa, buna xoşbəxtlik deyək!

3. Səndən də salam dedim

Səndən də salam dedim qutsal Tanrı dağına,
“Cavabım gül dənizi, istəyincə dər! – dedi.
Sən məni tərk eləyib erkən dönə bilməzsən,
Sevgilinə payını günəşlə göndər!” – dedi.

Süzülsün pəncərədən o hələ yuxudaykən,
Titrəsin yanağında, sənin dodaqlarıntək.
Səhərin bu çağında evinə dolan ətri
Sənin göndərdiyini deməsən də biləcək...

O balaca Günəşin dil tapacaq günəşlə,
Sirrini təbəssümlə açıb deyəcək ona.
İşıq topası kimi açılacaq qolları
Hüdudsuz məsafədən dolanacaq boynuna!

Mənə çox şey söylədi bu gün Tanrı dağları,
Havası həsrətləri əridən bir nəfəsdi.
Gördüm dağlar dərdimi yarı sözümdən duyur
Onun dediklərini insan deyə bilməzdi!...

4. Qulağım dincəlir

Gedib gizlənmişəm uzaq bir evdə
Bir göl sahilində, meşə içində.
Qacarı dolayan Vaqif misalı
Alınmaz sandığım şüşə içində.

Əlli il üfürdük, ocaq yanmadı,
Əlli il çalışdıq, cahil qanmadı.
Dağ-daş oyanardı, xalq oyanmadı,
Biz də peşə tapdıq peşə içində.

Qulağım dincəlir haraydan, səsdən,
Vaxt donub, yaş gəlmir yaşımın üstdə.
Bircə Göy Tanrıdır başımın üstdə
Lağ edir bütlərə nəşə içində.

5. Daş bağrından sızan su

Daş bağrından sızan su,
Çöllərin ilk arzusu.
Xalqın alın yazısı –
Bir uşaq inadında.

Dözümümü sınadı
Uçaqların qanadı.
Ruhum dinclik aradı,
Göyün yeddi qatında.

Duman idim, sis idim,
Tarix aşan iz idim.
Göylər tər-təmiz idi,
Göy Tanrının odunda.

6. Gündoğan

Nə qədər gizləsə, sübhün sirrini
Gün açır...
O imiş üfüqdə gedən.
Çəkilir zülmətin tör-töküntüsü
Oyanır bir anın hökmünə yetən.

Bəzən ay gecikir, ulduzlar çaşır
Dərə xəlvətində gecə dolaşır.
Həsrəti güllərin gözündən daşır,
Nəğməsi quşların dilində gedən.

Yenə üfüqlərdə bir ümid yandı,
Yenə fələklərin çarxı dolandı,
Bu dünya köhnəlmiş bir dəyirmandı,
Qırmızı daşıyla zülmət üyüdən...

PAYIZ PIÇILDAYIR

Payız pıçıldayır: köç zamanıdır,
Sən də çat yükünü səfərə daha.
Nəğməni anlamaz yer böyükləri
Get, qalan nəğməni oxu Allaha.

Əlli il çalışdın, şükür de, bala,
Söz sadiq dostundur, küsmədi səndən.
İlham bulağını qurutmadı heç
Taleyin su içdi düşüncələrdən.

Dünya bir sərsəmlik içində çaşqın,
Barış tarlasında zülüm göyərir.
Bütün siyasətlər pulun peşində,
Pul yağır, altından ölüm göyərir.

Acdan xəbərsizdir tac daşıyanlar,
Uyğuya dalanın quyusu dərin.
Deyirlər ətrafa boylanmadan keç,
Dünya düşmənidir düşünənlərin!

Əlli il haqq dedik haqq düşməninə
Min il də söyləsəm, axırı birdir.
Yenə önümüzdə örtülü qapı
Açar cahillərin ciblərindədir.

MƏN VARAM

Şəhərəm, işığım sönmüş qəfildən,
Liftlər adam dolu, qapılar bağlı.
Donmuş tunellərdə metro qatarı,
Ürək yarasında cərrah bıçağı...

Kağız – ortalıqda ağ sinən kimi,
Yazmağı unudub qələm dodaqlar.
Şəlalə asılıb qaya döşündə,
Bulağın suları geriyə çağlar.

Donmuş butalarda qıyılmış gözlər
Bulud çətirləri yığan tapılmır.
Səpilən toxumlar torpağa düşmür
Havada milyon əl, sıxan tapılmır!

Qaranlıq gecəyəm – ulduzsuz qalan...
Durna qatarları azmış havada.
Ana qaranquşlar yemdən asılı,
Ətcə balaları əsir yuvada.

Mən də beləcəyəm, sən də beləcə,
Sevgimiz çaşıbdır yol ortasında.
Səhərəm, ölümə meydan oxuyan,
Ya da qərib axşam – ümid yasında.

Necəsən? – soruşma! Hardasan? – soruş!
Səndən uzaqlarda hər şey qəm demək.
Yaxşı ki yazmaqdan yorulmamışam
Sənsiz darıxıram! Diriyəm demək!

ƏDİB

Adını ədib qoymusan,
Ədibin ədəbi olar.
Bir romanlıq iddəası,
Bir deyimlik təbi olar!

Müğənnitək çağlar səsli,
Səyyah kimi gur həvəsli,
Olmasa da əsli-nəsli
Əlifba məktəbi olar.

Yad deyilsə ruhu, başı,
Zəhərləməz yar-yoldaşı,
Ya bu elin ocaq daşı,
Ya dönüb əcnəbi olar...

2014

AZADLIQ DEDİM

Meydan – şərəf, ləyaqət, yüz illərin həsrəti,
Qaranlıq zindanlardan baş qaldırmaq cürəti,
Əzilmiş bir millətin dirilən cəsarəti,
Yüz illərlə boğulan sözə azadlıq dedim,
Bu dağa, bu dənizə, düzə azadlıq dedim!

Yatanları səsimiz oyatdı yuxusundan,
Ayırdı ayrılara əyilmək duyğusundan,
Sıyrıldı sürgünlərin, ölümün qorxusundan,
Kişiliyə, mərdliyə, gücə azadlıq dedim,
Düşmənlərdən alınan öcə azadlıq dedim!

Qəddin düzəlsin, Vətən, başını qaldır, ana!
Daha əsir olmarıq hər çovğuna, tufana,
Qanadlandı səsimiz Şahdağdan Savalana,
Parçalanmış Vətənə, yurda azadlıq dedim,
Məkri, şəri uladan Qurda azadlıq dedim!

Qayıtsın Dünya boyu yürüyən çağlarımız,
Elə şöhrət gətirən şanlı soraqlarımız,
Sovrulsun tarix külü, yansın ocaqlarımız,
Bu dənizə, bu gölə, çaya azadlıq dedim,
Bayrağımda nur saçan Aya azadlıq dedim!

Yenə bahar nəfəsi can versin torpağıma,
Yüz ildə bir son verim, fəryadıma, ahıma,
Soyum, yolum, inancım qayıtsın bu çağıma,
Güneydə əsir olan elə azadlıq dedim,
Göyçəyə, Zəngəzura, Milə Azadlıq dedim!

Təbriz, Dərbənd, Borçalı, Kərkük, Urmi, Həmədan,
Gözlərdə eyni arzu, damarlarda eyni qan,
Od alsın Bakımızın sönməz alovlarından,
Hər şəhərə, hər kəndə, köyə Azadlıq dedim,
Tanrı deyib sevdiyim Göyə Azadlıq dedim!

QALDI ÜRƏYİMDƏ

Soldu ürəyimdə gül arzularım,
Bu yazı könlümə köçürəmmədim.
Yerlərin, göylərin minbir rəngini
Sözün yaddaşına köçürəmmədim.

İldən-ilə keçir – yaz aylarında
Gecəni Şuşada yatmaq həvəsim.
İsa bulağından, Turşsudan ötüb
Kirsdə gül-çiçəyə batmaq həvəsim...

Qalxam Kəlbəcərə Tərtər boyunca,
İstisu soyutsun həsrətimizi.
Büllur aynasında Alagöllərin
Yenə uca görək şöhrətimizi.

Bir günüm dostlarla, çay süfrəsində
Gəncə çinarının altında keçsin,
Bir gün salam verim Buynuz kəndinə,
Ardını Dağdağan ağacı seçsin.

Bu yaz Təbriz eşqi vurub başıma,
Dərmanım olardı Savalan qarı.
Keçib Naxçıvandan İqdıra gedəm,
Sevinə dostumun yadigarları.

Bu bahar Volqada balıq tutaraq
Əkdiyim ağacla qucaqlaşardım.
Kazanda yanardım xatirələrdən,
Ufada yenidən uşaqlaşardım.

Çıxardı yoluma Altay gözəli,
Dəli maralların nəğməsi ilə.
Qazax çöllərində bir yurd qurardım
Gələcək Turanın həvəsi ilə.

Sonra İssık-kulda qopuz dinərdi,
Manas axıb gəlir qırğız qanından.
Keçib Buxaradan, keçib Xivədən,
Bal dadam hər özbək dəstərxanından...

Yenə qanad aça türkmən atları,
Gedib Aşqabadın aşiqi olam.
Krımda ucalam Qız qalasına,
Sonra bir Borçalı aşığı olam...

İndi adamlara söz də toxunmur,
“Ənəlhəq” söyləyər Hələbdə ahım.
Dəyişər Kərbəla qəmxanasını
Füzuli adlanan ziyarətgahım.

Tonyuquq üstündə heykələ dönüb,
Orxonun suyunda durulmalıydım.
Yenə salam verib Tanrı dağına,
Xatuna yenidən vurulmalıydım.

Şükür, qanadlarım açıqdır hələ,
Tanrı güc verincə uçmaq istərəm.
Bir gündə yüz elə düşsün sorağım,
Yüz qardaş qapısı açmaq istərəm...

Mənə yol ömrünü yaradan yazıb,
Tale yüz ünvana bağladı məni.
Yenə də gedərdim, yurdumun yazı
Savaş ümidiylə saxladı məni...

VAN QOQUN AYAQQABILARI

Oxunmamış bir yazı
Kətanının ağında.
Dünyanın bütün tozu,
Bir rəssam ayağında.

Bu kətan toz böyüdür
Özü-özündən bəlkə -
Ayağında toz olur
Yer üzü ölkə-ölkə.

Köhnə ayaqqabılar
Geyilməkdən bezgindi.
Baş-başa iki qarı,
Bir-birindən deyingən,
Bir-birindən əzgindi...

ATAMIN XATİRƏSİNƏ

Siyasətdən uzaq dur! –
		  demişdin mənə.
Hökumətə sataşma!
Silahın yox, ordun yox,
Arxanda dayanmağa
Sözü bütöv yurdun yox! –
		  demişdin mənə.

Aradan götürərlər,
İzin-tozun da qalmaz.
Kitabını bağlarlar,
Bircə sözün də qalmaz! –
		  demişdin mənə.

Malımız, mülkümüz yox,
Başımızı soxmağa.
Başqa bir ölkəmiz yox
Ölən yerimiz bura,
Qalan yerimiz bura, -
		  demişdin mənə.

Rüşvətlə taxta minir,
başda bardaş quran da
Əli tətikdə gəzir
qarovulda duran da, -
		  demişdin mənə.

Hər dost deyən dost deyil,
Saxtadır dilində can,
Ayağın büdrəyəndə
Qaçacaqlar arxandan... – 
		  demişdin mənə!

Mənə çox şey demişdin
Ağlıma batmamışdı.
Mübarizə əzmimi
Heç nə azaltmamışdı.

...Məzarın nurla dolsun,
Ey dağlara tən kişi.
Balaca ocağından
Dünyanı görən kişi.

ŞEİR MƏZARI

Günəşlə, işıqla, səhərlə birgə
Doğulur ömrümə hər gün bir şeir.
Bəlkə də göylərdən əl üzdüyündən,
Mənim ürəyimə sürgün bir şeir.

O daim tələsir, o daim yanır
İnanır nəyinsə bitəcəyinə.
Dilimdən qopantək bir yol başlayıb,
Əsl ünvanına yetəcəyinə.

Özüm də bilmirəm niyə doğuldum,
Bəlkə ilahidən bir səsdir ömrüm,
Bəlkə mən özüm də sürgün yeriyəm,
Bülbül nəğmələrə qəfəsdir ömrüm?

Şeirin də taleyi bir sirrə bağlı,
Biri günahkardı, izləyəni var.
Bu boyda dünyada yer tapmır biri,
Birinin yüz yerdə gözləyəni var.

Birinin firkimdə yetişdi sonu,
Biri deyilməmiş sonunu bəklər.
Odlu söz dilimin ucunda yanır,
Qorxur, eşidilsə, söndürəcəklər.

Bizim başımıza nırx qoyanların
Başının üstündə ucalır sözüm.
Ya da ki, boğulur öz qəfəsində,
Dilimə gəlmədən qocalır sözüm.

Bir gün bağlananda zindan qapısı,
Mənim öz cəzam da yetəndə başa,
Yaza bilmədiyim şeirlərimə
Bir məzar qazılsın qəbrimlə qoşa.

NECƏLİYİMİZ

Daha bizlik deyil necəliyimiz,
Daha dəyişilib həyatın dadı.
Allahın sevgiylə yaratdığının
Taleyi şeytanlar barmağındadır.

Başımın üstündə azon dəliyi,
Meteor önləyən tavan ki, yoxdur.
Bu bulanıq sudan ayrı bir suyun,
Bu tozdan aralı havan ki yoxdur.

Bir il Baykonurdan adam qışqırır,
Bir il Çernobıldan atom fışqırır.

Yağış mövsümündə palçıq da yağır,
Qışda dolu gəlir qar əvəzinə.
Bahar peşimandır oyanışına,
Hörümçək asılır bar əvəzinə.

Bir gündə bostanda solur çiçəklər
Xırmanlar buğdasız sovrulacaqdır.
Raketlər göylərdə ocaq çatanda
Muğanda torpağım qovrulacaqdır.

Ölkələr başında pul düşkünləri,
Ya da ətəklərdə əriyən ərlər.
Əxlaqı yerində olmayanlardan
Əxlaqsız bir toplum yetirəcəklər.

YOLUMU SEVƏN GÖZƏLİN

Yolumu sevən gözəlin,
Mən də sevdim yollarını.
Sinəsində çeşməsini,
dodağında ballarını...

Hər qəhrimə dözməsini,
ürkək-ürkək gəzməsini,
dodağını büzməsini,
yanağında allarını.

Danışanda sözlərini,
yürüyəndə izlərini,
baş qoyanda dizlərini,
sarılanda qollarını.

UZAYIN QARA DƏLİKLƏRİ

Hər şeyin öz sonu, öz əcəli var.
Hər şeyin üstündə Tanrı əli var,
Qoca Gəzəgənlər – saçı ağarmış,
Hətta Günəşin də sönməyi varmış...

Nəhənglər yox olur Qara Dəlikdə.
Yer üzü, Göy üzü hayana gedir?
Milyon il, hesabsız həyat yetirən
Bu ulduz sürüsü hayana gedir?

Hətta xəyalımız yetişməyəcək
O uzaq, o müdhiş qaranlıqların
Ötəsi cəhənnəm qazanıdırmı?
Orası kitablar yazanıdırmı?

Qaranlıq hər şeyi sorub aparır,
Qaranlıq işığı yorub aparır.

Udur kainatı Qara dəliklər,
Udur bu həyatı Qara dəliklər,
Sevginin, sevincin sonu bir kədər
Ah, qara niyyətlər, Qara dəliklər!

QƏLƏMİMƏ QƏZƏBİM

Öz haça dilindən asıl, qələmim,
Ey Qısır qələmim, Qızıl qələmim!...

Qələm ya ağacdan, ya daşdan olar,
Lələkdən, kömürdən, qamışdan olar,
Qızıla tutulan söz qızıldımı,
Qızılla kəsərli söz yazıldımı?

Bəlkə çürütdülər mürəkkəbini,
Bəlkə itirmişəm qaynar təbimi?...

O zindan yerinə kürsüyə gedən,
O savaş yerinə kürsəyə gedən,
Millətin üzünə yalan püskürən,
Zəhərli gözündən ilan püskürən
O hiylə-vəzifə, o rüşvət-masa
Sənin tufanından yıxılmadısa,
Qanımı içənin qan qohumları,
O can bazarının “yan” qohumları,
Vətənin ruhunu tükənmiş bilən,
Almağı-verməyi rəsmi iş bilən,
Səndəki saf qanı unutdurdusa,
Sənin şöhrətini, sənin gücünü,
Sənin qisasını unutdurdusa –
Get ağlar qəlbimə qısıl, qələmim.
Get, məzar yerinə köhnə cibimdən
Kəsilmiş dil kimi asıl, qələmim!...

2015

BİTMƏZ YOLÇULUQ

Baxırsan yorulmadan – qış qəfəsi qırılır,
Çıxarıb buz gözlüyü, sular baxıb durulur,
Ürək həm azadlığa, həm bahara vurulur,
Mən də Başqırdıstanda baharı duyub keçdim.

Sonra dərdli Kirimim... El sürgün, adı qalır,
Torpağın hər qatında qəlbinin odu qalır,
Xaraba yurdlarında bitməz fəryadı qalır,
Göytəpə yollarından qurdtək ulayıb keçdim.

Bağçasaray ağlayır, gözünü siləni yox,
Sudağ qalası susur, dərdini biləni yox,
Qəhrəmanlar yer altda, üstünə gələni yox,
Zaman rüzgarı oldum, daşı yalayıb keçdim.

Litvada soraqladım o talesiz elləri,
Vilnüsün ortasında dipdiridir dilləri...
Gah ağlayır, gah gülür Karaim gözəlləri,
Yanğımı gözündəki yaşla sulayıb keçdim.

Kazanda söhbət açdıq tatarın qüdrətindən,
Dünyaya sığışmayan adından, şöhrətindən,
Kazan ilə Bakının sonsuz məhəbbətindən
Ürəyimdə sevgidən ocaq qalayıb keçdim...

Tanrıya vurğunluqla qılınc qurşayan ərlər,
Axdı qitələr boyu, zəfər dalınca zəfər.
Yenə Kama üstündə ucalır minarələr –
Mən də qədim Bolqara duamı yayıb keçdim.

Çuvaş xatirələri ürəyimi göynədir,
Xoşbəxtlik qanadında, dəniz nədir, göy nədir?!
Tale sanki ilk dəfə sevilməyi öyrədir;
Bir şairə qəlbini çapıb-talayıb keçdim.

Qafqazda neçə yurdun məclisində qol açdım,
Orxona, Yeniseyə ilk kərə mən yol açdım.
Kıprısda zəmilərin sarısına bulaşdım
Kərkükdə bir əbədi ocaq qalayıb keçdim...

Xivədə danışdılar, sandım ki, Təbrizdəyəm,
Səmərqənddə Oğuzdan miras qalan izdəyəm.
Buxara rəng tufanı, sonsuz bir dənizdəyəm,
Özbəyin qollarına qüvvət diləyib keçdim.

Orxonda daşa döndüm, okeana axmadım,
Çin səddinin üstündə Çinə sarı baxmadım,
Monqolla at səyirtdim, bozkırlara sığmadım,
Qoşulub Bəy çayına coşub-çağlayıb keçdim.

Tarımda qurduğumu qum qapatdı, qan örtdü,
Tufanlarla gəlmişdim, məni də tufan örtdü.
Kaşqardan gələn karvan taleyimdən yan ötdü,
Təklə-məkan çölündən gizli ağlayıb keçdim.

Altay yenə hədəfdə, Uyğur ər savaşında,
Hər daşda bir dastan var yurdun hər savaşından!
Quş olub qanadlandım Üç Sumerin başından,
Tanrı dağda səsimdən haray saxlayıb keçdim.

Pazılıgı1 zamanın naxışı çürütməmiş,
Düşmənin şər toxumu cücərsə də bitməmiş!
Gördüm qaya döşündə yazılarım itməmiş,
Türk güclüdür, ya zaman? Bir də yoxlayıb keçdim!

Bu özünə dönüşdü, nə Meteyə, nə Huna
Elə mənim əlimlə toxunubdur bu hana!
Hər uca aşırımda əyildim dağ ruhuna,
Müqəddəs ağaclara parça bağlayıb keçdim!

Marallıqda tər töküb, Altun göldə2 buzladım,
Qopuz yanıb yaxıldı, dağları qopuzladım,
Qır atlara yetməyə uçaqları sazladım,
Ordumu bayraqladım, yurdu yuğlayıb keçdim!

Nə sarsılmaz iradə, nə ulu millət imiş,
Tarixi qabaqlayan nə sirli surət imiş,
Bəlkə babalarımın atları raket imiş,
Günəşi bayraq edib, Ayı oxlayıb keçdim!

1 Dağlıq Altayda tapılan qədim xalçaya işarədir.
2 Dağlıq Altayda təbiət möcüzələrindən biri olan göl.

OXU, ALTAY GÖZƏLİ

Oxu, Altay gözəli,
   		  səsin düşsün dağlara,
Xalqının dünya boyu
   		  yürüdüyü çağlara!
Oxu, maral səsiylə,
   		  ceyranlar qoşub gəlsin.
Ov gəzən canavarlar,
  		  aslanlar çaşıb gəlsin!
Oxu, çəmən dilində,
  		  çiçək dilində oxu.
Boşalmış obaların
  		  kövrək dilində oxu!
Söykənib bu ağaca,
  		  oxu, doyunca oxu.
Zirvələr titrəyincə
  		  dağlar duyunca, oxu!
Oxu, bəlkə səsində
  		  yaralar bitişəcək.
Əlimiz yetməyənə
  		  səsimiz yetişəcək!
Oxu, sənin səsinlə
   		  Qoca Turan oyansın
Qafqaz, Altay, Tanrıdağ
   		  Sıralanıb dayansın!

ODLA SU ARASINDA

Dənizdəki özüldə yanğın zamanı həlak olmuş, 
itkin düşmüş yurddaşlarımın əziz xatirəsinə

Dəniz sonsuz, tükənməz, göz yaşı gilə-gilə,
Ancaq yüz dəniz yatır gözlərin qarasında.
Asılıb son ümiddən neçə-neçə ailə,
Günlərdir həyat donub odla su arasında.

Sən dilini bilirdin alovun da, odun da,
Dəmir ayaqlarıyla dənizdə gəzən oğlan,
Bəs bu necə fəlakət, bəs bu necə oyundur,
Eyni vaxtda həm oda, həm suya əsir oğlan?

Ucalıb çıx yanğından, dağlar boyda boyun var,
Hanı qardaş əli ki, belinə kəmənd ata?
Aşırt yanğının üstə, dəniz dolu suyun var,
Özülə məhkum etmiş səni hansı bir xəta?

Sizlər Bakı fəhləsi, sizlər neftçi, qəhrəman,
Fırtınanı fırladıb, alovu içərdiniz.
Odla su birləşməsə, qopsa da neçə tufan
Dənizçi səbri ilə onu da keçərdiniz...

Səbr et, fəhlə anası, ağlama, əziz bacı,
Neyləyək bu gündəyik, acı taleyimiz bu!
Bəxtin də üzü dönür, qədər də bizdən qaçır,
Atəşi suya dönür, alova çevrilir su!

Bu tufan guruldayıb Qarabağın üstündən,
Düşməni torpağımdan süpürüb atmalıydı.
Bu alov buz ürəkli Avropanın üzündən
Soyuqluğu silərək, bir ocaq çatmalıydı...

Bu yanğın işarəydi, dedi: dinlə, Vətəndaş!
Bütün millət ayılsın şəhidlərin yasında.
Bir tərəfdə azadlıq, bir yanda qanlı savaş –
Millətimin taleyi odla su arasında!...

Yadellilər çəkildi, gəldi ellilərimiz,
Heyif, halal qazanmır, qan damır parasından.
Həm qardaşdır, həm özgə, bağlıdır əllərimiz.
Donub mübarizəmiz odla su arasında...
 
Kim çəkdi cəzasını, cəza verən kim oldu?
Neçə ocaq qaraldı bir çörək qovğasında.
Dənizin sərvətiylə kimin cibləri doldu,
Kimlər qaldı yenə də odla su arasında?

BİLMƏM

Son nəğməm – taleyin son hədiyyəsi,
Dilimdə sevincdir, ağıdır, bilməm.
Bu yaşda qalxdığım sonuncu zirvə,
Ya da bir məhkumluq bağıdır, bilməm.

Hərdən havalanır, hərdən lal olur,
Hərdən acılaşır, hərdən bal olur,
Cavabı gəlməyən bir sual olur,
Niyə qurduğunu dağıdır, bilməm...

Payızda gəlsə də, yaz çiçəyimdir,
Əlimlə toxunmam, göz çiçəyimdir,
Ruhumdan boy atıb, öz çiçəyimdir,
Ya ömrün sonuncu ahıdır, bilməm!...

GÖRÜŞ GÜNÜ

Gözümə dolursan gün işığıyla
Səhərin saflığı – sənin nəfəsin.
Ömrümdə nə isə dəyişib tamam
Yaxşıdır, ya pisdir, sən eləmisən!

Sözümün karvanı düzülmüş yola
Nəyə əl atıram asandır, asan.
Gücümə güc qatır sənin varlığın
Fərqi yox, dünyanın harasındasan!

Saralan payızım bahara döndü,
Solan Gülüstanda solmaz çiçəksən.
Dünya nur içində üzür bu səhər
Bu gün görüşümə sən gələcəksən...

MUZEYLƏRİ SEVMİRƏM

Sevmirəm
bağlı otaqların ölü ruhunu,
		  cəhənnəm havasını.
Dünyaya meydan oxuyan sivilizasiyaların
		  çöküşünü,
			   dahiliyin yasını.
Ətim ürpəşir açılmış mumiyalardan.
Yumurtabaş fironların
		  tüklənməmiş cücəyə bənzəyişindən.
Çünki bilirəm sağlıqlarında nə törətdiklərini.
Yaxud ağ mərmərdə
		  mələyə bənzəyən fahişələri.
Dünya unutmamış onların əkdiyi şəri.
Amansızdır tarix pərdəsinin arxası
		  istər bağla, istər aç
Biz də bu oyunun qurbanıyıqsa
		  muzey tamaşasına nə ehtiyac?!

UZAQLIQ 

Bələdçim olubdu şirin bir arzu,
Çatdım, ya çatmadım, yollar – təsəlli.
Ardımca atılan o bir bardaq su
Dənizə dönərmiş bir gün, nə bilim.

İlk laylam baharın ildırım səsi,
Nəfəsim, həvəsim o çağdan gəlir.
Yenə də tapdığım işıq çeşməsi,
Yenə də son nəğməm o dağdan gəlir.

Tale yazmadıqca dərdə yox əlac,
Nə olsun, yaramı yüzü bağlamış.
Nə yaxşı, gədikdə bir tənha ağac
Qalın kölgəsində bir sirr saxlamış.

Bir yaylıq saxlamış, əl edib səslər,
Bir nəğmə saxlamış: payızda bahar,
İllərdir fikrində bir istək bəslər,
Ya əlacım olar, ya sonum olar.

Yəqin hər nəğmənin bir cavabı var,
Ağac da dil açır, o lal deyil ki!
Yenə qismətimə düşdü uzaqlar,
Görəsən, sonuncu xəyal deyil ki?!

2016

ŞAİR TOFİQ HÜSEYNƏ

Ucaldı Şirvandan ədalət səsin,
Dost sözü şirindir, yazmısan, ancaq.
Millət kimliyini bilir hər kəsin,
Bilir, yel qayadan nə aparacaq...

Bu yazıq kimdir ki! Sifarişçi var,
Sən də bu çirkaba bulaşma əbəs.
Könül bulandıran cızmaqaralar
Sənin bir ilhamlı misrana dəyməz...

... İki kasıb oğlan, qəlbi tərtəmiz,
Ancaq ümidlərin pərvaz çağıydı.
Onda da düzlükdü ilk istəyimiz,
Arzumuz vətənin azadlığıydı.

O uzaq illərin kədəri dərin,
Yükləndik min ilin qayğılarıyla.
Bakıya gəlmişdik kasıb kəndlərin
Şəhəri bəzəyən duyğularıyla.

Oyundan kənardı ana dilimiz,
Elə bil türk olmaq günahımızdı.
Onda da üsyandı dediklərimiz,
Cəsarət birinci silahımızdı.

Tutub dost yolunu dağları aşdın,
Baxmadın biz tərəf palçıqdı, qardı.
On doqquz yaşıma şeir yazmışdın, 
Sanki dünya dolu şöhrətim vardı.

Onda da bir yanda yurduna yanan,
Bir yanda Şimala yalmanmaq dərdi...
Ancaq biz kürsüyə yol tapan zaman
İclas salonları silkələnərdi...

Bunları qorxudur millətin səsi,
Örnək götürüblər hər qanmazlığı.
Bilmirlər haqq yoldan döndərməz bizi
Mələz sürüsünün anlamazlığı...

Sən bir halına bax yazıq millətin,
Dərə çaqqalından qorunmalısan.
Sözü duyanların işləri çətin,
Saray məddahından qorunmalısan...

Fürsəti düşmənə verən nakəslər
Hər günü dünyanın axırı bilər.
Sözünlə maskası yırtılan kəslər
Basıb gözlərini çıxara bilər.

Bu sözlər min kərə deyilib, Tofiq,
“Nurçu” zülmətindən qorunmalısan.
Haqqın tərəzisi əyilib, Tofiq,
Şərin sərvətindən qorunmalısan!...

Hətta dərmanından, həkimlərindən.
Tinbaşı kamera çəkimlərindən,
Dillərdə yalançı güc birliyindən
Təhlükə mənbəyi nazirliyindən.
SMS dilənən meyxanalardan,
Xalqa lay-lay deyən keyxanalardan,
Qanı qarışığın lobbilərindən,
Əzrayıla dönmək xobbilərindən,
Yenə Şaumyanın qohumlarından,
Cəllad 37 toxumlarından,
Mindiyin maşından, getdiyin yoldan.
Moskva xiffətli liberal soldan,
İxrac ideyalar qırğınlarından,
Məqsədli himayə yorğanlarından,
Cibdə narkotika yarğanlarından,
Başda zorakılıq orqanlarından,
Sonra mollaların ərəb ağzından,
Allaha duanın fars boğazından...
İnanc zəhərindən qorunmalısan,
Brend yəhərindən qorunmalısan.

Çalışdıq bir ömür, alnımızda tər,
İnanma, dünyanda qurd-quşlar bitir.
Nə ulduza hürən avara itlər,
Nə xaraba gəzən bayquşlar bitir...

NİYƏ DARIXIRAM

Niyə darıxıram səninçin, Bakı?
Beş-on gün qürbətdə qala bilmirəm.
Səndən uzaqlarda sözümə meydan,
Gözümə rahatlıq bula bilmirəm.

Mənim də qismətim Qobustandaymış,
Havası tozludur, çölləri quru.
Baxır qayaların boz sifətindən
Dərdli millətimin susqun qüruru.

Duruldur fikrimi tutqun göylərin,
Çəkir ayağımı sahil yolları,
Çəkir Qanlı göldə dost məzarına
Çəkir şəhidlərin qəbrinə sarı.

Üzümə xoş baxdın, ya heç baxmadın,
Sənə heyranlıqla baxıram, Bakı.
Üzü dənizədir bütün çayların
Mən də sənə sarı axıram, Bakı.

Adımı silməyə qələmlər hazır,
Tişə itilənir baş daşlarına.
Mən sənə, düşmənlə savaşaq, dedim
Sən çəkdin öz kürsü savaşlarına...

Quldur quyuların yarası dərin
Sordu sərvətimi neçənci qatdan.
Yaxamda daşlaşdı dəmir əllərin,
Sevgimi sınadın ayağın altda.

Yenə də gurlayır qəzəbli Xəzər,
Oxuyur üsyankar nəğmələrini.
Bütün zəhərini ona töksən də
Yenə sərvətiylə yemləyir səni.

Onu da almısan daş məngənəyə,
Bir gün şahə qalxıb səbrini aşar.
Ruhunu boğsan da neçə şairin
Adın şairlərin sözündə yaşar.

Hələ yarımçıqdır Abşeron dərsi,
Çoxdan çıxmadığım bürclərim qalır.
Bəlkə bir kimsəsiz gözləyir məni,
Bəlkə qaytarmağa borclarım qalır...
Niyə darıxıram səninçin, Bakı?

TƏNZİLƏYƏ MƏKTUB

Olsaydın yanımda sən
   		  bu eyvan boş qalmazdı.
Hava qaralan kimi
   		  qanım da qaralmazdı.
Onsuz da qurtarmır iş,
   		  bu qayğıdan keçərdik.
Allaha şükür deyib
   		  oturub çay içərdik.
Eyvana yarpaq yağır, –
   		  vaxtsız düşən yarpaqlar.
Deyir yalqız qalmağın
   		  saralıb-solmağı var.
Torpaqdı, bircə çimdik,
   		  ya da həsrət məktubu.
Ya da bir işarədir:
   		  hamının axırı bu!
Sən onları süpürüb
   		  təmizlərdin masanı,
Niyə sarılıq görək,
   		  niyə qaralsın qanın.
Ürəyim də bir yarpaq –
   		  qopacaqsa budaqdan,
Bu taleyi hər səhər
   		  niyə göstərsin eyvan?...

İLHAM PƏRİSİ

Bəlkə unutmusan – bir vaxt kim idin,
Mənim can yoldaşım, sevgilim idin.

Döyüşdə qılıncım, yürüşdə atım,
Uçuşdan doymayan polad qanadım.

İşdən yorulmayan, sözdən qaçmayan,
Məndən başqasına ürək açmayan.

Ömrün hər məqamda dadını bilən,
Ruhumun ən dərin qatını bilən.

Baharın çiçəyi, qışın qarıydın,
Dünyanın ən çılğın nəğməkarıydın...

Yatmış vicdanları silkələyən səs!
Soyuqluq nə vaxtdan baş qaldırdı bəs?

Axı biz bağlıyıq, əkiz uşaqtək
Mən sussam, sənin də sonundur demək...

QAYIDIB GƏLMİSƏN

Ay cavan şairim, cavan şairim,
Haqqın bükülməyən qoluydun bir vaxt.
Atdığın hər addım zirvəyə doğru;
Sevgi atəşiylə doluydun bir vaxt.

Nə yalan bilirdin, nə də əyrilik
Hər kəlmə dilindən çıxan ox idi.
Gözündə göylərin sonsuz uçuşu,
Dilində “yoruldum” sözü yox idi.

Bəs niyə qəfildən dayandın belə,
Sən də bir sürüyə qoşulub qaldın.
Sənə can deyənin gözü yollarda,
Sənsə yolsuzlara tuş olub qaldın.

Nə oldu savaşın, vuruşun sonu?
Qəlbində açılan yaralar dərin.
Qayıdıb gəlmisən sönmüş ocağa
Cansız tabutu tək sevgililərin.

ZƏNCİRBƏND

Dağım, daşım, vətənim
Yüz düşmanın əlində.

Günəşin yeni günü
Qızıl danın əlində.

Min illərin yaddaşı
Zərrə qanın əlində.

Mərd kişilər qırıldı
Şərəf-şanın əlində.

Neçə igid taleyi
Bir dastanın əlində.

Cənnət əfsanələri
Gülüstanın əlində.

Gör mən nələr çəkmişəm
Kor şeytanın əlindən.

SAAT SƏSİ

Gecə. Yazı masası. İşin şirin yerində
Qulağımda aydınca saat səsləndi birdən:
Tıq... tıq... tıq...
Aram-aram, israrla,
“Zamanın sona çatır,
Susmaq vaxtımdır artıq!”
Baxdım dörd tərəfimə,
Qolumda səssiz saat,
dinləmə əbəs yerə.
Susur əl telefonum,
küskündür yad ellərə.
Otaqda televizor,
dolab, çarpayı, çaydan.
Başım üstə çilçıraq,
Hansı saat yerinə
Vaxtı qayçılayacaq?
Tıq... tıq... tıq...
Bəlkə öz ürəyimdir,
deyir yığış, yola çıx...

MƏCLİS

Külək yarpaq selini kürüyür yollar boyu,
Çarəsiz insan seli axıb gedir qürbətə.
Axıb gedir bilinməz bir tale ümidinə,
Yad eldə əlac gəzir yurdundakı möhnətə.

Büllur bulaqlarımı sümürür yad çayları,
Təmiz dağ sularını calayır şor dənizə.
Sınır yad qapılarda milyon insan qüruru,
Fəryadları yetişmir nə yadlara, nə bizə.

Ancaq bir sürü aslan verib ağız-ağıza
“Bizim əməyimizlə cənnətə dönüb Vətən!”
Başda çəpgöz dirijor, önündə qulbeçələr,
Milli marş oxuyurlar sözlərini bilmədən.

Kişilər bala sərçə – ağzını açıb-yumur,
Sanki Vətən söyləsə tavan çökər başına.
Bu yamağı kim vurub şalvarımın dizinə,
Gör kimlə qoşulmuşuq millətin savaşına?

MƏNİ QINAMA

Hərdən aldanmışam, məni qınama,
Elə yanlışlıq var, içimdən gəlib.
Çəpər köhnələndə bağ-bağatıma
Ziyan qoyunumdan, keçimdən gəlib.

Yolumu bağladı əyri nəzərlər,
Bağ saldım, barını dərməkmi olur?
Uzaqda gəzirkən düşmənimizi
Qonşumun suçunu görməkmi olur?

Bu dərsim atadan-babadan gələn,
Ürəyim hər kəsə yanan ocaqdır.
Bilməzdim nə vaxtsa yaxşılıqlarım
Daş olub başıma qayıdacaqdır...

XƏYAL QIRIQLIĞI

Saraylar sevgisi – bitməz bir cəza,
Cəllad mələk olur düşsə çətinə.
Canavar mələyir quzu cildində
Əl açır millətin mərhəmətinə.

Solçusu, sağçısı eyni cür cahil,
Pislik yoğurdular yurda hədiyyə.
Beş-on öz cinsindən olan qoyunu
Yanında bəsləyir – “xalqımdır!” deyə...

Biri mollalara başmaq cütləyən,
Biri Avropanın çətirtutanı.
Ən böyük cəzası özündən gəlir
Xalqa keçmişini unutduranın.

Bir yalan uyudur dağ həsrətini,
Xəyalım dumana, ya sisə çəkdi.
Qeyrət silah alıb vuruş deyəndə
Şöhrət də boşboğaz məclisə çəkdi.

MƏN DEYƏN AZADLIQ

Niyə nəğməmizin hər xalında qəm,
Niyə bayramlara güvənəmmirəm
Hələ də dərdlidir dumanlı dağlar,
Hələ də yurdumun bir gözü ağlar!
Hər dilin ucunda bir ah yaşayır.
Hər üzdə bir azca günah yaşayır,
Bu boyda sərvətə, bu boyda vara,
Dünyanı dolaşan çal-çağırlara
Sevinə bilmirsə millət ürəkdən,
Zaman göz yaşımı silməyib hələ!
Düşmən Qarabağda at oynadırsa –
Mən deyən azadlıq gəlməyib hələ!

Səngər əvəzinə dəyirmi masa,
Dilsizlər məclisdə söz ağasısa,
Qəzetə, kitaba sığmırsa yalan,
Eyni gözdədirsə qaçanla qalan,
Milli Qəhrəmanım çörək peşində,
Oğru “milliləşir” öz vərdişində.
Eldən didərginsə yurduna yanan,
Evsizin könlünü yıxanlar zəngin,
Erməni qarnından çıxanlar zəngin,
Xalqın gözlərində bir bəyaz pərdə;
Dost kimdir, düşmən kim? – bilməyib hələ.
Ötən tarixlərdən dərs almadıqsa –
Mən deyən azadlıq gəlməyib hələ...

Düzə quyu qazan əyrilik azad,
Yenə din pərdəli gerilik azad,
Ruhumda ocaqlar qalamaq azad,
Qaçqının malını talamaq azad!
Eldən danışanlar elini bilməz,
Dildən danışanlar dilini bilməz.
Pul ilə qul olan gözəllər azad,
Dövlətdən çalınan özəllər azad.
Qitədən qitəyə qullar axırsa,
Daş dövrü can çəkir, ölməyib hələ,
Yadlara bağlısa savaş iznimiz –
Mən deyən azadlıq gəlməyib hələ...

İştah hücumunda – tarixin sonu,
Qısır sevgilərdə yüz nəsil donur.
Bir gündə kül olur əlinin izi,
Halal kişilərin son xatirəsi.
Qəbilə davası, qohum davası,
Adəmin davası, Nuhun davası...
Hələ təsəllimiz qılıncsa, oxsa,
Bakının yanında Təbrizim yoxsa,
Qovuşan qardaşlar Araz üstündə
Dərdini çörəktək bölməyib hələ,
Hələ də yurdumuz param-parçasa –
Mən deyən azadlıq gəlməyib hələ...

Azadlıq! Su kimi hər evə axan,
Azadlıq! Hamıya bir gözlə baxan,
Günəşlə oyanan, baharla gələn,
Lüğətdən əyrilik sözünü silən...
Əvvəl öz nəfsindən azad olasan,
Pərvaz balalara qanad olasan...
Sonra bu dünyanın hədələrindən,

Dəyişkən lidercik gədələrindən,
Sonra Obamadan, sonra Putindən
Böyük dövlətlərin söz sammitindən,
Qərbin qəzəbindən, Şərqin şərindən,
Dən gəzən siyasət cücələrindən,
Papanın qlobal siyasətindən
Hilala xaç taxmaq məharətindən...
Biryolluq qopasan bu gen dünyada!
Yoxsa... taleyimiz gülməyib hələ -
Hələ davam edir Səlib yürüşü,
Mən deyən azadlıq gəlməyib hələ...

SÖZÜN HARAYI

Yenə də sel altda qaldı bir ölkə,
Uçqundur, yanğındır yolları kəsən.
Şair, meşələrlə, dağlarla birgə
Sözün taleyini düşünməlisən.

Söz də savaş açıb haqqı qoruyar,
Bir bax, köksündəki qızıl qandımı?
Yerin hər qatından xəbərimiz var,
Sözün sirləri də işıqlandımı?

Onun da taleyi Allahdan gələn,
Bəzən sarsılsa da basılmadı, bil!
Yüz qansız adına tərif söyləyən
Sözün öz tərifi yetərli deyil...

Nə dağ səninkidir, nə yalqız ada,
Göylər də buraxmaz ənginliyinə.
Qalan söz olacaq sənə dünyada,
Sözündür sonuncu səngərin yenə.

Canlıdır, sındırma, qoy mərd yaşasın,
Ağzından çıxdımı elin malıdır.
Hər Kəlmə – dilimin Çanaqqalası –
Biz şəhid olsaq da, qorunmalıdır.

Hər şair dünyada bir söz həkimi,
Can verdiyi sözdən özü güc alar.
O bilir yurdunun düşməni kimi
Ana dilinin də satqınları var.

Ucaltdın ömrünü söz qanadında,
Adamı qaldıran, endirəndi söz.
Doğma bildiklərin salmasa yada
Səni şirin-şirin dindirəndi söz...

Açdı sirlərini sənə sonadək,
Kimsə yıxa bilməz söz böyüdəni.
Evində işıqdır, köksündə ürək,
Sən onu qoru ki, qorusun səni!...

XALQ ŞAİRİ MUSA YAQUBA 

1

Ağaclarla adamların
Kökü birdi, burda iş var.
Bu dağdağan ağacında
Bir az sənə bənzəyiş var.

Qayaları yarıb çıxır –
Yarı ağac, yarı daşdı.
Biz Vətənin qonağıyıq,
Bu, əbədi vətəndaşdı.

Qoruduğun bu ocaqla
Tarixləri aşan səssən.
Barmağına əski bağla
Elə sən də müqəddəssən!

2

Siz gələnə biz düzəldik,
Dedim, Musa, süz, düzəldik!
Yaxşı oldu tez düzəldik
Sizə ümid edəmməzdik.

Çay da axır zaman kimi,
Yaş da çökür duman kimi.
Bu yamacda çoban kimi
Qoyun-quzu güdəmməzdik!

Payız yeli qəm dağıdır,
Ömrün saralan çağıdır...
Bura şair ocağıdır,
Burdan ayıq gedəmməzdik!

3

Tez-tez zəngləşirik. Bu gün harda olduğunu soruşdum.
“Kəndə gəlmişəm, Buynuzdayam!” – dedi. 

Paxıllığım tutdu...

Yenə də ruh kimi uçub getmisən,
Sonu qayıtmaqsa, yaxşı yol sənə!
Adam çoxluğundan qaçıb getmisən
Adamlıq çox olan məmləkətinə...

Kim oldu yenə də xətrinə dəyən,
Hansı yel qayandan çınqıl qopardı?
Ya vaxtsız boş qoyub ev-eşiyini
Məzara gedənin dərdi apardı?

Vətəndən qismətin o kiçik yuva
Zirvəyə üz tutub, ayrıldı kənddən.
Təməli sevgisə evlərimizin
Fərqi yox, çöpdəndir, ya qranitdən...

Orda gəncliyinin min xatirəsi,
Çiçəyə, yarpağa dönən anların.
Şeirindən boylanıb səni gözləyən
O ağac, o qaya qəhrəmanların.

Yenə iki bacı verər baş-başa,
Axar gözlərindən yaş çiçək-çiçək.
İşıq sevincindən pəncərələrin
Qaralan gözləri günəşlənəcək...

Yanır qara daşı, yanır ağ daşı,
Götür, ya götürmə, bitməz həsrəti.
Bir yaşıl yorğanla min qaya örtər,
Çox şükür şeirinin yaz bərəkəti.

Zindandan betərdi kimsəsiz evlər,
Boşalsa, bir yığın ağacmış, daşmış.
Həsrətdən soluxur divarın rəngi,
Baxımsız həyət də balacalaşmış...

Zirvənin hər biri – dost xatirəsi,
Başında tələsən qışın sərtliyi.
Sözünü ağaca, quşa deyərsən,
Qayıdar suların həmsöhbətliyi...

Dağdağan yenə də göz almağında,
Qutsal əmanətdir – bitmiş qayada.
Bu taydan o taya dəmir körpüdən
Hörümçək yol verməz qarışqaya da...

Tələsdin, yenə də dindirən olsun
Çölün çiçəyini, dağın qarını,
Kəndin ürəyinə toxtaqlıq gəlsin
Sapsağlam görəndə nəğməkarını...

Ey müdrik əkinçi! Get, dincəl bir az,
Səpdiyin toxumlar çiçək-çiçəkdir.
Buynuzda bir nəğmən yorulub sussa,
Yüz kənddən yüz nəğmən dillənəcəkdir!

4

Deyək ki, sən getdin Buynuz kəndinə,
Gördün ki, dağ-daşı öz yerindədir.
Keçən yay, sevinib gələn dostlara
Yarıda qırılan söz yerindədir...

Ağaclar yenidən çiçək altında,
Çör-çöp yuvasında vəfalı quşlar
Yarımçıq qoyduğun neçə nəğməni
Evin yaddaşına toxuyurmuşlar.

Təbiət nizamlı, biz nizam pozan,
Kötüyün yüz pöhrə mükafatı var.
Bizim qanadımız qırılan yerdə
İldırım uçuşu, yel qanadı var.

... Deyək ki, sən gedib Buynuz kəndində,
Soyuyan ocağa qısılacaqsan.
Gecələr gözünlə Ay işığından
Sözünlə İlhamdan asılacaqsan.

Kəndə soraq düşdü, canlandı həyət,
Bəs Bakıda qalan dostlar neyləsin?
Seyrələn məclislər, kəsilən zənglər,
Ləzzəti azalan tostlar neyləsin...

Lap elə ucaldın Ay səhrasına,
Elə bilirsən ki, Yer əl çəkəcək?
Düz ol, müqəddəs ol, peyğəmbər kimi
Qeybət yorulacaq, Şər əl çəkəcək?

Sənin getməyinlə işlər düzəlməz,
Özünü qurtardın, millət ki qalır.
Bakı civarında, bağlar başında
İşgəzən bazarı, zillət ki qalır...

Bizim əlimizin düz olmasıyla
Yetimin saçları tumarlanırmı?
Mən də çıxıb gedim Hamarkəndimə
Millətin yolları hamarlanırmı?

Həminki Buynuzdur, ulduz deyil ki,
Hər fəsli gözəldir – qarşılayacaq!
Bakıdan qaçmağa nə var, əzizim,
Bəs onun dərdindən hayana qaçaq?

Bəs bu toranlığın sonu nə olsun,
Onu kim çıxarsın gün işığına?
Bu farsın, ərəbin Allah adına
İşğal niyyətini Din işığına?...

Bu qədər qaraçı, araçı gəlir,
Yetərmi? Lap daş da qoy ruzi olsun...
Gərək düyünlənsin fəhlə yumruğu
Gərək başkəndin də buynuzu olsun!

Alsın kəlləsinə matadorları,
Buğa bürcündənəm, ey dırnağım, kəs!
Beş-üç saniyəlik bel tamarzısı
Görsün ki bu millət minik götürməz!

Dünya silkələnsin addımımızdan,
Dostlar dikəlsinlər yenə nər kimi.
Bir səhər güzgüdə hamı görsün ki,
Başı silahlanıb İsgəndər kimi...

Gör nə gözəllikdir Buynuz meşəsi,
Kim sındıra bilər onun barını?
Eybi yox, qoy bəzi oliqarxların
Qızıla tutsunlar buynuzlarını...

Sənin hər nəğməndə əsgər qeyrəti,
Bir ordu qurmusan ömrün uzunu...
Buynuzsuz yaşamaq istəyən millət
Silaha çevirsin Söz Buynuzunu!

5

Sənin Bakıda da izin ayrıdır,
Avazın ayrıdır, sözün ayrıdır,
Xordan gileyləndin, xora pis dedin,
Səs səsdə gizlənir, sən solist idin!

Bilmir nə biçəcək, bilmir nə əkir
Hər iclas öncəsi söz dilənənlər.
Millətin önündə xəcalət çəkir
Səsi düymələrdə düyünlənənlər!

Məclisə dağların buludundan su,
Ürək tonqalından çınqı vermişdin.
Diplomat susquya söz zəlzələsi,
Soyuq siyasətə yanğı vermişdin.

Şükür Canalımız, Haçaryurdumuz,
Şükür üz tutası dağlarımız var.
Millət arasında rahatlığımız,
Çöllərə söz demək haqlarımız var.

Gedirik, qəlbimiz incəlir bir az,
Gedirik, canımız dincəlir bir az...
Xoru bəyənmədin, canın sağ olsun,
Bir şimşək oxutmaq imkanın varmı?
Bəlkə mən də gəlim, verək səs-səsə,
Görək göy dilini duyan olarmı?

Bəlkə kabinetlər rahatlığını
Buynuza keçirək günün birində.
Bəlkə nazirləri dil öyrənməyə
Buynuza köçürək günün birində!

Meşə nazirliyi köçsün meşəyə,
Kötük qəbiristanı ağlamaq istər.
Şorlaşan torpaqlar yer məmurunu
Bir gün su təşnəsi saxlamaq istər...

Görsünlər üstündə isti əl olan
Torpaq yetirməkdən yorulmayacaq.
Şair öz elindən perikmədikcə
Nəğməsi heç zaman qırılmayacaq!...

6

Bir məclisdə gördüm səni,
Heç özünə bənzəmirdin.
Söhbətinlə, gülüşünlə
Dörd çevrəni bəzəmirdin.
Sonra gedib vərəqlədim kitabını,
Neçə dəfə göz yaşımı boğa-boğa.
Dodağında millətimin dərdi idi –
“Burax məni, çıxıb gedim azadlığa!”

Min illərin dərdi idi –
Musa Yaqub ağzı ilə qışqırırdı.
Min dahinin həsrətiydi
Bir ustadın sinəsindən fışqırırdı...
... Yüzillərlə
Azadlığın yollarına
İntizarla baxan da biz,
Yüzillərlə öz nəfsində
Azadlığı boğan da biz!
Babaların kor iştahı boynumuzun qılıncıdır,
Ötənlərin hər yanlışı başımızın qaxıncıdır!

Silkələndim bu acıdan, qüssələrdən,
“... Burax məni çıxıb gedim bu şəhərdən!
Çıxıb gedim öz dağıma, öz obama.
Övladları perik düşən xarabama!
O yaylaqlar beşiyində tərk eləyib dincliyimi
Bu kəpənək boyasına qurban verdim gəncliyimi.
Heç bilmədim nədir yalan, nədir riya.
Şeirim mənə həm Cəbhəydi, həm Partiya!”

Silahları susduracaq söz söylədin,
Vicdan səsi! Nə söylədin, düz söylədin...
Qurdun, quşun qisməti də yasaq bizə...
Həm hakimik, həm müttəhim... Yazıq bizə!
Burda yollar ayrılmalı! Düzə, dağa,
Onun yolu – köləliyə! Mənim yolum – azadlığa!

Allah necə tanış arzu, saf istəkdi,
Bu bir misra min ürəyi suya çəkdi.
Yatanlara xatırlatdı, bu zəhəri içmək olmaz,
İgid olan başdan keçər,

Azadlıqdan keçmək olmaz!
Tarixlərin utancından
Qəlbinə qəm yığa-yığa
Çıxıb getdin azadlığa!

Çıxıb getdin!...
Ucaldığın Baba dağda,
Azadlığı buldunmu de!
Şər düyünü açılmırsa,
Zülm əlindən qaçılmırsa
Orda xoşbəxt oldunmu, de!

Günəşimə pərdə çəkən kölgələrdən
				    çıxıb gedək.
Bu arxacı söküb gedək, bu xəlbirdən axıb gedək,
Ancaq yenə yer üzünün havası bir;
Hara getsən səninlədir!
Lap Şahdağın beli olsun –
Azaddırmı dağ kəlləri?
Okeanın o tayında
Azaddırmı Azadlığın heykəlləri?
Azadlığı gəzənlər çox,
Azadlığın eşqi ilə vətəndən əl üzənlər çox!
Bu istəklə sığındılar neçə yada,
Gedib azad oldularmı Avropada?
Özünə gün ağlamaqla, Haqqa qapı açıldımı?
Ehtiyacdan qaçanların, yoluna nur saçıldımı?
Ayaq altda yad torpaqsa, hər bayramın sevinci – Qəm.
Mən Gəncəsiz, Qarabağsız azadlığı istəmirəm!
Belə möhnət olan yerdə nə azadlıq?
Mühacirət olan yerdə nə azadlıq?
Azadlıqda gərək Laçın, Şuşa olsun!

Orda Bakı, Təbriz ilə qoşa olsun!...
Azad olaq bu görünməz zindanlardan,
Tarixlərə qan uddurmuş ehkamlardan.
Yad dillərdən, yad səslərdən
Əsarətdən miras qalan
O bölücü qəfəslərdən.

7

Ey vəfada bir qardaşım.
Ruhundakı qutsallıqla pir qardaşım!
Ucalmısan dilindəki həqiqətlə,
ruhundakı qətiyyətlə.
Məğrur səsin minilləri aşacaqdır bu niyyətlə!
Tarixlərin ağrısından qopan şeirin
Yatanların vicdanını qamçılayır.
Min illərin buz dağları ərimədə
Sözümüzdən göz yaşıtək damcılayır.
Zaman keçdi, indi tarix bizə bağlı,
Dirilən ruh, qalxan bayraq səninlədir!
Azadlığın söz heykəli sənsən elə,
Hara getsən yenə də haqq səninlədir!

Mart

2017

ÖLÜMƏ YAXINLAŞMAQ

Bir az daha uzağa, bir az daha təkliyə,
Bir az daha ölümə yaxınlaşmaq gərəkdir.
Bir ömür yol gəlmişəm zirvəyə yetişməyə,
Son nəfəslə olsa da, onu aşmaq gərəkdir.

Axırıncı nəğməmin ilk nəğmədən fərqi yox,
Bir sirrim açıldısa, min sirrim bağlı qaldı.
Məni söz qısqancları uçuruma çəkəndə
Sözüm özümdən qabaq zirvələrə ucaldı.

Tanınmaqdan yoruldum, unudulmaq istərəm,
Çəkilim bu səhnədən kimsəyə dərd olmadan.
Boş əl ilə gəlmişdim, vidalaşım boş əllə,
Çatdığım ocaqlardan bir çınqı da almadan.

Çox tələsmə ürəyim, enməliyəm bir azdan.
Yorğun qartallar kimi qanadım yığılacaq.
Saralmış yarpaqların nə işi budaqlarda?
Yaz gəlincə yerində yenisi doğulacaq...

Ruhum görünməz şardı – min tellə yerə bağlı,
Aralanmaz bədəndən qopsa da dəli külək.
Ancaq xain əlləri qayçılasa ipləri
Qəfəsdən çıxmış kimi göylərə yüksələcək.

Bir az daha dərinə, ata-ana eşqinə,
Bir az daha Tanrıya yaxınlaşmaq gərəkdir.
Mən onun varlığına bir ömür şükür dedim,
İndi də şərəfinə nəğmə qoşmaq gərəkdir...

Yanvar

ELƏ GÖZƏL QAR YAĞIR

Elə gözəl qar yağır – qış da yadımdan çıxır,
Bu bəyaz burulğanda yaş da yadımdan çıxır...
Ələnir lopa-lopa, ağır, yorğanparası,
Göydən milyon göz yağır, – görünməzdir qarası.

Ağappaq paraşütlər – buludun desantları,
Çapır göydən yerəcən Tanrının ağ atları.
Qonmağa yer axtarır körpəcə Qu quşları,
Toxunur ağ xalıya ulduzlu naxışları.
Milyon əriş çəkilir göy üzündən yerəcən,
Bu bəyaz parçasını hamıyla bölənəcən.

Yüz qayçı itilənsin bu ağ ipləri kəsməz,
Əlim ağ vərəqləri çevirməyə tələsməz...

Üyüdür gecə-gündüz səssiz qar dəyirmanı,
Soyuq yorğan altında isinir yerin canı.
Bu ilahi təmizlik xatırladır nələri? –
Anamın gözlərində yuva qurmuş kədəri.
Əridib üfüqləri alovlu nəfəsiylə
Ağ çiçəkli bağlardan boy göstərən səhəri.

Ağ simlərdə çalınır ən qəmli mahnılarım,
Qədərlə barışığım, kül olmuş arzularım.
Niyə donub qalmışam, nəyə qarışıb başım? –
Qoy gedib səs-səmirsiz bu ağlığa qarışım...

AYRI ADAM

Ayrı dünyaların ayrı adamı,
Bu acı taleyi hansı əl yazıb?
Adam saydıqların daşa dönürsə
Sənin buralarda nə itin azıb...

Hamı atıb gedir bu dağılmışı,
Qalan da sızlayır, qanadı qırıq.
Daha buludlardan yağır göz yaşı
Daha nəğmələrin sonu – hıçqırıq.

Çoxdan əyilibdir mizan-tərəzi,
Oğrular başdadır, doğru ayaqda.
Saxtadır “qanunam” deyənin səsi,
Millət kəlməsinə sinməsi saxta...

Elinə yananın ürəyi üzgün,
Bir də üfləsələr söndürəcəklər.
Ruhsuzlar hiyləylə diri ruhları
Seçib o dünyaya göndərəcəklər!

ÜSTƏLƏYƏR

Çox da ki ömrünü xeyrə caladın,
Namərd dünyasında şər üstələyər.
Qarlı zirvələrdə donsa qanadın
Yaşın günahı yox, qar üstələyər.

Partladı hikkədən su boruları.
Bütün qanunları sel üstələyər.
Ömründə dilinə yalan gəlməyən
Elin seçdiyini fel üstələyər.

Gözünü bağlasan yaxşılıqlara
Dolaşıq fikrini dərd üstələyər.
Ancaq fürsət verməz nahaqqa Allah
Namərd qoşun çəksə, mərd üstələyər...

BİR TARİXÇİ ALİMƏ

Bu günün yolları da qoşular keçmişlərə,
Hər dövrün öz havası, hər çağın öz səsi var.
Mən tarix yaddaşını söz-söz dirildən zaman,
Sən tarix yaddaşını yıxırdın divar-divar...

Hələ unudulmamış sonsuz insan dənizi,
Sizlər də ki seyrçi, bir kənarda durursan.
Kimin fitvası ilə kiçildib əslimizi
O tufanın adına yalanlar uydurursan?

Səninçün Allah olan bütün bütlər yıxıldı,
O məndim hər sözümlə titrətdim meydanları.
İnqilab savaşçısı didərgindir yurdunda,
Satqınların döşündə istiqlal nişanları.

Meydanı unutdunuz, xalqın cəfasını da,
O savaşlar, itkilər yoxa çıxdı, sirr oldu.
Aşağıda duranlar keçdi yuxarı başa,
Meydan qəhrəmanları çörəyə əsir oldu.

Hər şeyi unutdunuz... Bəs deyilən sözümüz,
Bəs qəzetlər? Hər sayı ömrümün işığıydı.
Bəs yazdığım kitablar? – “Masaüstü” deyirdin,
Həm də ölkə boyunca qızların cehiziydi.

Bunları söyləməyim heç xoş deyil özümə,
Kəsib atma olanı! Nə cərrah, nə həkimsən,
Sən tarix sərhədini icazəsiz keçəndə
Xalq yapışar yaxandan, deyər, bala, sən kimsən?!

ÇİNGİZ ƏLİOĞLUYA

Üslub zarafatı

Eşik keşikçisi qara kişmiş kişinin nə işi
		  şikara şəklənən şirlərin şənliyində.
Yaşamaq şirsiz və şikarsız da şirindir –
		  şayət şaşırıb şimala daşınım,
Ya da aşıqlaşım
		  aşıb-daşım
		  şaqraq çeşmə başında!
Şirlər guşəsinin şakəri –
		  şər-şəbədə...
Nabədə qoşulasan
Şura şeypurlarının
		  başlar bişirən yarışlarına.
Ya baş meşəbəyinin
		  şəxsi guşəsində
		  şişinə-şupuna düzüləsən manqalın,
Ya bişəsən yaşlı aşbazın aşında,
Ya asılasan bir şikarçının aşılanmış qayışından
Ya da qanadın qırılsın
		  bir brend uşağının daşından...
Qoş, qoş, qara pişik,
Şu siçan deşiyində
		  əşyaya ilişibsə qismətin
		  düşün, nə işin
		  bu şişman bayquşların
		  evində, eşiyində
		  şər şişirdən beşiyində?



127

Yaşa-yaşa, qara kişmiş kişi,
		  komanın nə fərqi şah sarayından?
Bura Ulus deyil,
		  bura Şahlıqdır.
Qara pişik şəninə sataşsa, çaşma.
		  bu, şadlıqdır.
Aşma aşırımdan şəhərə sarı,
		  nəyin var bu şüşə şəbəkələrdə,
		  dam-daş arasında qardaşmı qalar?
Gəlmişi, keçmişi, gərdişi düşün
Şairin şikarı şöhrətdi, şandı,
Şirlərin şenliyi Şirxanlara aşiyandır.
Şairlər şeir şəmşiriylə şir ovlayandı.

Şübhələr peşində yumaqlansa iz
Yollarda pişiklər yatmışdır, şəksiz.
Şərdən şirə tutsa şairlərimiz.
Şimalın şərabı çatmışdır, şəksiz.
 
Şeir keşikçisi qara kişinin,
Bu şirin torpağın dastanı uzun.
Şeir məşəlləri gur yansa, haşa,
Yolu işıqlaşar yüz uğursuzun.

30 noyabr

ÖMÜR DEDİYİN

Qoşa addımlayır sevinclə kədər,
Birisi bal dadır, birisi zəhər.
Uzanır layladan ağıya qədər –
Mələkdir, şeytandır ömür dediyin.

Nə zaman başlandı, nə zaman bitdi? –
Barmaqdan sürüşüb ovcumda itdi,
Ondan yorulmadıq, yorulub getdi,
Çox ucuz satandır ömür dediyin.

Sığala yatmayan, naz götürməyən,
Yüz əkib-becərsə bəhrin dərməyən,
Qayğı çəkə-çəkə qayğı görməyən,
Anandı, atandı ömür dediyin.

ON GÜNDÜR

On günlük çəkildim sənin yolundan
Onsuz da peşəmiz – yalquzaq işi.
Sənsiz dağılacaq dünyam, deyirdim
On günlük sınandı qorxmaq vərdişim.

On gündür dincəlir telefonlarım,
Şəbəkə dışıdır getdiyim ölkə.
Bəlkə də bir ayrı planetdəyəm,
Yerin orbitindən çıxmışam, bəlkə.

ZƏLİMXAN YAQUBA

Dəfninə qatıla bilmədim –
Bakıda olmamışdım.
Abidənin açılışına gələ bilmədim –
Bakıda olmamışdım.
İlində iştirak etmədim –
Bakıda olmamışdım.
Həsrət qaldım son sözünə,
Simlərə söylədiyin son avaza,
Ümid qaldı
Bakıda olmamağımıza...

Yol gedir qarda itir,
Dost-tanış darda itir.
Ölənləri yer alır,
Dirilər harda itir?

İSTANBUL OVQATI

Göysu yamaclarından
Boğaza boylanan bir ev...
Uçurum üstündə
  	 əlçatmaz qalaça
  	 ürəyini ovundurur
  	 küsəndə bu dünyadan.
Dərdinə-qəzəbinə
  	 pərdə tutur hər zaman
Önündə yaşıl vadi,
  	 cənnətin bir guşəsi,
Bir də qocaman Çinar;
Hər yarpağı bir əldi -
Uzanan dost pəncəsi...
Pəncərələr Günəşə
  	 və göyə açıq,
Önümü kəsən yox,
Akvarium kimi şüşə divarlar –
	 ancaq o üzdən baxan yox
Ayın və ulduzların dışında.
Bu yuvaya qısılıb
  	 zövq alıram İstanbulun
  	 qarından, yağışından,
Bakıdan yorulanda,
  	 pisliklərdən nəfəsim daralanda
Bura bir sığınacaq.
Kağızla üz-üzə, tək
   	 bir ölüm məşqi,

Dünya sənsiz, sən dünyasız,
Çətin deyil öyrəşmək.
Təzəcə göyərən söyüdlərin
  	 yaşıl budaqları arasında
Ağaran aypara, sızra... Göy su
   	 aşağıda boğaz,
Boğazım Əzrayılın əlinə keçməmiş
   	 dincəlim bir az.

İSTANBULDAN BİR QOŞMA SİLSİLƏSİ

1. Bir azdan

Dağ başını ağ dumanlar bürüdü,
Ağ qarı da əlçimlənər bir azdan.
Yaylalardan xatirələr yürüdü,
Neçə gözə qəm çilənər bir azdan.

Mini keçib, minbiri də keçəsi,
Sonu bəlli, gələn bir gün köçəsi,
Bu bulaqdan bir də kimlər içəsi,
Gözlərdə yaş gilələnər bir azdan.

Soyuq düşdü, ağla örtdü qaranı,
Vaxtı çatdı, illər kəsdi aranı.
Bir söz ilə sağaltsa da yaranı,
Bir söz üstə könlün mələr bir azdan.

İllər kimi uzun sürər ayların,
Oxun sınar, kiriş atar yayların,
Buz altında səsi batar çayların
Cığır itər, yol çimlənər bir azdan.

Bir də gördün ayrılmısan sıradan,
Bir də gördün min il keçib aradan.
Üz-üzəyik bir mən, bir də Yaradan
Mən susaram, ruhum dinər bir azdan...

17 iyul

2. Yaşamaq üstə

Ayrıcı hardan keçir işıq ilə zülmətin,
Ağ qaradan doğulur, qara enir ağ üstə.
Ocaq külün altında qoruyur nəfəsini,
Kül ölüm kəfənini biçsə də ocaq üstə...

Ceviz, quş dimdiyindən düşəndə, ağac olur,
Ayaqdan qalxan çiçək başımızda tac olur,
Kökündən qopmayana gövdəsi əlac olur,
Neçə pöhrə çalışır boy atıb qalxmaq üstə.

Toxumu qabıq saxlar torpaqla savaşında,
Sonra cücərib qalxar köhnə qabıq başında,
Qar torpağın yorğanı, qayğısı var qışın da
Tağ meyvədən göyərir, meyvə bitir tağ üstə.

Biçin əkindən doğur, əkin başlar biçindən,
Heç varlığın kölgəsi, varlıq yatır heçində,
Günəş atoma bənzər, atom Günəş gücündə
İnsan da dağa dönür, dağ qoyanda dağ üstə...

Kədər sevinc cildində, sevinc bəslər ahını,
Qılınc qınını kəsməz, qın saxlar silahını,
Allahın yaşatdığı yaşadar Allahını
Ölmək üçün dirilir, ölür yaşamaq üstə...

17 iyul

3. Məni axtarmayın

Məni axtarmayın beş-on günlüyə,
Gedib kənd-kəsəyi dolaşıb gəlim.
Açılsın yolların yaddaş yumağı
Çöllərin şehinə bulaşıb gəlim.

Bəlkə bundan belə məqam düşməyə,
Bəlkə taleyimiz heç görüşməyə...
Yenə Savalanla söhbətləşməyə
Yoxuşlar dırmanım, yal aşıb gəlim.

Adlayıb yağışdan, keçim dumandan,
Ruhum soraq tutsun neçə zamandan.
Min ilin atəşi yananda qanda
Acı taleyimlə dalaşıb gəlim.

Yenə kəhər atım ümidə qoşa,
Yenə yamac enib, qaya dırmaşam.
Köhnə yurd yerində verib baş-başa
Yüz-yüz xatirəylə ağlaşıb gəlim.

Həyat verən köçüb, dayanıb həyat,
Bağlı saxlanmaqdan soluxubdu at,
Baxımsız çəngəllik olub bağ-bağat,
Atamın yerinə çalışıb gəlim.

Görüm Şah babamız gənclik çağında,
Darıxıb, ayrılıb şah otağından...
O olsun şir-pələng axtarmağında
Mən də Boz Qurdumla ulaşıb gəlim.

17 iyul



136

4. Qalar

Bir gün torpaq qaçsa ayağım altdan
Dağlarda bir qaya qardaşım qalar.
Adamlar mövsümlə gəlib gedəcək,
Göyərər ot kimi – yaddaşım qalar.

Mərdləri namərdə calasa zaman
Düşmən meydan açsa iştahında qan,
Olumla, ölümlə gəlsə imtahan
Ya məzarım qalar, ya başım qalar.

Keçmişəm min ilin söz sınağından,
Şükür pay almadım el qınağından.
Ürəyim qopanda öz budağından
Mən getsəm Şirvanlı Adaşım qalar...

Bu zaman bizimlə bitəsi deyil,
Bu yollar mənzilə yetəsi deyil,
Düşmənlər yox olub itəsi deyil;
Bəd niyyət qaldıqca savaşım qalar...

Gedir ağlayan da, gedir gülən də.
Kim cavab alacaq sirri biləndən?
Məzarlar başında daşlar öləndə
Yurdun sarayında bir daşım qalar...

17 iyul

5. Son yolum

Göz açıb-yumunca ötüb keçdi yaz,
İldırım həyatı bir anlığadır.
Sevilmək, atılmaq bahar rüzgarı –
Onun da qınağı cavanlığadır.

Bir əli böyüdür, bir əli kəsir,
Ruhu azadsa da, iştahı – əsir,
İnsan keçmişini torpaqda gəzir,
Bilmir sabahı da viranlıqdadır.

Yaşamaq nağılı – tale oyunu,
İlki doğuldusa gələcək sonu.
Mən işıq söylədim ömrüm uzunu
Yenə də qazancım qaranlığadır...

6. Yalana dözmə

Döyüküb qalmazdıq bu aralıqda
Hər kəs oynasaydı öz oyununu.
Düzlər də meydanda əyrilər qədər
Göstərə bilsəydi düz oyununu.

Bir əldə şeşdirsə, bir əldə beşdi –
Nə qumar dayandı, nə üskük keçdi.
Əli əyrilərin əlləri – işdi,
Gözəllər süsləyər göz oyununu.

Kökü dərindədir sözsüz nifrətin,
Milyonla manatın sevdası çətin.
Günahı nə oldu bu məmləkətin,
Oynayır taleyin pis oyununu?

Haqq deyən yolunu döndərir haqdan,
Sonra gileylənir qədərdən, baxtdan.
Sözü anlamayan endirib taxtdan,
Bazara çıxarır söz oyununu.

Ey qələm qardaşım! Əlimdə əsmə,
Şərə son yazmadan, sona tələsmə!
Büdrəsəm bir kəlmə yalana dözmə,
Bu kağız üstündə kəs oyununu.

7. Dünya bir qonaq evi

Dünya bir qonaq evi
Gəldin, qaldın, var da get!
Son səfərə yol açıq,
Tufanda get, qarda get!

Nə tez, nə gec, anında,
Çıx yola zamanında...
Ya dəvə karvanında,
Ya dəmir qatarda get!

Ayrılıq yenə ayıq,
Açmış sənlik bir oyuq,
Nə isti var, nə soyuq
Qışda get, baharda get!

Olsa da min niyyətin,
Cənnətdən qopmaq çətin.
Bitdi ki ezamiyyətin
Dön, gəldiyin yurda get!

8. Boğur məni

Axşama qurtarmır sabahın işi,
Yuxuya əyilən gün boğur məni.
Qulağı dolduran səslər qısılır,
Ruhumla dil tapan ün boğur məni.

Hələ boynumdaykən qisasım, öcüm,
Sonuncu səfərə tələsir köçüm.
Xırda xərclərimə yetsə də gücüm, 
Borcuma yazılan min boğur məni.

Dünyanın sirləri aləmə carkən
Haqqa aparan yol soyuq məzarkən,
Hesabat verməyə Allahım varkən,
Şəriət uyduran Din boğur məni.

Türkəm, qanadlarım dünyaya açıq,
Min ildir nur ruhum zülmətdən qaçır,
Quyruqda erməni rusa əl açır,
Uyğurda uğursuz Çin boğur məni.

Xalqların başında yüz dəlixana
Yenə sitəm edir insan insana,
Qürbətdə ölürəm Vətəndən yana,
Vətəndə kükrəyən kin boğur məni.

9. Getdim

Qəlbini qırmışam özüm bilmədən,
Özümdən inciyib, rədd olub getdim.
Nə oldu könlümdə bəs dəyişilən? – 
Sənə daha artıq bənd olub getdim.

Səni çağırmaqdan dilim qabardı,
Aldığım hər nəfəs qəmdi, qubardı,
Bir sonsuz, ayrılmaz dünyamız vardı
Böldüm, Çin sədditək sədd olub getdim. 

Don vurub, açmalı bağça-bağım yox.
Cəhətlər qarışıb, solum, sağım yox,
Dünyada heç kimdən umacağım yox,
Özüm də özümə dərd olub getdim...

10. Yenidən

Şair qardaş, nə ağlayıb-sızlarsan? 
Ucalacaq haqqın səsi təzədən.
Qayıdacaq köpüklənən sellərlə
Bu dağların yaz həvəsi təzədən...

Quru çöllər min rəng alar güllərdən,
Solan dünyam dastan olar dillərdə
İgidləri qaytarar yad ellərdən,
Anaların zümzüməsi təzədən.

Zamanlara hökm eləyər bir ərklə,
Ölümlərə göz qırpmayan ürəklə,
Savalanda al bayraqlı Babəklə
Koroğlunun min dəlisi təzədən...

Tanrı eşqi mavi göydən dərilib,
Sazın simi el yoludur, gərilib,
Qılıncla bir mizrab sənə verilib,
Cəngə səslər Cəngi bizi təzədən!

Qopar ruhum bu qıfıllı qəfəsdən
Dolar sinəm bir ilahi nəfəslə,
Günçıxandan Günbatana həvəslə,
Dalğalanar Türk dənizi təzədən.

11. Havasıydın

Mən sənin ruhunu duyuram, babam,
Sən durğun havada yel havasıydın.
Düzlərdən keçəndə ox olub süzən.
Dağlardan aşanda sel havasıydın...

Ayla mürgüləyən, Günəşlə çapan,
Dincliyi savaşın əlindən qapan,
Ruhunu ozanlar dilində tapan, 
Mizrab toxunanda tel havasıydın.

Yolunda tarixin bitməz sitəmi,
Ancaq ayaqların yoruldum demir,
Ətəkdə inləyən neylərin bəmi,
Təpədə ucalan zil havasıydın.

Yoxsa da bu sonsuz dərdin əlacı – 
Yenə də ürəyin dünyaya açıq,
Tale mürgüsünə uysan da ancaq
Savaş meydanında el havasıydın!

17 iyul



142

12. İstanbul minarələri

Ucları itilənmiş ağappaq karandaşlar
Mavi göy lövhəsində yazacaq tövbəmizi. 
Sözünüz keçərsizdir! – gəlsə dərgahın hökmü
Çəkib dar ağacına bir gün asacaq bizi!

Milyon ruh asılacaq tək ipindən əcəlin,
Şəhərin üzərində günahı bilinmədən.
Qalacaq sonsuzadək göyə yazılan yazı,
Bir vergülü tərpənib, bir sözü silinmədən.

Ərzi duman bürüsə örtülməz minarələr,
Qaranlığı yüz yerdən deşər bu sönməz şamlar.
İnsanlıq anlayar ki, solğundur, mənasızdır
Bu şamlarla yarışa sevinən ehtişamlar...

Milyon əl imdad umub açılsa hər gün göyə, 
Ney kimi sızıldayar, qəm axar hər gözündən.
Bu dünyanın sahibi mənəm, mənəm deyənin
Sərvət qalası çökər bir əzan nəfəsindən!

Səslənir səhər-axşam şəhərin başı üstə
İnsan qalxar bu səsə, dikələr alnında tər...
Allahın hökmü ilə bir gün göy yerə ensə
Dirək olar, şəhəri qoruyar minarələr!

23 iyul

2018

YENİ İL

Bir il də hökmünü bitirib gedir,
Yeni oyun gəlir Yer səhnəsinə.
Mən sənə “xoş gəldin!” deməli idim
Heyif ki, gəlişin xoş deyil mənə!...

Qocalıq kəlməsi bitib dilində,
Təsəllin hanı bəs, uysun ürəyim.
Füzuli ruhumuz yağı əlində,
Sənə hansı haqla bayramım deyim?

Yalançı ümidlər biçirsən bizə,
A dərzi, biz bizdən qopub gedirik.
Düşmən sahiblənib evlərimizə
Bizsə şoranlığa hopub gedirik...

Bir yanda Zəngilan, bir yanda Laçın,
Qaçqın şəhərciklər salınır hələ.
Adlara sığınıb qol-qanad açın,
Yurda dönüşümüz beləymiş, belə! 

Abşeron tığlanır, dağ batır yasa
Sonu gələcəkmi bu tamaşanın?...
Şuşa bənzərində yaşamaqdansa
Bir daşı olaydım kaş ki Şuşanın.



144

Ax, mənə dağlardan bir xəbər çata,
Qara üzümüzə səpələnə qar.
Bu axşam Ağdamın xarabası da 
Allahın bir cənnət guşəsi olar.

Otuz il içimdə boğulub səsim
Kimin bayramısan, get, onu bəslə!
Sönən ocaqlardan yansa bircəsi
“Xoş gəldin!” deyərdim sənə həvəslə!...

Canıma od vurur atəşfəşanlıq, 
“Atəş!”i səngərdə qışqırmalıydım,
Ya boğulan qəzəb, ya qəhrəmanlıq...
Kül olan yurdumdan fışqırmalıdı!

Saat əqrəbi tək tərpənərdi daş,
Qayalar baş-başa dəyərdi onda.
Səni qarşılayıb gözlərimdə yaş,
“Xoş gəldin, yeni il!” deyərdim onda...

1 yanvar

İŞĞAL OLUNMUŞ SAHİLDƏ

Dəyişməz zamanın sirli axını
bizi yad sahilə atdı bu qayıq.
Bir də ayıldıq ki, başqa bir çağın,
Başqa bir dövranın qucağındayıq.

Bir başqa üfüqdən doğulur səhər,
Yolum, arzularım qalmış yarıda.
Mənə tanış deyil gördüyüm şəhər,
Bizimki deyildir adamları da.

Daşlarda üşüyən xatirəmizdir
Hər yırtıq boğazda yamaqlı bir dil.
Baxıram gördüyüm köhnə dənizdir
Ancaq sahilləri bizimki deyil.

Hər daşda, qayada özgə damğalar,
Havada bahardır, ürəkdə qışdır.
Sahillər boyunca milli tamahkar,
Qumu da millətdən oğurlamışdır.

O kimdir kor olub, xor görür eli,
Ürək qəlpələri buz dağlarından.
İçində donduğum bu insan seli
Soyuqdur şimalın buzlaqlarından.

Bu hansı əllərdir gizli tor hörən,
Hərraca çıxaran dağ-daşımızı?
Düşüncə taciri kim olub görən,
Silib beynimizdən yaddaşımızı?

Gözlər şüşələnmiş, iştahlar doymur,
Gözü əlindəndir hər əl verənin.
Bir yol ki mənzilə yetməyə qoymur
Məqsədi nə imiş yol göstərənin?

Yeri çəp düşübsə bağçanın əgər
Ağacı bar verməz, çiçəyi gülməz.
Yol azan cəmiyyət sürüyə bənzər,
Xeyrini şərindən ayıra bilməz.

BOYASIZ MİSRALAR

Taxıl saplaq üstündə
dən tutub sünbül olur.

Ləçəklər bir-birinə
sarmaşıban gül olur.

Əsintilər birləşib 
dəli rüzgar, yel olur.

Bulaqlar bir məcrada
qovuşanda sel olur.

Kəlmə məna sapına
düzüləndə dil olur.

Barmaqlar bir pəncədə
birləşəndə əl olur.

İnsanlar bir qədəri
paylaşanda el olur.

Millət şərə əyilsə
alışmadan kül olur.

ŞAİR MƏMMƏD İSMAYILA

1

Şair qardaşımın yazılarını izləyir, kitablarını oxuyur, 
uğurlarına sevinirəm; imkan düşəndə Türkiyədə, Azərbay-
canda görüşürük. Bu günlərdə mətbuatda onun bir nara-
zılığı gözümə dəydi. Plagiatlığa, şeirinin başqa bir müəllif 
tərəfindən mənimsənilməsinə etirazını bildirmişdi. Məktub 
əvəzi bu şeiri yazdım...

Bir ovuc dən getmiş söz xırmanından,
Burda haqq aranmaz, haqq gəzən kişi!
Düzlük də qismətdir, azır çox zaman,
Ay əyri dünyada şax gəzən kişi!
Sənə ümidini yedirtdi Ana,
Savaş aclığında tox gəzən kişi!
İlhamla gərilmiş şeirin yayına
Hər gün misra-misra ox gəzən kişi!
İlantək ölümün üstünə uçan,
Əzrayıl ovcunda sağ gəzən kişi!
Tanrıdan nurlanan verməz şərə can,
Ay qaradan keçib ağ gəzən kişi!

Çoxdan görüşmürük, sozalır ocaq,
Yaş artır, bəhrəli zaman azalır.
Ürəyə dammaqdan yazırdın bir vaxt,
Daha qəlbimizdə güman azalır...
Dörd fəsil sıxılıb qış ilə yaya,
Bərəkət gətirən duman azalır.
Sızıltı sırınır sazlı dünyaya,

Harın haraylarda kaman azalır.
Gizlicə sevənlər dönür başına,
Evdə halımıza yanan azalır.
Qanını sorsa da qürbətdə kədər,
Nə ürək yorulur, nə qan azalır!...

Ay söz milyonçusu, söz oliqarxı,
Şeirin də öz xumsu, zəkatı varmı?
Nə olsun əl açıb üzünə baxır,
Sədəqə bir fikrin muradı varmı?
Bərəkət haqdandır ehsan verənə,
Yük çatıb getməyə öz atı varmı?
Sərçə yelpiyiylə qoşulsun sənə,
Qartal uçuşuna qanadı varmı?
Deyək ki, sözünlə açdı bir qapı,
Min ürək açmağa inadı varmı?
Hər ağac gücünü kökündə tapır,
Kəsilən budağın həyatı varmı?

Bülbül yuvasıydı o kirayə ev,
Biz də pərvazlanan iki nəğməsi.
O cavan Məmməd də qocaldı, heyif,
Di gəl, cığallığa bəhanə gəzir...
Qaranlıq dərələr kəssə yolları,
Onsuz da bəyazdır sözün zirvəsi.
Boğar bazarında milyonçuları
Bir kasıb şairin haqq deyən səsi.
Yoluna göz dikib yenə də dağlar.
Səninçin darıxır Əsrik dərəsi,
Hər evdən bir sazın sifarişi var,
Deyir Sabiri də götürüb gəlsin!...

5 avqust



150

2

Məmməd İsmayılın Tovuzdakı evində onun 
“Ağacdələn, döy qapımı” şeirini xatırladım

Yenə yoldan çayacan səssizcə enir yamac
Yoxluğunu bilsəm də deyirəm: qapını aç.
Bir qəmli xatirədir, gəlib illər dalından.
Dalaşıb barışmaqdan bezmədiyin o oğlan.
Həyət boş, qapı bağlı, sən də Çanaq qalanda,
Qitələrin qovşağı seçilməz dar dalandan...
O dərəyə qısılan evciyindən nişan yox,
Nə külək, nə çay səsi... mənimlə danışan yox...
Ya bizlər unutmuşuq dilini bu ocağın.
Ya nəğməsi dəyişib bu otun, bu yarpağın
Buna bənzər bir ev də Yardımlı yamacında,
Buludlardan sıyrılıb, ya asılıb saçından...
Hanı o ağacdələn çıxa sisdən, dumandan
Bir xəbər ümidindən, bir yalançı gümandan
Ruh kimi, arzu kimi ürəyi silkələyən
“Biz burdayıq, sən harda? Qayıt, qayıt, gəl!” deyən.
Ya gecikən bir sevgi şeirini öyə-öyə
Titrək barmaqlarıyla yenə qapını döyə...
Darıxdım o quş üçün, o tale quşu üçün
Kimsəsiz ocaqlara xəyal uçuşu üçün
Allah, yenə nə deyir bu yoxluqdan gələn səs:
“Taxta qapını döyən, dəmir qapını döyməz!”

Əsrik, iyul

DƏFN ETDİM
 

Keçirtdim arzumu qaradan ağa,
Başladım tarixdən hesab sormağa.
Azadlıq yolunda şəhid olmağa
Verdim gəncliyimin öz nəğməsini.

Hər savaş min əldə yarımçıq yazı,
Hər yalan – yüz insan ruhunun yası,
Yuvarlaq dünyanın əyri havası
Susdurdu könlümün düz nəğməsini.

Gah səsim ucaldı bayraq yerində,
Gah susdum Arazın sahillərində,
Dəfn etdim azadlıq səngərlərində
Döyüşən sözümün yüz nəğməsini!

SUAL

Tanrımdan gileyim yox...
   	 hər halda macal verdi
   	 bu dünyada yaşayaq.
Ancaq soruşacağam:
   	 nəyinə gərəkirdi
   	 bilinməz mənzillərə
   	 artıq yüklər daşıyaq?
Özün varkən neynirdin
   	 xəyal uçuşlarını –
   	 İlahi iddialı
   	 bu din bayquşlarını?
Üzüm sənədir hər an,
   	 ey müqəddəs göy üzü!
Söylə, nəyinə gərək
   	 adınla alver edən
   	 bu cahillər sürüsü?

ALLAH YOL VERMƏDİ

Ayrılıq sonsuzdur, sevgisə bir an,
Görüşdük, ayrılıb getməli idik,
Tapıb itirməyə öyrəşib insan
Biz də o arada itməli idik.

Min-min çiçək gördüm adı bilinməz,
Qoparıb, qoxulayıb atdığım saysız.
Yan keçmək olarmı gözəlliklərdən –
Günahdı! Günaha batdığım saysız.

Dənizlər qoynunu açdı min kərə,
Dağlar zirvəsinə qaldırdı, yetər.
Nə dəniz qurudu, nə dağ kiçildi,
Nə də ki, qeyb oldu könlümdəkilər.

Bir səs titrəyişi, bir gül baxışı...
Yolçuydum, yolundan keçib gedirdim.
Qurumuş səhrama sən yaz yağışı –
Suyundan bir qurtum içib gedirdim.

Bəs niyə üfüqlər qapandı birdən
Bəs niyə ayağım daş oldu qaldım?
Gördüm ki, sən adi adam deyilsən,
Mən də sən dəliyə qoşulub qaldım.

Cümlə günahıma Tanrımdı pərdə
Sonuncu tövbəmdi könlümün səsi.
İnsanlar ruhunu itirən yerdə
Sevgini duyacaq qanun nə gəzir?!

Təkcə sən bilirdin bu möcüzəni
O da ki, sirrindən qorxan, darıxan...
Qanadı göylərə uçuran yerdə
Köhnə qəfəsinə həsrətlə baxan!

Bəlkə də beləymiş alın yazımız,
Bəlkə o yazı da pozulub daha.
Neçə yol “ayrılaq!” desək də ancaq
Allah yol vermədi bu ayrılığa.

ŞƏHƏR ÇƏMƏNLİKLƏRİ

Şəhərdə bəslənilən
		  çəmənliklər biçilir,
Azca böyüyənlərin,
		  yenə boyu kiçilir.
Əsgər başları kimi
		  çayır-çəmən qırxıqdı.
Boy atmağa can atmır,
		  qayçılanar, qorxaqdı.
Yol kənarı, ya bulvar;
		  çəmən elə çəməndi,
Torpaqdan qüvvət alıb,
		  buluddan su əməndi.
Bəs edir payı gəlsə
		  göyün yeddi qatından.
Ayrı düşmək istəmir
		  çölün çılğın otundan.
Gül açıb saçaqlansın,
		  çəmən gülsüz olarmı?
Sünbülü daraqlansın
		  ot sünbülsüz olarmı?

Dırmansın dağa-daşa,
		  nəfəs alsın ürəkdən.
Ümidi kəsilməsin,
		  dalğalansın küləkdə.
Di gəl şəhər parkında
		  otların boyu qısa,
Başları vurulacaq
		  azacıq boy atdısa.

DAĞLARIN ARASINDA

Dağlar kəsdi aranı
Üfüqə dirəndi gözüm.
Səsimə səs verən hanı –
Üstümə qayıtdı sözüm.

Dizim yoxuşa qarşıdı,
Əllərim yaşına yaraşmayan işə.
Ruhum gələcəyə qarışıqdı,
Düşüncəm qanlı keçmişə!...

Qılıncları qovdum
		  paslı qınlarına.
Qardaş qırğınlarına
   		  savaş açdım –
   		  gücüm çatdı, çatmadı.
Özüm çox aldansam da
   		  kimsəni aldatmadım.

DİLƏK

Savaşlar içində qovrulan xalqın
Dinclik şölənini bol edə bilsək!
İgidlər yaşasın bülbül eşqiylə,
Qızları onlara gül edə bilsək.

Çıraqlar çulğaşıb qızıl dan ola,
Çeşmələr qaynayıb gur ümman ola,
Hər pöhrə yayılıb bir orman ola,
Hər evi çoxaldıb el edə bilsək.

Dərələr keçilməz, sınaqlar çətin –
Zirvəyə səsləyir uca niyyətin!
Sərvəti talanan məzlum millətin
Ürək sərvətini bol edə bilsək!...

DÜNYA – İNSAN QAZANI

Dünya – insan qazanı
Bişirir, “aşıma dön!”
Günəş yeri fırladır,
“Dayanma, başıma dön!”
Yurdun balaca damı
Almışdı dərd-qadamı.
Ocaq çəkir adamı,
“Bir qara daşıma dön!”

İdarəsi neyxana,
Gözləri ögeyxana,
Şirnikdirir meyxana
“Sən də əyyaşıma dön!”

Nə itki, nə nəfsimiz,
İşləməkdir kefimiz,
Tələsdirir evimiz,
“Yoruldun, axşama, dön!”

Ruhumu oyandırır,
Yolundan dayandırır,
Bir gözəl də yandırır
“Pərvanəyəm, şama dön!”

BU VİCDAN MƏNİM

Qonağı olduğum sahillər boyu
Yuyur ayağımı okean mənim.
Burda əbədiyyət nəğmə oxuyur,
Dinləyə bildiyim bircə an mənim.

Orda diplomatlar ərzi-halında,
Burda sülh deyənlər boş xəyalında.
Erməni şırmanır rusun dalından,
Halal torpağımda axan qan mənim.

Ruhum da əsirdir, torpağımla bir,
Başım qoltuğumda – papağımla bir,
Şərəfim çırpınır bayrağımla bir,
Ümiddən asılmış bu vicdan mənim...

HALAL ADAM

Ehtiyac içində əriyən adam
Əridir içində mal-mülk eşqini.
Nə bir oğru ömrü sürür dünyada,
Nə qumara qoyur böyük eşqini.

Azda alacağı, çoxda payı yox.
Yola könül verib, aparacaqdır.
Halal tikəsini aslan ağzından,
Qartal caynağından qoparacaqdır.

Ehtiyac içində əriyən adam
Nə durur, nə də ki, qışqırıq salır.
Eləcə tutubdur yolun ağını,
Quduz dərdlərinə fışqırıq çalır.

SİLAHI DA ÖZÜMÜZ

Duyğularmı ildən-ilə sozaldı,
Ya itirdi kəsərini sözümüz.
Bəlkə elin gözəlliyi azaldı,
Ya gözəli seçə bilmir gözümüz.

Quyu qazdı yolumuzda bir naşı,
Alıb getdi neçə dostu, qardaşı.
Hər ocaqda bulaq olub göz yaşı
Alışmadan külə dönür közümüz.

O kim idi, bizi saldı toruna,
Min illərlə söyəcəklər goruna!
Baş əydikcə baş kəsənin zoruna
Kələfçədə düyün düşür izimiz.

Ha yelpiklə, şər dumanı ötüşməz.
Ha məlhəm qoy, söz yarası bitişməz.
Bu obadan o obaya yetişməz
Bir vaxt dünya silkələyən səsimiz.

Heyif, ötdü çiçəklənən çağlarım,
Viran qaldı, talan oldu bağlarım.
Gündən-günə keçəlləşir dağlarım,
Ölüb gedir şoranlaşan düzümüz.

Çox da yalan neçə dildə gül açıb,
Mən dünyadan dilənmərəm əl açıb,
Savaşdadır bu dərdlərin əlacı,
Əsgəri də, silahı da özümüz.

TƏLƏBƏ YOLDAŞLARIMA

Gözəl, məsum, utancaq... qızlar, əzizim qızlar
Gələndə yad, bilinməz, gedəndə “bizim qızlar”
Hələ gülü burnunda, hələ qönçə yaşında,
Gözünüzdə dan yeri, səhərlərin işığı,
Sevməmiş, sevilməmiş... Hələ ağlı başında,
Hərəniz bir ocağın, bir evin yaraşığı...
Hələ məktəb havası, hələ saçları bantlı
Sanki vitrin bəzəyi, gəlincik gəlmişdiniz.
Biz yazıqlar elə bil qarşınızda günahkar,
Əvvəldən aramıza siz incik gəlmişdiniz.
Biz də kənd uşaqları, hələ dilsiz, yöndəmsiz,
Ancaq ruhu yerində, ürəyi təmiz idik.
Siz yuxarı kursların oğlanları peşində
Bizi görməsəniz də, sizi sevən biz idik.
Bizim gözümüz sizdə, sizin gözünüz yana
Kim fikir verər axı kasıb, kəndli oğlana?
Ancaq zaman dəyişdi, gur ocaqlar soyudu.
Yenə yanınızda biz, bizik sizlərə yanan.
Qızlar, əzizim qızlar, uşaqlıqdan ərköyün
Hərəniz bir ağbirçək, alim, qaynana, nənə.
Neçə xalqın xanımı qucaq açdı önümdə -
Heç yerdə rast gəlmədim sizlərdən gözəlinə.

SƏN DAYAQ OL

Gözəlim, darıxıram, otellər sıxır məni,
Sanki hökmüm verilmiş burda dustaq olmağa.
İlham yorğun savaşçı, qələm ortada yetim,
Nə işə həvəsim var, nə də işsiz qalmağa.

Günlər boşuna keçir, bulud kimi, yel kimi –
Gözlərinlə qarşıla, gözlərinlə yola sal.
Sözün nizamı itib, fikirlərim dolaşıq
Bir dünya savaşıdır içimdəki qalmaqal!

Həkim bunu anlamaz, həkimlərə demirəm,
Çünki Vətənimdədir əhvalımın çarəsi.
Bəlkə bir sübh havası əsə bizim dağlardan,
Ya da min ili aşan bir didərgin ney səsi...

Durğunluğun əlacı sevməkdədir, deyirdim,
Onu da çox yoxladım, onun da öz dərdi var.
Ucuz yol axtarmıram, doğrusu çəkmir məni
Nə içki hərisliyi, nə mənasız intihar...
 
Daim dayağım oldu millətimə vurğunluq,
Acımı azaldardı haqdan gələn hər şeir.
Di gəl ilham dirənmiş, söz də sözümə baxmır,
Barı sən köməyə çat, barı sən məsləhət ver...

SAVAŞ BİTDİ XƏBƏRİ

Yaşıl bir yamac...
Uzandım üzü göylərə.
Üstümdə ala buludlar,
Buludlar arasından süzülən
		 seyrək şəfəqlərdə
		 sayrışan torağaylar,
Savalandan əsən xəfif bir rüzgar,
Qulağımda balaca Sabirin “baba” səsi.
Bir də getməyimdən qorxan gözləri
  	 ömrümün etibarlı yoldaşının...
“Savaş bitdi!”
  	 xəbəri də gəlsəydi əgər
  	 yüz il belə yaşardım.
El-obamdan arxayın
  	 Tanrıya qovuşardım...

XATİRƏ

Xatirəyə çevrilir hər şey,
Həsrətimdəki ocaq, arzumdakı yollar,
Baharımdakı çiçək, qışımdakı qar,
Gözü yolda gündüzüm, yuxusuz gecəm,
Ömrün şirinliyinə bağlı bütün düşüncəm.
Əlimdəki qələm, önümdəki yazı,
Ömrümün ölümsüzlük sevdası.
Yüz-yüz dəli öpüşüm qonubdur bu dodağa.
Bütün həsrət leysanı onun gözündən yağar.
Gənclik əyləncələri bir andı, dönüb gəlir.
Yenidən baş qaldırar, tufandı, dönüb gəlir.
Qoynunda mürgüləyir min ehtiras yanğısı,
Bir gözdə şölələnir yüz ocağın çınqısı.
Onunla bir alışıb, onunla bir sönürəm,
Özümü itirdikcə xatirəyə dönürəm.

QƏFƏS BİR YALANDIR

Səhər açılmasa üzümüz gülməz
Günəş isidirsə uzaq ki deyil.
Özünü sevməyim xoşuna gəlməz, 
Sözünü sevməyim yasaq ki deyil.

Dinlə, qulağına gələn nə səsdir,
Azadlıq söyləyir elə qış, bahar.
O da nəğməkardır – yeri qəfəsdir,
Qəfəsi qırmağı düşünənmi var?

Ruhumda dünyanın gözəllikləri,
Kim deyir, ulduzlar mənimki deyil?!
Gözümlə öpürəm tər çiçəkləri,
Gördüyüm gözümə qənim ki deyil.

Nəğmə doğulunca əsirlik bitir...
Cansız xatirədir yuvada əsən...
Bülbül öz səsində əriyib gedir,
Qəfəs əfsanədir, sən mənimləsən...

NƏ BİLİM

Uzaqdan bəsləyir Günəş dünyanı
Gümüşü don biçir yer üzünə Ay.
Uzaq xatirədən qaynayır qanım,
Yanına səsləyir uzaq bir haray...

Bələdçim olmuşdu şirin bir arzu,
Çatdım, ya çatmadım, – yollar təsəllim.
Ardımca atılan o bir kasa su
Önümdə dənizə dönər, nə bilim.

İlk laylam baharın ildırım səsi,
Nəfəsim, həvəsim o çağdan gəlir.
Yenə də tapdığım bu nur çeşməsi,
Yenə də son nəğməm o dağdan gəlir...

Tale yazmadıqca yox dərdə əlac,
Nə olsun, yaramı yüzü bağlamış.
Nə yaxşı gədikdə bir tənha ağac
Titrək budağında bir sirr saxlamış...

Bir yarpaq saxlamış əl edib səslər,
Bir nəğmə saxlamış: Payızda bahar.
İllərdir fikrində bir istək bəslər,
Ya əlacım olar, ya qəbrim olar...

Yəqin hər nəğmənin bir cavabı var,
Ağac da dil açır, o lal deyil ki.
Yenə qismətimə düşdü uzaqlar,
Görəsən bu da bir xəyal deyil ki?!



168

TALE HƏSRƏT QOYDU

Tale həsrət qoydu bizi o yurda,
Sözlər sirinsimiş, baxışlar soyuq...
Uzaq dünyamızın sirrini burda
Bizim ikimizdən başqa bilən yox...

Orda təbiətin könlündə qubar,
Bulud əlçatandır, ulduz iridir.
Yaşıl yamaclarda titrək cığırlar
Sevgi məktubunun sətirləridir.

Bizə pay vermişdi Allah dağından
Niyə öz yolumu azıb gəlmişəm.
Sənə ilk sözümü gənclik çağında
Sirdaş qayalara yazıb gəlmişəm.

Biz eyni dünyanın qəribləriyik
Milyonlar içində ikimiz eyni.
Tanrıdan əmanət bir ruha şərik,
Öldürən, dirildən sevgimiz eyni...

Sübhün şəfəqində çimən nəğmələr –
Axşam kədərində yanan tənhalıq.
O el yollarıyla uzanan kədər
Bizdən başqasıyla danışmır artıq.

Niyə oda dönüb damarımda qan,
Təkcə sən bilirsən bu sirri ancaq.
Bir gün həyatımız qırılan zaman
Bu sevgi dili də unudulacaq.

2019

MƏNİMKİ DEYİL

Sevginin yerinə işrət gəlirsə,
Salamdan irəli rüşvət gəlirsə,
Bu zora dönüşlər mənimki deyil,
Bu alış-verişlər mənimki deyil!

Məni obalara sıxışdırıblar,
Məni bir muzeyə yığışdırıblar –
Bu saçlar, bu yallar mənimki deyil,
Saxta ideallar mənimki deyil!

Bir qarış daş-torpaq qalsa da mənə,
Əkinçi əllərim becərməlidir.
Mənimki olmayan bu ögeylikdən,
Doğma gələcəyim cücərməlidir.

17 yanvar

31 MART OVQATI

Bəlkə çəkdiyimiz zəhmət az oldu,
Bəlkə özümüz də vətənə dərdik.
Şairim, bu cənnət yaşanmaz oldu,
Babat bir cəhənnəm olsa, gedərdik...

Məni oda yanmaq qorxutmur nəsə,
Nə fərqi burdadır, ordadır ocaq...
Tanrının çirklənmiş cənnətindənsə
Təmiz cəhənnəmi yaxşı olacaq.

Adamlar itirmiş adamlığını,
Hər üzdə Şeytanın əkdiyi kölgə.
Ruhuma dinclik yox, fikrim dağınıq,
Gedib bir şeytansız yer tapaq bəlkə.

Qullara qul olduq çarəsizlikdən,
Əyrini yaşadıq, düzü də görək.
Çoxdan çıxarıblar bizi bizlikdən,
Silək pasımızı bizi də görək...

Bəlkə cana gəldi sınıq qanadlar,
Bəlkə işıq düşdü həyatımıza.
İndi adımızı daşıyır yadlar
Gedib sahib çıxaq öz adımıza...

Gedib sahib çıxaq kimliyimizə,
Köçsün tamaşaçı, tamaşa qalsın.
Haram yeyənlərin sonu qurd-quşdu,
Qoy halal sərvətim qurd-quşa qalsın.

Biz idik bu yerin hər gözəlliyi,
Bu nur çeşməsindən bizsiz qan gələr.
Nə ki qazanılıb burun ovmaqla
Axırda zalımın burnundan gələr.

ATA YURDUNDA

Ev kimsəsiz, həyət boş,
Sərələndim otluğa.
Göydə bulud qaynayır,
Allah, bir şimşək çaxa!

Sərçə, arı, qarışqa...
Hərəsi öz işində.
Şükür, hələ əl çəkmir
Torpaq da vərdişindən.

Uzaq bir xatirədir
Yoncanın tünd qoxusu.
Yatmağa imkan vermir
Ölüb-qalmaq qorxusu...

Ata, ana, qardaşlar...
Kim qalıb ki başımda?
Yağış gözləyən mənən,
Diksinmə göz yaşımdan!

TƏKCƏ SƏN YANACAQSAN

Tənziləyə

Ən uzun səfərlərim on gün, on beş gün çəkir,
Sonra birdən köksümü sıxır qürbət düyünü.
Xidmətinin sonunu gözləyən əsgər kimi
Gündə yüz yol sayıram dönəcəyim son günü.

Sanki bir qatardayam, vaxta xeyli qalsa da,
Baxıram, gözləyirəm qatarın getməsini.
Artıq zindana dönmüş bu cənnət guşəsində
Çəkən uzun səfərin sonuca yetməsini.

Bunu sən də bilirsən, arxayınsan vətəndə
Bilirsən, harda olsam, bu gün-sabah dönərəm.
Təyyarə qanadında enərəm bir quş kimi,
Ya da bir ilan kimi yuvama sürünərəm.

Ancaq bir gün səfərdən dönməmək xofu də var,
Millət öz kefindədir, adiləşib ona qəm.
Bircə sən çəkəcəksən bu itkinin yükünü,
Təkcə sən yanacaqsan, bunu da mən bilirəm.

28 iyul

SÖZ OĞRUSU

Günahkar sayılmır söz oğruları,
Qoy sənin ruhunu ruhsuz uçursun.
Fikir çalanlar da arın-arxayın.
Sənin kərpicindən ev-eşik qursun.

Birisi pis olub üzünə vurmaz,
Birisi: – Hardandır bu sərvət? – sormaz.

Polislər tanımaz söz sahibini,
Sözə əmlak desən, güləcək bəlkə.
Sözün sərhədini anlaya bilməz
Torpağı qoruya bilməyən ölkə.

Hələ söz qanunu maraqlı deyil.
Mülki Məcəllədə bu xana boşdu.
Bilən yox bu oyun hardan çalınıb
Kim günah gəzəcək? Baxana xoşdur...

Hələ məhkəmə də baxmır bu işə,
Qorxur ki, günahkar çıxa doğrular.
Qanun dayaq dura söz çalanlara,
Sözün də hökmünü verə oğrular...

ƏLÖVSƏTƏ

Getdiniz, sozaldı kənd işıqları,
Həniri azaldı ocağımızın.
Qurudu ağacda payızın barı,
Gülü yarpaq oldu gecikən yazın.

Keçmişi düşündüm, tarix qarışıq,
Bəlkə bu səfərə çəkən qan olmuş...
Gördüm ki, biz kökdən ayrılmamışıq,
Ən uzaq yolumuz dağ-aran olmuş...

Ayrılmaq asanmı öz ocağından?
Torpaq yoğrulubdur alın tərimlə.
Hər məzar torpaqda əbədi ünvan,
Qalalar yaşıddır nəğmələrimlə.

Burda bir qədimlik qoxuyur zaman –
Bəlkə ilk ocağın közündən qədim,
Bəlkə eraların başlanğıcından,
Bəlkə tarixlərin sözündən qədim.
Min illər ağacam, yarpağam burda,
Min illər daşınmaz torpağam burda!

Dağın səxavəti bum-buz çeşmələr,
Biz də süzülmüşük bu qayalardan.
Min ulduz ötürdük, gözündə kədər,
Min günəş gözlədik söküləndə dan...

Çağladı eşqimiz dağ çaylarında,
Çaxan ildırımlar harayımızdı.
Nəyimiz çatışmır, düşmədi yada,
Balaca komamız sarayımızdı...

Ana gözlərində kədər ölümsüz,
Məzar daşından da arayacaqdır.
Yoldan altı cığır ayrıldı səssiz,
Bağda altı ağac quruyacaqdır...

ARZU

Ruhum uyuyanda xatirələrdə,
Çatanda qulağa gəncliyin səsi,
Sahil yollarını alıram ələ
Sənə baş vururam, ey qəm dənizi!

Boşuna fırlanır yel dəyirmanı,
Bilməz qədrimizi bizim bu ölkə.
Sənə baş vururam, aparıb məni
Başqa bir sahilə atarsan bəlkə.

Atarsan bir uzaq dağ ətəyinə,
Yenə qayğı olsun, yenə iş olsun.
Təki bu sahilin bulanıq suyu
O yeni sahilə dəyməmiş olsun...

NƏNƏ 

Hələ gəncəm deyərək şux tutsa da özünü,
Yaxın buraxmasa da hələ nənə sözünü,
Ancaq həyat onu da ayırdı gəlinlikdən,
Oğlunun qızı oldu, qızının oğlu birdən.
Üzünə həsrət olduq evimizdə onun biz,
Üç evin arasında qaldı cavan nənəmiz.
Telefonda ismarış, gözlərində həyəcan,
Mələklə mələkləşir, əriyir deyəndə Can.
Uğur yeni dil açmış, nənənin səsi əsir,
Mələk gəlincik deyir, tez dükana tələsir...
Bircə gün dincliyi yox, işi başından aşır.
Uşaqlara baxdıqca özü də uşaqlaşır...

MƏN SARILA BİLSƏYDİM

Mən sarıla bilsəydim bu gecə, işığına
Bu quduz qaranlığı ağrısız bitirərdim.
Onu saçların kimi səpələyib zülmətə
Hər sızlayan duyğuma bir ümid yetirərdim.

Ya da qəfil pıçıltın oyadıb qulağıma
Söyləsə, hər sirrini bilirəm sən demədən.
Sənə odumu verdim bürünüb yorğan kimi
Yüz ağrıdan keçəsən bircə yol inləmədən.

Ya da qovub yuxumu torağay səsləriylə,
İşıq barmaqlarınla pəncərəmi döyəsən.
“Üstünə yüyürsə də ölümün qaranlığı
Qorxma, dünya dolusu səhərin var!” – deyəsən.

BƏS BİZ NEYLƏYƏK

Meşəni oyadır körpə yarpaqlar,
Yazın ilk ətrinə bələnir külək.
Torpaq bərəkətlə açır köksünü
Sən harda qalmısan, bəs biz neyləyək?

Çəmən dalğalanır sevinc içində,
Tumurcuq qəfəsi dağıdır çiçək.
Hörür yuvasını çor-çöplə quşlar
Sevişə-sevişə... Bəs biz neyləyək...

Sular da fərəhlə çağlayıb gedir,
Daşın da köksündə çırpınır ürək.
Dünya bir diriliş ərəfəsində
Yol məni çağırır, bəs biz neyləyək?

OCAĞA LAYLAY
 

Bacılar uçub gedib,
Qardaşlar qaçıb gedib.
Həyət-baca kimsəsiz
Bir uşaq beşiyitək,
Köməksizdir bu saray,
Laylay, ocağım, laylay...

Dağlar gözü yollarda,
Kəndlər qayıdar dedi,
Şuşada it-qurd gəzir,
Bizdə nə qımıltı var,
Nə göz yaşı, nə haray,
Şəhid ellərim, laylay!

Nə liderlər yarıtdı,
Nə böyüklər, nə də mən.
Taladılar, çapdılar,
Dağıtdılar içindən.

Bir sürü yaltaq, nadan,
Bir sürü çaqqala tay,
Hər cəllada inanan
Məzlum vətənim, laylay...

QƏM

Bu nə qəmdir, ilahi
Atdan, itdən vəfalı.
Hər yandan baxır gözü
Hər yanda izi qalır.
Üfüqdən çıxan günəş dağıtmır qaranlığı,
Gecə ay işığıyla üstümə kədər yağır.

Yerə toxum səpirik, cücərir dərd şəklində,
Mərdliklə ötürdüyün dönür namərd şəklində.
Qəm axır qulağıma telefon zənglərindən,
Ancaq dərd bölüşəndir qapıma gəlib-gedən.

Nizami necə deyib, bu gün də eləcədir,
Qəm səpib dərd becərmək, əbədi faciədir.

Yurdun qəm dəyirmanı... vaxt dolanır çarxına,
Qəm ləkəsi bürünüb gözlərimin ağına.
Babam miras qoymayıb, mirası qəmdir ancaq.
Vətəndaşın qisməti ahdır, sitəmdir ancaq.
Vətən adlı bazarda sevinc satıb, qəm aldıq,
Dünyaya işıq satdıq, yerinə ələm aldıq.

GETDİM

Nəfəs gəldi-getdi, qurtardı ömür,
Namus savaşımız bitməmiş getdim.
Dağlar əl elədi dumanlarıyla
Bürünüb dumana itməmiş getdim.

Əyildik taleyin hər oyununa,
Neçə yol başladıq, çatmadı sona.
Yarımçıq qaldısa – iş demə ona,
Nə qədər arzuma yetməmiş getdim.

Qədərə əyildi əyilməz başım,
Yağdı başımıza zalımın daşı.
Gözü yolda qalan əsir qardaşım
Açıq gözlərimi örtməmiş getdim.

Yenə də ağrıdır ürəyi yeyən,
Yenə də həsrətdir qapını döyən.
Təbriz gözəlini unutma deyən
Şirin ləhcəsini dadmadan getdim.

YAY

Yayda işi artır kənd evlərinin,
Şənlik mağarına dönür hər biri.
Qayıdır geriyə köçəri quşlar,
Ya da arzusunun didərginləri.

Qayıdır qanadı güc toplayınca
İsti yuvasından uçub gedənlər.
Kəndin fəsil-fəsil qayğılarından,
Torpaq sınağından qaçıb gedənlər.

Biri aramağa xatirəsini,
Biri başındakı köçüylə gəlir.
Biri qəbiristanda mənzil seçməyə.
Biri ev ucaltmaq gücüylə gəlir.

QOPMA BUDAĞINDAN

Vaxtsız saralmağın mənim günahım,
Qopma budağından, qopma, yarpağım!
Sovrul, ya torpaq ol, – bir tapmacadı...
Budaqda olanda yerin ucadı!

Kökündən qopdunsa yazıqlaşarsan,
Kökündən qopdunsa yalqızlaşarsan.
Külək ayaqlarda sürüyər səni,
Özündən yazıqlar bürüyər səni.
Sıxılıb qalarsan divar dibində,
Daha qanadların açılmayacaq.

Gündüz gün işığı, gecə Ay nuru
Nəğməkar ruhuna saçılmayacaq.
Başımız üstündə göz sevinciydin,
Halını pozmazdı leysan yağışlar.
Budaqda sarılıq gözəllik idi.
Torpaqda ölümün sarısı başlar.
 
Qopma budağından, yarpağım, qopma,
Qopma Vətənindən, torpağım, qopma.
Qopanın geriyə dönməsi çətin,
Çürüyən nəğmənin dinməsi çətin.
Budaqda olanın yaşıl gözləri,
Hər səhər şeh ilə dolub-daşırdı,
Mən sənə baxırdım xatirəm kimi
Mən sənə baxanda cavanlaşırdım!

2020

BİLMƏM

Son nəğməm – taleyin son hədiyyəsi
Dilimdə sevincdir, ağıdır, bilməm.
Bu yaşda qalxdığım sonuncu zirvəm,
Ya da bir məhkumluq bağıdır, bilməm.

Yalan yarışında susub lal olur,
Dərd başdan aşanda acım bal olur,
Cavabı gəlməyən bir sual olur,
Niyə qurduğunu dağıdır, bilməm.

Payızda gəlsə də, yaz çiçəyimdir,
Əlimlə toxunmam – göz çiçəyimdir,
Ruhumdan boy atıb, öz çiçəyimdir,
Ya ömrün sonuncu ahıdır, bilməm...

NİYƏ SORUŞMURSAN

Niyə soruşmursan halın necədir,
Kimlə bölüşürsən ağrı-acını?
Varmı ürəyini ovunduranın,
Duyanın sevgiyə ehtiyacını?

Ömür min sınaqdan keçir, bilirsən,
Düşmən tələsi var, dost sınağı var.
Niyə soruşmursan çoxmu ağrıdır,
Başına yurdunda atılan daşlar?

ELƏ İNDİ DƏ YAĞIR

Niyə yağış göz yaşımla qoşaydı.
Yağış yağcaq göz yaşım da axırdı;
Elə indi də yağır.

Yer tanışdı, göy tanışdı, yol tanış,
Təkcə tanış pəncərələr qapanmış;
O ev yenə darıxır...

MƏHKUMLUQ

Əyləncə axtarır dərdli bir ölkə,
Gözümüz baxsa da, ayıq deyilik.
Alın yazımız da belədir bəlkə,
Bəlkə ayılmağa layiq deyilik.

Yıxır sarayları oğurluq, baxın,
Ömrü pul uzatmaz, beş gündür elə.
Halal yaşamağı unudan xalqın
Qisməti əzabdır, sürgündür elə.

Payımız bağlıdır öz nəfsimizə,
Xalqın sərvətidir daşınıb gedir.
Düşmən kəsiləndə bu dünya bizə
Demək taleyimiz yad əllərdədir.

Niyə qismətimiz bu qara yazı,
Məhkumuq hər yanda yalan görməyə.
Böyüklər səsində yalan ədası, 
Məmurlar gözündə ilan görməyə.

TATAR DİLİ

İdilin dilində nəğmələr gəzir,
Dalğalar tatarca pıçıldaşırdı.
Yaşıl ormanları bir ümman kəsir,
Yarıb yatağını aşıb-daşırdı.

Tatarca danışır qara torpaqlar,
Çöllərin bu dildən başqa dili yox.
Qardaş həsrətiylə tələsir sellər
Xəzərdən savayı bir mənzili yox.

Yapon sahilindən Macar çölünə
Tarixin yolları qızıl qanaddı,
Dünyada kökünü gəzmə bu dilin,
Tatarın ünvanı bir kainatdır.

SƏS

Səs –
Köksündən qopan bir nəfəs.
Bəzən sözə,
bəzən sözsüzlüyə əvəz.
Bir duyğu yağmuru,
bir qəzəb seli.
Otura-otura daş olmamaqçun
ya hirsdən bağırmalı,
ya nəğmə dinləməli.

Səs –
Savaşda qılınca əvəz,
Hansı düşmən titrəməz
Ərənlər nərəsindən.
Bir dağın təpəsində,
Uçurum hədəsindən?!
Gəlsin için sızlasa,
Qəm dayansa qəsdində
Səsin irəli düşər.
Ocağından, tüstündən.

Səs –
Min-min ilaca əvəz!
Atamın qəhqəhəsi,
anamın zümzüməsi;
Hər biri qulağımda
Bir ömür abidəsi.

Səs –
Qulaqlarda pıçıltı
yastıqdan daha rahat.
Sevginin qanadında
Tükənməyən bir həyat.
Çöllər gül-çiçək dolu,
Uçurur səni – yolun.

Səs –
Cəbhədə səngərin,
Çiynində duran oğlun!
Gizli səs saxlancıdır
Maşın, təyyarə, qatar,
Arzu dolu məktublar,
Qalın-qalın kitablar...
Səsdə bahar,
Səsdə qar!

27 iyul

“DƏLİLƏR” FİLMİNƏ SÖZ

1

Haykıra-haykıra çalın kılıncı,
Savaş meydanında başlar oynasın!
Haqqa zaval yoxdu, söylədi mövlam,
Dağlar silkələnsin, daşlar oynasın!
Günəş bayraq olsun el yürüyəndə,
Yağının gözündə yaşlar oynasın.
Açılsın yurdumun solmaz baharı,
Düşmən toprağında qışlar oynasın!...

2

Bəylər, bizə yol göründü,
Qılınc çalan əlim gəlsin!
Sarsılmazdır türkün ruhu,
Üstünə min ölüm gəlsin!...
Dünya ağıl meydanıdır,
Qoy ağıllı dəlim gəlsin!
Yıxsın zülmün qalasını,
Haqq carçısı elim gəlsin.

3

Dünya bizi duymaz oldu,
Qüdrətimi saymaz oldu,
Düşmən qandan doymaz oldu,
Hoydu, dəlilərim, hoydu!

Ali gəlsin, Hasan gəlsin,
Mehmet gəlsin, Osman gəlsin,
Hər köydən bir aslan gelsin,
Hoydu, dəlilərim, hoydu...

Əyilməsin yurdun başı,
Nicatımız ər savaşı,
Çağır, gəlsin qurd qardaşım,
Hoydu, dəlilərim, hoydu!

Geri dönsün Tarix yolu,
Bükülməzdir Türkün qolu,
Haqq aşiqi, haqqa yürü,
Hoydu, dəlilərim, hoydu!

Hoydu, dəlilərin, hoydu,
Toydu, dəlilərin, toydu,
Varak savaş meydanına,
Varak qisas meydanına!

ƏMƏK KİTABÇASI

Torpağa dən səpmək ilk istəyimiz,
Torpaq tənbəlləri xoşlamır, bala!
Zəhmət dediyimiz, iş dediyimiz
Sənin kitabçandan başlanmır, bala!

Əyləncə bilməyib əylənmək yaşım,
Söz deyil, qabardı, dilimdə haqdan.
Sənin söylədiyin əmək stajım,
Başlanıb ayağım yer tutan vaxtdan.

Bir əlim yabaydı, bir əlim qaşıq,
Torpağa sevgimdən açıldı güllər...
Belimiz dikəlib beldən tutmuşuq,
Sellənib, arx açıb alnımızda tər...

Dirilik suyunu günəşdən içən
Hirsi cilovlanan o şimşək atlar.
Toyuğu, cücəni buluddan seçən,
Qapımızdan çalan qızıl qanadlar.

Dincəlmək sözünü silir ağlından...
Əkdiyin ağacı böyütməlisən.
Pozmaz növbəsini köhnə dəyirman,
Səbrini dən kimi üyütməlisən...

Birinci imtahan – əkin, biçindən.
Bostan becərmək də, ot çalmaq da var!
Parıltı düşəndə zəmiyə çindən.
Tayalar belində ucalmaq da var!

Yenə köç dikələr yaylağa sarı
Uşaqlar obaya birinci çatar.
Yurda babaların sonsuz qubarı,
Dəcəl nəvələrin sevinci çatar.

Asanmı meşənin vahiməsində
Hər dəfə bir yeni qorxu yaşamaq?
Güc alıb vurduğun balta səsindən
Uzanan qış üçün odun daşımaq?

Söyləyim o sonsuz zəhmətimizi,
Dinlə, kitabçamı natamam yazma.
Əfv etməz uşaqlıq dünyamız bizi!
Ya əvvəldən başla, ya tamam yazma!

ÇAQQALLARIN AĞSAQQALLIQ İDDİASI

(Yardımlıda özünü ağsaqqal sayan bir neçə dələduz icra 
başçısının təkidi ilə mənim əleyhimə məktub yazmışdı...)

Zirvələr əzəldən üzü ağdır ki,
Boş gəzən, baş kəsən qızıl tacı yox!
Qar yağsın, dərd gəlsin yenə tək çəkir,
İlana, çayana ehtiyacı yox!

Əyri yaşayanın sonu yerlə bir,
Kişiyə zinətdir alnındakı tər.
Pozğun qadınların adı bəllidir,
Sifətsiz kişilər ondan da betər!

O kimdir kürsüyə kürsəyə gedən
Söz deyən azalıb, naqqal çoxalıb.
Boz qurdun kökünü kəsdiyimizdən,
Qurdu yamsılayan çaqqal çoxalıb.

Qıratı bəyənmir yabılarımız,
Atdan düşənlərin nəğməsi “hoş-hoş!”
Bəlkə qısırlaşır obalarımız
Toyuq oğrusu da ağsaqqal olmuş!

Nə fərqi sürüdən təziyən qoyun,
Ya adam sürüsü? Hamısı birdi.
Meymunu insana çevirən oyun
İnsanı meymuna necə çevirdi?

Dərə sədrləri, tin müdirləri...
Alış-verişi də dərədir, tindir.
Qonşu, o axsağı ötürmə bəri
Gör hansı qancığın, hansı itindir...

Ömür kişilikdir, addır, muraddır,
Ucaldım şərəfli bir vuruş üçün.
O məni satmadı, özünü satdı
İlantək süründü beş quruş üçün.

Adları qamçıtək döydü dağları
Başmaq cütləyənə qul oldu bunlar.
Yəhər olsaydılar yenə dərd yarı
Gedib eşşəklərə çul oldu bunlar.

Allah ucaldıb ki uca dağları
Min çaqqal ulasın eyninə gəlməz.
Başına papaq qoy, əmmamə sarı
Haqqı dananlara kişi deyilməz!

May 

ÜRƏYİMƏ YATDI

Allah, ürəyimə yatdı bu dünya,
Məni tələsdirmə, bir az da qalım.
Qoymaram fəsillər məni qınaya,
Fərqi yox – payızda, ya yazda qalım.

Sökülər gözümlə Əslinin donu
Min ürək oyadar şəhidin qanı.
Hələ yetişməyib həsrətin sonu
Sınıq körpü kimi Arazda qalım.

Qırılan yolların əvəzi kimi,
Sönmüş ocaqların nəfəsi kimi.
Müşfiqin yarımçıq nəğməsi kimi,
Ya tarda dillənim, ya sazda qalım.

İŞIQ GÖNDƏR

Sözü başdan-baş aldatma,
İşi də saxta oyuncaq.
Nə kədərə yol açandı,
Nə gülə bildik doyunca.

Söz karvanı gəlib keçir,
“Hə” ilə “Yox” arasında.
Ürək yarı çiçəklənib,
Qan süzülüb yarısından.

Ümid qalmadı sabaha,
Nə savaşdır, nə barışıq.
Allah, günəş yetmir daha
İşıq göndər bizə, işıq.

SÖYLƏYİN

İllərdir qan verir sinəmdə yaram,
Əlacı ölümsə, gorsa – söyləyin.
Yalançı danışıq, yalançı oyun
Milləti ovlayan torsa – söyləyin.

Anlamsız sözlərə yöndəmsiz alqış.
Canımı buz kəsdi, bitməzmi bu qış.
Bir qardaş yuxuda, biri aldanmış
Təbrizə söyləyin, Karsa söyləyin.

Ömür zindanında hər nəfəsim qəm,
Ağıl verən olub bizə ağlıkəm.
Dəysin başınıza cənnət, cəhənnəm
Narahat ruhlar da sorsa – söyləyin.

Dağıma od düşüb, alışıb çölüm,
Zülmkar əlində bağlıdır əlim
Dilimlə söyləsəm yanacaq dilim
Çarəmiz kamansa, tarsa – söyləyin.

Gönü qalınlara biz kar eləməz,
Vicdanı danana köz kar eləməz,
Şeytan sifətlərə söz kar eləməz
Başqa bir əlacı varsa – söyləyin.

SU DAŞDAN-DAŞA DƏYİR

Su daşdan-daşa dəyir –
Daş oxuyur, yoxsa su?
Duman kimi dağılır
Meşələrin yuxusu.

Gözüm, dön, doyunca bax
Çıxıb getməzdən qabaq...
Yoxsa buraxmayacaq
Qayıtmamaq qorxusu.

Yuva qurub sinəmdə -
Yorulmuşam bu qəmdən!
Ayağım cəhənnəmdə,
Burda cənnət qoxusu.

VURUŞUN SÖZÜ SAZDADIR 

Qəzet, bilgisayar, telefon, kağız
Sözdən xəbərsizlər yazhayazdadır.
İnci axtarmağa həvəslənən az
Su kimi bulanıq söz dayazdadır.

Ərəbin yuxusu, Farsın zilləti,
Mənasız kəlmələr ürək xifləti.
Bu muğam yuxuya verdi milləti,
Döyüşün, vuruşun sözü sazdadır.

DAŞ MƏNZİL

Nə bilmişdi ürəyimə od düşüb
Loğman bulud məlhəmini sıxırdı.
Elə mən də buludlara dönmüşəm –
Yağış yağır, göz yaşım da yağırdı.

İncik düşüb mərd igidlər, ərənlər,
Üç qitəni önümüzə sərənlər,
Savaş dərsi, vətən dərsi verənlər
Boz daşlardan qəmli-qəmli baxırdı.

Son deyilən hər insana əyandı,
Gözdən-gözə öz sirrini yayandı.
Ömür gəlib, daş mənzilə dayandı,
Lal mərmərdən əbədiyyət axırdı.

PUL İŞĞALI

Dərd karvanım böyükdü,
Dərd daşınmaz bir yükdü...
At ayağı hörüklü,
Qatır çul işğalında.

Nə gülük, nə çəmənik,
Nə un olduq, nə dənik.
Ərlər düşmənə yenik,
Bəylər qul işğalında.

Yalana gülə-gülə
Zamanı verdik yelə.
Millət qorxuya kölə,
Vətən pul işğalında.

* * *

Gündüzlər uzanır, -
	 bir vaxta qədər.
Gecələr uzanır –
	 bir vaxta qədər.
Payız gedir, qış gəlir.
Gəlirik, yaşayırıq.
Ev qurub, yol çəkirik.

Sevirik, sevilirik
 	 bir vaxta qədər
	 qocalırıq, ölürük,
	 bir məzara dönürük
	 bir vaxta qədər.
Hələ ulduzlar yanır,
Hələ dünya fırlanır
 	 bir vaxta qədər.

AĞLAMAQ İSTƏYİ

Bu nə incə istəkdir? –
Get ağla, ey “Şah” qızı.
Min gözün heyranlığı,
Min dodağın “ah” qızı.

Sözlə yuyun gündə sən,
Söz dünyası sadə, şən.
Varlıqda bir bəndəsən
Yoxluqda Allah qızı!

Sərvət artsa nə qədər,
Ömürlə birgə bitər.
Sənə dost olsa kədər
İncitməz günah qızı.

Dünya şeytan bazarı,
Bitməz şəri, azarı.
Sən gəl millətə sarı,
Ol dünya günahsızı!

YAZDIĞIM

Ormanlıqda mavi göl,
Suyu soyuqdur hələ.
Üzürəm asta-asta.
Qarşıdakı sahilə.
Bulud lay-lay ötüşür.
Əksi sulara düşür.
Göy üzü yorğanımdı,
Mavi sular yastığım.
Buluddan səssiz düşən
Bir damladır yazdığım.

Edem

SƏNSİZ SÖZÜM DONDU

Damarlarımda qan, dənizdə dalğa,
Göylərdə ulduz dondu.
Bir sözü öldürmək
Bir eşq ölümündən daha betər.
Sevgi dənizdə bir dalğa,
Söz min sevgi fırtınası.
Dondu sözüm, sən də onun içində.
Orda alovlu bədən,
Ağıl alan təbəssüm.
Dan yerinə boyanmış dodaqlar.
Gecəni uzadan saçlar
Tanrının ətəyindən üzülməyən əllər;
Hər şey dondu bir anda.
Daha qorxma,
Günlərin ucuz xərclənməsindən,
Varlığından güc alan
Vampirlər dəstəsindən
Üzünə qırış salan gülməkdən,
Qocalmamış ölməkdən.
Sözümdə sən də dondun.
Qaldın gənclik yaşında.
İlləri aşan olsa
dünyanı heyran qoyar
qoruduğum gözəllik
zamanın o başında...

MİN İLİN BAŞINDA

Zamanın əlyazması
		  çevrilir varaq-varaq,
Keçmişə boylanıram min ilin zirvəsindən.
Nifrət rüzgarlarında
		  sönür neçə od-ocaq,
Milyon nəğmə qırılır
		  silahların səsindən.

Azıb vaxtın axarı
		  savaş burulğanında,
Önündəki düşməndi –
   		  vur, kəsilsin nəfəsi.
Qan çayları çağlarkən qurudu damarda qan.
Göz yaşları sel oldu – itən çaylar əvəzi.

Əllər tüfəng tutdusa tapılmaz tarix yazan,
Bacaranlar uydurur,
		  yalanlar başdan aşır.
Hamısı bir Allahdan gələn ismarışdısa
Min il nəfəs dərmədən
		  dinlər niyə savaşır?...

Min ilin başındayam!
Neçə sual dilimdə...
Haqqımı arayıram min ildir dayanmadan.
Allaha yalvardıqca
		  fürsət çıxdı əlimdən
Atdım özümü oda taleyimə yanmadan.

Eyni sevgi bəslədim qoyunuma, qurduma
Əritdim iştahımı halallığın odunda.
Kafir söylədiyimiz soxulubdur yurduma
O da fitvalar verir
    		 öz Allahı adından...

Min ilin o üzündə eyni şər, eyni hədə,
Allaha pənah deyən sonucunu bilmədi.
Dünya insan əliylə bəzənib-düzənsə də
İnsanın qəlb dünyası azca dəyişilmədi.

2021

ALİM QASIMOV VƏ FƏRQANƏ ÜÇÜN

Alim:
Ruhumun dilidir bu bülbül nəfəs
Sən könül bağçamda çiçəksən, qızım!
Dünyanın dərdinə bir ürək yetməz,
Sinəmdə ikinci ürəksən, qızım!

Fərqanə:
Bir səsdə əritdin neçə min səsi,
Köksündə çağlayır aləmin səsi.
İlahi bir sirdir Alimin səsi,
Sən mənim başımın tacısan, ata!

Alim:
Sən bacı əvəzi, ana əvəzi,
Yolun yollarıma qoşulub gəzir.
Səsimə güc verir bu büllur səsin
Atanı qoruyan mələksən, qızım!

Fərqanə:
Üzünə baxıram mən nitqi bağlı,
Həm yerin oğlusan, həm göyün oğlu,
Muğam dünyasının ərköyün oğlu,
Özün də səsintək ucasan, ata!

Alim:
Bəmini bəm elə ürək dağlasın,
Vətən ağlamasın, Muğam ağlasın,
Bütün övladları Allah saxlasın,
Nəğmənlə ellərə gərəksən, qızım!

Fərqanə:
Uc-uca calansa zəngulələrin
Körpüsü olardı Ay ilə Yerin
Mahnı qanadında aşıb illəri
Cənnət qapısını açarsan, ata!

AVTOPORTRET

Kim borcunu sonadək qaytardı ki, ellərə
Kimin nigaran ruhu diksinəcək səsindən?
Gəlmişdi qoca şair yaşadığı illərə
Baxsın uşaqlığının təmizlik zirvəsindən...

Göydə bulud savaşır, qılıncları şimşəkdən,
Yerdə ömrün axırı əvvəliylə baş-başa.
Xəyalında bir ana “şükür!” deyir ürəkdən.
Xəyalında bir ata – onunla qucaqlaşan.

... Sanki yorğun bir qartal dönmüşdü yuvasına,
Ağ saçları dağların qarına yaraşırdı.
Bitməz görünən uçuş burda yetişir sona,
Ovuyla, ovlağıyla burda vidalaşırdı...

Ömür ani bir yuxu, axıb gedən bir suydu,
Gedəndə gənc getmişdi, gələndə qoca gəlib.
Dağları aşıb keçmək əlyetməz bir arzuydu,
İndi dünya ovcunda... dağlardan uca gəlib.

Qayıdıb ömrü boyu qələmlə külüng çalan,
Tarixi ilmə-ilmə yaddaşlara toxuyan.
Nə zülmətdən çəkinən, nə zalıma alçalan.
Ömrü boyu haqq deyib, haqqa nəğmə oxuyan.

Qayıtmış öz yurduna vida desin son kərə,
Gözü dolusu baxsın meşəsinə, dağına.
Ölüm hücum çəkəndə sığınsın son səngərə, – 
Sonuncu hənirini qatsın öz ocağına.

Burdan aydın görəcək keçib gəldiyi yolu,
Bu millət yoludursa, son ucu olmayacaq.
Min nəğmə söyləsə də, yenə ürəyi dolu,
Son nəğməmdir desə də, sonuncu olmayacaq.

İNSAN TALEYİ

Yerin bu tərəfində işıqlı bir səhərdir,
Günəş dönüb səfərdən zərrəcə yorulmadan.
Ancaq aləm qarışıb...
Bu işığın altında
Fırlanır gecə-gündüz niyyəti durulmadan.

Göylər Yerə dərs verir milyon il öz dilində,
Gələndən gedənəcən hər taleyin öz çağı...
Yer tənbəl uşaq kimi gözünü döyür yenə,
Öyrənmir kor iştahdan əl çəkib yaşamağı...

İnsan yenə qaniçən, barmaqları tətikdə,
Ölüm başının üstə... ancaq başı dumanlı!
Suda, odda, işıqda yuyundu ömrü boyu,
Torpaq altına gedər yenə də əli qanlı!

YER YALQIZDIR

Bu boyda kainatda Yer yalqızdır,
		  Yer təkdir.
Ona yalqızlığını unutdurmaq
			   gərəkdir,
Qoy bir az nəfəs alsın,
			   silsin alın tərini,
Təmizləsin köksündən şeytanın izlərini.
Savaş, qırğın, qan-qada,
			   yüz cür ölüm tələsi,
Yerüstü hiylələrin
			   yeraltı zəlzələsi.
Bir də söz bombaları
			   tuşlanıbdır hər yandan –
Atom xəyanətini
İnsana unutduran...

NECƏ GÖZƏL FÜRSƏTDİR
 

Necə gözəl fürsətdir
Dinləmək bu yağışı –
Göylər hönkürtü vura,
Titrədə dağı-daşı.

Kralların başından
Virus alıb tacını.
Kənd çağırır qoynuna
Xəstəlikdən qaçanı.

...Ev boş, həyət kimsəsiz.
Dan yeri ağarmada.
İldırım da bu yandan
Dünyaya bağırmada...

2022

ƏLİNİ ALNIMA QOY

Əlini alnıma qoy, başımda bir ağrı var,
Beynimdə qarışıbdır bütün dərdlər, ağrılar.

Çiynimdə gəzdirdiyim balaca yer kürəsi
Tarixlərin yaddaşı, yurdun yol xəritəsi.

Yüz-yüz acısı yatır keçən qanlı illərin,
Damarımı qurudur səhralaşan çöllərim.

Sıxır fikrilərimi quru çay yataqları,
Bazara qurban gedən bar-bəhrəli bağlarım.

Qışın buz küləkləri mənim içimdə əsir,
Sızıldayır ürəyim şəhid anasıyla bir.

Xəstə övladlarına dərmanı da dərd edən
Ehtiyac məngənəsi – mərdləri namərd edən.

Bir tərəfdə əl açan, bir tərəfdə əl kəsən,
Sən ey divanə aşiq, hələ də haqq gəzirsən.

Nə dərdinə ortaq var, nə sözünü anlayan,
Düşüncəndə ocaq çat, özün alış, özün yan...

Əlini alnıma qoy, oxu tale yazanı,
Vaxtın son vərəqinə atarsan öz imzanı.

Qəhrimi çəkən əllər yenə də duyar məni
Alnımdan sürüşərək qapadar son pərdəni...

15 yanvar

KAMAN ÇALAN QIZ

Kaman çalan gözəlçə,
		  səhnədə qıvrılmada.
Özü yanmır, bizlərik
		  bu odda qovrulmada.
Gənc ömrü zildəsə də,
		  barmaqları bəmdədir.
Unudubdur salonu,
		  başqa bir aləmdədir.
Uzun, qızılı saçlar
		  kürəyini yandırır.
Ürəyimdə bir şirin
		  xatirə oyandırır.
Dillənən sim deyil ki,
		  çalır barmaqlarını.
Çalır sevgiylə dolu
		  öz ömür baharını.
Hərdən də gur saçları
		  zərif çiynindən aşır.
Telləri kamanının
		  tellərinə qarışır.
Musiqi dalğalanır
		  ömrün sahillərində
Son nəğməni kamançı
   		  çalır öz tellərində!

ÖLÜM CƏLLAD DEYİL Kİ

Gəlib dayanıb bəlkə qapının arxasında
Ancaq içəri girmir gecənin bu çağında.
Ölüm cəllad deyil ki! Bilmir necə qoparsın.
Dünyaya sığmayanı öz kasıb ocağından.

Ya da görür, göz qoyub qaranlıq pəncərədən,
Ölümsüzlük eşqiylə qələm işləyir yenə.
Lampanın işığında gümüşlənən ağ saçlar
Qəm yelləri əsdirir ölümün ürəyinə.

Qar da yağır bir yandan, tökülür səs-səmirsiz,
Qar kimi ağ saçlar da üzündə saçaq-saçaq.
Qış bu boyda dünyanı kəfənə bürümüşkən
Bir şair kəfənini unutsa, nə olacaq?

Bilmir ki, önündəki ömrün son vərəqidir,
Amma sözü çağlayır, işığı hələ yanır.
Görəndə son şeirini şair ona həsr edir
Dodaqaltı söylənən ölüm də ilhamlanır.

Gecə qapı döyülmür, açılmır pəncərələr,
Ölüm də uzaqlaşır, ilhamın qanadında.
Şeir başa çatanda bəlkə yenə gələcək
Ya da geri dönməyi çıxaracaq yadından.

 
16 yanvar

SARALMIŞ VƏRƏQLƏRİN 
SARALMAYAN DUYĞULARI

 

BOŞ OTAQ

Tənziləyə

Çərçivədən solğun bir şəkil baxır,
Ocaq daşına bənzər qızmar divarlar
			   məni sıxır.
Televizorun qırmızı gözü
			   canavar gözü kimi soyuq.
Bilgisayar ekranı uğursuz taledir –
			   qapqara.
Min ildir əl dəyməyib rəfdəki kitablara.
Xəttin qatmaqarışıq –
			   ağ kağızlar üstündə -
			   daş dövrünün yazısı...
Qələm adicə çöpdür –
			   əlinin tamarzısı.
Acıq pəncərələrdən əl edən ağaclarda
			   ruhumun qərib səsi,
Keçilmiş yolumuzun keçilməz xatirəsi...
Rənglər solğun, sarı,
			   yorulmuş qəm hasarı.
Qulaqlarım tutulur bu qəddar səssizlikdən...
Nədən?
Nə olub görən?
Aha! Anladım birdən!

Burda çatmayan sənsən!
Bu soyuq divarlara
		  isti təbəssümünlə
		  yaz nəfəsi verənsən!
Sənsiz qoca dünyada
		  nə işığım yanardı,
		  nə də bir səs olardı,
Dünya bu otaq kimi quru qəfəs olardı...

TƏKİ SƏN YAŞAYASAN

Niyə bağlı qapına çırpılır duyğularım
Qapının o üzündə olanları bilmədən.
Könlümdə çiçək açır bir günah gecə-gündüz,
Fikrimdə sirr ağacı boy atır əkilmədən!

Sonu uçurumsa da, yenə çağırır bu yol,
Yandırıb kül eləyən bu alovdan qaçılmaz.
Nə vaxt biçildi görən bu paltar əynimizə,
Bir ömür odlansaq da, son düyməsi açılmaz.

Heç özüm də bilmirəm səndən nə istəyirəm,
Bəlkə bir udum hava, bəlkə bir damla yağış?
Bəlkə ürək özünün ən gözəl duyğusunu
Öz sirli məbədinin qurbanlığı saxlamış?!

Hərə bir planetdə, hərə öz qəfəsində,
Ancaq yazıq ruhumuz aralıqda didərgin...
Niyə sənə açıram sirlərimi, görəsən,
Bu sirri də özün aç, adı nədir bu ərkin?

Təki ömür bitməyə, təki sən yaşayasan,
Dünyanın sən üzündən ümid yelləri əsə,
Heç özüm də bilmirəm səndən nə istəyirəm
Bütün istəklərimin sonucu bəlli isə...

ƏLİNİ BURAXMARAM

Gözümdə uzaqlıqla yaxınlığın fərqi yox.
Göylər mənə yaxındır qonşunun sarayından.
Əlimiz çatmasa da, gözləmir əl açmağı
Hər gün payımız gəlir Günəşindən, Ayından.

Ayrılıq deyib durma, gözlərin ulduz kimi.
Gecələr sübhə kimi başım üstə yanırsa.
Hər səfərdə əllərin arxamca su səpərək
Hər dönüşdə xəyalın yol üstə dayanırsa.

Alma çiçəklərində çəhrayı dodaqların,
Yasəmən güllərində bal nəfəsin yaşayır.
Çayın, yolun, meşənin uğultusu içində
Min səsə qarışmayan incə səsin yaşayır...

Biz heç uzaq olmadıq, ayrılmadıq heç zaman,
Aranı dağlar kəsə ayrı səmtə baxmaram.
Hara getsəm ürəyin ürəyimin içində.
Əl atmağa yer gəzmə, əlini buraxmaram...

İKİ ÜNVAN

Gözəlim, yoruldum səyahətlərdən,
Qalmadı marağı aranın, dağın.
İkicə ünvan var, çağırır birdən
Biri yerin altı, biri qucağın.

Gözəlim, səninçin ürəyim əsir,
Sevirəm söyləyə bir də dodağın.
Yüz ildir iki ev mənə tələsir –
Biri məzarımdı, biri qucağın.

Biz iki qütbüyük yer kürəsinin,
Bu soyuq dünyada sönməz ocağın.
İki ölüm yeri qalır dünyada
Bir sonsuz səmalar, bir də qucağın...

Çəkilib gedibdir dünyanın ruhu,
Tanrı bu savaşa sakitcə baxır...
İki sevgilim var, ikicə qorxum
Biri sənsizlikdir, bir də qucağın...

UNUTMAQ İSTƏYİRƏM

Unutmaq istəyirəm dünyanın gözəlliklərini –
Təkcə xoşbəxt olduğumuz yerlər qala yaddaşımda.
Əriyib itə qulağımdakı çoxdilli sevgi pıçıltıları,
Xatirələr də dostlar kimi dağıla başımdan.
Daha nə şöhrət həvəsi, nə yüksəliş,
Nə bütün arzuları yarımçıq qoyan ehtiyac...
Ayrılığın söndürə bilmədiyi ürək ocağın,
Nə ömrü bitirib özü bitməyən iş.
Bütün fəsillərdə baharım olan
İsti yuvamız
Var ikən bu dünya nəyə gərəkmiş...

SEVGİ LİMANI

Yenə də sübh çağı çıxmışam yola,
Yuxudan oyatdım azan səsini.
Qoy yatmış Bakının duası kimi,
Mənimlə dolansın Yer kürəsini.

Ah, necə gözəldir uzanan sabah,
Zamandan bir fürsət qoparacağam.
Mən Günəş elçisi! – Onu ardımca
Yerin o üzünə aparacağam.

Sərhədlər, ölkələr keçilir tək-tək,
Nə gülləsi çatar, nə də ki, topu.
Burdan oyuncaqtək görünür bir az,
Dillərin, dinlərin kaleydoskopu.

Görən nə mənası didişmələrin,
Kimdir savaşların hökmünü yazan?
Nədir dövlətlərin barmaq hədəsi,
Özləri balaca bir əl boydasa.

Şərdən üzülməkdir Yerdən üzülmək,
Ürəkdə bir zərrə, kin qalmır qəti!
Yerin Məkkəsi də qazanc yuvası,
Tanrının tək yolu Göy ziyarəti!

Dünya siyasətlər qumarxanası,
Min ildir oyunlar qarışıq qalır.
Bir günlük qopmusan, şükür buna da.
Özünsən! Qəlbində tək işıq qalır.

Bəlkə də bu uçuş tövbə yoludur,
Təmizlən hakimlər səfsəfəsindən.
Görək bu ilahi tərəzisində,
Çəkiyə nə qalır yer sevgisindən.

Uçuram bir eşqin qanadlarında,
Fərqi yox, göylərdə gəlsə son anım.
Hava limanları qəbul eləməz
Olmasa dünyada sevgi limanım.

Yenə də sübh çağı... Bir yol dəlisi...
Bitməz bu sevdamız nə qədər sağam.
Hər dəfə gedirəm sanki səfərdən
Dərdsiz bir Vətənə qayıdacağam...

SƏSİN YARDIMI

Nə bir telefon zəngi var
Nə bir soraq
On gündür təsəllim
		  yollara baxmaq
Nə uçaq görünür, nə gəmi,
Ayrıyam, sulara batmış kimi...
On min illik zaman var aramızda,
On min dərdin qanı axır yaramızdan.
Nə geri dönməyə ümid var,
Nə körpü salmaq olar o çağa.
Bəlkə səsin yardım edə bilərdi
Zamanı adlamağa.

MƏNİ SOYUQLUQDA QINAMA

Məni soyuqluqda qınama əsla,
Rüzgarsan – rüzgaram, qarsansa qaram.
İlahidən gələn minnət istəməz,
Ölmüsən – ölmüşəm, varsansa varam.

Yalan pıçıldayır içindəki səs,
Sevgi sayılmaz ki ötəri həvəs.
Bu ruh aləmində hökmün işləməz
Mən burda şəriksiz bir hökmdaram.

ON GÜNDÜR

On günlük çəkildim sənin yolundan
Vaxtını, qayğını tərk edib getdim.
Sənsiz dağılacaq dünyam deyirdim,
Qorxmaq vərdişimi dərk edib getdim.

On gündür dincəlir telefonlarım
Şəbəkə dışıdır getdiyim ölkə.
Yerin orbitindən çıxmazdan öncə
Sənin orbitindən çıxmışam bəlkə.

SƏNİ TANISAYDIM

Səni tanısaydım cavan yaşımda
Yüz ağrı olsa da, darıxmazdım heç.
Kəsərdim yolunu günün birində
Əlini əlimdən buraxmazdım heç.
Deyərdim: xoş gəldin, arzumdakı qız,
Şükür ki, qurtardın məni təklikdən.
Yəqin xoşbəxtlərin xoşbəxti mənəm,
Sevgili tapmışam bu gözəllikdə...
Gözümü açanda səni görərdim,
Günəş qaralanda yenə də səni.
Hər gün Allahıma şükür edərdim, 
Hər gün kəşf edərdim yenidən səni!
... Sanki gəncliyimdən uçub gəlibdir
O dəli sevdalım, o can sirdaşım –
Baharın solmayan gözəlliyidir
Əlyetməz, uzaqda... ya da baş daşım...

GÖZÜMDƏKİ SURƏTİN

Ya istin yandırıb, ya şaxtan vurub,
Ürəyim unudub, bahardır-qışdır.
Surətin gözümü elə doldurub
Orda yuxulara yer qalmamışdır.

O mələk üzündə nura dönüb qəm,
Qonşumdur Allahın ən şah əsəri.
Başqa bir surətə baxmaq istəməm,
Başqa gözəlliyə kordur gözlərim.

Nə belə həsrət var, nə belə ocaq,
Könlümdə yanğısı bitməyəcəkdir.
Yuxum qayıdacaq bilirəm ancaq,
Gözümdən surətin getməyəcəkdir.

ALLAHA QOVUŞMAĞIN YOLU

Sənə məktub yazırdım yananda, darıxanda,
Ürəyimi deşən söz barmağıma axanda.
Ələnirdi kəlmələr, yüzündən biri qalsın,
Sözdə ocaq sönməsin, həsrətim diri qalsın...

Bəzən də sirlərimi sözlərdə gizləyirdim,
Gözün görəcək sözü gözüm əzizləyirdi.
Bilmirdin hansı kəlməm tutur titrək əlini,
Hansı cümlə qolumdur qucaqlayır belini.

Hansı söz açar olar qapısına qəlbinin,
Ağlasan hansı sözüm gözünü silər sənin
Bir sözü oxuyurdun, yüzü gizlində idi,
O nə sönməz yanğıydı, nə xoş gözlənti idi!...

Sənə məktub yazırdım açılmaz bir sirr kimi,
Bəzən sığala yatmır, bəzən də şeir kimi.
Bəndəyə vurğunluğum bir İlahi eşq idi...
Allaha qovuşmağa o sonuncu məşq idi.

QAYIT GƏL...

Gecə, ayrılıq qəmi,
donub damarımda qan
Qayıt gəl, düşüncəmi
qurtar bu qaranlıqdan.

Sənlik deyil bu səfər,
qatardan üzülüb gəl.
Aç qapımı bir səhər,
ya da lap küsülü gəl.

Gəl, işığım qayıtsın,
bir əncam çək dərdə sən.
Bilim ki, qonşuluqda,
mən olan şəhərdəsən!...

SEVDİM

İndi ki sevgidir silah-sursatın
Barmaq silkələyən hədəni sevdim.
İnsaf azalanda qəzəb çoxalır,
Könlünə gələni, gedəni sevdim.

Ömür qovhaqovda, tükənir zaman,
Buxovsuz sevgiyə qalmadı güman,
Yer üzü qəfəsə dönübdür çoxdan,
Azadlıq eşqimdə itəni sevdim...

Mən burda, sən orda – yollar qarışıq,
Bütün yollarım da səndən danışır.
Sevgi yarışında yoxdu barışıq.
Bu yenən, yenilən bədəni sevdim.

Sənin gözlərindən doğulur danım,
Sənin həsrətinlə gələr son anım,
Şərab mövsümüdür, sıxılır canım,
Eşqimi içdiyin badəni sevdim.

Dilinin hər sözü, hər ahı məndə,
Gününün axşamı, sabahı məndə,
Ömrünün savabı, günahı məndə,
Dəyirman dəyişdi, ya dəni sevdim?

BƏLKƏLƏR

Gözəlim niyə susur,
		  bəlkə sözü tükəndi?!
Bəlkə qohum-əqrəba
		  aramızda tikandı?
Bəlkə sevgim sel oldu,
		  onu qopartdı məndən?
Bəlkə iti sözümdü
		  ürəyini göynədən?
Gözüm üstə saxlardım
		  sıxdı bu qayğı onu.
Ya atdı yad sahilə
		  tale qayığı onu?
Ya silinib getməli
		  ürəyimdən kölgələr
Ya məni bitirəcək
		  bu bitməyən bəlkələr...

YAXŞI Kİ SƏN GƏLDİN

Yaxşı ki sən gəldin ölümdən qabaq
Ömrün hər gününü dadlandıraraq...
Ölümün nə işi sən olan yerdə?
Sən varsan, o məni aramaz bir də!
Nə çoxdur canlıykən daşa dönənlər.
Həyatı sönməmiş eşqi sönənlər.
Payızda yaşıla bürünüb yenə
Mən gənclik eşqiylə vuruldum sənə.
Sonuc gözləmədən, cavab sormadan,
Özümə yalançı xəyal qurmadan.
Zirvədən enməyən adını sevdim
Uzaq xəyalımda körpə bir çiçək,
Bu gün sevgi saçan qadını sevdim.
Ehtiras qoxuyan dodaqlarını,
Ovcumda şam olan barmaqlarını,
Köksündən dikələn butalarını,
Bütün səhvlərini, xatalarını,
Hər gün qucaq açıb həsrətə, qəmə
Şaxtanı, buzunu çəkdim sinəmə.
Taleyə bir savaş açdım elə bil
Görsün ki, hər hicran ayrılıq deyil...

MƏN SƏNDƏN AYRILMARAM

Mən səndən ayrılmaram! Sən ayrılma dedikcə.
Adın qanımdan keçib, ruhumu titrətdikcə.
Qolumun arasında bir etiraf yandıqca,
Fəth etdiyim o zirvə önümdə dayandıqca.
Gözəllik ilahəsi!... Üzünə sirr yazılmış,
O da muzey yerinə ürəyimdən asılmış.
O gənclik təbəssümü hələ də dodağında,
Yenə də sevgi dolu, yenə şıltaq çağında.
Gülüşündə gizlədir ürəyimin qəmini,
Kimsə anlaya bilməz sehrli aləmini.
Sözdən hörümçək kimi araya tor toxuyan,
Tək mənəm, həm sirrini, həm qəmini oxuyan...
Allahın şah əsəri səninkiyəm dedikcə,
Bu Allah ocağından qopmaram gündüz-gecə...



242

BU DÜNYA BİZ GÖRƏN DEYİL

Şairim, bu dünya biz görən deyil,
Görüb duyduğumuz yuxuymuş bəlkə.
O Qız qalaları, söz qanadları,
İlahi sevgilər yox imiş bəlkə?

Cənnəti göstərib göz bələdçisi
Nağılbaz dillərin sözü göylərdən.
Ya o ucalıqlar yanlışlıq imiş,
Ya səhvdir endirmək bizi göylərdən.

ÜSTÜNDƏ

Bir Ay qucağımdaydı, bir Ay başım üstündə
Biri gənclik həvəsim, biri yaşım üstündə.

Nə yerdən yoruluram, nə göylərə baxmaqdan
Hər kərpic son xofuyla bitsə daşım üstündə.

İnsan ömrü uzunu vuruşub, barış gəzir
Hansı dinclik olacaq bu savaşım üstündə?

Bu gözəllik payım da bir İlahi əmridir,
Mən Tanrının sözçüsü! Əlim qaşım üstündə...

Bir boşqab düyü kimi doyurur ac ruhumu
Nə gözəl qara imiş saçlar aşım üstündə.
 
Bu nə solmaz çiçəkdir – ətrindən doymaq olmur
Bu nə qəfil bahardır açıb qışım üstündə...

Pərvanə doğulsam da, əsgər ömrü yaşadım
Barı sonda alışım, kül olum şam üstündə...

ZALIM

Qəmli sətirlərin qar kimi soyuq
Soyuqluq sevgimi üşüdür, zalım!
Nə mən günahkaram, nə sən günahkar,
Bu qismət taleyin işidir, zalım!

Niyə uzaqlara çəkildi səsin,
Niyə buza döndü qaynar nəfəsin?
Dünyanı özünə dar bilən kəsin
Yeri ürəyimin başıdır, zalım!...

Məni qonaq sayıb, qayıtma desən
Yenə sevilməyin sevincindəsən.
Şükür baharında, gül içindəsən,
Mənim dağlarımın qışıdır, zalım!

Ya məni o acı xatirənə qat,
Ya Səməndər bilib külümdən yarat!
Qapıda gözləyir bir qanadlı at,
Ömrümün təklənən yaşıdır, zalım!

DADIN ADI 

Oxunulmamış kitab,
Toxunulmamış nəfəs
Hardaydı bu çağacan
Necə gizlənmişdi bəs?

Dilində kilidliydi
Ürəyinin sözləri.
Dili “gəlmə” desə də,
Gəl, deyirdi gözləri.

Sanki çaylar dayandı,
Yerində dondu dağlar.
Min ilin təşnəsitək
Qovuşanda dodaqlar.

Nə sevinc, nə xoşbəxtlik...
Bilmirəm adı nədir.
Bal, şəkər yalan imiş
Bu dadın adı nədir?

SEVGİSİZ BURAXMADI

Qəlbimi sıxsa da qəm.
Mən Tanrımı sevirəm.
Sevimli bəndəsiyəm.
Yansa da gözüm yaşdan.

Dedi: sənə yol açıq,
Vaxt itirmə, yola çıx!
Sevin, min ağrı-acı,
Əzab görsən də başdan.

Yuva quraq, dağıdaq,
Yenə xoşdur yaşamaq.
Təki çıxaq üzüağ
Ömür adlı savaşdan.

İlham yol alır haqdan,
Ucalıq eşqim dağdan.
Ruzim qara torpaqdan,
Dirilik suyum daşdan.

Silinib getdi təmiz
Neçə cığır, neçə iz.
Buraxmadı sevgisiz
Yenə məni bu yaşda...

DİNCLİYİM

Bu göyün altında, yerin üstündə
Təkcəyəm, yolum da elə tək oldu.
Çəmənlər min gözlə cilvələnsə də
Qismətimə düşən bir çiçək oldu!

Bir qismət – bir tale, bir sönməz ocaq,
Səndən güc aldıqsa alovlanacaq,
Yaşamaq bir insan mehriymiş ancaq –
Qalanı yalançı bər-bəzək oldu.

Səpdiyim toxumun sonu bəhrə-bar.
Ucalan adıma ömrüm oldu dar,
Sıxdı varlığımı şanlı saraylar
Yenə də dincliyim bir ürək oldu.

BAŞQA YUVA AXTARSA

Səhərlər gün işığıyla bir
		  sevincin doldursun gözlərimi.
Nəfəsini udum hava yerinə.
Bütün arzularım səndən başlasın,
Bütün yollarım uzansın üzü sənə!
Gülüşün çiçək-çiçək böyüsün,
		  sözlərin çəmən-çəmən.
Gün boyu bir nəğmə oxuyum
		  əvvəldən axıra – SƏN!
Buludlar başımın üstündə xəyalın,
Göylər uçuş yerimiz.
Qəfəs nədir bilməsin qoşa bülbül səsimiz...
Unudum... adından başqa bütün adları,
Dadından başqa bütün dadları...
Başqa yuva arasa
		  qırılsın qanadlarım...

İSMARIŞ

Bu Dan işığına ismarışım var,
Sənin pəncərənə yazacaq onu.
Yazacaq sevgimin bu sabah kimi,
Doğan günəş kimi saf olduğunu...

Ancaq nə Günəşdir, nə Aydır şəksiz,
Onun doğulmağı, batmağı yoxdur.
Bir zərrə qaranlıq qaçmaz gözündən,
Yolu bitən kimi yatmağı yoxdur...

Min yolla, min səslə dolar könlünə,
Həyatın onunla bəzənər hər gün.
Sevgi bir aşiqlik işi deyil ki,
Havası, çörəyi, suyudur ömrün.

Günəş işığıtək safdır, unutma,
Onun şimşək olub çaxmağı da var.
Sözündə bir zərrə əyrilik görsə
Qaynar Günəş kimi yaxmağı da var...

Sözümü çatdırır sübhün işığı.
Dənizin üstündə söküləndə dan.
Bilməzsən sevgimdir nur dodağıyla
Yatmış gözəlimin üzündən öpən...

TƏKLƏNƏ BİLMƏDİM

Önümü kəsmişdi bu duman pərdə,
Açmaq istəmirdi sirli səhnəni.
On dəfə, yüz dəfə keçdiyim yerdə
Ayağım geriyə dartırdı məni...

Birdən dəyişildi dağların rəngi,
Çaylar ilhamlandı aşıb-daşmağa.
Qartal qanadını borc verdi sanki,
Uçuşda onunla qoşalaşmağa.

Gözəllik önündə ərimişdi qəm,
Könlümdən qüssəni yox edən nədir?
Sən demə, burda da yalqız deyiləm,
Xəyalın gözümdə, ürəyimdədir.

Məni başı üstə qaldırır dağlar,
İlahi eşqidir – zirvə cürəti.
Hər qaya döşündə bir bulaq çağlar,
Ancaq hamısında sənin surətin!

Çiçəklər gözündən daşır göz yaşın,
Dodağın allanır gül ləçəyində.
Qanı selə dönüb ağacın, daşın
Bu yerə qonaqla gələcəyimdən.

Burda yol yoldaşım xoş arzulardı,
Gün boyu düşməyir adın dilimdən.
Dağlarda təklənmək imkanım vardı
Onu da sakitcə aldın əlimdən...

YAXINLAŞIR BİR KARVAN

Yaxınlaşır bir karvan,
Çatır zınqırov səsi.
De: Səfər vaxtı deyil!
Pıçıltınla qov səsi!

Üzüblər ürəyini,
Səninkidir bu ürək.
Gecikmiş sevgimizin
Dadını duy sonadək!

Qovaq, getsin təkliyi,
Qoşa qanadı da gör...
Sevgiylə əhliləşən
Cilovsuz atı da gör...

Sinəni açan əllər
Titrəyəndə sən sevin!
Bax, işıqlar gurlaşdı, 
Saraya döndü evin.

Nəfəsimdən diksinib
Alışanda qoşa şam.
Gələ bilməz üstünə
Qaranlıqlar bu axşam...

Kədər, intizar, həsrət
Bir də qarşına çıxmaz.
Qıraq qəmli qəfəsi,
Mələk qəfəsə sığmaz!

BAHAR SOLACAQ

Gül dedi: əyilməzdin bizdən ayrılan zaman,
Həsrətə can verməzdin, eşqin bəhrəsi bumu?
Sən qoxulu-qoxulu çox öpdün dodağımdan
Onun gül yanağına bircə yol toxundumu?

Bircə yol boylandınmı onun can otağına,
Qulağın həsrət çəkir bircə isti sözünə.
Burda hər gün çəmənlər sərilir ayağına
Ətirli bağçasını açdımı heç üzünə?

Qopardın səhər-axşam butamı budağımdan,
Onun qönçələrini dodağın oyatmadı.
Səni bağrıma basdım, qucaqladım hər zaman
Onun isti qoynunda bircə gecə yatmadın.

Aç mərmər sinəsini, öpüşünlə yaz onu.
Allanan dodağını şəkərin, balın olsun.
Dilləndir pıçıltıyla onun könül sazını,
Tap gizli gövhərini, tap, qoy halalın olsun!

O titrək əllərini buraxma əllərindən.
Ürəyin çırpındıqca qoru öz ilqarını.
Burda bahar solacaq, qayıdacaq yenidən
Orda qoyma ötüşsün ömrünün son baharı.

EŞİTMƏDİN

Adını söylədim pıçıltı ilə
Pıçıltı-pıçıltı vuran ürəkdir.
Nə qədər yavaşca danışsan yenə
Ürəyim səsini eşidəcəkdir.

Dilləri aydındır yağışın, qarın,
Dünyanı səssizcə gəzən baharın.
Karvanı dayandı qarışqaların
Böcəklər eşitdi, sən eşitmədin.

Yenə doğma çöllər yaşıllı, allı,
Yenə nəğmələrim min bir xəyallı,
Arılar diksindi dodağı ballı,
Çiçəklər eşitdi, sən eşitmədin...

SİRR DEYİL

Bağçadakı güllərin yanağı şehlənmişdi
	 gizlicə ağlamaqdan,
Qönçələr partlayırdı
	 içində gözəlliyi gizlədib saxlamaqdan,
Ağac yaşıl əlini toxundurur çiynimə,
	 deyir niyə tək gəldin,
Deyib-gülən dostumuz,
	 aramıza nə üçün bu qədər kövrək gəldin?
Biz ki köhnə sirdaşıq,
	 sirrin butasını aç, ürəyinin dərdi nə?
Niyə gözün yol çəkir,
	 dağlara sığınmısan,
	 söylə, hansı dərdindən...
Otların arasından
	 sayrışırdı göz vuran ulduz-ulduz çiçəklər.
Qanadını qurudur
	 yuxudan yeni qalxan
	 xəbərçi kəpənəklər.
Güllərin arasında arılar bal diliylə
	 söz gəzdirir elə bil.
Gördüm gizli tutduğum
	 yurdumda bir yarpağa, bir ota da sirr deyil!

SƏN DƏ BÜT OLACAQSAN

Şirin söz, xoş təbəssüm... hamısı özgələrə,
Mənə qıymadığını qıyırsan güzgülərə...
Dodağımdan qaçanı boyalara verirsən
Qoynuma girməkdənsə yorğana bürünürsən...

Allahın mələfəsi sarılır gül bədənə
Adi daraq nədir ki, hər gün toxunur sənə...
Biz ölüb gedəcəyik, sən hələ qalacaqsan
Gözəllik ilahəsi! Sən də büt olacaqsan...

AÇILAN SƏHƏR

Oyandım yuxudan səhərə yaxın
Dünya yatıb doyub... Nə dinc oyanır!
Səhəri gözləmək xoşbəxtlik imiş,
Ürəkdə min cürə sevinc oyanır!

Əkinçi əlidir səhərin əli
Ruhuma səpdiyi toxum işıqdır.
Daha gözlərimə mürgü qayıtmaz,
Dan üzü gördüyüm yuxum işıqdır.

Güllər də oyanır mənimlə birgə.
Səhərə boylanır mürgülü quşlar.
Ən gözəl nəğməni ən gözəl səslə
Quşlar da səhərə oxuyurmuşlar...

Bir ocaq çatılır üfüqlər boyu
Özüm də körpəyəm səhərə yaxın.
Doğulub çıxıram qaranlıqlardan
Allaha körpüyəm səhərə yaxın...

HƏLƏ Kİ

Axşamlar səsləyir ölüm mələyi,
Dirilik gətirir səhər hələ ki.
Mənim də qismətim bülbül taleyi –
Buraxmır qəfəsdən şəhər hələ ki.

Hələ boşalmayıb eşqin badəsi,
Zəhər qatılsa da içirəm, şükür.
Araza dönsə də soyuyan səsin
Mən onu sevgimlə keçirəm şükür.

Düşəndə araya bu ayrılıqlar,
İlhamım həsrətlə çağlar hələ ki.
Hələ ki adıma sevinənlər var
Nəğməmi tanıyır dağlar, hələ ki...

Dörd yanım payızdır – gözlərimdə qəm,
Ancaq ümidimdə yeni bir bahar...
Ruhumu sonadək tükətməmişəm,
Hələ bir sevgilik ehtiyatım var...

DARIXMAQ

Şairim, bu sabah zirvədəydi darıxmaq
Yəni ondan yuxarı heç bir hissim yox idi.
Bir yandan sevinirdim, sevgidə yaşamaq var,
Bir yandan da zirvədə sevgimə soyuq idi.

Sübhün səssizliyində qəriblik sardı məni,
Çıxıb gedib insanlar, sanki boşalıbdı yer.
Başqa bir planetə köçüb getməmisən ki?
Mən burda tək qalmışam, Yerdəsənsə cavab ver...

OLMAZ

Yolunu çaşma! Olmaz!
Həddini aşma! Olmaz!

Heç kəsə etibar yox,
Danışma belə kəskin,
Kəsir yolumu qanun,
Qadağan eləyir din.

Sağa boylanma, olmaz,
Sola aldanma, olmaz
Belə sadə davranma,
Belə gur yanma, olmaz!

Hər ürək istəyinə,
Hər üsyana bir “olmaz!”
Dünyanı tərk edəndə
Kimsə söyləmir: OLMAZ!

BAŞQA QİSMƏTİMİZ YOX 

Həm özümə yazıram, həm də sənə hər şeiri.
Bu həm axşam şeiridir, həm də ki səhər şeiri.

Uzaqdayam, gül çatmaz, əlac sözümə qalır,
Çiçək dəstəsi kimi göndərirəm tər şeiri.

Bəyənməsən sil getsin, zərrəcə incimərəm
Kim deyir ki məcbursan udmağa zəhər şeiri.

Acılamaq fikrim yox, sən mənim şirinimsən,
Bu da bizim qismətdi, bağrına bas Ər şeiri...

NİYƏ QISILIB SƏSİN

Gözəl dost, nə var, nə yox? Niyə qısılıb səsin?
Harda qaldı zəng vurmaq, xəbər tutmaq həvəsin?

“Necə yatdım, nə yedim, işlərim yerindəmi?
Getdiyim yer necədir, havalar sərindimi?”

Sevgi dolu suallar qanad taxır uçmağa
Tələsdirir o gözəl bədənini qucmağa.

Saçından dırnağına ehtiraslar, alovlar,
Bir hədəfə çatmağa başlanır qovhaqovlar.

Orda cənnət, cəhənnəm, vaxtın əvvəli, sonu
Yaranışın ən sirli, ən tükənməz oyunu.

Köhlənim çapıb gedir, ayrılıqlar bitirdi.
Amma yenə həsrətin qəlbimi göynədirdi...

GÜLƏR

Həsrətini çəkdiyim
Gün olsun gələr olsun.
Bu təklik zülmətini
Dağıdan səhər olsun.

Baharın bu çağında
Çiçək kimi tər olsun.
Bağrıma basdığımda
Demirəm nələr olsun.

Can cana qovuşunca
Açılan güllər olsun.
Adın Gülərdi, gözəl,
Taleyin gülər olsun.

HÜDUDSUZ DÜNYAM

Burda bahar tumurcuq diliylə açır könlünu,
Kimsədən çəkinmədən yayır yamaclara gözəlliyini.
Könlüm də söz-söz açılır, sevgi sonsuzluğunda.
Ötüşdü qatarlarınız,
  		  uçaqlarınız uçub getdi məni almadan
Tələsik yerimiz yox, yazmaqla bitəcək şeirimiz.
İnsanlar tapmaq istədiklərini tərk edib uçur.
Mövsüm sevgiləri solacaq tumurcuq-tumurcuq.
Mənim sevgim ilk bahar, son bahar bilməz...
Əbədi bir yolu var,
Heç vaxt gecikməyəcəyi mənzili.
Bağlayın qapıları bərk-bərk,
Hüdudsuz bir dünyası olana
Qapı-pəncərə nə gərək?
Bütün keçmişlər və gələcəklər bu sevgimə daxil,
Uzun incə bir yoldayam, ustad demiş.
Bir başında sən, bir başında İlahi...

O NECƏ GÖZƏLLİKDİ

O necə gözəllikdi, o nə xoşbəxt səhərdi,
Gözündən dan yerinin şəfəqləri axırdı.
Üz-üzə oturmuşduq ayrı bir planetdə,
Üzündən ilk günümün ilk günəşi doğurdu.
Kəlmələrin nəbzi var, dildən qopan söz diri,
İnsanlar bu sözləri unudub milyon ildi.
Düşdüyümüz bu məkan bəlkə elə Cənnətdi,
Udduğumuz hava da yer havası deyildi...
Bəlkə bir oyuncaqdır toxunsam dağılacaq,
Bəlkə kirpik çalınca cənnət ilğımı bitər?
İlahi, bu dünyanı qaytarıram özünə,
Gördüyüm yuxudursa, bu yuxu mənə yetər...



265

NƏĞMƏMSƏN

Gözəl qız, bu sirrimi
    		  bilirsən, yenə deyim...
Köksüm təkcə səninlə
   		  doludursa, nə deyim?
Həsrətin gül açdıqca
   		  mənim baharım soldu.
Uzaqdayam deyirsən...
   		  ürək uzaqmı oldu?...
Payız-bahar sevgisi
   		  bir bənzərsiz əfsanə...
Mənə doğru yol alma
   		  yolum tələsir sənə!
Üzür sevgi gəmisi,
   		  sahilim, limanım sən.
Məkkəm, ziyarətgahım,
   		  inancım, imanım sən!
Gözlərimdə işıqsan,
   		  bərəkət – çörəyimdə.
Bülbülümsən, nəğməmsən,
   		  Bu, qəfəs ürəyimdə...

ELLƏRİN HƏSRƏTİDİR

Qəlbimdəki acılar çəkiləsi dərd deyil,
Günü, ayı demirəm, illərin həsrətidir.
Gözümdəki pərdəni cənnət qapısı sayan
Qələmimi donduran dillərin həsrətidir...

Darıxan duyğuları yalanla süsləyərək,
Gecikən sabahları ümidlə səsləyərək,
Gözümün giləsində yaş töküb bəsləyərək
Saçına düzmədiyim güllərin həsrətidir...

Yerin qara üzünü ağa çıxaran qarın,
Qəzəbini şimşəklə soyudan buludların,
Qəm çəkən ürəkləri parçalayan qubarın,
Qayaları çeynəyən sellərin həsrətidir.

Soyumuş duyğuları mürgüdən oyatmayan,
Həsrətli bədənimi vücuduna qatmayan,
Belinə sarılmayan, əllərindən tutmayan
Sinəndə incəlməyən əllərin həsrətidir...

Niyə belə tərs yazıb taleyimiz yazını
Qəm üstə kökləyibdir könlümüzün sazını,
Şairinə vaxtında qıymayan bir qızını,
Əzabını yük edən ellərin həsrətidir...



267

İŞIQ DİLİ

Səncə Ayın işığını öpmək olarmı?
Bəs gümüş saçını daramaq necə?
Bəs ömrün ən böyük səadətini
Bir parça işıqda aramaq necə?

Sonra qucaqlayıb basmaq bağrına
Baxarsan içində yanan ocaqdır.
Ya dönüb gözəllik ilahəsinə
İşıqdan mərmərtək ucalacaqdır...

Boğulmaq da olar bu süd gölündə,
Ya da qarşısında diz çöküb, dayan.
Nə işıq dilini anlayacaqsan,
Nə qaça bilərsən ayrılığından.

Ayın işığını öpmək olarmı,
Cavab tapmayanda inləyəcəksən.
Əsl nəğməsini, bəlkə ömrünün
O nur dodaqlardan dinləyəcəksən.

“YAZ-PAYIZ ARASI” SİLSİLƏSİNDƏN

YAZ

1. SƏNƏ ŞEİR YAZIRAM...

Sənə şeir yazıram dünyada təklənəndə,
Əzab, kədər, ayrılıq qəlbimə yüklənəndə...

Sənə şeir yazıram – şeir bahar yağışı,
Yusun ürəyimizi, qanımızda çağlasın.
Sözlər nəfəsim kimi yandırsın yanağını,
Qollarım misra-misra belini qucaqlasın...

Üstümə yeriyəndə sevgisiz bir soyuqluq,
Dünya təkrar edəndə o köhnə vərdişləri
Sənə şeir yazıram – sözüm dönsün zirehə
Qıcananda üstünə cəhalətin dişləri...

Sənə seir yazıram – körpü salsın yollara,
Səfərlər uzandıqca uzansın sətirlərim.
Həsrətim sözə dönsün, sənə yük olmaqdansa
Qıfıllansın sehrli kəlmələrdə sirlərim...

Həm kədər salnaməsi, həm sevincin zirvəsi,
Gözümüzün yaşını sözlərim siləcəkdir.
Mənim alın yazımla sənin də qədərini
Ən mahir baxıcıtək şeirim söyləyəcəkdir...

Sənə seir yazıram – min ilin həsrətini
Ruhumuzun diliylə çatdıracaq bu günə.
Üstümdə qəm bayrağı...
Bu sevdalı başımı
Ya dizinə qoyarsan, ya edam kötüyünə...

Söz rəngində solmazdır qaşın, gözün, əllərin,
Orda mərmər heykəlin yonulur yavaş-yavaş.
Mənim sözlə çəkdiyim surətini görsəydi
Əlindəki tişəni qırardı heykəltəraş...

Şeir ruhun uçuşu, Allahın mərhəməti,
Həm sənə üsyanımdır, həm də ki itaətim...

Sənə şeir yazıram – azalır ağrılarım,
Misralarım yol salır – qurtulmaqçün zülmdən.
Əcəl döysə qapını sonuncu tapşırıqla
Şeirim xilas yolunu göstərəcək ölümdən...

2. GƏLİRSƏN

Ömrümə bir yeni Səhər açılır,
Sən də Günəş kimi çıxıb gəlirsən.
Tənhalıq, yorğunluq, payız qüssəsi...
Sən bu qaranlığı boğub gəlirsən!

Al, bütün nəyim var – səndən qorumam,
Kəs, doğra... yaramın birin sarımam,
Min arx bağlasalar, içib yarımam,
Sən nur içirənsən – yağıb gəlirsən!

Deşib damarında dolaşır qanım,
Yerin cənnətində ruh tapır canım,
Odumsan, həm də ki odqoruyanım –
Bütün vücudumdan axıb gəlirsən!

Bəlkə söylədiyin Günah göndərib,
Bəlkə də çəkdiyim bir ah göndərib,
Məni yaşatmağa Allah göndərib
Alın yazımıza baxıb gəlirsən!...

O qönçə dodağın tamı mənimdi,
Ölüm şərbət isə – camı mənimdi,
Pərvanəm yandıqca şamı mənimdi,
Şamı, pərvanəni yaxıb gəlirsən!!!

 

3. QƏRİBƏ QONAQ...

Bu gün bir Qəribə Qonağım vardı –
Göylərin bilinməz qatından gələn.
Bəlkə ilahinin son möcüzəsi,
Bəlkə də günəşin odundan gələn!

Bakirə ruhuyla mələkdən uca,
Təmiz nəfəsilə çiçəkdən uca,
Sözdən... düşüncədən, fələkdən uca,
Sevgisi adının dadından gələn!

Aldım qollarıma – çağlar sazımdı,
Caladım ömrümə – solmaz yazımdı,
Mənim oxunmamış alın yazımdı,
Şifrəsi min ilin ardından gələn!

Nə yaxşı əriyir zirvəmdəki qar,
Nə yaxşı qapımı döydü bu Bahar...
Dünyaya sığmayan bir evim də var
Açarı o gözəl qadından gələn!...

4. ÖLMƏZLİK

Gəl könlünü doldurum,
Sən də güldür ruhumu,
Qovuşsun canla bədən –
Əbədiyyət qohumu!

Mən əkinçi, bu səhər
Bağça buldum təzə-tər.
Bilirəm ki, göyərər
Əkdiyim eşq toxumu...

Haqdan gələn fərmansan,
Sirr daşıyan karvansan,
Nə zaman məni ansan
Qovarsan son yuxumu…

5. ÇİLÇIRAQ

Bu ruhsuz dünyanın Ruhuna dönən,
Torpaqdan göyərən, göylərdən enən
Sözsən,
		 Musiqisən,
			  İşıqsan,
				   Vaxtsan...
Mənim axtardığım şam işığıydı,
Sən milyon baxışlı bir çilçıraqsan!

6. MƏNDƏN QAÇMA
(Mövlanəyə bənzətmə)

Keçdim tale sınağından
Yoxuşlarım düzümdən çox.
Olmadı ürək oxuyan,
Sirrim qaldı sözümdən çox...

Sünbülümdə dəni gördün,
Mənsizlikdən məni gördün,
Kimsə görməyəni gördün
Səni sevdim gözümdən çox.

Sən də elə bizdən biri,
Sən də elə Ruh əsiri,
Məndən qaçma, mənə yürü...
Məndə Sən var, özümdən çox!...

7. CƏNNƏT

Əgər olmasaydı bu xoş təsadüf,
Tale bu qisməti göndərməsəydi,
Xoşbəxtlik deyərək getdiyim yolu
Bir gün Sizin səmtə döndərməsəydi...

Qəfil sarmasaydı məni o işıq,
O işıq – ilahi təbəssümündən,
Bulud tellərini Günəştək yaran –
O gözlər gözümdən yayınsa birdən,

Sirli kəlmələrlə titrək dodaqlar
İllərin tozunu silməyəcəkdi,

Mən niyə gəlmişəm bu yer üzünə,
Mən niyə gedirəm – bilməyəcəkdim...

Biz ürək-ürəyə, yanaq-yanağa
Bir Ruha, bir cismə döndüyümüz an...
Duydum ki, yalandır cənnət söhbəti,
Onu bu dünyada Sənsən yaradan!...

8. TƏSƏLLİ

Dənizlər üstündən, dağlar üstündən,
Qollarım yenə də sarılır Sənə.
Qoynuna girirəm hər gecə səssiz,
Qoyuram başımı titrək sinənə.

Dadıram sübhədək nur çeşməsindən,
Nə ayrılıq qalır ortada, nə qəm.
Məgər bilmirsən ki, sabaha qədər
Yuxunu qaçıran o arzu mənəm!

9. NƏ İSTƏRƏM Kİ?!

Sənin göyündə uçmaq,
Sənin yolunda qaçmaq,
Sənin qapını açmaq...
Başqa nə istərəm ki?!

Qoşa buta, qar sinə,
Nəfəsimdən diksinə,
Zaman dönə tərsinə...
Başqa nə istərəm ki?!

Dəli eşqim əbədi,
Sən – gözəllik məbədi
Bu sevgi bir tövbədi...
Başqa nə istərəm ki?!

10. ÜRƏK YERİNƏ

Səni Allahının əlindən alıb
Asaram sinəmdən ürək yerinə.
Bu eşq soyumasın, deyərəm, heç vaxt
Yazsan günahımı mələk yerinə...

Sənin nəfəsinə ehtiyacım var,
Əssin dan yerindən külək yerinə.
Dolsun gözlərimə Ay işığıtək
Qoxulayım sübhədək çiçək yerinə...

Yanğımı soyudan sərin suyumsan,
Ya da bərəkətim – çörək yerinə,
Daha taleyindən danışma mənə,
Toxunma qəlbimin kövrək yerinə!

11. YOL YOLDAŞI

Mənə uçaqların sürəti yetməz,
Olmasa ruhumda sevgi qanadı.
Ölkədən-ölkəyə gedir mənimlə
Bir sevgilim sözü, bir Sənin adın...

12. SON ZİRVƏM...

Bir gün nəbzim dayansa,
   	 qırılsa ömrün ipi,
bir Səməndər quşutək,
    	 ya da təyyarə kimi
    	 alışsam öz oduma,
Qəlbim qara qututək
    	 ələ düşsə, oxunsa,
    	 açan olsa sirrimi...
Orda adın yeganə
    	 bilinməz şifrə olar!
...Yəni sonuncu nəğməm,
    	 son baharın çiçəyi...
Çıxacağım Son Zirvə,
    	 bir ümid gələcəyi!
Dilimdə son pıçıltı,
    	 Gəl! – deyib öləcəyim!...

13. YETƏR

Başqa nə gərəkdir xoşbəxtlik üçün –
Eləcə, yolumu gözləsən, yetər.
Yarı ehtiraslı, yarı gileyli
Bir hayla arabir səsləsən, yetər!

Damarda çağlayan qaynar qanını,
Könlündən püskürən söz vulkanını,
Qoynunda sehrli gülüstanını
Qoruyub mənimçin bəsləsən, yetər!

Bitməz dərdlərimdən yorulsan hətta,
Yenə üz tutduğum sənsən həyatda.
Qara saçlarının pərdəsi altda
Ağaran saçımı gizləsən, yetər!

Buraxma, köksünə çək məni – deyə,
Şumla, torpaq kimi ək məni – deyə,
Məni sevəcəksən, tək məni – deyə
Malın, mülkün kimi istəsən, YETƏR!

14. UZAQLIQ

Dənizlər, dağlar üstündən sözün mənə çatırsa,
titrədirsə qəlbimi...
Sübhün saf havasıyla ciyərimə dolursa
Həyat ətri – nəfəsin!
Əllərin sirli açar...
Qırxıncı otaqda da gizli bir şey qoymursa,
Dodağım dodağından
qopa bilmir, doymursa...
Əlimin qalxmasıyla
dinirsə bir orkestr –
dünyanın ən mükəmməl dili ilə danışan.
Hər zaman qoynundasa bir tonqal hərarəti –
nəfəsimdən alışan;
Deməli, min illərlə
hicran deyib tutuşan
şairlər aldanıblar!
Sevənləri ayırmır – zaman, məkan, uzaqlıq,
Haray, göz yaşı – əbəs!
Göylər qovuşduranı yerlər ayıra bilməz!

15. OKSİGEN PAYI

Birdən elə bildim qucağımdasan,
Ancaq pıçıltındı aranı kəsən.
Bir də gecə-gündüz yuxu bilməyən,
Bir yolçu, səadət yolunu gəzən.

Səni öpüş-öpüş fəth eləyirəm,
Gözlərim gözünə baxmasa, ölləm.
Nəfəsin sonuncu oksigen payım –
Sinəndən sinəmə axmasa, ölləm...

16. SƏN BİR SONSAN

Eviniz sonuncu ev – qapısını döydüyüm,
Pəncərən – sonuncu pəncərə,
Ürəyimin son titrəyişi,
Son baxış imkanı doğma şəhərə...
Sən bir Sonsan!
Son öpüş – dodağımda,
Son atəş – ocağımda.
Üzümdə son təbəssüm, son sehrim....
Yarımçıq qalan şah əsərim...
Günəşə yumulan gözüm
yumulmaz gözlərinə.
Səni yolun başında görsəydim,
Ehtiyac qalmazdı
İlk və Son sözlərinə...

17. MƏKTUB

Sinəndə sızıltı duysan bir axşam
Bil ki, əllərimdi yenə tələsən.
Həm duman saçlardan qopa bilməyən,
Həm də bu zülmətdə işartı gəzən.
Kim deyir bu sevgi yetəcək başa,
Ya da dünyasını danacaq ürək.
Bizim əhdimizi dodağım yüz yol
Kağız bədənində möhürləyəcək...

18. SƏNİ DÜŞÜNÜRƏM...

Səni düşünürəm dan işığında,
Sevgi işığında, Gün işığında.
Adın Sevinc olub dolur içimə -
Keçir damarımdan təzə qan kimi,
Ürəyim sıyrılır sıxıntılardan –
Zirvələr dumandan sıyrılan kimi.
Dini gözdən saldı din bayquşları,
Bizim sevgimizdir Son Din – deyirəm.
Dünya günəşini salamlayanda
Mən də pıçıltıyla: Dərdim! – deyirəm...

19. YENƏ DƏ...

Yenə səfər...
Yenə yola küskünlüyündən
üzünü çevirmiş doğma bir xəyal...
Sevgi adlı dövlətimin Ağ Evi!
Tək!
Misramdan ayrı düşmüş söz kimi!
Qaralan pəncərən gözləməkdən yorulan

Göz kimi!
Ulduzlar görünsəydi nə dərdim?!
Ardımca baxan var, deyərdim!
Bir pəncərəlik işıq... qova bilərdi
zülmət kədəri!
Yağış durmadan döyür
Sevdiyini itirməkdən qorxmayan şəhəri,
Bir də dumana bürünən Evi!
Baxmır orda mənim üçün döyünən
Bir ürək olduğuna...
Qəzəblidir!
O işıq çiçəyinin solduğuna...
Yenə də yol, yenə yağış, qaranlıq!
Ruhumda bir fırtına –
Yolsuz ayrılıqlardan yol bulan qəhrəmanlıq...
Bir də o qəribim Ev!
Sönmüş işığıyla da sönməyən işıldanqucdu!
Zirvə yolçuluğunda saxlandığım Son Qarmaq!
Qisməti bahar leysanından gələn balıqqulağı –
İçində bir İnci!
Sən olduqca dərdim yox!
Kədər məndən hamilə, doğmaq üçün Sevinci!

20. SƏADƏT

Sözümün nəfəsə, nəfəsin sözə,
Gözümün ürəyə, ürəyin gözə,
Zərif barmaqların ocağa, közə
Necə döndüyünü görmək – Səadət.

Qanadsa, uçmağa buludlar istər,
Çiçəksə – ətrini verib bar istər,

Hər sevgi sirrinə dörd divar istər,
Onu kərpic-kərpic hörmək – Səadət.

Cismi yox, varlığı atəşdi, səsdi,
Vulkandı, tufandı, eşqdi, həvəsdi,
Bütün sevgililər atəşpərəstdi
Bu qutsal ocağa girmək – Səadət.

Arzuydum, ümiddim, yoldum sonunda,
Tapıb öz qabıma doldum sonunda,
Min il gəzdiyimi buldum sonunda,
Ürəyim bir borcdu, vermək – Səadət!

21. SALAM

Sənə bu dağların ucalığından,
Yağışdan, küləkdən, şimşəkdən
Salam!
Sənin gözlərinlə üzümə baxan,
Səni yamsılayan çiçəkdən
Salam!

Meşədən, çəməndən, yaylaq yolundan,
Yamacda tək duran yemişan kolundan,
Camış qatığından, beçə balından,
Südü köpüklənən inəkdən
Salam!

Qanadım açıldı, quş olub qaldım,
Köhnə xatirata tuş olub qaldım,
Bu elə, obaya qoşulub qaldım,
Bir yerdə deyirik:
Ürəkdən salam!

22. ÇARPAYI

Çarpayım sızlayır ara vermədən,
Soruşur hardadır o küsüb gedən?
Sən onu oxşardın, mən incələrdim,
Sən onu yorardın, mən dincələrdim.

Siz ürək-ürəyə, dodaq-dodağa
Qovuşub dünyanı unudan zaman
Mən də gen sinəmi açardım sizə,
Dizlərim əsərdi bu ağırlıqdan.

Buludtək yayılıb qara saçları
Yeni rəng çəkəndə balışlarıma,
Tək Allah şahiddi həyəcanımdan
Gizlicə süzülən göz yaşlarıma...

Sizin odunuza ağacmı dözər?
Qəminiz olanda mən də inlərdim,
Baş qoyub yatanda sinənin üstə
Qoşa mışıltısın mən də dinlərdim...

Burnumdan çəkilmir o cənnət ətri,
Getmir qulağımdan o ilahi səs...
Mənim taxta qəlbim özlərkən onu,
Sənin insan qəlbin necə dözür bəs?!

23. SƏNİN GÖZLƏRİNLƏ...

Yanıram dünyanın dərdi-sərinə
Sevincə ikiqat qaynayır qanım.
İndi mən dünyaya Sənin yerinə,
Sənin gözlərinlə baxıram, canım!

Dörd gözlə baxıram gözəlliklərə,
Görürəm çəmənlər çiçək-çiçəkdir.
Sənin həvəsinlə gurlayır göylər,
Yağış da Səninçin ələnəcəkdir.

Bezmişdim millətin çal-çağırından,
Uyusam – günüm yox, vərəq ağ keçir.
İndisə könlümdən bulağa, quşa,
Küləyə qoşulub oxumaq keçir.

Ax, necə gözəldir belə yaşamaq –
Yazın yaşılına qovuşan xəzan.
Sənin ilhamınla susmaz qələmim,
Sənin qanadınla kimdir uduzan...

Allah tapşırıqla göndərdi Səni,
İcazə sormadan qəlbimə girdin,
Şeytan ürəklərə pislik əkəndə
Dünyanı səssizcə gözəlləşdirdin.

Mənim təmənnasız yanan günəşim,
Ətriylə ömrümü dolduran çiçək,
Bir sevgi zirvəsi vermisən mənə,
Həm də o zirvəyə qalxmağa ürək!

24. UZAQLIQ

Min-min kilometrlik
uzaqlığın üstündən
əlin mənə yetirsə,
Sarılırsa boynuma...
O ilahi gözəllik qor doldurub yerimə
yandırıb-yaxa bilirsə,

Səhərlər bal nəfəsinlə oyanıramsa yuxudan,
Gözün yarıb köksümü ürəyimə baxa bilirsə,
Xatirənlə – adınla doludursa gecəm-gündüzüm,
Səndən başqa bir kimsəni görmürsə gözüm,
Yerdə Sən,
havada Sən,
udduğum hava da sən...
Hətta keçdiyim yollar, hətta içdiyim sular,
Çəmənlərin yaşılı, çiçəyin alı da Sən...
Sözüm, yazım, ilhamım Səndən ibarət isə,
İnsan ulduza dönür, quşlar insan olursa,
Demək aldanmışıq biz, bir qum zərrəsi deyil
Dünyadan bildiyimiz...
Zaman, məkan, məsafə, yüz-yüz yer anlayışı –
Ayırmaq çox çətindir əyrini düzü ilə...
Sənə sevgim xətt çəkir üstündən köhnəliyin.
Səninlə bağlı hər şey sonsuzluğun gözüylə,
Allahın ölçüsüylə!...

25. GÖZƏLLİK İLAHƏSİ

Allahın kəndi də xoşbəxtdir bu gün...
Rəngi ağarıbdır heyrətdən qarın.
Görəndə gözəllik ilahəsini
Dili tutulacaq çit paltarların...

26. ÖZÜN BİL...

Qaya dəftərlərin qələmi külüng,
Ha yaz karandaşla, izmi olacaq?
Yüz yerdən yabanı çiçəklər baxır,
Dərdimi oxuyan gözmü olacaq?

Sel kimi damarda çağlayır qanın,
Qarşıda bir ömür – sonsuz zamanın,
Ürək yazısıdır dağlar dünyanın,
Ölümə baş əyib düzmü olacaq?

Tale oyununu oynasın yenə,
Bir ocaq yaşaya, bir ocaq sönə,
Özün bil, özün bil, söylədim Sənə -
Sənin bildiklərin pismi olacaq?!

27. SƏS

Uzaqdan bir səs,
Telefon dəstəyini yandıran nəfəs...
Və beş-on kəlmə söz...
Hər biri qaya parçası kimi ağır;
Səs də, söz də, nəfəs də darıxır!
Bəlli ki, bu darıxmaqmış gözlədiyim,
Sevincim...
Təklikdən çəkdiklərim unudulur bir anda
Bu səsi eşidincə...
Dörd yanım adam... gözlər ehtiras dolu,
Qucaqlar çağırmaqda, alov püskürməsiylə,
Gözəllər şirnikdirir xəfif öcəşməsiylə...
Gözüm kordur bunlara,
Qulağım kar,
Dilim lal...
Bunlar quldur gözümdə, uzaqdakı İstiqlal...
Ulduz kimi, ay kimi, həm yaxındır, həm uzaq...
Sönür yer işıqları, göylər yaşayır ancaq...
Mən də Ay işığına ulayan bir Yalquzaq!
Yaşaya bilərəm min il də beləcə -

Hər gün qulağım eşitsə, qəlbim duysa o səsi...
Biz ayrı dünyadan gəlmiş qürbətçilərik –
Bir Mən,
Bir O,
Bir də ki, bu Sevgi əfsanəsi!

28. İKİ KƏLMƏ

Dünya unudulardı.
Zaman donardı.
Bütün səslər bir səsə,
Bütün tamlar bir dada
Bütün rənglər bir rəngə çevrilərdi...
Bir pərdə çəkilərdi göyümə...
Və orda, o fəzada anlardım ki,
Allah məni bu dünyaya niyə göndərib,
Həyat deyilən nədir...
Bir alov kürəsi çəkib aparardı məni...
Ruhumu soranacan... Və İKİ KƏLMƏ...

29. MİN İLLƏR...

Yağışlı-çiskinli çöllərlə gedirəm –
Ürəyimdə Sən!
Ürəyimdə sirr çiçəyi, sevgi adlı möcüzə,
Mənimlə min illər yol gələn...

Min illər öncə bir ildırım kimi düşdün içimə...
Min illərdi zülməti qova-qova acıq verirsən
Ayrılığa... Təkliyə... Qəmə...

Tarix bu sevgiyə bağlıdır.
Onun nəfəsiylə dirçəlir zaman...
Min illərdir sənə sevgi nəğməsi oxuyuram
Heç usanmadan...
Bu sevgidir yağış olub yağan,
Qar olub əriyən...
Güllərin könül rüzgarı kimi
Bu dünyanı bürüyən...

İkimizin köksündə bir ruh, bir can...
Gedir əbədiyyət karvanı – başında sevgimiz.
Həm karvana son qoşulan,
Həm də dünya qədər Qoca Sarvan!...

30. BAKI BAĞLARI

Yenə boyakar payız...
Çəkir sevdiyi rəngi yerə, gözəlliklərə...
Həsrət alovuna tutuşur bağlar...
Əncir yarpaqları ləpir-ləpir
Örtür ayaq izlərini –
soyuqdan qorusun deyə.
Darıxır dəniz – gözlərindən ayrı düşüb,
Sahil qumları dən-dən olur
çılpaq ayaqlarının həsrətindən...
Meynələr halsızca sərilir yerə,
Quyular yaşlı gözlərdi, üzü göylərə...
Küləklər dəcəl uşaqlar kimi
Vurnuxur ara yollarda...
Kimsənin xəbəri yox sənin ətrini gəzdiyindən...
Darıxır ot basan yollar...
Ürəyim Bakı bağları – kimsəsiz,
Sənsiz – ağzında qıfıl...

İçində həsrət ulayır,
sahibini gözləyən itdən betər...
Hopub daşa-divara yalqız sızlayan səsin!
Sənsiz darıxırsa Allahın daşı,
Yazıq ürəyim neyləsin?!

31. ÖLÜMÜM

Kainat boydadır hər qum dənəsi,
Suyun hər damlası okean kimi.
Tarix ölçüsündə bir andı ömrüm,
Tarixlər ömrümdən keçdi an kimi.

Min illər dalından gəlir sorağım,
Min ildən sonra da yanar ocağım.
Mənim bu dünyadan nə umacağım,
Sən varsan – gözümdə bir cahan kimi...

Gəl – sıxıl qoynuma, əzizlən bir də,
Zərif barmaqların sipərdi dərdə,
Saçın sevgimizi qoruyan pərdə,
Yaxud da zirvəmdə sıx duman kimi...

İnsansan, şeytansan, ruhsan, mələksən?
Kimsənsə – qırılmaz yolumsan, təksən,
Saralan bağçamda solmaz çiçəksən,
Sevgin damarımda axır qan kimi...

Sənsiz yaşadımmı? Nə zaman, necə?
Sözümdən kəskinsən, qəlbimdən incə...
Tanrım möhlət verib mənə sevgimcə,
Ölümüm – Sən məni unudan kimi...

32. SADİQ SEVGİLİN

Əgər günün birində görüşünə gəlməsəm,
Yəni dünyada olmasam,
Və məni düşünüb ruhumu sevindirmək istəsən,
Dan yeri qızaranda təbəssümlə qarşılarsan
doğan günəşi
Yaxud çıxarsan Xəzərin sahilinə...
Görüşər iki ənginlik – biri dənizdə, biri gözlərində...
Yay olsa, qızmar qumu sevindirərsən ayaqlarınla,
Qış olsa, dənizə bir hərarət bağışlarsan
toxundurduğun barmaqlarınla...

O dünyanın cənnətində olsam belə,
Unutmazsan həsrət qaldığımı qoynundakı cənnətə...
Və güzgü qabağında mənim gözlərimlə də baxarsan
Allahın Şah əsərinə!

Əllərim üçün darıxsan,
Üz çevirərsən Bakı küləyinə...
İstər xəzri olsun, istər gilavar...
Doyunca qarışdırsın saçını mənim yerimə...
Abşeron küləyindən başqa kimsəyə etibar etmərəm bu işi...

Mən olmayanda dünyada
Dayanmaq istəsən mənimlə nəfəs-nəfəsə,
Dağlara gedərsən...
Vacib deyil uca olsun.
Önündə vətən çöllərini açan
Qobustan yüksəkliyi də yetər...
Ordan “Gəəəllll” deyib çağırsan, duyacaqsan
Dodağında alışan dodaqlarımı...

Məzarım üstünə gəlməzsən!
Baxmaq istəmirəm Sənə
cansız baxışlarla soyuq daşlardan!
Görüşümüz çox asan!
Harda olsan, mənə çatmasa əlin
Bir misramı pıçıldarsan,
Dünya durduqca,
sözüm olacaq ən sadiq sevgilin!

33. ADIN

Sən göylərdən gələn nur – qaranlığım dağılsın,
Günəş şəfəqlə yazır dan yerinə adını.
Soyumuş ocağımı üfürdün nəfəsinlə,
Göz yaşın yetməz daha söndürəsən odunu.

Sən gəzdiyim bir yolsan – inamıma, doğruma,
Ölməzliyə son ümid, son məlhəm hər ağrıma.
Səni öz qatarından üzüb basdım bağrıma...
İncimə, kobud əllə oxşasam qanadını.

Bu sorular – sevginin yorulmayan səsidir,
Hərdən coşan üsyanın – ömrün xoş cilvəsidir...
Bütün yazdıqlarımın ADIN şah kəlməsidir,
Onun da tək anlamı –
Həyatımın Qadını...

34. TƏZAD

O qədər yaxınam sənə bu axşam,
Əl atsam, əlinə toxuna bilər.
Yol çəkən gözündən, özün bilmədən
Bütün gizlinlərin oxuna bilər.

Ardınca dolaşır xiyabanları
Bir kölgə, bir xəyal, bir halə, bir sirr.
Hərdən ilham olub, hərdən söz olub,
Hərdən nəğmə olub Səninlə gəzir.

Bəlkə nəfəsim də yetişir sənə
Həzin gilavarın nəğmələrində.
Ruhum çağırılmamış bir qonaq kimi
Sənin sözünə də qarışır hərdən.

Masa arxasında yenə baş-başa,
Saçların burnumu qıcıqlandırır,
İçindən tək mənim adım keçərkən
Dilində bitənlər
məni yandırır...

35. QAYIDACAĞAM

Bir gün bu şübhələrdən ayıla bilsə başın,
Bakının xaosunda özünü gəzsə qəlbin,
Dolar qulaqlarına uzaqdan gələn səsim,
Dilimdə Sənin adın,
Səsim yalqız, didərgin!

Bu mənim yalvarışım, duam, göz yaşım, Andım!
Ya susmaz bir layladır – hirsini uyutmağa...
Deyir, onsuz da zaman son yolumu göstərir!
Barı sənsə tələsmə ürəyindən atmağa...

Sənə bağlı olanlar gözümdə qutsal demək,
Bu boyda arzularım bir kəlmədə yerləşir!
Sən varsan – Allahım var, yaşayacaq din demək!
Yerlə göyün sevgisi bir insanda birləşir...

Məni çoxdan almısan adamlar cərgəsindən,
Ruham, səsəm, xəyalam
dünyanı yalqız gəzən.
Mən eşqə çevriləndən bu dünyalıq deyiləm,
Ancaq qayıdacağam nə zaman Sən istəsən!!!

36. DÜNYANIN MƏNASI

Bəlkə bu dünyada son nəğməm Sənsən,
Bəlkə çəkəcəyim son ahım da Sən?
Yüzünə əl tutdum Sənin eşqinlə,
Eşqimiz bitəndə günahım da Sən...

Sən...
Yaz ağzı çəməndə otlardan zərif,
Çiçəklər sevinci gözündən daşan,
Həm məni dalınca çəkən yollara,
Həm mənim ardımca dünya dolaşan...

Göylərə uçuran qanadlarım ağ,
Yerə yapışdıran zindanım qara,
Həm mənim ruhumu qoparan yerdən
Həm ümid daşıyan ayrılıqlara –

Sən oldun!
səhərim, axşamım birgə,
işıqda zülmətim, zülmətdə nurum...
Həm məni önündə qula çevirən
Həm başı göylərdə gəzən qürurum!
Həm ilkim, həm sonum… işıq, qaranlıq,
İllərin payızı, yazı da belə!
O Səndin dilində şəkərə dönən,
Dünyanın ən acı sözü də belə!

Sənsən önümdəki bu ağ vərəq də,
Ona yazacağım hər yazı da Sən!
Hər anı uzadan sonsuzluq qədər,
Bu namərd dünyanın mənası da Sən!...

37. SONUNCU NƏĞMƏ

Bəlkə də sonuncu nəğməmsən mənim,
Ya da son heyrətim gözəlliyinə.
Uçağa minəndə səni aradım,
Əcəl uçuranda araram yenə.

“Sevirəm!” Ömrümün son etirafı
Tanrı varlığının dərkidir elə.
Sevgidir insanın ilkin duası,
Axır tövbəsi də sevgidir elə.

Adına bir ömrün mənası sığmış,
Qəbul et tövbəmi, duamı da sən.
Bir gün aramıza girəndə ölüm
Yarımçıq eşqimin davamı da sən!

Hardan anlayacaq göy mələkləri
Mənə nə yaşadıb yerdəki mələk?
Səndə tapmışamsa öz cənnətimi
Məni hansı cənnət sevindirəcək?

38. BİR GÜN ARAMIZA DÜŞSƏ AYRILIQ

Qarlı qış yolları, meşələr səssiz,
Qulağım tutulur bu səssizlikdən.
İçim sənlə dolu, dərdinlə dolu –
Nə səndən doyuram, nə sənsizlikdən.

Bircə ürəyimdir sinəmdə vuran,
O da öz-özünə bilsən nə deyir:
Qurd kimi ulayır bu boşluqlara
Sənsiz cənnətimə cəhənnəm deyir.

Səni xatırladan nə varsa xoşdur,
Qırçın buludlara uça biləydim. 
Tək ağac titrəyir meşədən ayrı,
Ona sirlərimi aça biləydim.

Gözümdə isinir yalqız çiçəklər,
Suların ağzında buz qıfılı var.
Göydən tək-tək enir qar dənələri,
Birləşib ayırır bu soyuqluqlar.

Bir gün aramıza düşsə ayrılıq,
Biz də buz bağlayıb kiriyəcəyik.
Göydən uçub gələn qar dənəsi tək
Hərəmiz bir yanda əriyəcəyik.

39. SƏSİMƏ SƏS VER

Tənha, soyuq bir gecə,
Ulduzlar salxım-salxım.
Gözəl, səsimə hay ver,
Qoyma burda darıxım.

Bıkdım dünya deyilən
Bu şeytan ocağından.
Nə düzündə düzlük var,
Nə ucaldım dağından.

Yalançı peyğəmbərlər,
Dinsiz din dəllalları.
Cəhənnəmə çevirdi
Vətən adlı gülzarı.

Göyümə pərdə çəkdi
Göydən gələn kitablar.
Azan – ruhumu pozan
Yad dillərdə xitablar.

Tək inancım göy Tanrı,
Sevgi – müqəddəs dinim.
Cəhalət bayquşları
Sözümdən qorxur mənim.

Bütlər ucalığından
Enəndə düşmən olur.
Din – qolunda qandala
Dönəndə düşmən olur.

Sən ruhumun baharı,
Torpağım, odum, suyum.
Səsimə cavab ver ki,
Pislikləri unudum.

40. MƏNDƏN QAÇMA

İnciyirəm öz sözümdən,
Duyğularım sözümdən çox.
İçimdə bir qasırğa var,
Lal harayı səsimdən çox.

Zirvələrim qar altında,
Budaqlarım bar altında,
Gizlənmişəm qor altında
Yanğılarım közümdən çox.

Sən də elə bizdən biri,
Sən də elə ruh əsiri...
Məndən qaçma, mənə yürü,
Məndə sən var özümdən çox.

41. YARIMÇIQ

Dumanla, ulduzla, günəşlə, ayla
Gözüm üstündədir sənin hər zaman.
Yollar aramızda oyuncaq ipi,
Mənə xəbər verir hər addımından.

Əlim də uzaqdan girir qoluna,
Saçını, üzünü oxşayır titrək.
Bu gizli təmasım incitmir səni
Mənə qısılırsan gülümsəyərək.

Səni qoruyuram yad baxışlardan,
Nəğməm hər dodaqda oxuna bilməz.
Sevgimdən elə bir don biçmişəm ki,
Kimsə bu zirehə toxuna bilməz.

Təbiət ruhumda əriyib tamam,
Gözümdü, əlimdi, baxışlarımdı...
Burda yarımçığam – kimsə bilməyən,
Orda bir yarımçıq – mənim yarımdır.

42. BAYRAM İSTƏYİ

Yad et süfrəndə məni,
Lap balaca şam kimi.
Dönüm atəşfəşana
Çilçıraq axşam kimi.

Bircə kəlmə söz söylə
Onu dastan eləyim.
Adıma səməni ək,
Bir gülüstan eləyim.

İşıq göndər nə olar,
İynənin gözü qədər...
Onu yayım dünyaya
Günüm-gündüzüm qədər...

Bircə qətrə ümid ver -
Min-min dərdimə qənim...
Axı bu gün bayramdı,
Qoyma məni təklənim...

43. TÖVBƏ

Şair tövbə edirdi, üzü yaşıl göylərə,
Köksünü söz yandırır, alnı puçur-puçur tər.

Deyir, Tanrım, bağışla, sənə şübhə etmişəm,
Dünya qanla dolanda qəlbimə yol tapdı şər.

Mən vaxtında bulardım həqiqətin yolunu...
Ancaq din bayquşları saldı bizi dərbədər.

Xaç qılınca çevrildi, ay-ulduz qanlı qalxan...
Doğan günəşdən duydum varlığını bir səhər.

İçim işıqla doldu, sirlər açıldı qat-qat,
Bir vəhdətə səslədi səndən gələn kəlmələr.

Daha şəkkim qalmadı qüdrətinə, gücünə -
Ayın, günün, ulduzun ətrafımda dövr edər.

İlahi, bəxtəvərəm, mənim belə Tanrım var...
Allah da bəndəsinə bir bu qədər bənzəyər?!

44. BİRLİYİMİZ

İçimdən bir ah qopdu,
Püskürdü vulkan kimi.
Min ilin həsrətləri
gəlib keçdi an kimi,
Yerlə göyün vəhdəti
Damarımda qan kimi...

Sinəmdə dəli eşqim
Çağlayır ümman kimi,
Yolum Səndən başlanır,
Səndə qurtaran kimi...

45. SINIRSIZ SEVGİ

Sadiq yol yoldaşımsan,
Gedirsən mənimlə bir
yaxın-uzaq bilmədən.
Bu tükənməz səfərdən zərrəcə incimədən.
Dənizlər, okeanlar,
susuz çöllər, yağış, qar...
Sevdiyin adamlarla uzanan ayrılıqlar...
Kədər – həsrətlə gələn,
Sevinc – əzabda itən...
Keçdi mənimlə qoşa Sənin də taleyindən.
Səni dəli eşqimlə ürəyimdə qorudum,
Özüm yorulmasam da,
Səni yollarda yordum.
Məni tək qoymamaqçın
özündən uzaq oldun,
Sənə sevinc verməmiş
dərdimə ortaq oldun...
Diqqətsizəm, kobudam...
Dözdün bir şey demədən,
Mənə bir dünya verdin,
Qarşılıq istəmədən.
İcazəsiz-vizasız gəzdin neçə ölkəni...
Ürəyimi görmədi ən həssas monitorlar,
Sərhədlərdən keçirtdim Səni qaçaq mal kimi...
ağlımı başdan edən
ən güclü narkotika –

asanca keçib getdi yüz ölkə gömrüyündən.
Yordum Səni, yoruldum!
Yorulduqca duruldum...
Hər yolumun üstündə,
Hər günün doğuşunda
Yenə Sənə Vuruldum!...

46. ŞƏKİL YAZISI

Bu mənim taledən gələn qismətim,
Nədən qəlbimizə indi çat düşür?!
İlahi, bu Sənin şəklindir bəlkə,
İlahi, bu üzə salavat düşür.

47. HARDASAN

Bu necə yaz günüdür –
Nəğməsi susdurulmuş?
Bütün qanadlıların qanadları qırılmış...
Şəlalələr çağlamır, çaylar lal olub birdən,
Buludlar üzü yerə
qaralıb sürünməkdən...
Ürəyimdə bir kəlmə söz qalmamış deməyə...
Nə baxmağa həvəs var, nə də ki dinləməyə...
Dağdan qopan daş kimi uçuruma gedirsən...
Birdən bir səs soruşur: “Hardasan? Nə edirsən?”

48. SORU

Məni sevgisizlik mürgülərindən,
Məni yalqızlığın lal kədərindən,
Özüm öz içimdə batmalarımdan,
Savaşdan yorulub yatmalarımdan,

Bəhrəli bir ömrün vaxtsız yasından –
Ölüm sevdasından, ruh iflasından
Oyadıb həyata qaytaran qadın,
Niyə oyatmayım yuxudan Səni?
Niyə ayırmayım qorxudan Səni?

49. İKİ BAHAR

Bir çiçək dənizinə düşmüşəm, çiçəyim!
Milyon gözlə mənə baxan bir bahar atəşfəşanlığı,
Gözəllik sərgisi!
Rəng çilçıraqları!
Zəriflik qasırğası!
O çiçəklərin hər birindən Sənin gözündür baxan.
Ləçəklər yanağından rəng alıb.
Pıçıldaşa-pıçıldaşa açılan butalar Sənin zərifcə uyğularındı.
Bu səssiz qasırğa Sənin sevgindi...
Gecə...
Çiçəkləri ağladan yağış
İçindəki qırıq nəğmələrdi...
Mən bu dünyada yaşamıram...
Nə savaş, nə şöhrət, nə söz atışmaları...
Təkcə Sən varsan!
Bu baharın gözəllik fırtınası kimi ayağımı yerdən qopardın...
Heç bir gücə, şərə, yad istəyə uymasam da Sənə sevə-sevə 
əyildim...
Əridim! Yox oldum!
Sənə qovuşdum və həyatımda ilk dəfə əsl xoşbəxtliyi – insan, 
dost, ər, sevgili xoşbəxtliyini gördüm.
Adam kimi yaşadım!
Sənə minnətdaram!...
Daha bu dünyada sevgiylə üz tutacağım kimsə yox!...

Milyon təbəssümlə, milyon gözlə baxırsan bu gözəlliklərdən 
mənə...
Mən bir son bahar, payız... Ortada bir məhkumluq!
Çiçək baxışların yetir mənə, baharım!
Hər şey keçib gedir... Səndən başqa...
Çünki, Sən Allahın bir ömürdə verdiyi ən böyük Qismətsən!
Bilirsənmi ağlasığmaz bir eşqlə sevildiyini...
Əvəzsizliyini... Hər nəfəsimdə yaşadığını!
Sənə minnətdaram!
Bir də ona görə ki, məni yalançı ehtiras oyunlarından ayırıb əsl 
Böyük ruh, ürək, düşüncə, ideal bağlılığına, özümü unutduran 
bir sevgiyə qovuşdurdun...

50. BİR BALIQ OLASAN

Sahilində gəzdiyin o dəniz Mənəm...
Suyumla, balığımla, qumumla, yosunumla,
gecələr ayın sinəmdən çəkdiyi ağ yolla,
günəşin hər gün yuyulan saçlarıyla,
gözlərini məndə açan ulduzlarla,
sinəmi qabardan ehtirasımla
Səninəm...
Ya ayaqlarını yu dalğalarda,
güzgü dizlərini qucub ağlayım...
Ya saçlarını tök üzümə,
dalğa barmaqlarımla durmadan daraqlayım...
Köksüm Sənə açıq – gəl içimdə boğul.
Bezmədin adam olmaqdan?
Gəl, udum Səni...
Sonra balıq kimi doğul...
Yenə sahil, yenə göylər, yenə qum...
Bir balıq olasan – MƏNƏ MƏHKUM...!

51. GÜNƏŞ DƏRSİ

Günəşdən öyrənək inadkarlığı –
Min yol qapananı, min bir yol açaq!
Allahın nurundan yarananları
Hər sabah işıqla barışdıracaq...

52. YÜZ İKİ

Bizim sevgimiz, yavrum,
sitayişdi, ya dindi...
Ya taleyə üsyanın,
ya illərə sərkindi...

Nə göy, nə yazı yazan,
Ömrünü özün qazan.
Hər harayım bir Azan,
Hər şeirim bir Yasindi...

Qırılanda qanadım
bu eşq ilə bağladım,
Tanrının 101 adı...
102-ni yaz indi!

53. BU NECƏ OCAQDIR

Bu necə ocaqdır – odu bilinməz,
Bu necə qismətdir – dadı bilinməz,
Bu necə nəğmədir – adı bilinməz?!
Dilimdən düşməyən duamdır mənim.

İstər ümidimin yollarını kəs,
İstər planetin o ucunda gəz,

Daha bu ağrıya sevgi deyilməz -
Yeməyim, içməyim, havamdır mənim.

Ölməzlik dilərsən? Bu badəni iç.
Sonsuzluq istərsən? Bu yolları keç.
Mən Tanrı payından yarımadım heç,
Hətta sevgisi də davamdır mənim.

54. ÇIXA BİLMƏZSƏN

O mənəm – çiçəklər gözüylə baxan,
O mənəm – şəklini qaçırıb axan.
Ayağın dəyəndə sevinən otlar,
Çöhrəndən rəng alıb yanan buludlar,
Halını min dillə soran meşələr,
Yolunu gözləyən son bənövşələr,
Ocağı sozalan o kimsəsiz yurd,
Zaman karvanından ayrılan Boz Qurd –
Mənəm!
Yollarını güdüb yaşayan,
Yeməyindən yeyib, suyundan içib,
Udduğun havadan udub yaşayan.
Təbiət dostumdur, yollar qardaşım,
Heç nəyə yad gözlə baxa bilməzsən.
Bağrıma basmışam yer kürəsini,
Mənim qucağımdan çıxa bilməzsən!

55. ŞAH ƏSƏRİM

Ayağımdan daş kimi asılsa da kədər,
Bu yolu keçəcəyəm
Sənsizlikdən Sənə qədər.
Qanadlarım islansa da göz yaşlarımdan,

Uçuşumu saxlaya bilməz zaman.
Nə yoxuş, nə eniş,
nə əsdirdiyin rüzgarlara vərdiş.
Nə saçıma düşən dən,
nə gecikdiyimə bəhanən,
Nə öldürdüyün duyğularımın nahaq qanı
Söndürə bilməz sevgi adlı yanğını...
Yüz nəğmə yazdım, bir telinə dəyməz.
Əlimdə qabarım, alnımda tərimsən.
Daha deyiləcək sözüm yox, Səndən başqa,
Qələm tutduqca yazacağım Şah əsərimsən!

56. DAĞLAR BİLSİN

Tapşırmışam çiçəklərə
Sənə yad gözlə baxmasın...
Dağı döysə ildırımlar,
Sənin başında çaxmasın.

Külək səsimi göstərsin,
Qaya izimi göstərsin.
Ocaq əslimi göstərsin,
Könlün mənsiz darıxmasın.

El-obamız düşər səsə,
Meşə qalxıb yolu kəsər,
Dağlar bilsin mənimkisən,
Səni geri buraxmasın...

57. SÖZÜN ACİZLİYİ

Bu günə bir söz yazım?
Sözün imkanı azdı!...
Bu okean sevgimin
yanında söz dayazdı.
İl boyu daşıdığım
yükü götürə bilmir,
Min-min gizli duyğumu
dilə gətirə bilmir.
Rəngsizdi, ürəksizdi...
Biz vulkanıq, o sərin...
Şəklini çəkə bilmir ürək nəğmələrinin.
Allahın səxavəti, bu tutqu qasırğası...
Hansı söz hifz eyləyər, yaşadar hansı yazı?!
Söz yazıq necə desin başımızdan keçəni,
Öldürüb dirildərək necə sevmişəm Səni.
O doyulmaz gözəllik, zülməti qovan səsin,
Min baharın ətrindən daha şirin nəfəsin!
Üzümün qırışını ütüləyən dodaqlar,
İçdikcə doymadığım can dərmanı bulaqlar.
Əllərinlə görüşə əlimin tələsməsi,
Saçını daraqlayan barmaqların əsməsi...
O istək yarışında zirvədə olmağımız,
Ədalətsiz taledən intiqam almağımız,
Bir həsrət səhrasından keçib getmək əl-ələ...
Hansı sözə sığışıb, yatacaq hansı dilə?!
Hətta bütün dinlərin duası da, andı da,
Dilimizin yüz mini aşan lüğət fondu da
Sənin gözəlliyini çəkib yaşada bilməz,
Qəlbimin eşq yükünü tamam boşalda bilməz.
Adın dilim ucunda alışırsa hər səhər,
Bu tükənməz atəşə necə dözsün nəğmələr?!...

58. ALIN YAZIM

Üç milyonluq şəhərdə
Mənə düşən bir işıq...
Həm yolun əvvəlidir,
Həm də sonu – qarışıq...

Hökmümdü, taxt-tacımdı
Baldan şirin acımdı,
Tək sevgi ağacımdı –
Yetirdiyi bar – işıq...

Taleyim, Alın yazım,
Mahnımın son avazı,
Susursan ağlım azır,
Təbəssümün – barışıq!

Ölümdən aldın məni,
Yaşımdan çaldın məni,
Qoynuna saldın məni,
Gəl sevincdən ağlaşaq...

59. ƏFSANƏ

Hər gün səhəri Səni düşünərək açmaq...
Günəşin görüşünə tələsən kimi
Sənin qabağına qaçmaq...
Səninlə işıqlanmaq, Səndən od almaq,
Gün boyu Səndə qərq olmaq,
Səni udmaq hər udum havayla...
Sənə baxmaq hər kirpik çalınca,
Hər dəfə Səninlə söndürmək
Vulkan təşnəliyini,

İlahinin rəsmini görmək hər gün,
Baxarkən Sənin sifətinə
Və milyon kərə şükr etmək
Allahın mərhəmətinə...
Qulaqlarımı sevindirə səsin...
Belə olur yaşamaq –
Bir ömrün əfsanəsi...

60. YOXLUĞUMA AĞLAYAN

Sənə Dəcəlim yox, Əcəlim dedim,
Öldürən də Sənsən, saxlayan da Sən...
Hər doğan günümə gözəllik qatıb,
Məni bu dünyaya bağlayan da Sən...
Qayıdan ümidli illər əvəzi,
Açılan soluxmuş güllər əvəzi,
Dağları oynadan sellər əvəzi
Qəlbimdə yenidən çağlayan da Sən!

Yüz canı yox etdi dilindəki “Can”!
Oyadan, uyudan, oxşayan, qucan,
Sənsən bu zülmətdən mənimlə qaçan,
Uçurum üstündə haqlayan da Sən!

Dərdimi ovudan, gözümü silən,
İzinsiz ayrılan, izinsiz gələn,
Mənim varlığıma sevinib gülən,
Sən ol!
Yoxluğuma ağlayan da Sən!

61. TANRININ İSTƏYİ

Tanrının sevgisindən yaranıb hər şey...
Çöl, dəniz, dağ... torpaqdakı cücü, budaqdakı yarpaq,
Dilimizdəki şəkər, canımızdakı duz,
Yer, göy, ulduz...
Səmadakı günəş, damardakı qan,
Ən sonda insan –
Yəni BİZ.
Tanrı sevgisinə bənzər sevgimiz.
Bəlkə də neçə min illik dayanılmaz axın,
Karvan-karvan yük bir ünvanaymış,
Nəsil ağacları, sülalə silsiləsi sevgimizdən yanaymış...
Bu bir tarixdi, yazdıq.
Qısa... İnsanlığın cövhəri.
Zamanın son savaşı, ümidin ilk səhəri.
Bəlkə bu sevgidən yanaymış
Göz yaşıyla yoğrulmuş sevgi dastanları.
Cənnət deyilən yer gülüstanları...
Yaz-qış, Ay-gün...
Hər şey sevgimiz üçün.
İnan!
Bir sevgi bu qədər zəhmətə dəyər...
Bəhrəsi varsa əgər...
Yəni yürüməkdən dizimiz yorulmursa,
Tanrının əmanəti bizə çatıb qırılmırsa...
Tanrı milyon illik zəhmətinin
Bəhrəsini gözləyir bizdən.
Bəlkə körpə kimi
yenidən doğulmaq istəyir sevgimizdən?!

62. XƏSTƏLİK

Bu gün Səndən yana yanır Günəşin gülər üzü,
Görüşünə tələsir uzun gecəm, gündüzüm...
Yenə bir ayrılığı kəsib bitirir bu gün,
Bütün yollar, cığırlar Sənə gətirir bu gün.
Maşın, qatar, təyyarə...
Can atmada bir yerə!
Səndə elə güc var ki,
Bu fırlanan dünyanı özünə doğru çəkir!
Ayağına gətirir yayı, qışı, baharı,
Mənim kimi heç yerdə dinclik tapmayanları.
Məni gözləyirsənsə, başqa diləklər bitir,
Nə səfər, nə dincəlmək?!
Cəhənnəmə, cənnətə, ölümə yolum bağlı,
Önündə durmalıyam bu axşam qolu bağlı.
Üzümü görən kimi alışacaq od-ocaq,
Sevgilim sağalacaq...

63. SƏNİ SEVMƏK

Səni sevmək – bir könül rahatlığı,
Hər günü bayrama çevirən sevinc,
Yağış deyəndə yağış, qar deyəndə qar.
Ömrü ölümsüzlük limanına aparan rüzgar...
Çiçəklərlə çiçək dilində danışmaq,
Tumurcuq-tumurcuq oyanmaq budaqlardan.
Hər gün bir səadət yolçuluğu başlayıb
Hər gün fateh kimi qayıtmaq uzaqlardan...
İncəlmək – iynə ulduzundan keçmiş kimi,
Dincəlmək – ölüm şərbəti içmiş kimi,
Yaşamaq! Anın ilə dönsün, illərin ana...
Səni sevmək! Allahla qohum olmaq.

...Və ya cənnəti bu dünyada görmək...
Mələklərin acığına...
Səni sevmək –
ürəyini bir bülbül yuvasına çevirmək
ömür ağacında...
Kimsə bilməsin Səndən başqa,
Sənin dodağından yem almayınca ac olmaq!
Havadan suyadək – Sənə möhtac olmaq
Səni sevmək – ilk arzu, son niyyət,
Əbədiyyətdə ölümsüzlük və ömürdə əbədiyyət...

64. YAVRUM

Axşamlar Sənin üçün darıxıram, Yavrum!
Bilmirəm nədəndi?
Bəlkə qaranlığın saçlarına bənzəməyindəndi?
Ruhum titrəyir əllərimin bu qaranlığa toxunmağından.
Ya dağlara enən səssizlikdə
Cavabsız suallarımın qəmini oxumağımdan.
İşığa möhtacam – altında xəyallarım ölsə belə...
Bu tənhalığın sirli bir dili var,
Sirli bir dastanı...
olmadı yazan.
Bu dillə ayrı bir dünyaya səsləyir
sükutu dərinləşdirən Əzan...
Dağlar – Tanrının təqdimata hazırlanan heykəlləri...
Hələ qaldırılmamış qara pərdəsi...
Min illərin gizlinləridir – açılmağa tələsir...
Ulduzlar, ulduzlar, ulduzlar...
O qədər yaxın ki, əl atsan çatar.
Budaqdan meyvə üz, ya ulduz qopar...
Hər ulduzda bir həsrət var,
Hər ulduz doğmadırsa gözün kimi,

Sevgi yağırsa baxışlarından,
Dünya bizlik deyil!
Yol axtaraq bu qaranlıqdan...
Gözlərin burda da gözdən qoymursa məni,
Həm uzaq, həm yaxın...
Budurmu səbəbi darıxmağımın?!

65. TANRIÇIYAM

Tanrıçıyam, bilirsən...
Yəni bir Tanrı var başımın üstündə, bir də mən...
Bir göy, bir yol, bir sevgi, bir Vətən...
Hər gün Dan işığıyla məni salamlayır Yaradan.
Üz-üzəyik ikimiz...
Nə peyğəmbər var, nə başqa bir dilmanc,
Nə imam, nə kitab arada...
Nə başqa bir müqəddəslik iddialı yazı.
Hər sabah günəşi salamlayıram,
“Xoş gördük, Günəş!” – dilimin duası...
Günəşin zərrələridir gözümdə hamı,
Bir də Sən varsan – Tanrı eşqinin davamı...

66. SƏN GƏLƏNDƏN

Sən gözümü açdığım səhərdə,
Gün boyu zümzümə etdiyim nəğmələrdə,
Eşitdiyim hər səsdə, aldığım hər nəfəsdəsən,
Sevgilim!
Sən qızaran dan yerində,
Səhər mehinin sərinliyində,
Yağışda yuyulmuş gözlərin dərinliyində,
Muğamın zilində,
bütün yollarımın son mənzilində,

Sözümün canında,
şeirimin taleyə üsyanındasan,
Sevgilim!
Sən gələndən unutdum ayrılıq kəlməsini...
Nə uzaqlıq qorxudur məni, nə görüşlərin seyrəlməsi,
Əkizi olmayan ruhumsan mənim,
Köksümdə vurursan ürək əvəzi...

67. YALQIZLIQ

Üç ay gəlməmişəm, üç ilmi keçdi?
Hər yana baxıram səssiz bir kədər.
Pırtlaşıq kollardı kəsən yolumu,
Bir də hörümçəklər asan pərdələr.

Ağ tut qəzəbindən göz yaşı tökür,
Gilasın meyvəsi dönübdür qana.
Sarmaşıq əlavə bir qıfıl vurub
Evin açılmayan qapılarına...

Saralıb yarpaqlar, quruyub otlar,
Çəkilib bağçadan quşların səsi.
Ağac da quruyur, yalqız qalanda
Çiçək də soluxur… Ürək neyləsin?

68. ÖLÜM DƏ GƏLSƏ

Yenə ömrün axarı alıb aparır məni,
Yenə qayçı-təyyarə biçir bulud-kəfəni.
Yenə ruhum üsyankar qürbətdəki hər günə...
Otel qəfəslərinə, yol adlanan sürgünə...
Meşələrin sonu yox, dağlar buluddan uca,
Gözümdə dəyəri yox Abşeronun qumunca...

Gözlərin bu dünyanın sahilsiz dəniziykən
Bu özgə dənizlərə nə oldu məni çəkən?
Sayılı günlər qalır – hərəsi bir fürsətdi,
Onlar da Sənsiz keçsə, taleyə xəyanətdi.
Bütün gözəlliklərin zirvəsi Sevgim isə,
Dünya nəyimə gərək, lənət belə həvəsə...
Havam, suyum, çörəyim!...
Hər şeyim Sənsən, Gülüm!
Məni daha buraxma, hətta gəlsə də Ölüm!

69. BALACAM

Adımsan qeybətcil el arasında,
Sirrimsən diş ilə dil arasında,
Tikmişəm qudurğan sel arasında
Paklıq abidəsi – qalaçam Səni!

Bu haqsız dünyada haqq avazımsan...
Allahın möhrüylə alın yazımsan,
Min ilə köklənmiş könül sazımsan,
Ürək mizrabımla çalacam Səni!

Bir ömür yürüdüm, burda bənd alam,
Aşiqlik öyrənib burda bənd olam!
Hər günün dilimdə qıfılbənd ola,
Hər gün kəlmə-kəlmə mən açam Səni!

Bu bahar ötüşsə, bu çəmən solsa,
Sənə bağışlardım min canım olsa,
Yüz dəfə seçməyə imkanım olsa,
Yenə də seçərdim, “balacam”, Səni!!!

70. MƏN DƏ HƏLƏ YOL GƏLƏM

Yenidən doğulasan bir eşqin budağından,
Yenidən alışasan bir evin çırağından,
Kəlmələr təzə-təzə cücərə dodağından –
Mən də hələ yol gələm!...

Yenicə qoşulasan sinifdəki qızlara,
Yenicə boylanasan göz çəkən ulduzlara...
Hələ dilin yatmaya kitabdakı sözlərə,
Mən də hələ yol gələm!
Nə ürəkdə xəyalın, nə dildə ahın ola!
Nə gül ləçəyi qədər sirrin, günahın ola...
Sinəndəki butadan utanan çağın ola!
Mən də hələ yol gələm!

Güllərin rəngi qaça görəndə yanağını,
Arılar çiçəklərlə səhv sala dodağını,
Nə sevgi tanıyasan, nə qızlar bulağını...
Mən də hələ yol gələm!

Ömrün tale adına yadlığa daşınmamış,
Zərif ruhun ruhsuza rast gəlib aşınmamış,
Qanadsızlar əlində qanadların sınmamış...
Mən də hələ yol gələm!

Sonra günün birində ürəyində coşa qan,
Fikrini alt-üst edə gözlənilməz burulğan,
Dağların arxasından gələ bir kəndçi oğlan,
Tale bizi çıxara bir küçədə üz-üzə,
Nə ilahi təsadüf, nə qəfləti möcüzə!

Başımda şimşək çaxa, sular kimi durulam!
Allaha şükr eyləyib ilk baxışdan Vurulam!

71. BİR YOLUN ÜSTÜNDƏ

Dünyanın bir yolu var, o da ki, məndən Sənə...
Bu yolun üstündədir bütün keçmiş, gələcək,
Sevinc, həsrət, əfsanə...
Bu yolun üstündədir neçə kənd, neçə şəhər,
yaşanan xoşbəxtliklər.
Bəzən bu yol qısalır dilindəki bir ahca,
Bəzən sonsuz görünür, dünyadakı günahca...
İki ürək arası bu yol dəyişən deyil.
Min duyğu tufanında dolaşıq düşən deyil!
Neçə minik dəyişim – gəmi, qatar, təyyarə,
Məni Sənin sevgindir yetişdirən hər yerə.
İstəyin sirli körpü, yaxınlaşır qitələr,
İşıqdan tez çatıram “darıxdım” desən əgər.
Mən Sənin ruhundanam, Sənsən uçan qanadım,
Məsafənin fərqi yox – uzaq, yoxsa bir addım.
Sevgin tükənsə bir gün, sınar qanadım-qolum.
Göz-gözə dayansaq da,
keçib gələ bilmərəm
saldığımız bu yolu!

72. VARİSİM

Hər şeyin varisi var dünyada, bilirəm.
Malın, mülkün, qızılın...
Birisi dildən-dilə ötürür bölgüsünü,
Başqası yazılı.
Ən uzun davalar da mülk, torpaq davasıdı.
Yüz-yüz qardaş qanı töküb
padşahların kirlənmiş adı.
Ev-eşik, xəzinə,
karvan çəkməyən ad-san.

Bəzən də ölkələri tapşırıb gedir insan.
Ağlın da vərəsəsi varmı, görəsən?
Sevginin, düşüncənin...
İnsanın pulunun yox, yollar açan gücünün?!
Olsa belə bir seçim:
Qəlbinin istisini bağışlamaq imkanı.
Yalnız Sənə verərdim bütün ruhumu!
Bilərdim məndən sonra
susmayacaq sevginlə
oxutduğum Sarı Sim,
Ruhum da yaşayacaq, yaşadıqca Varisim!

73. BİR AN KİMİ

Bir ah kimi keçdi bahar,
Qulağımda açılan çiçəklərin pıçıltısı,
Qoşuldum axarına kükrəyən çayların,
Yarımçıq qaldı masamda yazım.
Tələsdirdim yarpaq dilimlərini əllərimlə,
Güllərə gəl-gəl dedi nəfəsim.
Baharın bir nəğməsini şimşəklər oxudu,
Bir nəğməsini dağlara düşən səsim!
Leysanlar boşaltdı qışda yığılan qəzəbini,
Yaşıllıqlar örtdü dünyanın kirlənmiş sifətini!
Ötəri gözəlliklər aldı gözümü,
Doyunca duymadım məhəbbətini!
Yay da sona varmaqda,
Dünya bir rüzgar həsrətindədir – tərini soyutmağa.
Tələsik keçir zaman son bahara çatmağa.
Axır ki, baş-başayıq,
Yollar da yorğun düşüb
Sanki bu qaçhaqaçdan,
Ömür özü bir ansa,

Nəymiş geriyə qalan?!
Nəymiş görən, o nəymiş?
Soyuyan ehtiraslar?
Təmizlənən göy üzü?
Min cür bəhrə gətirsin nə xeyri,
Önündə gəlirsə “Son” sözü?!

74. SƏNSİZLİYİ YAŞAMAQ

Yaşamaq istəyirəm Sənsizliyi,
Sənsizliyin ömrün sonuna tələsən sürüşmələrini,
Axşamlarımın Sənin yerinə tənhalıqla görüşmələrini.
Sənsizliyin saçlarının qaranlığından yadigar son qoxusunu,
Qapımın ölümdən başqa kimsəyə açılmamaq qorxusunu.

Yaşamaq istəyirəm Sənsizliyi,
Gözlərimin son damla yaşına,
Qürurumun adını dilimə gətirməmək savaşına,
Ürəyimin qırxdan, ildən sonra da qaradan çıxmamağına,
Tək qalanda güzgünün də üzümə baxmamağına
Heyrət nəğməsi yazmaq üçün...

Yaşamaq istəyirəm Sənsizliyi,
Qanadı bərkiməmiş yuvadan atılan quş kimi,
Kölgəndə ola-ola Səni unutmuş kimi.
Bütün ümidlərimi içim son damlayadək,
Umsunmayım görüşə
Təkcə bir yolum qalsın – o da yönü keçmişə.
Yaşamaq istəyirəm Sənsizliyi!
Əlimdən qurtulasan!
Ancaq bu Sənsizliyin sonunda Sən olasan!

75. BUNLAR YOXSA

Yaşamaq – Sənin istəyini duymaq,
Sevincdən, xoşbəxtlikdən doymaq,
Adınla açmaq hər səhəri,
Addımınla fəth etmək zirvələri
Sənin dodağınla danışmaq, gülmək!
Hər çiçəyin qoxusunu,
Hər payızın qorxusunu Səninlə bölmək!
Səninlə işıqlanmaq
Göylərin Günəşdən işıqlanan Ayı kimi,
Köksümə Səni sıxmaq –
Tanrının payı kimi!
Ömür bitməz bir bahar –
Tufan adlı zülmsüz!
Sevincin əbədiyyət – ayrılıqsız, ölümsüz.

Yaşamaq – Sənlə dolu bir dünya!
Atdığım hər addımdan çəkdiyim nəfəsədək;
Ən uzun xatirəmdən, ən ötəri səsədək!
Sənlə oyanmaq, Sənlə yatmaq...
Ümidləri Sənlə uzatmaq!
Sənlə ağlamaq, Sənlə gülmək,
Sinəmdə Sən çırpınasan susanda ürək!

76. KÖLGƏN DƏ YETƏR

Sevirəm deməyə dilin gəlmirsə,
Ümidi bitməmiş “bəlkə”n də yetər.
Sənin həsrətin də şirinsə mənə
Min il gözlətməyə ərkin də yetər.

Sevgim rahatdırsa, bu yolda-izdə,
Bu nə qaşqabaqdır, nə gedir sizdən,
Bizə pay düşürsə Sizin dənizdən,
Xərçəngin də yetər, kilkən də yetər!

Mən sənə kölgəndən vuruldum, xanım!
Dünyadan gizlətdin, duruldum, xanım!
Bu qızmar günəşdən yoruldum, xanım!
Üstümdə balaca kölgən də yetər!

77. SONU DA BELƏ OLACAQ

Ehtiras dolu məktublara dalmaq,
sehrli sözlərlə əzizlənmək
alov püskürən qucağa girmək qədər gözəldir.
Ya açılmayan qönçə sözlərə baş qoyum,
ya sinəndəki güllərə,
ya dodağından məst olum,
ya dodağının qanadlı kəlmələrindən,
ya cənnətə kök atım,
ya pöhrələnim
bahar yağmuruna bənzər etiraflardan...
Eynidir!
Kimsə bu boyda xoşbəxtliyi dadmayıb hələ!
Sonu da belə olacaq!
Nə fərqi?
İstər boğazımdan as!
İstər güllələ!

78. SEVGİDƏN YUXARIDA

Sevgi Adəmdən bəri
min üzüylə yaşanıb,
Yazılıb milyon kərə
gözəlliyi, ağrısı,
əvvəli, axırı da.
Ancaq indi bildim ki,
Başqa bir duyğu da var
sevgidən yuxarıda.

O nə sözə sığışır,
Nə evə, nə yatağa,
O bir ruh bağlantısı,
Mat qoyur baharı da...
Ayrılıqdan, həsrətdən
sözümdən yuxarıda...

79. NƏ OLSUN

Sənsiz qəmə əyildim,
Ya da şadam, nə olsun?
Gəlsin ziyarətimə
Min-min adam, nə olsun?

Şöhrətim dağdan uca,
Adım sirrə yol açan,
Hər şəhərdə gül bağçam,
Altun odam, nə olsun?

Ensə qızıl qanaddan,
O əbədi muraddan,
Bəxt əl çəkib inaddan,
Versə butam, nə olsun?

Layla, ağı, göz yaşı,
Əbədiyyət sirdaşı,
Ömrün boyu daş daşı
Sonu edam, nə olsun?!

Həm sevgi var, həm kələk,
Həm divanə bir ürək.
Sonda gözləyir mələk
Əlində cam, nə olsun?!

80. YETİM

Ömrümüz şəhərlə kənd arasında,
Mənsiz şəhər yetim, Sənsiz dağ yetim.
Məni bu yaşımda uşaqlaşdırdın
Qaldı yer üzündə bir uşaq yetim.

81. İSTƏMƏ

Mən sonumu bilirəm,
Son da bir gələcəkdir!
Ancaq onun yay vaxtı gəlməsini istəmə!
Bir ömür becərdiyim halalca məhsulumu
Çağırılmamış qonağın bölməsini istəmə!

Payız gəlsin, xəzanla örtsün yaşıl izləri,
Buz gözlüklə gizlənsin sonsuz eşq dənizləri,

Qurumuş yarpaq kimi rüzgar alsın bizləri,
Çəmənin saralmamış solmasını istəmə!

Son bahar gül içində...
Bilinməsin sirri nə!...
Bürünsün qalan ömrüm bir sevdanın sirrinə,
Qapımı əcəl döysün, ayrılığın yerinə,
Son sözümü kimsənin bilməsini istəmə!

82. SƏNƏ BAXAR

Odum səni yandırmaz, əlini geri çəkmə!
Nə qədər gurlasa da, özünü yaxar ancaq!
Qəzəbim tufan olsun, ya göyün ildırımı
Səni narahat etməz, başımda çaxar ancaq!

Özünə dərd eləmə dərdinlə savaşımı,
Min belə savaş olsun, əyə bilməz başımı!
Kimsəyə göstərmədim gözlərimin yaşını,
Çayların seli olsa, içimə axar ancaq!

Haqdan gələn haqsızlıq – yaramıza duz olsa,
Sona varan ömrümün həsrəti sonsuz olsa,
Ruhum uçub göylərdə yeni bir ulduz olsa
O uzaq kainatdan tək sənə baxar ancaq!

83. BƏNZƏYİŞ

Çılpaq Abşeronun sərt gözəlliyi,
Çopur qayaların mərd gözəlliyi,
Ruhumu oxşayan Gilavar mehri,
Uzaq sevgimizin Qobustan sehri,
Tənha qayalarda yalquzaq səsi,

Yanar dağlarımın alov nəğməsi...
Atəşə sitayiş, torpağa təzim,
Səni xatırladır mənə, Əzizim!
 
Bağların ot basan yollarına bax!
Səni taleyinə qovuşduracaq.
Astaca dönəntək sonuncu tini,
Qarşında görərsən öz əkizini...
Gözündən min arzu bulağı daşar,
Sən onu səslərsən, o uzaqlaşar.
Bir əncir dibində yatası olar,
Gedər qızılgülün butası olar!
Gedər ağ şanının şəhdinə dönər!
Bir evin pozulmaz əhdinə dönər!
Görərsən bu yerdə acizdir zaman,
Bu yerin ruhunu odur qoruyan!

84. VƏHDƏT

Onda sevgimizin ilkin çağıydı,
Sevgilim balaca pərvanə idi,
Atanın başına dolanıb duran,
Ananın eşqindən divanə idi.
Körpə ürəyində sonsuz mərhəmət,
Qisməti qayğıydı, tərifdi hələ...
Hələ yanaqları alça çiçəyi,
Əlləri ipəkdən zərifdi hələ...
 
İndi o ömrünün bahar çağında,
İndi o arzular burulğanında,
Adını tutanda dilim sevinir,
Əlini tutanda əlim sevinir.
Küçələr diksinir addımlarından

Təkcə mən diksinsəm, yetməzmi ona?
İndi bir ocaq yox, bir el xoşbəxtdi,
Bəxtinə o Qızın doğulduğuna.
Yoldadır! Yolların minnəti olsun,
Uzaqdan həniri canıma gəlir;
İlahi, xoşbəxtəm, ən şah əsərin
Ən sadiq bəndənin yanına gəlir...

85. İPƏK YOLU

Səninlə doludursa, bütün fikrim, düşüncəm.
Açılan hər səhərim, mürgüləyən hər gecəm.
Xəyalımın hər qatı, arzumun hər qanadı,
Surətin zəbt edibsə bu boyda kainatı,
Bütün getdiyim yollar gəlib Sənə çıxırsa,
Sənsiz ürək bir yana, sözüm də darıxırsa,
Sənsənsə havam, suyum, süfrəmin hər neməti,
Sənin solğun rəsminsə yurdumun təbiəti.
Sübhün mehi nəfəsin, dan yeri yanağınsa,
Sənsənsə milyon gözlə baxan milyon çiçəkdən,
Sənsənsə ayrılan pay tükənən gələcəkdən...
Onda Səni qorumaq – yaşamağın tək yolu.
Bizim sevgimiz imiş dünyanın İpək yolu!
Hər şey Səndə başlanıb, hər şey Səndə bitirsə,
Məni yalqız buraxıb, söylə, hara gedirsən?

86. SƏNİNLƏ

Özüm uzaq ellərdə, fikrim Sənin yanında,
Fikrim ayrıla bilmir öz doğma ünvanından,
Qapının ağzındaca durub Səni gözləyir,
Səhərdən axşamacan addımını izləyir,
Pillələri enəndə qoluna girir səssiz,

İşdən yorğun gələndə qoymur Səni köməksiz.
Qaranlıq küçələrdə istəmir üşənəsən,
İçəri girən kimi yatağa döşənəsən!
Mətbəx də bir üslubun!
Nə gözəl bir tamaşa!
Yenə yemək masası, yenə Sənlə baş-başa!
Xatirəyə dönür ki, sevinəsən, güləsən!
Üstünü şalla örtür, divanda mürgüləsən!
Bilmirsən, qulağına pıçıldayan səs mənəm,
Sübhədək bədənini yandıran nəfəs mənəm,
Hərdən çayın da qızır Sən yataqdan durmadan,
Saçların da daranır əllərini vurmadan.
Əl atantək tapırsan evdə bir şey gəzəndə,
Ayağın yerə dəymir harasa tələsəndə,
Kim deyir fikir ancaq işıq kimi saçılır,
Niyə onda düymələr əl dəyməmiş açılır,
Öz-özünə o nazın, o ədan hardan gəlir?
Ürəyini yandıran təzə qan hardan gəlir?
Mən adam deyiləm ki...
Sözəm! Ruham! Fikirəm!
Onlar da Səninləsə,
Nəyin fikrin çəkirəm?!

87. FƏXRİYYƏ

Daşıdım bir ömürdə on ömrün əzabını,
Qəlbimi qəm dilində oxutdum kamanımda.

Ahımdan gözü doldu əzabkeş Füzulinin,
Gördü ki bəxtəvərdi Məcnun mənim yanımda.

Dəyirman işlədirdi Xaqani ağlayaraq,
Mən yeri fırladıram göz yaşı ümmanımda.

Gözümün işığından keçirtdim ulduzları,
Zamanın yaddaşını qorudum öz qanımda.

Ölümün qarşısında əsən yazıq insanlar,
O ağ bayraq qaldırıb Söz adlı cahanımda!

Öz ölümsüz eşqinlə Sən sirlərin açarı,
Atəşpərəst ruhunu alışdırdın qanımda.

Sən Zəfər ilahəmsən, Allah özü göndərib
Ruhsuzlarla savaşdan yorulan zamanımda!...

88. HƏR YERDƏ VARSAN

Səni Bakıda tərk etmişəm,
Hər çiçəyi Sənin gözünlə baxan,
Hər səhəri Sənin nəfəsinlə açılan şəhərdə...
Möcüzə gözləmirəm aramıza düşən,
Keçilməsi mümkünsüz məsafələrdən.

Bəs niyə səni axtarır gözüm hər yanda?
Hər küçədə, hər tində,
Hətta rəngi bizdən olmayan əcnəbilər içində?
Dünyanın əvəzlənən səhrasında, qarında,
Xatirəndən başqa həmsöhbətim olmayan otel otaqlarında...
Biri boynu-buxunu, biri geyimiylə titrədir ürəyimi,
Hər səsə tələsirəm qapım döyülən kimi.
Səndən danışır hər gün, doğan Günəş, axan su.
Mən qürbəti sevmirəm!
Hər yolumun sonunda səni görmədən ölmək qorxusu!
Ömrü qayçıtək kəsən təyyarə qanadında,
Qaranlığı göz qapağıtək enən gecələrdə,
Ulduzlara dolanan göyüzü küçələrdə

Xəyali söhbətimiz uzandıqca, uzandı.
Qarın, qışın, təkliyin şaxtasından keçəndə
				    sevgimizlə qızındım
Dünya Sənə oyuncaq –
				    ovcunda fırladırsan,
Necə olur hər yerə məndən qabaq çatırsan?!

89. ÜZÜ SƏNƏ

Günümün üzü Sənə...
Üzü Sənədir gözünü bulud tutan səhər,
Otelin yarıqaranlıq dəhlizləri
Yolumu gözləyən maşın,
Gecənin sərxoşluğundan oyana bilməyən şəhər!
Qışın soyuq yağışında üşüyən dünya,
Dünyanın göyündə uçuşan təyyarələr,

Üzü Sənədir hər şey!
Sevgindən bir damla göz yaşına yer qalmamış ürəyimdə,
Yolları qarış-qarış ölçən gözüm,
Ölümdən başqa bütün gələcəyim,
“Sən sözünə yaraşmağa sıra gözləyən yüz min sözüm.
Çaylar da, buludlar da, rüzgar da üzü Sənə...
Hamısı ayrılığın sonunu bəkləmədə.
Səhralar yaşıllaşır, ölmüş ağaclar belə ümid çiçəkləmədə!
Hətta zaman, hətta gün Sənə tələsir bu gün,
Sanki il tamamlanır, bir bayram əzizlənir,
Min ilin qovşağıdır, eralar əvəzlənir,
Üzü Sənə doğulur dilimdəki son nəğmə,
Haqdan alışan ocaq, bir də ki son ümidim –
Sanki səndə susacaq vaxtın qəddar sayğacı,
Ya yazılan pozulub, yenidən başlayacaq!



328

90. SÖZ GÖRÜŞÜNƏ

Min ildir qovrulur öz qürurunda,
Dağ həsrət qalıbdır düz görüşünə.
Eşqinə yetincə dağlığı itər
Verib sevgisini göz görüşünə.

Çox da ki, yollarım çiçək-çiçəkdir,
Ruhum dağlar kimi ucadır, təkdir,
İllərlə qəlbimi yüz iştah çəkdi
Taleyim tələsdi söz görüşünə.

Elə ki acılar səfə düzüldü,
Fərqi yox əlində tikandı, güldü,
Ağac bilə-bilə axırı küldü,
Yenə də tələsir köz görüşünə.

Nə həsrət soyuya, nə ağrı keçə,
Bir ömrün yükünü çəkdi bir gecə,
Sən mənə “görüşə gəlmə” deyincə,
Ölüm tələsdirdi öz görüşünə...

91. ARZU

Yıxılanda – sevgi zirvəsindən!
Qorxanda – “son” kəlməsindən!
Boğulanda – sevinc selindən!
Asılanda – yar telindən!
Zəhər – şəkər dodaqdan!
Sürgün – isti ocaqdan!
Zülüm – səbəbsiz həsrətdən!
Ölüm – soyumaz məhəbbətdən!

92. İNSAN

Ömrümüz andan qısa, uzun! – əbədiyyətdən.
Uzunluğu cəhənnəm, qısalığı cənnətdən.
Mənzilə nə aparır daşıdığı sərvətdən,
Həm quş kimi azaddır, həm də əsirdir insan...

Canlı bir kəhkəşandır kəhkəşanın içində,
Təmiz ana südüdür keçir qanın içindən.
Tanrının nəfəsidir – bir damlanın içində,
Həm sirlərin açarı, həm özü sirdir insan.

Bir sehrli göz baxa çəmənin hər gülündən,
Bir nağıl dinləyəsən təbiətin dilindən,
Gündə bir xəbər gələ milyon işıq ilindən,
Neçə dünyalar gəzsən, yenə də birdir insan.

Həm Tanrının övladı, həm Tanrının özüdür,
Gözünə mil də çəksən, yenə yerin gözüdür.
Dənizlər keçə-keçə özü sirr dənizidir
Yerdə göyün parçası, Göylərdə Yerdir insan...

93. EŞQ

“Sevgi”dən yuxarıda göz yoxdursa, əzizim!
Hər şey onda tapılıb, onsuzluqda itirsə...
Allah özü Eşq adlı bir məkanda yaşayıb,
Bu boyda kainatı eşq ilə yönətirsə.

Eşq adlı cazibədə yanırsa milyon ulduz,
Xırda cücərtini də öz Eşqi titrədirsə.
Bütün yaratdığıyla Eşq dilində danışıb,
Bizə də gecə-gündüz bu dili öyrədirsə,

Səninlə danışmağa ayrı bir dil aramam,
Bizim pıçıltımızdır kainatın tək dili!
Soyumuş dodaqlardan axan sözlər də soyuq
Allaha qovuşmağın yoludur ürək dili!

Bu dil ilə danışır günəş də, ulduzlar da,
Bu sonsuz gülüstanda sözlər çiçək-çiçəkdir,
Allah mənim dediyim yarımçıq kəlmələri
Özü bütövləşdirib Sənə yetirəcəkdir!

94. ÜRƏK DƏ SUSA BİLƏR

Telefonlar susursa, ürək də susa bilər...
Gecələrin birində! Ağrı-filan duymadan
Aparar son sözünü, sirrini sonsuzluğa,
Ona qıyan bir kəsin yuxusuna qıymadan.

Damarlar tıxaclanar şəhərin yollarıtək!
Ya da qısa qapanma! – İşıq söndü, yanmadı!
Yollarda donub qaldı sərnişin qatarları,
Yolsuzluğa yol açan bir karvan dayanmadı...

Siam pişiklərinin bir tayı... köçər belə,
Bu sonuncu səfərin biletləri havayı!
Şəhərin bu başında göz yumur keçmişinə,
Gələcək yuxuları görərkən əkiz tayı...

Yatır arın-arxayın, siçanı baş altında,
Ya oynadar, ya yeyər ürəyi istəyəndə...
Rəqəmlər telefonda ölübdür – xəbəri yox,
Barmaqları başqa bir sözü əzizləyəndə...

Ürək də bir nöqtəydi yazdığım son yazıya,
Ya da Sənin əlindən uçan bir bayram şarı...
Süzür sonsuz göylərdə, ağrıların fövqündə,
Sevgi, ayrılıq, ölüm...
Hamısından yuxarı!

95. TƏSƏLLİ

Dünya könlümü açmır, bilmirik sirlərini
Gec olur biləndə də...
Qurumur göz yaşların,
Taleyin cod əlləri gözünü siləndə də...

Yollar sonsuz, mən yalqız,
Bircə anlayanım yox –
Beləydi gələndə də.

Çıxıb getdim sübh çağı!
Kimsəni oyatmadan,
Təkcə Sən duyuq düşdün!
Bu da son təsəllidir –
Sən ol son görəcəyim,
Sən ötür öləndə də...

96. SÖZÜM YAŞADACAQ

Sözlə heykəlini yondum aramsız,
Səni duyğu-duyğu köçürtdüm sözə,
Bir gün bu dünyada mən olmayanda,
“Bitdi” – deməsinlər istəyimizə!

Onsuz da söz çatmır bu gözəlliyə,
Onsuz da hüsnünü çəkmək çətindir,
Kəlmələr köməyə yetməyən yerdə
Ən böyük yardımçım məhəbbətindir!

Bir gün yetişəndə baharın sonu,
Ya da saçlarına səpiləndə dən,
Şeirim qaytaracaq gənclik ruhunu,
Yadigar qalacaq gözəlliyindən!

Onsuz da beş günlük qonaqdır hamı,
Sevgimdə ilahi sehri var ancaq,
Sözümə ölməzlik verən xanımı,
Şeirim ölməzliyə qovuşduracaq!

97. BİLƏCƏK

Sinəmdəki bir dəyirman daşıdır,
Göz yaşımla fırlanmasa, öləcək.
Sifətimə həsrətini həkk elə
El üzünə yenə güntək güləcək.

Xatirəndə silinməyən bir izdi,
Gözlərində dincəlməyən dənizdi.
Sevgimiz də fəsillərlə əkizdi,
Payız gedən yazda yenə gələcək...

Köç üstəydim, bütün yanlı-yörəli,
Sən saxladın... bunu suçmu görəlim?
Ürəyimə köz bassa da bir əlin,
Bir əlin də göz yaşımı siləcək.

İstəyiylə alışırdı al qanım,
İstəyiylə yüklənmişdi karvanım.
Taleyinə naz eləyən bu xanım
Qədrimizi məndən sonra biləcək!

98. SƏN DEYƏN OLUR

İnsanın varlığı sevgi yaşıdır,
Hər başa qonmayan şahlıq quşudur...
Həyatın yolları dağ yoxuşudur,
Könülsüz qalxanı təntiyən olur!

Hər canlı ömründə min sirr açarı,
Zəhər də, şəkər də sevginin barı,
Dünyanı bal ilə doyduran arı
Qorunsa ondan da inciyən olur...

Ömrün budağını iki əl əyir –
Biri yaşa deyir, biri öl deyir...
Hər sevinc yanında bir qəm inləyir...
O da sevgiylə bir böyüyən olur.

Əvvəlki eşq ilə gəlsə də yazım,
Daha ürəyini oxşamır sazım.
Nə qədər çək-çevir, nə qədər yozum;
Axırda yenə də Sən deyən olur...



334

99. BURDA TAPACAQDIR

Yalqız obalardan baxan işıqlar,
Uzaqdan soruşur yenəmi təksən?
Biz elə bilirdik bir gün dönəndə
Yanında onu da gətirəcəksən!

Sözündə dağların boyunu gördük,
Onun da boyunu görsək, nə olar?
Sənə sevgisiylə dayaq durana
Biz də xeyir-dua versək, nə olar?

O sənə Allahın mərhəmət payı
Ömrünün zirvəsi – ucadır, təkdir.
Səni ürəyində gəzdirən kəsi
Dağlar başı üstə gəzdirəcəkdir.

O da imza atsın daş yaddaşına,
Nəğməkar çayları dinləsin tək-tək.
Çəmən güllərinin ətrindən sonra
Orda bazar gülü gözləməyəcək.

Pərişan ruhunu anlayar burda
Bilər hansı oddan alışır qanın.
Burda tapacaqdır cavablarını
Sənə vermədiyi suallarının.

Milyonlar içində bir sən, bir də o –
Qəribə taledir, qəribə yazı.
Qoy ağsaqqal dağlar yazsın əbədi
Qaya dəftərində nikahımızı.

100. YAXINSAN

Göylərdə də Sən varsan – buludun ağlığında,
yaxın bildiklərinin sonsuz uzaqlığında.
Günəşin kainatı dolduran işığında,
bir nöqtədə bənd alan tale qarışığında,
gecələr ulduzların uzanan əllərində,
əl uzatsam çatacaq Cənnət sahillərində!...
Dəli fikirlərimə güc qatan bir axınsan,
Allah yaxındadırsa, demək, Sən də yaxınsan!!!

101. İNDİ SƏN YUXUDASAN

İndi Sən yuxudasan,
Hörülüb kirpiklərin...
İki sahilsiz ümman min sirr ilə çağlamır.
Sanki günəş tutulub qara saçlar altında
Nə qədər istəsən, bax!
Gözlərini dağlamır!

Yəqin sinəmizdə də belə dincəlir ürək,
Qaranlığa sığınıb bu cür uyuyur çiçək.
Niyə od nəfəsindən alışmır yorğan-döşək?
Səni qucan köynəyin sevincindən ağlamır.

Nə olsun nəğmələrim Sənə oxunur hər gün!
Bu nə ağır cəzadır, bu nə əbədi sürgün?
Bilirsən Allah Səni yaradıb mənim üçün!
Niyə qurumuş əlim saçını daraqlamır...

Sənsiz vaxtın sayğacı ömrü dənləyir hədər,
Doğan səhərlər – ümid, düşən axşamlar – kədər,
Qandallı qollarımın bəxti yox yastıq qədər!
Öz sevgi kitabını barmağım varaqlamır!

102. QAR ÇİÇƏK AÇIR

Sizlərdə bahardır, 
      		 burda qar yağır,
Bizim halımız da belədir bəlkə.
Mənim qürbətimə qəm, qubar yağır,
Sənin qismətində bir Bahar – ölkə!...

Qar mənə çox şeylər xatırlatmada -
Saçımdakı bəyaz, gözümdəki qəm!
Mən ki el yanında üzü ağ adam…
Ağa bürünməyə heç tələsmirəm!

Zaman da donubdur qar içində, bax,
Bu səssiz dünyada ruh durulmada!
Bir vərəq səribdi önümə Allah,
Deyir ki, Şairsən, yaz yorulmadan!

Sən də ki, bu qışa sataşmaq üçün
Hər gül butasından bir dil çıxaran...
Qovub buludları başından hər gün
Şimşəyi şam edib yazı çağıran!...

Mövsümlər necə də yaraşır sənə
Gah günəş, gah duman, gah sel, gah hədə...
Başı ağarsa da dağların yenə
Bağların mənimçün bar yetirmədə!

Qar yağsın bürüsün ağa aləmi,
Ayağım yolunu yenə tək açır.
Sənin çiçəklərin yağır qar kimi,
Mənim bu qışımda qar çiçək açır!

103. ÖLMƏZ OLARDIQ

Zaman da geriyə dönə anidən,
Səninlə yaşayam ömrü yenidən.
Qəmli uşaqlığım, dəli gəncliyim
sonsuz ümidlərlə varanda yola
ya özün qarşıma çıxasan birdən,
ya sevgin ən böyük sərvətim ola!
Ya da ki, dalımca atılan sutək
ötəsən torağay nəğmələrini,
Ardımca yellənən titrək əllərin
hər zaman özünə bağlaya məni.
Bəzən xəyalımda, bəzən yanımda,
bəzən sözlərimdə, bəzən qanımda,
Bəzən ehtiyaca lal üsyanımda,
İstidə, soyuqda, aranda, dağda
Təkliyə göz dağı, ağrıya qənim,
yanımda, yanımda olasan mənim!...

Sübhün nəfəsitək əsib keçəsən.
Min gözlə baxasan şeh dənəsindən,
Qoşa bülbüllərtək verək səs-səsə,
Köhnə bir ayrılıq əfsanəsindən.
Bir çöpü Sən gətir, birini də mən,
Birgə yuva quraq gözdən uzaqda,
Bəlkə, heç bu yerə möhtac olmayaq,
Həsəddən uzaqda, sözdən uzaqda!
Gözümü açanda Səni arayım,
gözümü yumanda yenə də Səni
Sənə həsr eləyim nəğmələrimi,
Hər nəğməm kəşf etsin yenidən Səni...
Onda müqəddəslər həsəd aparar,
bir günüm min ilə əvəz olardı.

İnsanın ilk səhvi çıxardı yaddan,
zamanın əlinin yetmədiyindən,
birgə yolumuzun bitmədiyindən
Tanrı sevgisitək ölməz olardıq!

104. SEVGİNİN ZƏRİF SAPI

Zaman anına qıymaz,
Köhnə vərdişindədir.
Buludlar bürüsə də,
Günəş öz işindədir.

Şeir yazıram Sənə,
Səhər salam yerinə,
Yıxıq ürəyim yenə,
Bir istək peşindədir!

Torpaq – hər sirrə qapı,
Haqqın yolunu tapır,
Sevginin zərif sapı
Fələyin dişindədir!

105. YENƏ

Yenə gözümü açdım bir bahar günəşinə -
sənin günəş üzünə gözümü açdım yenə!
Sanki ilk görüşümdü, duyğularım təzə-tər,
yarpaqların əl edir, çiçəklərin gülümsər.
Hələ nə xatirə var, nə yorğunluq, nə ağrı,
dilimdə söz alışır, gözüm cənnət soraqlı!
Nə ölüm var dünyada, nə ayrılan, nə itən,
zaman da bəxtəvərdir... Səni gətirdiyindən!

106. ONU DİLƏRDİM

Yollar boyu dalımca bir doğma səs gələrdi,
onu Vətən, onu ev, onu həyat bilərdim...

Təyyarə güvənilməz!
Qitələr arasında
o səsin qanadında
rahatca mürgülərdim...

Dünyanın dərdlərini başımdan əndərsələr,
ya içim qan ağlasa
o səs ilə silərdim!
Düşmən yüz hiylə qursun,
üz çevirsin dostlarım,
o səsdən güc alaraq
asta-asta gülərdim.

Min cənnət vədəsiylə baş döndərsə taleyim
O səs cəhənnəm ola
yenə onu dilərdim!

107. QURD KİMİ

Qurd kimi dirəyərək ağzımı buludlara
Ulamaq istəyirəm adını dünya boyu.
Dünya boyu ulamaq
Adını dayanmadan...
Sonra da çıxıb getmək yer üzündən biryolluq,
Bu sevgi yuxusundan doymadan, oyanmadan!...

108. ÖLÜMDƏN O YANA

Bu yaz sevdasında payız aranmaz,
Göylərdə bir lələk duman ki, yoxdur!
Yağışla göz yaşı qarışıq düşər,
Ayrılıq salanda iman ki yoxdur!

Sən payız desən də könlüm yaz dedi,
Bu cənnət bağçası soluxmaz dedi...
Bütün ayrılıqlar kamikadzedi,
Geri dönməsinə güman ki yoxdur!

Zirvələr gözündə alçalar sonra,
Mənsizlik qəlbini parçalar sonra.
Zərif barmaqların nə çalar sonra? –
Ruhumdan savayı kaman ki yoxdur!

Biz birik, arzumuz, sözümüz də bir,
Dünyada qalacaq izimiz də bir,
Hər şamın qurbanı bir pərvanədir
Qismətdən qaçana aman ki yoxdur!

Sözüm əbədidir, ömrümüz bir an,
Onu da mən sənə vermişəm tamam!
Kim deyir sevgini soyudur zaman? –
Ölümdən o yana zaman ki yoxdur!

109. QIRILMADIM HEÇ

Tərimlə sulanan torpağım kimi,
Qanımla boyanan bayrağım kimi,
Günəşdən pay gələn çırağım kimi
Sənə tapınmaqdan yorulmadım heç!

Həm solan yarpaqsan, həm açan çiçək,
Həm dəniz, həm onu qabardan külək,
Keçdin taleyimdən yaz tufanıtək
Çağladım, ağladım, durulmadım heç!

Bir saz havasıyam, axdım telindən,
Gizli etirafın – qopdum dilindən,
Bəlkə təsadüfən düşdüm əlindən,
Ya çaldın daşlara, qırılmadım heç!

110. MƏNİM OLMAYAN

1

Bəlkə də gözlədiyin – son ah, son söz, son nida...
Üz çevirib getməyim! Olanlara əlvida!
Bəlkə, tufandan sonra dəli çaylar durulmuş,
Qəlbin sevgi yükünü daşımaqdan yorulmuş.
Dilimə “bəlkə” əkdin! Bəlkə ilə dinirəm...
Ancaq bu “bəlkə”lərdən yenə Sənə dönürəm!...
Yenə Sənə dönürəm ayrılıqdan, həsrətdən,
Həvəslə qucaq açan ellərə səyahətdən...
Sevgim kəsib doğrayır göyləri qanad-qanad,
Ruhumda qitələri aşıb keçən bir inad!
Yenə Sənə dönürəm gözəllərin nazından,
Cazibəsi can alan yüz cənnət avazından,
Yüz dilin çağırışı bir-birinə calanmış,
Adım necə qarmaqda, yollarım minalanmış...
Böhtandan, tələlərdən – ölüm fitvasınacan...
Kürəyim sızıldayır, bilmirsən harda, haçan...
Ancaq yenə dönürəm – sevgin bir qutsal ocaq;
Ruhum dünyanı gəzib burda dincəlir ancaq!
Yenə Sənə dönürəm, Sən yaşayan şəhərə,

Havasında Sən olan bu axşamlara, səhərə...
Sənin addımlarından xoşbəxt olan yollara,
Çoxdan mənim boynuma sarılmayan qollara...
Başqa bir kəs, bir ünvan daha düşməyir yada,
Məni hamıdan almış mənim olmayan adam...

2

...P.S. “Mənim olmayan adam!”
İnlədin də dinmədin,
Bu amansız hökmümdən zərrəcə diksinmədin!
Qışqırıb söyləmədin: ehey, mənə şər atma,
Ruhdaş dediyin kəsdən yad obrazı yaratma!
Mənəm, həmin adamam, başına tac bildiyin,
Bütün əzablarına sonuc, əlac bildiyin,
Canın, ömrün, günəşin, həyatının mənası,
Aradığın səadət, taleyin, alın yazın...
Bircə təbəssümündən nur seli aşıb-daşan,
Qanad olub səninlə dünyanı bir dolaşan,
Gah cənnətin mələyi, gah yerin Venerası,
Duyduğun ilk xoşbəxtlik, yazacağın son yazı!...
Eşq, vurğunluq, məhəbbət – yüz söz söyləsən ancaq
O ilahi duyğundan yenə solğun olacaq.
Hələ könlümü yaxan o yanğını demirəm!
İçdiyin Həyat suyu, dünyanı unutmağın,
O səs, o söz, o təmas... hələ onu demirəm...
O bir kənar səs kimi uzaqdan baxmadı ki,
Arzun, hissin, düşüncən... içindən çıxmadı ki!
Səhərdən axşamacan canım dedin, can dedin,
Can verib ölmüsənmi, mənim olmayan dedin?!

111. MAYASI NURDANDI

Mayası nurdandı bu mələk qızın,
Elə bil bir parça ay işığıdı.
Ya da Yaradanın ilk ilhamıyla
Sonuncu sözünün qarışığıdı.

Bir sülh göyərçini – qanlı savaşdan,
Bir inci çiçəyi – yol tapıb daşdan.
Gəncliyə qaytardı məni bu yaşdan –
Keçmişlə bu günün barışığıdı.

Sonunda qırılan, sonunda talan,
Yalandı keçdiyim bu yollar yalan,
Viranə könlümdə tənha ucalan
Həm qalam, həm onun yaraşığıdı.

112. RUHUMDA YAŞAYACAQSAN

Nəğmələr uçub gedir nəğməkar dodağından,
Yarpaqlar qopub düşür üşüyən budağından.
Buludlar vida çağı günəşin son yanğısı,
Tanrının ocağından axan ulduz çınqısı...
Ayrılıq addım-addım gəlir nəfəs dərmədən
Hər şeyi dəyişsə də, taleyi dəyişmədən.
Barı sənsə tələsmə, onsuz da son bəllidir.
Birinə qan-yaş olan birinə təsəllidir.
Barı sənsə tələsmə! Bizimçin donsun zaman,
Bəlkə gizlicə keçək illərin kənarından?!
Bu dünyanın külündə yanar köz kimi qalaq
Ölü bədən olunca diri söz kimi qalaq.
Bu şöhrət yarışları, ehtiraslar əbəsdir,
Mənim ölməz ruhumda məskən salmağın bəsdir.

113. SƏNDƏN ƏVVƏLKİ MƏN

Səndən əvvəlki mən! Səndən əvvəlki
Sevgim uyuşmadı ruhuma deyə
Onu bir təsadüf qış ortasında
Çevirdi gərəksiz bir xatirəyə.

Sonra da taleyim bir rentgen kimi,
Oxudu içimdə sirləri tamam.
Gördüm ki, ötüşən illər hədərdi,
Mən yola yenidən başlamalıyam.

Gördüm ki, on illər ömür lentinə,
Yazılan neçə cür ehtiras, həvəs
Bağlıymış bir barmaq işarəsinə;
Silir öncəkini sonra gələn səs.

Bu qədər razılıq, bu qədər istək,
Xoşbəxtlik dediyim yalanmış demə.
Hər tində boynuma bir qol dolandı –
Zəhəri pusquda ilanmış demə.

İlahi təbəssüm əritdi məni,
O məni nəfəstək içinə çəkmiş:
Zərif vücudunda yoğurub nurla
Yenidən dünyaya gətirəcəkmiş.

Beləcə keçmişə yanmadım əsla,
Gözüm ağlamadı ömrün yazında.
Çünki toxumumu yığıb səhradan
Bu qız göyərdirdi can tarlasında.

Səndən əvvəlki mən! İtirdim onu
Səninlə üz-üzə gəldiyimiz an
Bəlkə unudaram öz adımı da
Hərdən pıçıltıyla xatırlatmasan.

114. SƏNİ QISQANIRAMMI?

Səni qısqanırammı? Qısqanmıram, yox,
Seçim hər insanın öz insafıdır.
Mən sevgi taxtında oturmuşam tək
Qısqanclıq rəqabət etirafıdır.

Səni qısqanırammı? Qısqanıram, hə!
Udduğun havaya, içdiyin suya
İlhamla qəlbini saran duyğuya,
Bağçanın gülünə, göyün quşuna,
Evin işığına, yolun daşına...

Səni qısqanırammı? Qısqanmıram, yox.
Di gəl ki, ruhumda bitməz bir tufan –
Ürəyim partlayır qısqanclığından.
Paxıllıq edirəm desəm az olar,
Adam birdən-birə sehrbaz ola!
Daşda gözə dönə, ocaqda közə,
Dayana hər yerdə sənlə üz-üzə.
Yoxsa bir çantaycan bəxtim də yoxdur.
Gün boyu əlindən asılı qalır.
Allahın donu da macal vermədən
Sənin bədəninə qısılıb qalır...
Gözünü oxşayan bu bahar qədər,
Hər gün oxuduğun kitablar qədər 
Sənə yaxın olam!... Gərəyin olam...
Ya da ki biryolluq ürəyin olam...

115. ÖLÜMSÜZLÜK ÇAĞIRIR

Ürəyim səksəkədə, xəzandı duyğularım
Ayaqların titrəyir keçdiyim yollar üçün.
Bir soyuq tələsdirir yayın qızmar qumuna
Bir yanğı da dırmanır zirvələrə qar üçün.
İki mahnı səslənir bir dodaqda gün boyu,
Biri sevinc hayqırır, birinin hər xalı qəm.
Bir gün “Darıxdım!” deyən dünyanın doğma səsi
Başqa gün etinasız deyir ki, incimişəm.
Bir sözü sevgi saçır, bir sözü sevgisizlik,
Ayımdı, hilalımdı, gah nazilir, gah dolur.
Ömrümün yarısını gömdü qaranlıqlara
Yarısı da ehtiras atəşində yoğrulur.
“Hə” ilə “Yox” arası uzundu bir ömürdən
Dünyanın hər olayı iki söz arasında!
Həm ilahi bir sevgi, həm şeytan soyuqluğu,
Cənnət ilə cəhənnəm qaşla göz arasında.
Ürəyimin yanında Ağ evlər qələt elər
Qapıları üz-üzə taybataydır, girsənə.
Bir sonsuz sevgim vardı, Allahın bölgüsündən
Onu da həsr elədim bütövlüklə tək sənə!
Məhəbbət gülzarında yalanlar çiçək-çiçək
Bu hiylə dünyasında məni düzlük çağırır.
Əbədiyyət verdisə sözüm bu sevgimizə
Ölümün o üzündən ölümsüzlük çağırır.

116. QÜRBƏTDƏN ZARAFAT

Niyə yer tapmıram özümə yerdə,
Ruhumu uçuran o göy də yoxdur!
Səmalar mələklər məkanı isə
Cənnət musiqisi o ney də yoxdur.

Yaxşı ki, qopmuşam yer qəfəsindən,
Əxlaqsız toplumun əxlaq dərsindən.
Qulağım yoruldu alqış səsindən,
Ağa iddialı lakey də yoxdur.

Yenə xatirəndi tutan əlimdən,
Duandı qoruyan məni zülümdən,
Ağrı da daş kimi düşdü belimdən
Daha ayağımda o key də yoxdur.

Nə olsun qış gəlib? Ürəklər qardı,
Mənim öz fəslim var, o da bahardı,
Orda kəlməbaşı “can” sözü vardı
Burda təsəlliyçün “okey!” də yoxdur.

117. DƏFN

“Salam!” yadlara da söylənən bir söz,
“Necəsən?” – dilindən kəlbətin dartır.
İki söz – gündəlik dustaq norması,
Sönən ulduzumdan qalan işartı.
Ya da bir çeşmənin son pıçıltısı,
Ya da bir aşiqin tükənən təbi
Sonuncu vərəqin sonuncu sətri,
Qələmin ucunda son mürəkkəbi!
Ya əcəl zəngidir bir məhəbbətə,
Ya ötən qatardan bir durna səsi.
Bir məğlub ordunun dilindəki ah,
Ya qalıb əsgərin zəfər nərəsi!
İki söz! Hər sabah günəşlə qoşa
Elə bil köklənir ruhumdakı saz
Niyə bu sözləri əsirgəmədi?
Bir günə bu qədər səxavət olmaz!

Sonra o sözlər də tapılmaz birdən
Sonra adımız da çıxar yadından
Adamı beləcə dəfn eləyirlər, -
Ürəkdə! Məzarı torpaqlanmadan!

118. GÜN BAŞLANIR

Axır pəncərəmə sarı bir işıq
Gecikmiş payızın ağaclarından.
Yeni bir ümidlə doludur qəlbim,
Çılğın bir ilhamdır şəfəqlənən dan...
Ürəyim köksümdən narazı deyil,
Tələsmir tərk edib getməyə məni.
Barmağım həvəslə yazır hələ ki,
Ruhumdan süzülən təzə nəğməni
Yeni bir ömürdür başlanan hər gün,
İllah ki, sevinci, sevgisi ola!
İllah ki, dünyanın bir köşəsində
Yolunu gözləyən bir kəsin ola.
Məni oyatmağa tələsir səhər,
Döyür pəncərəmi nur qanadıyla.
Bilmir ki, mən çoxdan iş başındayam
Yorulmaz ruhumun şux inadıyla!

Quba, 2012

119. TƏMƏNNASIZ

Günəş işığını əndərir yerə -
			  cavab gözləmir.
Ulduzlar min naxış vurur göylərə -
			  cavab gözləmir.

Ay da əriyərək dönəndə sapa
Bağlamır nəfsini sual-cavaba.
Qartallar ayrılmaz dağlar başından
Kişi minnət ummaz ər savaşından.
Durna yaranandan göyə əsirdi
Bu sonsuz səfərlər açılmaz sirdi...
Yığıb yolçuları kölgəliyinə
Çinar yol üstündə ucalır yenə.
Gözünün nurunu verən bulaqlar
Min ildi qayada minnətsiz çağlar.
Bəzək ağacları yara görməzkən,
Meyvə verənlərim sızlayır nədən?
Kim gedib cahildən hesab soracaq,
Yol bəyi daşqalaq edilir ancaq!
Çiçəyimiz sevinc, xəzanımız qəm
Mən də yol üstündə ağac kimiyəm!
Nəfəsi min qəlbə paylanan sazam,
Bu dəli sevgimdə təmənnasızam...

120. ÖZÜM OVUDAM SƏNİ

Qəm eləmə! Ürəyim susub dursa qəfildən,
Yəni masa başında yarımçıq qalsa işim.
Məni özünkü bilib aparmağa tələsən
Bir naməlum ünvandan gəlsə son sifarişim,
Sənə yeni şeirimi yazacağım bir vərəq
Sirli yelkənə dönüb burdan qoparsa məni,
“Niyə tənbəlliyimdən onu ağ buraxmışam?” –
Deyərək, – qəzəbindən kəfəntək sarsa məni,
Guya bu adamların yerini dar edirəm,
Niyə dastan bağladım yorulmadan adına,
Gözümü sarıyaraq oxusalar hökmümü

Və biryolluq gömsələr torpağın alt qatına
Məni vəfasız sayıb fikir çəkmə, əzizim,
Başın çox qarışıqdı! Haqqım var atam səni!
Ax, necə istərdim ki, qayıdıb səs-səmirsiz
Özüm təsəlli verib, özüm ovudam səni!

121. RUHUMUN QİSMƏTİ

Əlçatmaz uzaqlıq sənsizlik deyil,
Çox da düzlər keçib, dağlar aşıram.
Nə qədər uzağa atır yollarım
Mən sənə o qədər yaxınlaşıram.

Bu necə möcüzə, bu necə tutqu,
İllər sirrimizi anlamır hələ!
Anlamır dünyanın donuq ölçüsü
Düz gəlmir ruhumun ölçüləriylə.
	
Zaman ayrıcları – il qəfəsləri,
Ömür adlamacı – hər işin sonu.
Bu yer qanununun əsiri olan
Nə bilsin sevginin sonsuzluğunu!

Nə bilsin sirrini iç-içəliyin,
Sözün ləzzətini, fikrin dadını.
Udduğu havayla, içdiyi suyla
İnsanın qovuşmaq istedadını.

Allah yardımçıdı bu bağlılığa,
Sevgi vücudunda körpəyə dönür.
Ulduzlar çatdırır pıçıltıları
Şimşəklər arada körpüyə dönür!

Payız göz yaşımdı, qış ağ saçlarım,
Mənim də yerimə baharsan, bəsdir!
Nəfsin gətirdiyi nə varsa atdım,
Ruhumun qisməti sən varsan, bəsdir!

122. İMTAHAN

Müəllim, min illik imtahan olmaz!
Köksümdə səbrlə yanır bir ocaq.
Min ildir vermisən tapşırığını,
Cavab soruşmağa gəlmirsən ancaq.

İmtahan biletim çətindir, düzdür,
“Umudsuz məhəbbət”, sevinc ilə qəm.
Min ildir sirrimi sənə açacaq
Bir dərsi durmadan əzbərləyirəm!

Bəlkə tələbəni tanıdığından
Çoxdan eşidirsən gizli səsini.	
Sən də gözləyirsən imtahan kimi,
Vaxtın bu sevgini söndürməsini!

Min ildi keçirəm bu sınaqlardan,
Bu yoldan dönmərəm, gözləmə əbəs!
Qiymətim əladır! Bilirsən, ancaq
Qələm əlindədir, kəsirsənsə, kəs!

123. BU İL

Bu ilə bir heykəl qoymaq istəsən,
ya da xatirə abidəsi –
göz yaşımı təsvir et –
			   qaranlığa tökülən...
Bu il mən göz yaşıydım!

Ya da qədim oxlara bənzər bir raket
İlin açıq köksündə,
yarasından qan süzülən...
mən sevgimizin zamanla savaşıydım!

Ya da bir toplum, –
təriflərdən yıpranmış.
Öz şikəst vücuduna vurğunluqdan
düşüncəsi tıxanmış!
Xəncəri bərk-bərk sıxan
qara barmaqlarda işıq saçan bir üzük...
mən qanlı əllərdəki
o üzüyün qaşıydım!

Bir də məlum Əzrayıl
məni çox sevdiyindən
sənə qəzəblə baxan,
qorxan
son işini də ondan tez görəcəyindən,
dünyanın ən gözəl ölümüylə
məni bitirəcəyindən.
məzarını gözləməkdən yorulan
yazılı başdaşıydım!

Bir də bir adlamac! – ayağının altında,
səsinin əks-sədası –
dağlarda yanğı verən!
Bir də bir əl –
nəğmələrinin kürəyində!
“Ürəklə oxu!” deyən!
Bir də kədərini xəbərsiz bölüşdürən...
Ömrünün
yorulmaz sirdaşıydım!

124. İLAHİ SEVGİ

“İlahi eşq ilə sevirəm səni!”
Bu sözdə min illik aldanış yatır!
Qəlbində bir bəndə sevgisi yoxsa
İlahi sevgilər boş uydurmadır!

125. SEVGi SKAFANDRI

Göylər buludunu qarla yağdırmış yerə
və yuyulmuş şüşə kimi
tərtəmiz!
Belə təmizlikdə hər şey gənclik qoxuyur.
Xoşbəxtsən yaşamaqdan!
Dağlar dərdə dönərək
yüklənsin kürəyinə
doymursan yaşamaqdan!
Ehey!... Gənc könüldaşım
yerim, göyüm sən idin!
İllərlə bu dünyaya
baxdım təmiz aynadan,

gözümə görünmədi dünyanın pislikləri,
nə xəyanət, nə yalan!
Dünya qarın altında
ayaq altda ağ ölüm!
Sevgi skafandrın –
gülləbatmaz geyimim...
Onu çıxartmaq – ölüm!

126. ŞƏRT DEYİL

Mən səni sevirəmsə – 
	 sənin sevmən şərt deyil!
Əllərin əlimə,
dodağın dodağıma
cavab verməyə bilər!
Şərt deyil
	 barmağımla çözülməsin
Saçındakı hörgülər!
Ulduzları tavanımdan asmadan,
günəşi özəlləşdirmədən də
	 xoşbəxtəm onlarla!
Dəniz qoynuma sığmır,
ayağım yorulan yerdə
	 dayanmır yollar.
Mən ölümü sevirəm!
Ölüm məni sevməsə də olar!

127. SEVGİ MÜƏLLİMƏSİ

Dünyanın bu üzündə işıqlı bir səhərdir,
Günəş dönüb səfərdən zərrəcə yorulmadan,
Ancaq dünya qarışıq, bu işığın altında
Fırlanır gecə-gündüz, niyyəti durulmadan.

Göylər yerə dərs verir milyon il öz dilində,
Ölüm, itim, ayrılıq... hər taleyin öz cağı...
Yer tənbəl uşaq kimi gözünü döyür yenə,
Öyrənmir kor iştahdan əl çəkib yaşamağı...
İnsan yenə qaniçən, barmaqları tətikdə,
Ölüm başının üstə... ancaq başı dumanlı!
Suda, odda, işıqda yuyundu ömrü boyu
Torpaq altına gedər yenə də əli qanlı!
Bir də Sevgi dərsi var – göydən öyrənilməli,
Sevənin qulağından çəkilməz haqqın səsi.
Bu sirri bildiyindən ruhun sehrlə dolu...
Oldun yorğun könlümün Sevgi Müəlliməsi!...

128. BİR SƏS GƏLSƏ

Göyün yeddinci qatı... Uzay işıqla dolu,
Tanrıya yaxınlaşdım, bəs hanı cənnət yolu?
Buludlar aşağıda, planet pərdə altda,
Səsimdən bərk uçuram sehrli bir qanadda.
Uçuram uzaqlaşır tutqun hava, yağış, qar
Günümüzü qaraldan yerüstü vuruşmalar.
Torpaqda sürünənlər bir-birinə vurulmuş,
Hesablı sevgilərə məhkəmələr qurulmuş.
Ən dözülməz cəzası – beş on günlük göz yaşı,
Ruhsuz bir insan nəsli öz nəfsiylə uğraşır!
Orda mənim yerim yox! Odum yox, ocağım yox!
Qonub nəfəs dərməyə quruca budağım yox!
Təkcə beş-on ürəkdə görünməz saraylarım,
Beş-on yurd aşiqini sızladan haraylarım!
Bir də bir eşq qalası! Dənizə sinə gərən!
Xəzərin sahilindən ruhum kimi yüksələn!
Milyon işıq içində tək Ulduzdur o yenə,
Həsrətim dalğa-dalğa sürünür ətəyinə!

Qoy yansın işıl-işıl təyyarə limanları,
Qəzaya düşsəm yenə enməm onlara sarı...
Yalnız onun meydanı göndərsə bir zərif səs
Ən ağır hava şərti məni ləngidə bilməz!...

26 aprel 2013, Vaşinqton

129. MƏNİ

Elə uzaqlarda, Günəş yerində
Qal ki, yaxınlığın kül elər məni!
Ömrümü yaşadım şahlıq taxtımda
Sevgin bu yaşımda qul elər məni.

Solğun çiçəkləri diriltsən belə,
Sızlayan qəlbimi kiritsən belə,
Saçımın ağını əritsən belə,
Bahar addımların sel elər məni.

Nəğmə dəyişəndə susar bir avaz,
Lal olar telləri oxşanmayan saz.
Fələyin yaxası dincələr bir az
Könlüm ətəyində əl elər məni.

Qartal da sonunda torpağa düşər,
Gecikmiş sevgimə qadağa düşər,
Başa düşməyənlər ayağa düşər,
Mənzil arayanlar yol elər məni!

Ömrüm didərgindi, ruhum didərgin,
Sənə qal deməyə çatmadı ərkim.
Daha adamlıqdan çıxarar sevgim
Sənə çatmaq üçün qol elər məni!

130. AYRI DÜŞMÜSƏN

Bu axşam bu bağda bir yalqızlıq havası var,
Yalqızlığın içində bir həsrət
Həsrətin içində Sən!
Güllərin qoxusunda,
Çinarların ulduzlu yuxusunda,
Göyərən payız çölündə,
Səssizliyin bizdən başqa kimsə anlamayan dilində...
Tələsən nəğməsində çayın!
Cakonda təbəssümündə Ayın!
Sən varsan!
Ruhum kimi toxuna bilməsəm də əlimlə,
Gözlərim boğulmasa da gözünün dərinliyində
Gördüyüm, duyduğum hər şey Sənsən!
Sənsən! Gözümü çəkən göyün dərinliyində!
Ürəyimi şam kimi sönməyə qoymayan bu axşam sərinliyində.
Nə o qəfəs bülbülüsən,
Nə güzgülər qabağında əriyən bədən...
Heyif...
Xəbərin yoxdu böyüklüyündən! 
Heyif, ayrı düşmüsən özün öz kimliyindən!

131. HƏDİYYƏM

Dura bilsəydim qapında
Əlimdə bir dəstə çiçək,
Görə bilsəydim sevincdən
Ürəyinin yarpaq-yarpaq əsdiyini!
Və əlimdəki çiçəkləri külək qovurmuş kimi
Köksünə sıxmağa tələsdiyini...
Toxuna bilsəydim yanağında alışan telinə
Günəşin tellərinə toxunurmuş kimi

Səsin ruhumu oxşasaydı, Quran ayəsi oxunurmuş kimi...
Quca bilsəydim tələsik Allahın şah əsərini –
Sevdiyim qadını...
Çıxarardım doyunca bu bayramın dadını...
...Yollar izn verməsə, çiçəklər küssə məndən
Qəzəbindən çatlasa əlinə toxuna bilməyən hədiyyən!
Sən küsmə!
Bayramına gəlmədim deyə...
Sevgim ən böyük hədiyyəm –
Yaxın-uzaq bilməz,
Hər gün səninlədir,
Bayramdan bayrama gəlməz...
Sənin adınla başlanırsa hər günüm,
Gözlərim daşıyırsa dünya boyu hüsnünü,
Yenidən doğulursan hər gün mənim ömrümə...
Mən bayram edirəm Sənin ad günün kimi,
Yaşadığım hər günü!

132. BAĞLILIQ

Səni çağıracağam!
Dünyanın bu başından o başına!
Sonuncu nəfəsimlə!
Sənə yazacağam!
Yaşa, başa baxmayan ilk gənclik həvəsimlə!
Səni görəcəyəm!
Gündüz günəşin, gecə ulduzların gözüylə!
Sənə gələcəyəm!
Sözümün və sevgimin iziylə!
Başını qaldırıb bax –
Buludlara yazmışam eşqimi sətir-sətir!
Bakı küləyi deyil, mənim nəfəsimdir
Üzünə sığal çəkir, tellərini titrədir!

Gələcəyəm hər zaman baharın çiçəyində,
Payızın xəzanında,
gizli bir arzu kimi yanacağam qanında!
Bu əbədi bağlılıq hökmü – İlahidəndi!
Allahın son icadı bir ruh, iki bədəndi!

133. SƏNİ VƏTƏNƏ BƏNZƏDİRƏM

Səni səhərin açılmasına bənzədirəm,
Yanağında dan yerinin allığı,
Səsində günəşi qarşılayan quşların fərəh zənguləsi,
Gülüşündə yeni həyat kimi başlanan
Yeni günün
dərdlərimə dərman olacağı inamı!

Səni bahar leysanına bənzədirəm,
Üzümün qırışlarını yusun, titrətsin təşnə ürəyimi...
Quruyan çöllərimə gül toxumu kimi səpilsin.
Və dünyanı çiçək qanadlarında göyə qaldırsın!
 
Səni rüzgara bənzədirəm!
Ölü duyğuların üstündən tanrı nəfəsi kimi əsən,
Ruhumun hər guşəsinə çatan
və mənə ölümsüzlüyü xatırladan!

Səni hələ keçmədiyim yola bənzədirəm!
Həm tale yazısından gələn, həm də ümid kimi öndə
Və ayaqlarıma qüvvət.

Səni vətənə bənzədirəm!
Hara getsəm, döndüyüm!
Səni şeirimə bənzədirəm!
Məni duyduğuna öyündüyüm!

Səni səbrimə bənzədirəm!
Onunla bir möcüzə yaratdığımdan...
Səni qəbrimə bənzədirəm!
Qoynunda rahat yatdığımdan!

134. YOL ƏFSANƏSİ

Qəribə bir arzu keçir könlümdən,
Sübh çağı heç kimi oyatmayasan,
Baş alıb gedəsən son səfərinə,
Bir daha geriyə qayıtmayasan.

Hamı elə bilə iş başındasan,
Keçdiyin yolların biridir elə!
İlhamın yenə də axtarışında
Qəlbin savaşlarda diridir elə.

Sevgilin gözləyə yollar üstündə,
Yolun bitdiyindən xəbər tutmadan,
Keçə yalqızlığın şaxtalarından
Ürək ocağını heç soyutmadan.

Nə ölüm kəlməsi adımla qoşa,
Nə də ki, bir məzar – ömrün nöqtəsi
Dillərdə yeni bir nağıl yaşasın,
Ya da ki gözlərdə yol əfsanəsi!

135. QONAQ

Göndərə bilsəydim bir gül dəstəsi,
Ya da bir hədiyyə çiçək əvəzi...
Qapını açsaydın mənə gecəykən,
Yolunda bitsəydim sübh çağı erkən

Üzündə bir öpüş yerim olsaydı,
Tərinə qarışan tərim olsaydı,
Butalar şirəylə dolmuş nar kimi,
Sinən iz düşməmiş təzə qar kimi,
Kəşf edə bilsəydim hər gün yenidən,
O canlı mərməri öpüş-öpüş mən...
Bir yolluq atardım şeirin daşını
İndisə tək sözə qalır əlacım,
İndisə könlümü şeirlə açım...
Onu göndərirəm çiçək yerinə,
Döşənsin yoluna ürək yerinə,
Gəzsin dodağında dilim əvəzi,
Əssin bədənimdə əlim əvəzi...
Əriyib sözümə doluram hər gün,
Bu yolla qonağın oluram hər gün!

136. RAHATLIQ

Eşq adlı zirvədir insanın gücü,
İstər qoşa olsun, istər tək olsun...
Özü bir ocaqdan ayrılmasa da,
Bəxti yer üzündə yüyürək olsun...

Çıxsa da yoluna yüz dərd, yüz qəza,
Ruhun qırılmasın, yenilmə yasa!
Təki bu dünyanın harasındasa,
Səninçün alışan bir ürək olsun.

Qanımda alışan bu son nəğməmdi,
Gözümdən tökülən sellər də qəmdi,
Rahatlıq! Rahatlıq! Bu nə sitəmdi?!
Yaşa! Rahatlığın mübarək olsun!

137. NƏ İŞİN VAR

Görən buralardan çatırmı səsim?
Səsim çatan yerə mən də tələsim!
Yoxsa şimal qışı, ürəklər də buz!
Ölüm hökmü alan sevgim umudsuz
Didilən ruhlardan səpələnir qar
O ruhsuz dünyada nə işimiz var?! 

PAYIZ

1. GETMİSƏN

Soyumaz həvəsdən,
Eşq adlı qəfəsdən,
Sonuncu nəfəsdən,
Yandıran bir ahdan
Getmisən!

Yol çəkən bir gözdən,
Haqq deyən bir sözdən,
Gecədən, gündüzdən,
Ümiddən, pənahdan
Getmisən!

Könlümdə taxtından,
Sevilən vaxtından,
Açılan baxtından,
Ya gələn günahdan
Getmisən!

Od idin bir qana,
Ruh idin bir cana...
Mən bəndə bir yana,
O boyda Allahdan
Getmisən!

2. SƏN MƏNİ UNUDUNCA

Gün aydın! – sönməz işıq,
Salam! – əbədi nida!
Dil salamdan doymadan
Necə deyim, Əlvida!

Nə inciklik, nə də kin...
Bura qədərmiş ərkim,
Səni də yordu sevgim
Bu dilbilməz dünyada...

Qapımı həsrət açar,
Qəm gələr uça-uça,
Sən məni unudunca,
Mələklər salar yada...

3. DAHA...

Görən hara getdi dağ bildiklərim,
Nəğməkar çaylarım selsizmi daha?
Dolaşdı fəsillər, qarışdı aylar,
Solmaz Gülüstanım gülsüzmü daha?

Anım ilə dönüb, illərimsə an,
Nə bir yol göstərən, nə bir iz soran,

Ocaqlar qaralmış, bağçalar viran,
Dağılan yurdlarım elsizmi daha?

Ot qalxıb sevgimin köhnə izincə,
Umud yeri yoxdu iynə gözüncə,
Hamını dəyişdi Allah özüncə -
Dil-dil ötənlərim dilsizmi daha?!

4. MƏNƏ QALAN...

Bitirməz ömrümü verdiyin zəhər,
Məni bu qürbətdə sıxma, ey kədər,
Ona yad olmaram, gözləmə hədər,
Gömərəm qəlbimə – sirr qalar mənə.

Bu eşqim yolumu dirəsə dağa,
Çevrilsə gözümün qarası ağa,
Qoymaram mənimtək viran olmağa,
Çəkərəm yükünü – tər qalar mənə.

Sönsə, çatdığımız sonuncu ocaq,
Hesabı Tanrıyla çəkərəm ancaq.
Nə onun yanında bir sığınacaq,
Nə geri dönməyə yer qalar mənə...

5. SUAL

Başımın üstündə Ay – ağappaq bir sual,
Qarşımda Yol – cavab istər hər dolanbacı,
Sualdır atdığım hər addım,
Haqqa qurulan dar ağacı...
Bir sual işarəsidir göy qurşağı,
Yer kürəsi nöqtə... altında...

Suallar dəvənin boynunda,
Qartalın bükülən qanadında!
Bir cavabsız sualdır dünyaya gəlməyimiz...
Cavab vermir bu dünya... göylər... göydəki ilahilər...
Tək bir cavab tapmışdım Sənin ürək odunda,
Yüz-yüz əyri sorunu susduran inadında!...
Sən bütün acılara şirincə bir əlvida,
Ömür adlı cümləni tamamlayan bir nida!
Bu gün səsim qeyb oldu, gəlmədi əks-sədası,
Suala döndüm özüm, ölü doğuldu arzum...
Cavab ver!
Susmaq yaraşmır Sənə!
Adiləşmə!
Lal olma!
Tək cavabım sən ikən,
Sən də bir sual olma!

6. DAHA İSTƏMİRƏM...

Qalsam burda əbədilik,
Ulduz kimi sönüb qalsam,
Bir qayaya, bir ağaca, bir məzara –
Dönüb qalsam!
Gözüm qapansa dünyaya,
Sönsə sinəmdəki ocaq,
Ruhum uzaq səfərlərdən
Yenə Sənə qayıdacaq!...

Gülüşünə, göz yaşına,
xatirəmlə savaşına
Ruh diliylə yanar min kəs,
Yenə dolar həyatına,
Ancaq bunu kimsə bilməz!

Saçlarını bəzər yenə
görünməyən güllər ilə,
Sənə yeni nəğmə deyər –
duyulmayan dillər ilə...
Girər isti yatağına,
qucar səni səs-səmirsiz,
Nəfəsindən əsər külək,
gözlərindən baxar Dəniz!
İşıq olub öpər səni
gecələrin şamı ilə,
Ayağını qucaqlayar
Abşeronun qumu ilə.
Getməz gözünün önündən
gözümdəki sonuncu qəm!
Bir də mənə son hədiyyən:
“Daha Səni istəmirəm!”

7. QORXMURAM

Qorxmuram...
Məni atıb getməyindən,
Ani bir yuxu kimi əriyib itməyindən...
Hekayələrin cümləyə,
Cümlənin sözə çevrilməsindən...
Sözlərinin buz nəfəsindən
Qarşıda son bahar, xəzanı soyudan qar,
Nömrələri unutsa üşüyən telefonlar,
Ehtiras yanğıları sönsə -
Yerində kül səhrası...
Baxmadan atılsa da sevgimizə son yazı...
Ümidsiz boşluqlara açılsa hər səhərim,
Yaramı sızıldatsa “can”, “qurban” kəlmələri...
Məni qorxutmur əsla!

Sanma azadam deyib
Quş olub uçacaqsan!
Sevgim dünya boydasa,
Hayana qaçacaqsan?

8. NƏ QALDI Kİ... 

Sözlər ləçək-ləçəkdi,
gülümə nə qaldı ki?!
Nə dərd gəldi mən çəkdim,
zülümə nə qaldı ki!

Min qəhər var, bir ürək,
Min zəhər var, bir çörək,
Közü sovurdu külək,
külümə nə qaldı ki?!

Nə malım, nə dövlətim,
Təkcə son məhəbbətim,
Onu da qoydun yetim, 
əlimə nə qaldı ki?!

Tac çürüyüb, baş qançır,
Kürsüdəki şər saçır,
Bir vətən, min talançı,
elimə nə qaldı ki?!

Bu da bir yoldu nəsə,
Özü sözündən kəsə, 
Daha sevilmirəmsə,
Ölümə nə qaldı ki?!

9. BURAXMA

Sən mənim sonuncu sevgi limanım!
Uzun yolçuluqdan sonra yan aldığım sahil!
Bütün yolların mənası məni bu limana çatdırmağındaymış.
Bir ömür axtardığımı, istək zirvəsini, duyulmaq xoşbəxtliyini 
tapdım burda.
Axx... Kaş axtarışlara sərf etməyəydim ömrümü,
əlimdə bir tale xəritəsi olaydı...
Bu qızıl qumlu sahillərdə Səninlə baş-başa,
gözəl, doyumsuz bir ömür yaşayaydım...
Səhərimi günəşlə bir Sənin təbəssümün açaydı...
Axşamlar qaranlıqla bir sənin şəfqətinə
və sirli istəklərinə qərq olaydım.
Amma indi vaxt tələsdirir.
Bilirəm, fırtınalar bu sahildən ayrılmağımı gözləyir.
Buraxma məni!
Mən gedirəm desəm də...

10. QALMADIMI

Yol əyri, yoxuş dik, ayrıc qarışıq,
Daha yürüməyə düz qalmadımı?
Necə xilas olaq bu naşılardan,
Dədədən, babadan iz qalmadımı?

Ha çalış, ha vuruş baxtabaxtadı,
Adam saydığımız üzü taxtadı,
Dörd divar içində bu nə şaxtadı?
Barmaq isitməyə köz qalmadımı?

Adamlar balıqmış, balıqlar adam,
Mən də doğulandan bir qarmaqdayam,

Bu buz baxışlarda özgəyəm, yadam,
Üzümə baxmağa göz qalmadımı?

Yatıram, dururam... Əzrayıl pusur,
Hara üz tuturam, “Yasaqdır!” yazır...
Elə bil yüz ildir telefon susur,
Halımı sormağa söz qalmadımı?!

11. SALAM VƏ ƏLVİDA

Ayrılıq əlindən üşüyür bu qış,
Salam və Əlvida! Arası bir an!
Birinci sözümə cavab almamış,
Əlvida! söyləyib ötdüm yanından...

Sən hələ yuxular dünyasındaykən
Hayana gedirəm, nə üçün, nədən?
Durub dan yerindən düşən işıqda
Daranan saçını seyr eləmədən...

Yenə məst olmadan təbəssümündən,
Sinəmə çəkmədən gül nəfəsini...
Sibir sürgünündən sənsizlik betər,
Kimdir bu sürgünə göndərən məni?

Ömür də ikicə sözə bağlıdır,
Ölüm də qaş ilə göz arasında,
Salam və Əlvida! Cənnət, cəhənnəm...
Hamısı bu iki söz arasında...



370

12. SON NƏĞMƏ

Son bahar silkələyir məni bir çinar kimi,
Yaşanan yanlışların hesabıdır ahlarım.
Ayaqların altında axışır yollar boyu
Hamını kölgəsinə toplayan yarpaqlarım.

Yanmağın sonu buymuş, alovlar sardı məni,
Yamyaşıl budaqlarım indi çıraq-çıraqdı.
Taleyim səs-səmirsiz seyr edir oyununu,
Yarpaqlarım üzünə çırpılan şapalaqdı...

Başımda qara bulud,
göylərin hörümçəyi
Qollarıma astaca
kələfçələr toxuyur...
Əlcə-əlcə yarpaqlar qəzəbindən qızarıb
Torpağın qulağına son nəğməmi oxuyur...

13. VƏSİYYƏT

...Və günlərin birində...
Üzülmə!
Qəfil Bakı küləyinə bənzər bir xəbər
uçub keçsə, başının üstündən
yüz-yüz yeni xəbərtək...
Tellərin qırmac-qırmac çırpılsa xatirələrimizə
Bir ulduz azalsa vətənin göylərindən,
Bir nəğmə sussa dodaqda...

Kimsə kimsənin ömrünə şərik deyil
Yorulma yaşamaqdan!
Tam tərsinə!
Dünyaya mənim gözümlə də bax!

Özəlliklə sübh çağı...
Günəşin Xəzərdə yuyunub çıxmasına...
Qupquru budaqların yaz ağzı,
yarpaqdan öncə tut, əncir doğmasına.
Abşeron mənim də qara sevdamdı,
Bilirsən!
Qışda bağlarının kimsəsizliyində
boy atan bahar həvəsiylə...
Dağıtdı bu dünyamı savaş,
şəhid qəbiristanları
və qadınların “xlor var!” səsiylə...
Bir daha çək sinənə neft qoxuyan havanı
Sənin nəfəsin hər zaman sevgi qoxuyardı.
Bir salxım şanı dərsən,
Mənim yerimə də dər!
Üstümüzə çətir hörən meynələrə
Anamın barmaqları kimi toxunardım.

Mənim gözlərimlə də bax mavi sulara.
Səninlə bir məni də alsın qoynuna dəniz...
Adını yaz qumlara,
göz yaşımla yuyulacaq şübhəsiz!

Vaxtın yetsə, hər mövsüm qalxa bilsən dağlara!
Salsan doğma rəsmini güzgülü bulaqlara.
Dodaqlarım səssizcə öpəcək dodağından.
Hər şeh damlasında görəcəksən gözümü
çəhlimli çəmənlərə çıxan zaman...

Əziyyətin artacaq bilirəm...
İtki, gizli yaşanan kədər!
Sevgisiz qalmaq çətindir,
Sevgini yaşatmaq qədər...

14. YALQIZ ADAM

Hava dumanlıdır, fikrim dumanlı,
Günün duman didən dişimi yoxdur?!
Bunca əl açanı varkən Allahın
Məndən başqasıynan işimi yoxdur?!

Əl-əldən ayrılır, ürək-ürəkdən,
Göz ağızda donur, baxışlar gözdə.
Çaylar geri axır – öz mənbəyinə!
Sular küsüb gedir dənizimizdən...

Bu boyda şəhərdə nə üzü gülən,
Nə kəlmə kəsən var, nə söz eşidən,
Ya mən vəhşilərin arasındayam,
Ya qaçıb gediblər məntək vəhşidən!

Dərdlərim püskürüb, kül çıxır dizə,
Yanıb vulkan kimi sönübdü dünya.
Yaşaya-yaşaya ölən mənəmsə,
Niyə yasxanaya dönübdü dünya.

Yaza yaz deyilməz otu bitməsə,
Boş ümid, boş ürək, yanğı, susuzluq...
Mən hara gedirəm azğın yollarda,
Mənzili yoxdursa, yol da yolsuzluq...

Bir artıq adamam bu yer üzündə,
Bakı qumlarında izim də artıq.
Bircə anlayanım vardı dünyada
Onu itirdimsə, sözüm də artıq...

Kimsənin yadına düşmək istəməm,
Kimsəsiz adadır hər yalqız adam
Daha bu dünyada nə işin Sənin?! 
Əlvida, Şairim, artıq Əlvida!

15. VAY HALINA

Yağış da göz yaşıdı – töküldü yüngülləşdin,
Vay ağlaya bilməyənlərin halına...
Gülüşlər şimşək kimi zülmətdən işıq arar,
Vay gülə bilməyənlərin halına...
Hara səslədin – gəldim,
Vay gələ bilməyənlərin halına...
Ayrılıqdan ölüm xoş!
Vay ölə bilməyənlərin halına...

16. DAN ÜZÜ

Dan üzü Səni düşünürəm...
Sənin uzaqlığını...
Yolum bitəndə başlanan yollarını,
Mənə yox, gələcəyə uzanan qollarını,
Zamanımın o üzündə oxunacaq nəğmələrini,
Yoxluğumdan doğulacaq şah əsərini,
Əkdiyim ağacların bəhrəsini.
Bütün keçmişləri unutduran körpə səsini...
Sevginin bitmədiyini bir dostun gedişiylə
hər bir fəslin yeni rəng çəkdiyini
öz köhnə vərdişiylə...
Zərif ruhunla qalacağını ruhsuzlar arasında,
Unutqanlığını və hər şeyi
əbədi saymağını ömrün yazında...
Sonra bir ah!

Sonra solğun ümid:
bir də onu görəcəyəmmi, Allah?!

Dan üzü Səni düşünürəm...
Sənin yaxınlığını...
Udduğum hava,
İçdiyim su,
Gözümün yuxusu...
Günəşlə doğan bir arzu!
Taleyin əlindən qopardığım fürsət!
Adını tutunca düşündüyüm bunlar...
Sənə bənzər,
Zamanı unutduran ağ yuxular...

Allaha asi olmuram
bizi ayrı gətirdiyinə görə,
Bir nəğmə başlananda birini bitirdiyinə görə...
Hər yerdəsən...
Ümidin doğuşunda, yasında...
Yaşayıram –
Varlığınla yoxluğun arasında...
Yaxınlığınla uzaqlığın arasında...

17. KÖHNƏ NƏĞMƏ

Hamısı taledəndir,
Görüş də, ayrılıq da...
Ancaq haqsız qınanmaq betərdir ayrılıqdan.
Onunçun yaşamaqdan hamıya gərəksizsən,
Ürəyini verdiyin deyə ki, ürəksizsən...
Gözünün işığını, ürəyinin odunu
sinəsinə çəkən də
soyuq qoya adını...

O adam ki ömrünün tək sevinci bilərdin,
Yolunda uf demədən öldürərdin, ölərdin...
Pıçıltısı bəs idi dünyanın o başında,
Zülmətlə, qəribliklə, ağrıyla savaşında.
Əlinin toxunması bal edərdi zəhəri,
Onun təbəssümütək qarşılardın səhəri...
Sözündən güc alardın and kimi, dua kimi,
Hər istəyi içindən keçərdi şüa kimi
Bayrağındı, tuğundu, yolunun qayəsiydi,
Kiçicik məktubu da bir Quran ayəsiydi...
O Adam, əziz adam, günəşim-ayım adam,
Yeməkdən doymadığım bölünməz payım adam
Tənəylə oxuyursa mənə köhnə nəğməni,
Viranə ürəyimə buraxmam, Tanrım, Səni!!!

18. ÇƏTİNDİR

Bilirsən sənsizlik necə çətindir?
Yazmaq istəyirəm, sözümə sığmır.
Kişiyəm, ağlamaq ar gəlir mənə,
Di gəl göz yaşlarım gözümə sığmır!

Üzümə gülürdü dünən yer üzü,
Bu səhər baxışlar zəhərdir, zəhər.
Dünən tükənməyən xəzinə idim,
Soyuldu sonadək qəlbimdəkilər.

Əlim işə yatmır, otağım zindan,
Yollara çıxıram, yol üzü dönük.
Sənsiz bu dünyanın dənizi laldır,
Göyləri bulanıq, günəşi sönük...



376

Bəlkə heç bitmədi bu ezamiyyət...
Bilirsən sənsizlik necə çətinmiş?
Sən demə halalca yediyim çörək,
Udduğum hava da məhəbbətinmiş.

Dünya ki bu qədər dəyişkən imiş,
Yaşayım, qoruyum! Nə üçün, nəyi?
Sən dünən sevimli Eşq Mələyimdin,
Bu günsə güzəştsiz Ölüm Mələyi!...

19. NƏYİMƏ GƏRƏKDİR

Bu çəmən
çiçəklər arasında Səni bitirmirsə,
Bu səhər
Səni gətirmirsə
günəşiylə bir!
Bu bahar mənimçün gəlməmiş demək,
Səhər də qaralıb,
aydın deyildir!
Bu qapı üzünə taybatay açılmırsa,
Divarlar isinmirsə nəfəsindən,
Ürəyim sinəmi dağıtmırsa
təzə qan həvəsindən.
Mənzilim üşüyür, yatağımız qar...
Nəyimə gərəkdir onda bu məzar.
Yollar – qırılmış qollardı elə.
Şəhər də boşalmış arı şanı.
Sənsiz Allah da gözümdən düşürsə,
Nəyimə gərəkdir yerin insanı?

20. KÜSMƏ

Küsmə!
Onsuz da dünyanın məndən küsən vaxtıdır.
Gəncliyim üz çevirib getdi,
Günüm ağarmamış ağardı saçlar...
Yarpaqlar qopur budaqlarımdan,
Yerlə bir olur bu bəhrə, bu bar...
Kitablarım uçub gedir pərvaz quş kimi,
Sözüm min dodaqda yuva qurur,
Öz yuvasını unutmuş kimi...
Küsmə!
Sənsizlik bunlardan min qat ağır,
Sən əlini çəkən kimi Əzrayıl bic-bic baxır.
Küsmə!
Sənsiz hər şey solğun, mənasız, soyuq...
Təkbaşına bu dərdlər çəkilməz artıq.
Neynirəm bu boyda sevgini,
Kimin üçün bəsləyəcəyəm?!
Sən küssən, sevişməyə ölümü səsləyəcəyəm!

21. KİM QALDI

Yay ortası sısqa yağış,
Səs-səmirsiz göz yaşları –
Son baharı saldı yada...
Könlüm nəğmə təşnəsiykən
Niyə sazım susdu birdən? –
Şair demiş: Sirri xuda!
Sahibindən ayrı düşmüş bir at kimi,
Yazıq qəlbim ortalıqda fırlanmada...
Sevgilimi qanad bilib
yandırdım öz qanadımı,

Yarı daşam, yarı adam,
Kimdən soru soracağam,
Kim qaldı ki, cavab versin,
Kim qaldı ki, bu dünyada?!

22. MƏNİM DEYİLSƏ

Saçım əllərinçün sızladığı an
Şübhələr cücərdi gözümdə dən-dən.
Və ya telefonlar susduğu zaman
Birdən anladım ki, mənim deyilsən!
Necə ki, nəğmələr dodağın deyil,
Necə ki, yarpaqlar budağın deyil...
Ağaclar meşənin, otlar çəmənin,
Yaş gözün, sular da bulağın deyil!...

Necə ki, qar dağın, günəş səmanın
Ay-ulduz gecənin, qürub axşamın,
Qartal qayaların, pərvanə şamın,
Sahillər dənizin, qanadlar quşun,
Ayaqlar yolların, yollar yoxuşun,
Ovxarlı qılınclar əlin deyildir...
Anladım... Anladım... Mənim deyilsən.

Dilimdən ayrılan sözlərim kimi,
Cığırlar ağardan izlərim kimi,
Doğulan səhərim, axşamım kimi,
Kitabım, qələmim, ilhamım kimi,
Çılğın ruhum kimi, sorağım kimi,
Qəbrimin üstündə torpağım kimi!...
Mənim deyilsən!
Tanrının özü də Sənindir demək,
Mənim deyilsə...

23. NƏ OLAR
	

Qürbət məni sıxır bir az,
Sən də sıxma, nə olar!
Dörd yanım buz dağıdır,
Soyuq baxma, nə olar!

Gözlər əyri baxan oldu,
Sular geri axan oldu,
Hər kəs ürək yıxan oldu,
Sən də yıxma, nə olar!

Həyat adlı bulmacanın
Cavabını gəzmə, canım!
Mən çəkərəm hər acını,
Heç darıxma, nə olar!

Taleyimiz bizdən uca
Hər gün yeni qapı açar,
Ayrılıq gəlsə dalımca,
Sən buraxma, nə olar!

24. SƏNSİZLİK – ÖLÜM

Son baharın səsindən açılmır günlərim
Əllərinə həsrət solur güllərim
Alaq basan çöllərdə
itir tanıdığım iz.
Gülüşlər şit,
dadı yox yeməklərin
Fikrim hərəkətsiz



380

Aşılmaz dağa dönür kiçicik bir təpə,
balaca bir dik –
belə olur Sənsizlik!

Arada ölkələr, dənizlər, dağlar...
Yenə də birgəyik... nəfəs-nəfəsə.
Səni düşünmək
bir udum hava istəmək kimidir.

Sənsiz yaşamadım,
saysız qadın tanışım
anlayan-anlamayan
arada ehtiras,
göz yaşı, filan.
Xəsislik eləmədim
Təsəlli olsa sözüm.
Ancaq yuva qurmadım
yad qucaqda,
kimsədə qalmadı gözüm!

Yenə Sənə tələsdim,
Sevgimi, istəyimi
Səninlə bölüm.
Sənsizlik son yolumdur,
Onun da adı ÖLÜM!

25. CƏLLADIM

Bu səhər dünya Sənin işığına bürünmüşdü,
Sənin həsrətinlə başlandı günüm...
Gedəcəyim yer yox, yazacağım yazı,
Ürəyim boşuna fırlanan dəyirman daşı –
Nə ocağım yanır, nə dənim üyünür.



381

Ot basıb gəldiyin yolları,
Ancaq min il də gözlərəm, səbrim çatar...
Səni səsləməkdən dilim qaralıb ağzımda,
Dodağım cadar-cadar.

Nə iş, nə güc...
bitib tale ilə savaşım.
Önümdə məğlubiyyət aktı!
Və edam kötüyündə
sevgidən başqa günahı olmayan başım.

Sevinim? Ağlayım? ...hər şeyin bitdiyinə.
Dünya özgə evidir, darıxdım, duramadım...
Başqa nə təsəlli var?
Gözəlləşən ölümüm... gəlir əli baltalı!
Sevdiyimmiş cəlladım!...

26. SƏBR ELƏ

Səbr elə, barmağım, bilgisayarda
Sevdiyim o qızın adını yazma!
Dünyanı başıma uçurtdu necə,
Qaçırtdı həyatın dadını, yazma!

Yazma, bu dolaşıq ömür yolunda,
Nə sonuc bəllidir, nə maraq qalır.
Dilimin ucunda qırılır sözlər,
Susuz səhra kimi vərəq ağ qalır.

İlhamım bir çağlar şəlalə idi,
İndi damlaya da həsrətəm, yazma!
Qanadsız qartalam, işıqsız bir ev,
Ağrıyam, əzabam, möhnətəm, yazma!

Gözlər şüşələnib, sözlər soyumuş,
Onsuz məni görmür korlar şəhəri.
Ayaq izləridir yollarım boyu,
Çəkdiyim hər nəfəs, xatirələri.

İçimi oxuyan gözlər necoldu?
Ruhumu titrədən sözlər necoldu?
Fəsillər dəyişib yerini tamam,
Payızdı, ya qışdı – bilmirəm, yazma!
“Sənsiz yaşamaram” – demişdim ona,
Hansı ümidlərlə ölmürəm, yazma!
Yazma ağarıb Ay, qaralıb Günəş!
O gəzən yerlərdə coşan küləkdir.
Yazma! Qoy görməsin göz yaşlarımı,
Görsə, qalib kimi sevinəcəkdir!

Elə bil illəri yaşamamışam,
Boş şeydir, o qısa həyatdan başqa!
Səbr elə, barmağım bilgisayarda
Bütün adları poz o addan başqa!

27. BU NECƏ AYRILIQDI

Bu necə ayrılıqdır? Yanmıram yoxluğuna.
Ürəyimdə nə həsrət, nə təəssüf, nə də qəm...
Sanki yeni bir yazı qarışdırıb başımı,
Ya da xeyir-duanla yenə də səfərdəyəm.

Hansı məkana düşsəm, üzüm Vətənə doğru,
Ürəyimdir qışqıran, ya da telefon səsi?
Qitələrin üstündən axan oldu kəlmələr,
Sərhədləri dağıdan məhəbbət zəlzələsi...

Sözdə işıq surəti, sözdə yer ağırlığı,
Ürəyimi yükləsəm, Sənə yetirəcəkdir!
Bir kəlmə “can” söyləsən dünyanın o başından,
Nə ki ağrım-acım var, burda götürəcəkdir...

Bu necə ayrılıqdır? Üzün getmir gözümdən,
Hər sözündə tamı var unudulmaz çağların,
Yanağımda duyuram yandıran nəfəsini,
Saçlarımda yenə də incəlir barmaqların...

Yenə adın dilimdə, yenə ruhum qanadlı,
Yenə yanır köksümdə Sən çatdığın o ocaq.
Geriyə biletim yox bu sonuncu səfərdən...
Ancaq heç bir ayrılıq Sənsizlik olmayacaq!

28. AR GƏLİR

Meyxanalıq, qəmxanalıq deyiləm,
Qanadıma bu hücrələr dar gəlir.
Tale mənə öz yükünü çək deyib,
Öz dərdimi bayraq etmək ar gəlir!

Nə yaxşı ki, orda məni duyan var.
Dəli çovğun, bəyaz duman, gümüş qar,
Yenə az-çox dağda qalır etibar,
Şəhərlərdə vəfa bulmaq zor gəlir!

Yerindədir qoyunumla, qurdumla,
Qayalaşan ləşkərimlə, ordumla,
Bu dərdi də bölüşərəm yurdumla,
Görsün nədən saçlarıma qar gəlir...

Anam torpaq addımımdan iz umur,
Sönən ocaq ürəyimdən köz umur,
Mən şairəm, dünya məndən söz umur.
Gül açmasa, hansı bağa bar gəlir?!

Nəğmələrim damla oldu dilimə,
Ayrılıqlar hücum çəkdi külümə
Bundan belə ümid qaldı ölümə,
Qəbrim üstə elinən bir yar gəlir...

29. OVQAT

Telefonlar qapalı,
		  donub zaman, batıb səs...
Nə iztirab, nə təlaş...
		  ürəyim sinəmdə daş...
Günəş batır, ay çıxır,
		  dəyişir gecə-gündüz,
Mən də bu qaranlığa batıram yavaş-yavaş.

Qasırğa gülüstanı soldurdu bir gecədə,
O sonsuz arzulardan nə qalıb sabaha, nə?
Ölümlə barışmayıb
		  öz külündən doğulan
Bir səməndər quşuna
		  necə tapdın bəhanə?

30. TƏKƏMSƏ

Payızda elə bil yaz dönüb geri,
Köhnə bir həsrətlə çırpınır ürək.
Ancaq bu gözəllik içində təkəm,
Təkəmsə, gözəllik nəyimə gərək?!

İçimdə bir vulkan gəlsə də dilə,
Gözümü üşüdür zirvədəki qar.
Böyrümdə öz canlı çiçəyim yoxsa,
Bu gül dənizinin nə dəyəri var?!

Günəş öz işini görür, sağ olsun,
Təbiət oxuyur nəğmələrini.
Ancaq Eşqimizin pıçıltısınca
Nə xoşbəxt eyləyər dünyada məni?

Tükümü tərpətmir payız rüzgarı
Şimaldan, cənubdan əsməsin hədər,
Cənnət havası da içimə sinmir,
Onun bal ətirli nəfəsi qədər.

Allah öz payında hər şeyi verib
Ruhuma qanaddır, oddur, ocaqdır.
İlkin sevgim olub dünyada mənim,
Sonuncu nəğməm də o olacaqdır.

31. YOL OVQATI

Bəlkə bir ümidin ilkin yazıdır,
Bəlkə də ölümün astanasıdır!
Bəlkə həmişəlik vidalaşır qəm,
Bəlkə dərdimə də sevinməliyəm...
Sənə söyləməyə sözüm qalırmı,
Həsrətə dözməyə dözüm qalırmı?!
Bəlkə bu uçağın
		  enməyi yoxdur,
Bu yolun geriyə dönməyi yoxdur.

Cavab bulmadıqca
		  yollar, ölkələr,
Qəlbimi durmadan didir bəlkələr!
Qoynuma aldığım
		  ilanmış bəlkə,
Sevgi deyilən də
		  yalanmış bəlkə.
Biryolluq içimə çəkilir səsim,
İşə gücüm qalmır,
		  sözə həvəsim...
Birdən qulağıma dolur doğma səs:
“Hardasan? Tez qayıt!
		  Darıxmadın bəs?”
Dünya dolub-daşdı yeni həvəslə
Uçaqlar göyləri biçir bu səslə.
Üsyankar qəlbimi kiridir səsin,
Həsrət dağlarını əridir səsin.
Bəlkələr, sorğular
		  hədərmiş, hədər,
Dünya balacaymış üz evim qədər!

32. YUXUM KİMİ QAL
(mahnı)

Allahın göyüdür, Allahın işi,
Dönməsəm sən mənim ruhum kimi qal!
Min nəğmə qoşsaydım adına azdı,
Yarımçıq qırılan duyğum kimi qal!

Onsuz da hər yolun sonu kədərdi,
Acı da, şirin də gəldi-gedərdi,
Səninlə hər günüm min il qədərdi.
Min ilin havası – ahım kimi qal!

İlhamım, ocağım, evim, dirəyim...
Sevgimiz durduqca susmaz ürəyim,
Biz görən dünyanın nəyindən deyim?
Kimsə görməyəcək yuxum kimi qal!

33. KÖHNƏ DOST

Köhnə dost, dəyişib rəngini dünya,
Günəş gülümsəmir üzümə daha,
Sozalıb ulduzlar, solğunlaşıb Ay,
Duman pərdə çəkir gözümə daha...

Ömür bir səhnədir! Oyna, məşq elə!
Yaşının üstünə hər gün yaş gələ.
Gözəllər çağırır köhnə eşq ilə,
Öz əhdim dirənir dizimə daha!

Tanrı hədiyyəsi bir gövhər idin,
Arzulardan şirin, güldən tər idin.
Bir günün bir ömrə bərabər idi,
Sən də inanmırsan sözümə daha!

Yaşadıq, illərdən uzundu hər an,
O da ki durmadan axan, burulan...
Soyudu sevgindən kükrəyən vulkan,
Çəkilib gedirəm özümə daha!

34. BAŞQA QAPI AÇMARAM

Ələnir yaz yağışı!
		  Yağsın min il də belə...
Sözümmü silinəcək, dərdimmi bu tufanda.
Göylərin bütün tozu tökülsəydi başımdan
Bir damla göz yaşınla təmizlərdin bir anda...

Donub vaxt, itib məkan, ürəyim məzarıstan
Alıb aparacaqdır, geri dönməz bir axın.
Səhərlərim doğmursa səsinin şəfəqindən
Daha nə mənası var bu dünyada qalmağın?

Yerimə qor dolmursa gecələr nəfəsindən,
Səsindən qulaqların dünyaya qapanmırsa,
Boynuma sarılmırsa, hər gün isti qolların...
Hər gün bütə çevirib Sənə tapınmıramsa.

Arayanım yoxdursa gecə-gündüz bilmədən,
Qıraram qanadımı, bu göylərdə uçmaram,
Çək karvanı, karvançı, bu dünya bizlik deyil,
O ürək qapandısa, başqa qapı açmaram...

35. ÜMİD QALASI

Mənası yox qalmağın Sən olmayan dünyada,
Su iç, çörək ye, yaşa... guya, bir anlamı var?
Guya, nəsə dəyişir – Gün gedir, Ay dolanır,
Yenə qoca dünyaya gəlir yeni bir bahar...

Səhərlər işə tələs, axşamlar yuvana dön,
Yenə yorğun ilhamın gətirdiyi bir yazı,

Yenə halal yolunda qazılan kor quyular,
Yenə sönməz ruhunun qaranlıqla qovğası...

Yenə yürü, yenə qaç, keç keçilməz yolları...
Ən uca zirvələri fəth elə bir nəfəsə,
Gecikən gəlhagəllər seçilməz xarabadan
Daşa dönmüş bir ürək adından titrəməsə...

Sevilməyin dadını çıxartdınsa yadından,
O təbəssüm silmirsə ürəyinin pasını,
Qızıldan imarətlər quru çöpə də dəyməz,
Yıxdılarsa könlünün son ümid qalasını!

36. SINAQ

Axşam düşür kədərlə
		  Səhər açılır qəmlə,
Bilmirəm hara gedim,
		  bu tükənməz sitəmlə?
Nə yerdə axtaranım, nə göydə gözləyənim...
Kainat boşluğunda özgürcə qum dənəsi...
Başına dolanmağa bir şamı da yoxdursa,
Özünü hara vursun bu atəş pərvanəsi?!

Fəsillər dəyişikdir, yoxa çıxıb cəhətlər,
Bir anlamı qalmamış bu yaxındır, o uzaq.
Haqq yoluna bələdçi ulduzum qaraldısa,
Müşkülə dönəcəkdir Tanrımıza qovuşmaq!

Ürəyim, sən tələsmə deməyə son kəlməni,
Şükür, bu tufanda da sözüm solmaz çiçəkdir...
Bəlkə, tale məni də keçirib sınaqlardan
Özü də yalqız olan Haqqa bənzədəcəkdir!

37. SƏNDƏN CAVAB GƏLMƏDİ

Səndən cavab gəlmədi,
cavab gəldi yoxluqdan,
Qardan kəfən biçərək
ayıran soyuqluqdan.
Əbədi saydığımız ocaqların külündən,
Azadlığa dözməyən bir qəfəs bülbülündən.
Soluxan çiçəklərdən, xəzan vuran bağlardan,
Eli köçmüş yurdlardan, kor olmuş çıraqlardan,
Ayrılıqdan, təklikdən, zülmdən cavab gəldi.
Bağırdım: Eyyy, susunuz!
Aramırdım mən sizi!
Ürəyimi almağa tələsən dərdiniz...
Vida desin! Son desin!
Qırıldı bu yol desin!
Bütün səslər kəsilsin,
Qərarını o desin!
Sonra yenə telefon, rəqəmlər də tərs gəlir!
Axtardığım susduqca min gərəksiz səs gəlir!

38. DAHA BUNDAN BELƏ

Daha bundan belə halımı sorma,
Cavabım gözümün yaşından gələr.
Yayın hərarəti, payızın barı...
İstəmə! Əvəzi qışından gələr!

Hiylə meşələri qalından qalın,
Yolsuzluq, vəhşilik... Sən əliyalın.
Hara uçub getdi qoca qartalın? –
Sorağı dağların başından gələr!

Nə sözün sahibi, nə eşqə yiyə,
Nə üçün tapmışdın, itirdin niyə?
Gəzərsən dünyanı “Sabirim!” deyə,
“Can!” səsi bir məzar daşından gələr!

39. UNUT BİRDƏFƏLİK

Daha istəyinin cavabı yoxsa,
Üzünü tutduğun üz də soyuqsa,
Qardan don geyibsə güvəndiyin kəs,
Darıxma, ürəyim, darıxma əbəs!

Darıxma, hamının keçdiyi yoldur,
Düzün düzlüyünü qıran yoxuş var,
Qoynuna çağırır yer sevdaları,
Hər gələn baharın sonunda qış var.

Hər şam bir pərvanə ömrünə qənim,
Hər gül bir bülbülün sonunu bəklər,
Çox da iddiası əbədiyyətdir,
Maya bağladımı ölür çiçəklər...

Keçidsiz zirvələr, dibsiz dərələr...
Enişlər-yoxuşlar dərs olmadımı?
Günlər yaşadın ki, bir ömrə dəyər,
Cənnəti tapmışdın! Bəs olmadımı?!

Nə olsun, bayramdı yazın gəlişi,
Öyrəş son bahara yas tutmağı da.
Sənə bu dünyanı unutduranı
Qəlbindən çıxarıb unutmağı da!

Unut! Xatirəsi solmasa belə!
Onsuz nəfəs almaq olmasa belə!
Gözünün işığı sönsə də unut!
Dünya cəhənnəmə dönsə də unut!

Qapını döyəndə əsməyən əllər,
Adını tutanda yanmayan dillər,
Ömrünü sənsiz də yaşaya bilən,
Yoxluğu varlıqtək daşıya bilən
Ömründə var imiş, yox imiş, unut!
Bu da bir qarışıq yuxuymuş, unut!

Daha yaşamağın nə mənası var?
Ya torpaq sənmişsən, ya da sən torpaq!
Unut birdəfəlik!
    	 ...Haqq dünyasında
		 Onu axtarmağı unutma ancaq!

40. QANAD

Başımda ayrılıq qasırğaları,
Nə savaş eşqi var, nə qaynar qanın.
Elə bil dünyanın dəlisi azmış,
Sən də birisini yaratdın, canım!

Sözüm də, ruhum da sevginə bağlı,
Sən olan dünyada baharım solmaz.
O bizə Allahın əmanətiydi,
Bizdə əmanətə xəyanət olmaz!

Bəs niyə sözlərin soyudu birdən
Ürək atəşitək ölüm qabağı,

Bəs niyə gözündən məndən aparan
Bilinməz bir yolun ağrısı yağır?

Bütün dərdlərimə yeganə əlac,
Əbədi gəncliyi bulmaq imkanım.
Sən ikən gəzdiyim ölməzlik suyu
Niyə bu qisməti dağıtdın, xanım?

Nə çölümdə yağış, nə zirvəmdə qar,
Elə bil işindən qaldı Yaradan.
O sənə bir sirli qanad vermişdi
Ruhun çürüməzmi qanadsızlıqdan?...

41. DÜŞÜNMƏDİM

Eşq adlı zirvəyə səslədi ürək,
Ayağım yorular – düşünmədim heç!
Sözüm zamansızlıq peşində ikən
Zamanım daralar – düşünmədim heç!

O gəldi tanrıdan gələn yazıtək,
O gəldi ruhumun öz avazıtək.
Bəslədim mən onu gül butasıtək,
Sevgimiz saralar – düşünmədim heç!

Keçmişdim möhnətin neçə qışından,
Çıxmışdım dünyanın ər savaşından,
Qartaldım qopmuşdum dağlar başından,
Qanadım qırılar – düşünmədim heç!

42. ÖZÜMÜ UNUTDUM

Axır ki, öyrətdin unutqanlığı,
Gözümün yaşını çevirdin daşa,
Sanki taleyimin hər itkisinə
Göz yaşı axıdan mən olmamışam!

Elə bil yuxuymuş kirpik çalmadan,
Bir kəlmə yazını gözləmələrim.
Kölgənə çevrilib Səndən xəbərsiz,
Səni addım-addım izləmələrim!

Sənin hər arzunu öz arzum bilib,
Sevgi qalamıza daş qoymalarım...
Vuruşub namərdlər dünyası ilə,
Yorulub dizinə baş qoymalarım...

Yuxuymuş, ya da ki şirin bir nağıl,
Sonunda üç alma – bir işdi bitdi!
Sanki bu dünyanın ən böyük eşqi
Tərgitmək gərəkən vərdişdi – bitdi!

Payız meşələri boğdu qanında,
Qaldı qar altında güvəndiyim dağ!
Sən demə dünyanın baharı varmış,
Dünya bu bahara düşmənmiş ancaq!

Ürəyim sinəmdə bir qara qutu,
Açardı sonuncu dərdi-sərinə!
Sən mənə özünü unutdururdun,
Özümü unutdum Sənin yerinə!

43. XƏBƏRİN VARMI

Tale yazısında oğru əlləri
Nə pozdu, nə kəsdi, xəbərin varmı?
İldırım qanadlı bir ilham vardı,
Quru bir həvəsdi, xəbərin varmı?

Sən bahar biçmişdin bütün qışlara,
Sən gənclik vermişdin bütün yaşlara,
Sevgiylə min kərə çalsan daşlara
Ürəyim sınmazdı, xəbərin varmı?

Bir yara vurdun ki, bağlayanım yox,
Dağılmış yuvamda saxlayanım yox.
Mən çoxdan ölmüşəm ağlayanım yox
Cismim boş qəfəsdi, xəbərin varmı?

KİÇİK ŞEİRLƏR

* * *

Zəfəran sarısı sardı meşəni
Ağaclar tüstüsüz yanan ocaqdır.
Unuda bilmirəm, bilmirəm səni
Xatirən məni də yandıracaqdır.

Sənin də saralan vaxtın çatacaq,
Mən də son sahilə yan alan gəmi.
Ancaq ümid verir bu sarı yarpaq
Baharın birinci çiçəyi kimi.

* * *

Güzgüyə baxıram – üzüm qırışmış,
Yazıma baxıram – fikrim dolaşmış.
Dünyaya baxıram – yolunu çaşmış...
Bircə ölüm yolu düzdür hələlik!

Cahillər hər şeyi tərsə qanırsa
Dünən dediyini bu gün danırsa,
Hətta tarixim də yamaqlanırsa
Düz qalan yazdığım sözdü hələlik.

* * *

Hər gün salam verirəm
Yol üstündə günəşə.
Saçının sarısından
Gülümsəyir həmişə.

* * *

Ev kimsəsiz, həyət boş,
Uzandım yoncalığa.
Göydə bulud qaynaşır
Allah, bir şimşək çaxa!
Dərdimizi soyudan,
Dəli bir leysan yağa
Kişnərtini kəs, kəhər,
Möhlət ver ağlamağa.

* * *

Dünyanın ən solğun çiçəkləri
Gecikib son baharda, açılan çiçəklərdi.
Ən zərif otları, payızda göyərən otlar.
Nə şöhrət, nə dövlət sevinc gətirir.
Yollar ayağımdan üzülüb qalır,
Daha ələ yatmır qanadlı atlar.

* * *

Mən yol əsiriyəm, yol divanəsi,
Yoldur mübarizəm, yoldur vətənim.
Uzaq səfərlərim yormazdı məni,
Yol üstə dayansa yolgözləyənim...

* * *

Yol da mənə möhracdır,
Arxamca sürünəndə.
Daş diridir, öləcək
Məzara hörüləndə...

Keçər alovdan, oddan,
Qardan, qışdan, buluddan.
Yorğunluq çıxar yaddan
Mənzilin görünəndə.

* * *

Qəbrimin üstünə bir qız gələcək
Hamıdan gizli.
Onun gəlişini ruhum biləcək.

* * *

Çiçəklər açılan yerdə
Ürəyim solacaq.
Dostluğumuzun
Axırı bu olacaq?

* * *

Günlərimi son saniyəsinəcən
Dolduran bir sevgidən
Vaxt tapa bilsəydim
Səndən soruşardım:
Peşman deyilsən.

* * *

Bir yastıqda qocalın! Bu şirin arzuya bax,
Yastığın üzərindən Araz axıb keçirsə?
Adamların iştahı bağlayanda arxları
Torpaq son ümidini buludlardan içirsə?



399

Üzlər maqnitə dönüb, əllər əlləri gəzir,
Göz-gözə dayananlar görürmü bir-birini?
Qəfəs yaxınlığında qanad qırıq, ruh əsir
Bu məhkum yaxınlığa kim verər illərini?

* * *

Sonsuz Sevgi dərsi var – göylərdən öyrənməli,
Sevənin qulağından çəkilməz haqqın səsi.
Bu sirri bildiyindən ruhun sehrlə dolu...
Oldun yorğun könlümün Məhəbbət əfsanəsi!...

* * *

Bütün qələmlər yazır, bütün vərəqlər də ağ,
Otur sinəni boşalt, başla yeni bir əsər.
Ancaq nə ilham gəlir, nə sözlərim isinir.
Dalğa kimi qabarır üzümə ağ vərəqlər.

Kağız da duyur sanki ürəkdən gələn sözü
İlhamın uç dedisə – açılar qanad kimi.
Ona süvari etsən yabançı kəlmələri
Üstündən atar onu, şahə qalxan at kimi.

* * *

Bəzən mənzil itir, yollar dolaşır,
Səbəb də tapılmır dağ çıxmaq üçün.
Uzaqda olsa da bir qəm ortağı
Bir bəhanə verə darıxmaq üçün.

* * *

Könlünü açmağa bir adam ola
Üzünə baxasan könül açmadan.

* * *

Qədər ortağıyıq,
Mayamız kədər.
Kədər ortağıyıq
Ölümə qədər.

* * *

Meydana sığmayan insan dənizi...
Sahili görünmür, başım fırlanır.
Şəhər qapanıbdır xalqın üzünə.
Ortada oyuncaq maşın fırlanır.

* * *

Bitməyən ümiddir körpə zəmilər,
Torpaqdan qalxdısa yürüyəcəkdir.
Sözüm də kağıza səpdiyim toxum,
Cücərdi, dünyanı bürüyəcəkdir.

* * *

Kimsə bizi anlamaz,
Bizi anlamaq çətin.
Ruhsuzlar nə biləcək,
Qədrini məhəbbətin?!

* * *

Dilimiz zəngindi, şükür,
Ləhcələri darayıram.
Qocalıq sözünə əvəz
Başqa kəlmə arayıram.

Qocalığa çox var hələ
Sözdə vaxtı uzadıram.
Osa qapının önündə
Gülümsəyir aram-aram...

* * *

Gözümü çəkən yollar, sənə yetirəcəkmi,
Ayrılığa son qoyub, qəmi bitirəcəkmi?

* * *

Övladından incik bir ata kimi.
İçimi səssizcə oyur gileyim.
Yelkənim açılıb son səfərimə,
Hələ ki tələsmir tale küləyi...

* * *

Kanada başdan-başa meşədir,
Ərəbistan – qum
Onda Ərəbin günündən nə danışaq,
Yaxşısı budur, susum.

* * *

Sanki qayada da cücərir türklər
Kərmədən bitənin dilində “gəlmə”...
Havaxt uyduruldu – “köçəri türklər”,
Silaha çevrildi bu iki kəlmə?

* * *

Hansı mənzilə varsan
Ən kəsə yoldu Düzlük.
Bir ucu ölümdürsə,
Bir ucu Ölümsüzlük...

Divardan asılan yazı taxtası
Yazılıb-pozulub yüz dəfə azı...	
Calanıb uc-uca tənliklər, hədlər,
Sonsuzluğa doğru uzanan xətlər,
Fəzada dayanan xəyali nöqtə,
Bir kökün altına sığışan qitə,
Mücərrəd ölçülər, məchul rəqəmlər,
Qəfildən ürəyi bürüyən qəmlər...

Ədəd dolanbacı, kəsir tərsliyi,
Paralel arzular görüşməzliyi;
Ən asan misalın ən çətin şərti,
Sual gümanları,
		 cavab cürəti
Bürünüb bir qəlbi titrədən oda
Qatartək ağ relsdən keçir taxtada.
Günü axşam çağı...
Ucuz paltarında tabaşir ağı,
Dalğın gözlərində ağıl ziyası,
O, elə düşünür, o elə yazır!...
Unudub məktəbin boşaldığını,
Günortadan bəri tək qaldığını...
Günəş də üfüqdə gizlənib, bilmir,
Dəhlizin başında, kəllə otaqda
Əziz müəllimi İmranın üstə
Direktor yamanca hirslənib, bilmir.
Bilmir direktorun üç qohumu da
Sağında-solunda şeşələnirlər.
“Gəlmə” müəllimin üstünə cumub
“Yerliyik” deyərək kişilənirlər.
Direktor köhnənin vəzifə qurdu,
Bir cür ilişibdi bu “son” pillədə.
Böyük rütbələrdə yığdığı pullar
Yüz il işləməyib yaşasa, yetər.
Məktəb onun üçün bir daldanacaq,
Vəzifədən enib, söz deyən hanı?
Xırıd eləyəcək ömrü uzunu
Bir vaxt fırıldaqla yığdıqlarını.
Burda da dağıtmaz öz vərdişini
İnternat məktəbin imkanı azmı?
Yeməkdən, geyməkdən qırta bilsələr,
O elə burda da mayalanmazmı?!

Yığıb ətrafına əqrəbasını,
Məktəbdə “yadların” meydanı dardı.
İmkanı olsaydı siniflərdə də
Təkcə öz nəslini oxutdurardı.
Qohum-əqrəbanın yanır oduna,
Onlar da dar gündə yetir dadına.
Çətində özünkü olar hayanı...
Bəlkə buna görə sevmir İmranı.
Yoxsa dərslərinin sorağı dildə,
Şagirdlər ürəkdən sevirlər onu.
Direktor görmürdü öz oğlunun da
İmranın dərsinə vurğunluğunu?!
Onun cəsarəti, tələbkarlığı
Salıb ürəyinə gizli vəlvələ.
Yüz yol ikilikdə söhbətə tutub
Fikrindən döndərə bilməyib hələ.
O yaxşı ayırır əyrini düzdən,
Direktor çəkinir dediyi sözdən.
Bilir ki, tənəsi cavabsız qalmaz,
Dilində xoş sözlər bitirməlidir.
Bilir ki, qayaya dirənib yolu
Qayanı yolundan götürməlidir.
Nə yolla?
Bəhanə keçməyir ələ...
Başına and içir ata-analar.
Atdığı dolaşıq bir addım ilə
Yoxsa direktorun öz kartı yanar.
İmranın məktəbdə keçir günləri...
Səhərdən-axşama sinifə bağlı
İmran bu məktəbə gələndən bəri
Məktəbin gözündən yuxu dağılıb
O gəlir, uşaqlar üstünə qaçır,
Dəhlizlər, siniflər tez gəlir cana.

Birinin gülüşü, birinin saçı,
Birinin yerişi bənzəyir ona.
... Kin-küdurət torları atılır səssiz.
İmran müəllimi yaxalayırlar,
Hədələr, söyüşlər ara verməyir
Onu nehrə kimi çalxalayırlar...
Onuncu sinifdə ancaq bu zaman
Onun ən sevimli şagirdi yenə...
Qopub bu axşamdan, dünyadan tamam
Cumub xəyalların dərinliyinə...
Hələ bu sirlərdən çox-çox uzaqdır,
Partanın üstünə atılıb qalan
Dəftərtək gözündə həyat da ağdır.
Ona adamların hamısı əziz,
Hamının ürəyi gül kimi təmiz,
Taxtada yazdığı bu rəqəmlərtək,
Gözündə adamlar bölünməyən, tam.
O bağlı otaqda gedən söhbəti
Özü eşitsə də, inanmaz tamam.
İnanmaz, inamı başqadı hələ,
Sonuncu sinfində orta məktəbin
Qanadlı, xəyallı yaşdadı hələ.
Ürəyi köksündə kükrəyən dəniz,
Çəkir arzusunu min cığır, min az.
Min çiçək boylanır gözündən onun.
Min istək odlanır sözündə onun.
Yaşıl yarpaqlardan uzaq ulduza,
Dumanlı payıza, arzulu yaza
Dağların üzünü ağardan qara,
Göyə yelpik çəkən ağ buludlara,
Doğmalıq haraylı bu dağa-daşa,
Ömür yaraşığı dosta-yoldaşa,
Ağaca, yağışa, quşa, nəğməyə,

Bütün hər tərəfə, bütün hər şeyə –
Şirin arzulardı onu bağlayan,
Fikrində yaxşılıq dolanır hər an.
Qarşıda gəncliyin parlaq gündüzü,
Təkcə gözəlliyə öyrənib gözü.
Mayası tutulub doğma ocaqda.
Addımı bərkiyib daşlı torpaqda,
Eli-obasında təmizlik görüb.
Balaca kəndinin hər qarışında
Toyunda, yasında təmizlik görüb.

Açıldı düyünü son məsələnin,
Açıldı alnının qırışları da.
Kitablar ağlının sınaq meydanı,
Qalibdi bu rəqəm yarışlarında.
Məchulun önündə yazdığı cavab,
Cavab yox şifrəli sağoldu, bəlkə.
Açdığı hər misal ömür yoluna
Düşən qırışlara sığaldı, bəlkə.
Söykəndi pəncərə çərçivəsinə,
İndi gözlərində sual başqadı.
Ən çətin, cavabsız misala dönüb
Qondu dodağına o qızın adı.
Çırpılır sinifin sakitliyinə
Sükuta qarışan düşüncələri.
Çəkir baxışını bir maqnit kimi
O evin sehrli pəncərələri.
Baxır bostanların, bağların üstən,
Ağrıların üstən, ahların üstən,
Çayın o üzündə təpə qaşında
Evin kirəmiti köz kimi yanır...
Necə məsəldir ki, sirri açılmır
Suallar dalında sual dayanır...

Ürəkdən isinib divarı-daşı,
Kənardan boylanıb özünü görür.
Baxır yarpağına, baxır gülünə
Hər yanda o qızın gözünü görür.

* * *

Xəyallar şirindir, xəyallar kövrək,
Diksindi qəfildən ucalan səsə.
Kim bu düşüncəni bitişdirəcək
Atılan bir daşdan çiliklənirsə...
Nə səsdi dəhlizdən yayıldı belə,
Məktəbə söyüş yad... bu səs kimindi.
Sanki qulağına kimsə dedi ki,
Söyülən sevimli müəllimindi.
Yumruqla sorulur çətin cavablar,
Misallar açılır orda şillətək
Bilmədi nə zaman atıldı çölə,
Nə zaman qapıdan çıxdı güllətək.
O indi balaca mərmi parçası,
O indi ayaqda çaxmaq kimiydi...
Dəhlizin küncündə təpiklər altda
Qıvrılan sevimli müəllimiydi.
Cavanşir qışqırdı: siz qansızsınız,
Kimi döyürsünüz, vicdansızsınız!
Təpiklər altına atdı özünü,
Səsindən havada dondu yumruqlar.
Direktor qışqırdı: sən itil, küçük,
Belə keç, məktəbdə nə azarın var.
Yapışdı qolundan Əlişlə Vəliş,
Çırpındı, sonadək yetmədi tabı,
O da kürəyindən bir təpik yedi,
Qəzəblə üzünə örtüldü qapı.

Məktəbin böyründə çayxana tünlük,
Tökülüb kəndlilər səsinə onun
Osa dayanmadı, getdi dağ-dərə
Daha görünmədi gözünə onun,
Xırda yataqxana – şəhərdən qıraq,
Düşüb çay boyunca qaçdıqca qaçdı.
Qırılıb düşmüşdü içindən nəsə
Ruhunda nə isə yaralanmışdı.

* * *

Onu çağırdılar şahidlik üçün,
Məktəbdə nə görüb, necə, nə zaman.
Ayrı kimlər olub, kimlər eşidib,
Nəyisə çıxarıb bəlkə yadından.
Necə var eləcə danışdı qeyzlə,
Neçə yol sorğuya tutdular onu.
Arada eyham da oldu yüngülcə,
“Üzünə durursan direktorunun!
O bizim yerlimiz... İmransa kənar,
Sonuncu sinifdə imtahanın var...
Bircə görən olub, o da ki sənsən,
Sənə nə düşübdü?
		 Sən də sus, görək.
Onlar müəllimdir, özləri bilər,
Şagirdsən, ziyanı sənə dəyəcək!”
Kəsdilər yolunu Əlişlə Vəliş:
“Sən ki bizimkisən, yaxınıq, birik!...
De ki, yıxılmışdı İmran müəllim,
Biz də hər işinə kömək elərik!”
Direktor çağırdı öz otağına
Əvvəl hədə-qorxu, sonra yağlı dil!
“Dost olub atamız-babamız belə.

Sənə qalan bizik, o qalan deyil!”
Sonra atasını elçi saldılar,
Sonra qohum-qardaş gəldi yüz kərə.
O isə dayanıb öz sözü üstə
Söylədi: sözümü dəyişəmmərəm!

Beləcə ötüşdü gün dalınca gün,
Bu sorğu-suallar ürəyi didir.
Şagirdlər dəstəylə xəstəxanaya
Getdilər,
		 getməyən təkcə o idi...
Yaman sınıxıbdır İmran müəllim,
Qara saçlarına səpələnib dən.
Köhnə idmançıydı,
		 söz tapa bilmir,
Döyülüb, utanır şagirdlərindən!
– Bəs hanı Cavanşir,
		 yanıma gəlmir...
Bəlkə də ürəkdə inciyib ondan.
İmran müəllimin xəbəri yoxdur
Ona bu tələnin qurulduğundan.
Hamı bir-birinə zəncirtək bağlı...
Pulun, hədiyyənin qüvvəsi azmı?
Cavan müəllimin şikayətiylə
Direktor tutulsa,
		 ayıb olmazmı?
Kağızlar astaca dəyişir yönü,
Yalançı şahidlər –
		 sözlər cağbacağ
İş elə qurulur – 
		 kim baxır-baxsın,
Direktor bu işdən quru çıxacaq!

Yenə dərsə gəldi İmran müəllim,
Bir az arıqlamış, bir azca qəmgin.
Baxdı pəncərədən gilas bağına,
Gilas çiçəyitək solğundu rəngi.
İlk sözü nə olsun,
		 nədən başlasın?
Gəzişdi, hamıya yanaşdı bir-bir.
Cavanşir başını dikib aşağı,
Göz-gözə gəlmək də asan deyildir.
Desinmi, müəllim, gələ bilmədim,
Sizin taleyiniz mənə çox əziz.
Gəlsəydim yəqin ki, deyəcəkdilər,
Yazdığım sözləri siz öyrətdiniz!
– Cavanşir, yaxşısan?
– Bəli, müəllim!
– Dinib-danışmırsan...
– Nə söyləyim ki!...
– Səni incidirlər, eşitdim, yaman
Qohumlar hərəsi bir yana çəkir!...
– Nə olsun, bu təzyiq mənə kar etməz.
Çoxunun qulağı düşübdür səsə,
Məndən soruşurlar cavab verirəm
Ürəyim nə təhər hökm eləyirsə!
– Bilirsən nələri itirəcəksən?
İmtahan yetişib, vaxta az qalır!
Onlarla tutuşmaq asan iş deyil,
Çıxacaq əlindən qızıl medalın!...
Cavanşir dinləyir, gözündə xəyal,
Bu gözlər çeşmətək indi təmizdi.
Demək istəyir ki, nə olsun axı,
Medaldan müəllim mənə əzizdi!
Medaldan həqiqət mənə əzizdi!
Bilirəm, qarşıda çətin imtahan,

Nə olar – hərəsi bir yandan sıxsın.
Bu il sinifdə də qalaram təki
Qoy sizin təhqirin əvəzi çıxsın!...

* * *

Məhkəmə uzanır neçənci gündür,
Üzdə kağız gəzir, dalda pul gəzir.
Xahiş eləməyən “adam” qalmayıb
Məhkəmə bu işi xətmə tələsir.
“Əlişlə Vəlişin günahı yoxdur – 
Direktor görməyib...
		 hər şeyi dandı.
İmran müəllimin yaralarısa
Hündür pilləkəndən yıxılmaqdandır”.
Hamı susub durur –
		 durulsun sular.
Hamı susub durur –
		 ara soyuqdu.
Şahid Cavanşirdi, o da gəlməyib,
Onu məhkəməyə çağıran yoxdu.
Burda yada düşüb təlim-tərbiyə
“Pedaqoji tələb, əxlaq, müəllim...
Şagird direktorla üz-üzə gəlsə,
Sabah o məktəbdə kim oxuyar, kim?”

İmran fikrə gedib duruxdu bir az,
Gözündə şübhələr, tərəddüd, güman.
Bir yandan şagirdlər durur gözünə,
Bir yandan utanır öz vüqarından.
Sonuncu izahat, sonuncu riya...
Hirsindən sıxılıb İmranın dişi.
Açılır taybatay bu vaxt qapılar

Yel kimi içəri girir Cavanşir.
– Bəs mənim sözlərim?
		A xı, şahidəm!...
Mən ki məktəbdəydim o dava günü.
Yüz yol sorğu-sual aparmışdınız,
Kimdir cinayətin örtən üstünü?
Hardan yıxılmışdı İmran müəllim?
Necə? Öz-özünə?
		 Şaxtaydı, qardı?
Deyək ki yıxılıb...
		 Əliş-Vəlişin,
Bəs o vaxt məktəbdə nə işi vardı?
Özü deməyibdi bəlkə, nə bilim,
Onlar yoldaşdılar, barışacaqlar,
Ancaq ki məktəbdə, gözüm önündə
Müəllim döyülsün...
		 Mən barışmaram!
Məhkəmə hökmünü saxlamalıdır,
Hər şeyi yenidən yoxlamalıdır!

* * *

Bitmir dəhlizlərin “pıçıltı dərsi”,
Pozulub qurğular, qırılıb tələ.
Durub direktorun üzünə şagird,
Belə cəsarəti görən yox hələ...
Əlavə istintaq, əlavə sorğu,
Yalançı şahidlər dağılır bir-bir.
Meydanda başlanıb üz-üzə döyüş.
Bir yanda yüz adam,
		 qarşı – Cavanşir!...
Verdi atası da dərsini bir gün:
“Hökmü çıxaran da, pozan da puldu.

Gücünü əlindən ala bilməzsən.
Sən ki direktorla üz-üzə gəldin
Daha o məktəbdə qala bilməzsən!”
Cavanşir söylədi: “ata, əzizim,
Hansı ağsaqqalın üzünə ağam.
Özün öyrətmisən, soruşurlarsa
Yalnız gördüyümü danışacağam!”

* * *

Dəhlizin başında, kəllə otaqda
Gözəl may axşamı, təkdi o yenə...
Gözləri yol çəkir bağların üstən
O evin taybatay pəncərəsinə...
Keçir xəyalından sonuncu aylar,
Hər şeyi fikrinə gətirir bir-bir.
Onun iradəsi dildə-ağızda
Qızın fikrinisə anlaya bilmir.
O baxır özünü unudub tamam,
O ev işıq olub gözünə dolmur.
Şirin xəyallara elə uyub ki,
Açılan qapıdan xəbəri olmur.
Yenə də danışır özü-özünə,
“Sevda” kəlməsindən dodağı yanmış
Diksinir bu addan...
		 Dönür geriyə,
Görür ki, qapıda Sevda dayanmış.
Donur, dodağında bu ad da donur,
Yer də, kainat da,
		 həyat da donur.
Bu sinif, bu məktəb asılıb göydən,
Hər şey gözlərində qaralır, nədi.
Sevincmi, kədərmi, ayıra bilmir,

Hansı hala düşsə, xoşbəxtlikdəndi...
– Burdasan, Cavanşir?
– Burdayam, Sevda!
– Yəqin yorulmusan?
– Tapşırıq çoxdur!
– Qorxursan?
– Kimdənsə qorxuram bir az!
– İmtahanı dedim...
– Yox, qorxum yoxdur!
Sirli bir səssizlik çökür araya,
Məktəbin divarı, daşı da odmuş.
Günün nə vaxtıdı, burda nə gəzir,
Kiminlə danışır?
		 Tamam unutmuş!...
– Mənim ürəyimə vəlvələ salan
Ayrı imtahandı!
– Görən o nədi?
Qız onu anlayır, o, qızı duyur,
Sözü azdırırlar, nə qəribədi?!
... Gəldiyi kimi də çıxıb gedir qız,
Solğun təbəssümlə birdən dayanır.
– Sən ki həqiqəti ayaqlamadın
Deməli, vermisən imtahanını!...
Çoxdan ərimişdi qapıda Sevda,
Səssizcə çəkilib getmirdi nədən?
Cavanşir dünyanın xoşbəxti idi
Hər şey dəyişmişdi bu dəqiqədən.
Fikrinin üfüqü xəyala sığmaz,
Bu boyda sevincə tablayan hanı?
Təkcə, öz-özünə, bu boş otaqda
Vermişdi birinci imtahanını...

1966

Yollar! Hayandadır əvvəli, sonu?
Çaya bənzəsə də, içə bilməzsən.
Dünyanı dolaşsan, ömrün uzunu
Yolları sonadək keçə bilməzsən.

Kəsilmiş çinartək düşüb torpağa,
Cığırlar yolların qol-budağıdır.
Yollar enir düzə, dırmanır dağa,
Yollar zirvələrə boyunbağıdır.

Bir çayın anası sısqaca bulaq,
Bir yolun anası – bir mətin addım.
Dünyanı dolaşdım, heç yerdə ancaq
İnsansız var olan bir yol bulmadım.

Bir kasıb komadan gəlir həyata
Tənha məzarlarmı yolların sonu.
O uzun olsa da, enli olsa da,
Körpə cığırlardır yol edən onu.

Yollar ömürlərin gözətçisidir,
Səni qoruyacaq getsən də hara.
Yollar ömürlərin bələdçisidir
Aparar insanı min yad diyara.

Qalar uzaqlarda, qalar duman, çən
Yollar öz dünyandan qoparar səni.
Şirvanda bir kiçik cığıra düşsən,
Bir baş Təbrizəcən aparar səni.

Çox yollar keçmişəm bu dünyada mən
Çox səfər etmişəm Muğanda, Mildə.
Adladım yurdumun üfüqlərindən
Ulu babaların ləpirləriylə.

* * *

Fayton cənuba gedir,
Atlar yeyir yolları.
Fayton cənuba gedir,
Axşamüstü, yol yarı...
Yayın bürkü havası
Nəfəsləri təngidir.

Fayton dərədən keçir,
Gədiklərlə tən gedir.
Keçir yastı kəndləri,
Söyüdlü obaları.
Fayton nə vaxtdan bəri
Gedir Təbrizə sarı.

* * *

Yurdu alovtək saran
Savaşdan, şərdən qaçır.
Qan içməkdən doymayan
Qızmış bəşərdən qaçır.
Qırmızı inqilabın
Sarı əzrayılından,
Şimaldan gələnlərin
Əyalət xəyalından,
Tiflisin hədəsindən,
Bakının gədəsindən,
Qan-qadadan doymayan
İnqilab mədəsindən,
Toplara ayılmayan
Qəflət bayquşlarından,
Hər havaya oynayar
Vətən sərxoşlarından,
Milyonların üstündə
Dilənçi nadanlardan,
Susuz şəhərlərində
Axan nahaq qanlardan,
Kəsafət tüstüsündən, 
Donuq dana başlardan,
Ürəyi daş bağlamış
İnsafsız qardaşlardan!

Qaçır səhraya, dağa,
Gedir ümid şamını
Təbrizdə yandırmağa...

* * *

O gedir dərdləri qəlbində çin-çin,
Coşqun küləkdi o, həzin mehdi o.
Elə bil millətin taleyi üçün
Tarix qarşısında cavabdehdi o.

Sükuta dönübdür dərdi, məlalı,
Ancaq şər dinəndə susmaq çətindi.
Onun qərar tutmaz fikri-xəyalı
Vətən torpağını dolaşır indi.

O gedir Təbrizə ürəyi köz-köz,
Buludlar od tutan ahıdır onun.
Hələ yazılmamış min mətləb, min söz,
İsti ocağını dağıdır onun.

Bağırsa, təsəlli tapar haraydan,
Ürəyi söz ilə boşaltmaq asan.
Çətini budur ki, dərdin dağ boyda,
Özün də bir kəlmə danışmayasan.

Xatirə buludu boşalsın bir-bir
Könül, bu sözləri daim əziz tut!
Əbəs qışqırmaqdan min yol gözəldir,
Mənalı bir baxış, boğuq bir sükut!

Millətin üstündən tufanlar əsir,
Gör hansı mətləbi necə deyirdi.

O bu gün ellərə ana kimidir,
Xalqı döyə-döyə əzizləyirdi.

İnqilab səsinə səs verir hər yan,
Keçib Arazı o, keçib Kürü o.
Bakıda tökülən qanlar ucundan
Küsüb gedənlərdən bu gün biri o.

Bilsəydi eynidir yarası elin
Onu ürəyiylə bağlayardı o.
Göz yaşı bir əlac olsaydı, bilin,
On milyon göz ilə ağlayardı o.

Qəlbi həyəcanla vurur Cəlilin,
Fikirlər beynində fayton zəngidi.

Dizinin üstünə qoyub əlini
Yollar da ömrünün bir ahəngidi.

Həmidə xanım da susur yanında
Faytonçu əyilib dərdin altında.
Təbrizlə görüşün eşqi canında,
Cəlil qopub gedir ilk həyatından.

Qəlbinə qarışıq duyğular hakim,
Dağ aşdı, dağlarda titrəyir dizi.
Yeni bir döyüşmü ruhunu çəkir,
Ya da babasının doğma Təbrizi?

Vətən!
Allah kəlməsiylə bu söz yanaşı,
Vətənsiz ömürlər çıraqtək söndü.

Cəlilin ölümə enməyən başı
Təbriz torpağına əyilir indi.

“Faytonçu bir dayan!” – enir faytondan,
Salır min həsrətlə nəzər torpağa.
Muğan torpağının davamı olan,
Şirvan torpağına bənzər torpağa.

Qovaqlar düzülüb yollar boyunca,
Söyüdlər baş əyir “xoş gəldin” deyə.
Çəmənlər önündə açılan xonça,
Bağların meyvəsi ona hədiyyə.

Onu nə gözləyir baba yurdunda,
“Nədən ağarıbdır bənizim” – deyir.
“Tiflis uzaqlarda, dağlar ardında...
Öndəsə ümidim, Təbrizim” – deyir.

Tarixlər şahidi, savaş yorğunu,
Dərdli ürəklərin sirdaşı Təbriz.
Şimal küləyindən qoruyar onu,
Bakının, Gəncənin qardaşı Təbriz.

Həsrətlə boylanır hey sağa, sola
Quş olub mənzilə uçmaq istəyir.
Bakını, Şuşanı qucan qoluyla
Təbrizin boynunu qucmaq istəyir.

Sonuncu aşırım, meh əsir həzin,
Kədərdən gözündə iki damla yaş.
İstəyir gur səslə hayqırıb desin:
İmdada gəlirəm, təbrizli qardaş!

İstəyir desin ki, ağırdır peşəm,
Yurdumda qəribəm, elimdə sürgün.
Düşmən təqibindən qaçıb gəlmişəm,
Tutya torpağına üz qoymaq üçün.

Qovğadan, qırğından gendə, 
         			   dincəlim,
Dahilər yetirən qucağında mən.
Sənin dərdlərini kim duyacaq, kim
Həkim yetişməsə xalqın özündən.

İstəyir desin ki...
Çox şeylər desin.
Ancaq köks ötürüb susdu, alışdı.

Kədər buludları gözündə çin-çin
Dərddən ürəyində söz qalmamışdı.

Oturdu faytona... kədər dağ kimi,
Keçmişi ayrılıb gedirdi ondan.
Kövrəldi körpəcə bir uşaq kimi
Ana Təbrizinin yaxınlığından.

* * *

Təkərlər səsləndi, səsləndi zaman,
Atlar tərpəndi ki, yol çatsın başa.
Cəlil bu qardaşa əlac tapmadan,
İmdada gedirdi başqa qardaşa.

1966



İŞIQ ÖMRÜ

Teatrımızın böyük cəfakeşi 
Hüseyn Ərəblinskini düşünərkən

PROLOQ

Əynində qara pencək,
		  ağ köynək, şax yaxalıq;
Boğazında ipək bant;
Bərbəzəkli əsanı sual işarəsitək,
		  aşıranda qolundan,
O, dünyanın ən varlı
		  adamına dönərdi.
Məğrur baxışlarından
		  hamı sehrlənərdi!

Ehtiyac qılıncını
		  sındırırdı səbrində.
Sənətkar şöhrətini
		  zillətlə qoruyurdu
		  sədəqə zəhərindən...
Zirehə çevrilirdi
		  sərt, üsyankar inadı;
Kimsəsiz günlərində
		  daha dinməz olurdu!
O, meydan oxuyurdu
		  tükənməz qayğılara,
Qızıl üzük taxırdı əsəbi barmağına.
Geyib toy paltarını
		  gülə-gülə çıxırdı
		  ölümün qabağına!...
İçindəki təlaşı
		  üzə vurmurdu əsla
		  şux, mərdanə görkəmi,
Ötürdü küçələrdən
		  güllələr yağmuruna
		  düşən döyüşçü kimi.
Xəncərlərin od saçan
		  tiyəsindən keçirdi
		  hər saatı, hər anı.
Öz ömründə min dəfə
		  yaşadığı ölümü
		  oynayırdı səhnədə
Fəlakətlər dövrünün
		  faciə qəhrəmanı...
Susurdu...
		  tük ürpədən,
		  ölü sükut çökürdü.

Dinirdi –
		  salonlara ildırımlar tökürdü.
Arıq, cansız vücudu
		  sığmırdı səhnələrə.
Özü boyda od idi
		  yandırırdı, yaxırdı.
Küçədə lağa qoyub
		  oyunbaz deyənlər də
		  o, səhnəyə gələndə
		  tez ayağa qalxırdı!...
Xətt çəkirdi üstündən
		  onu yoxsul, nadanı
		  varlı-karlı eləmiş
		  o “pozulmaz yazını”.
Bir pərdəlik mizanda
		  alırdı min əzabın,
		  təhqirin qisasını!...
Səhnə işıqlarında
		  salonlar qaralırdı,
Arzu dolu gözündə
		  sökülürdü qızıl dan.
O, öz işıq payını
		  ilhamının hökmüylə
		  alırdı varlılardan!...

Əzablı sənətini aşağı tutanlara
		  səhnə yüksəkliyindən
		  baxmaq xoşbəxtliyini
		  vermişdi baxtı ona.
Milyonerlər önündə
		  qalxırdı sənətinin
		  əlyetişməz taxtına!...

Başında bir qızıl tac,
Belində suxumili
		  gürcü knyazlarının
		  peşkəşi gümüş xəncər...
Qarşısında ağalar
		  qula çevrilirdilər!

Axşam səhnə işığı
		  ümid kimi sönürdü...
Orda şahdı...
		  evinə yetim kimi dönürdü.
Soyunub dəyişiksiz
	    	 paltarını Hüseyn,
Asırdı mənzilinin
		  çılpaq divarlarından.
Yolboyu ürəyinə
Od salan, ağrı salan
		  köləlik səhnələri
		  keçirdi xəyalından.
Yalqızlıq, uğursuzluq
		  sızıladardı köksündə
		  yuva salmış yaranı.
Sinəsinə sıxırdı
		  ömür-gün yoldaşının
“Cehizi” gitaranı.
Qalın, bas simlər üstdə
		  alışırdı muğamat.
Azərbaycan oduyla
		  danışırdı muğamat...
Hər xalında kədər, ah,
		  dinirdi “Yetim Segah!”
Qayıdırdı geriyə
		  dağlı məhəlləsində

		  itmiş uşaq günləri
Yaz yelitək
		  şıdırğı bir axınla, aramla.
Aparırdı üzündən
		  ömrün dolaylarında
		  düşmüş yad cizgiləri...

Maskatək soyunurdu
		  üzündən Frans Mooru,
Gavəni, Nadir şahı.
Görürdün tək otaqda
		  sarılıb gitaraya
		  yanır Pəri xalanın
		  tutulmuş gözlərinin
		  son ümidi, işığı...
Qoşulub xatirəyə
Çırpınır qəmli ürək.
Ötüb keçən günləri
		  alışırdı gözündə
		  səhnə işıqlarıtək...

TUFAN

Bağlamışdı taleyini Xəzərə,
Dənizçiydi Hüseynin atası.
İntizarla gedirdi hər səfərə,
Başı üstdə tufanların xatası.

O görürdü əsən külək, yağan qar,
Anasının taleyini daşlayır.
Göy dənizi alt-üst edən dalğalar,
Öncə kiçik evlərindən başlayır.

Qalıb ağır şübhələrdə, gümanda,
Səhər-axşam ha ağlayar, ha çağlar.
Gəmiləri itkin düşən limanlar,
Kişiləri qayıtmayan ocaqlar.

Dağ dalğalar qayalarda yellənir.
Dəniz – nəhəng qır qazanı, qaynayır.
Fırtınada yol gözləyən evləri
Gəmi kimi ləngər vurub oynayır.

Onda onun nə çağıydı ömrünün,
Yaşı da ki, ya altıydı, ya yeddi.
Heç bilmirdi nə fikirlə o hər gün
Qaçıb qumlu sahillərə gedirdi...

Gəlməyəndə atasının sorağı
Ağarırdı onun körpə bənizi.
Gəmilərə yüklənirdi marağı,
Üz tuturdu su yoluna dənizin.

... Dalğa kimi ötdü uşaq illəri,
Çox tufandan atası şad qayıtdı.
Ancaq yerdən onu bir yaz səhəri
Arvadların vay-şivəni oyatdı.

Hansı qəmlə bu itkini o duydu,
Eşidəndə yoxdu daha atası?
Sular altda necə sakit uyudu,
Tufanlarla əlbəyaxa atası?!

O gözlədi, ya inaddan, ya əbəs,
Gözlərində ümid odu sönmədi.

Sahillərdən dalğa kimi gedən kəs
Dalğa oldu. Sahillərə dönmədi.

Bitdi ləpə dodağında neçə iz,
Xəyalına neçə soraq çağırdı.
Yel əsəndə köpükləndi göy dəniz,
Atasının kəfənitək ağardı.

Vaxt ötüşdü, pərdə çəkdi o günə.
İl dolandı, bir də təzə yaz oldu.

Hüseynin doqquz yaşlı ömrünə,
Qara xətlə atasızlıq yazıldı.

Pəri quştək yem dalınca dolaşdı,
Gözlərində kəm taleyin acısı.
Uşaq yaşda böyük qəmə alışdı,
Həm Hüseyn, həm Dürsədəf bacısı...

Aralıqda söz-sov oldu o ki, var,
Anasının günü sapa düzüldü.
“Qəyyum” çıxdı canıyanan qohumlar,
Yetimlərin son tikəsi üzüldü.

Bığ Salmanın küyü qalxdı hər səhər,
Ağasəlim quzğun kimi şığıdı.
Ata vardı, mehribandı əmilər,
Ata getdi, əmilər də yağıdır!...

Bostanına su açırdı kim-kimin,
Körpə ömrə neçə qayğı çiləndi.
Namus deyib haray salan əminin
Qarşısında gəlinləri dilləndi.

Fərqi nəymiş o qohumun, ya daşın,
Qohum susdu, soyuq daşlar dil açdı.
Sağlığında əziz olan qardaşın
Göz önündə balaları əl çaldı.

Hücum çəkdi ac ehtiyac, soyuq qış,
Gözlərində qanlı yaşlar qaynadı,
Hüseyn hələ səhnələrə çıxmamış
Yetimliktək faciədə oynadı...

SƏRKƏRDƏLİK

Vermədi qanadını dilənçilik oduna,
Ümid körpüsü oldu anasının öyüdü.
Tufanların qəsdini salıb hər gün yadına,
Tufanlarla baş-başa gəlmək üçün böyüdü...

Məlhəm oldu ananın soyumaz yarasına,
Hara qədəm basdısa, getdi yaraşıq kimi.
Ehtiyaclar, qayğılar, təhqirlər arasından
Adladı qaranlığı yaran gur işıq kimi.

Gözləri tutulmadı sərt illərin yasından.
Həqiqəti tez seçdi yalan vədəsində də.
Ana oxutdu onu, kəsdi öz boğazından,
Qurtardı balasını nadanlıq hədəsindən.

Əyildi, tək oğlunu əyilməyə qoymadı,
Balasının dar günü ürəyini göynətdi.
Özünə qıydığını övladına qıymadı,
Dost-düşmən arasında mərd olmağı öyrətdi.

Qohum-əqrəbaların kini sıxmadı onu,
Təklik ağır gələndə taleyindən incidi...
Köhnə mollaxanadan ayıraraq oğlunu
“Realnı” məktəbinə verdi Soltan Məcidin.

... Gənclik gəldi
	 tükənməz səsiylə, sorağıyla.
Gənclik
	 yoxsulluğa da bahar nəfəsi verdi,
Kasıblıq Hüseyni əymədi öz dağıyla.
Ona uca dağları aşmaq həvəsi verdi,
Aclıq iştahı sıxdı, ürəyini sıxmadı.
Parlaq, qara gözündə böyütdü
			   nur payını,
əyilməz qüruruyla küçələrə sığmadı,
Sığmadı sevgisinə milyoner qızlarının.
Qumarxana, quşxana
			   verirdi acıq ona.
Klublarda rəqslərə çox zaman
			   tək gedirdi.
Ona yüksəkdən baxan yadların acığına.
Onların qızlarına “kavalerlik” edirdi.
Bu “lüt, yoxsul knyazın” asılaraq qolundan
Neçə xanım yalvardı, axıtdı göz yaşını.
Hüseyn əcnəbilərin
			   heyran təbəssümüylə
Silirdi doğmaların tənəli baxışını.

... Yaxşının gözü yaşlı,
			   pis əl çalıb gülürdü, -
Tərəzinin gözünü çaşbaş salmışdı zaman.
Qızıl neftlə yanaşı,
			   qızıl qan püskürürdü

Ölkələri oynadan Bakı vulkanlarından.
Bakı – həsəd deməkdi,
			   paytaxtlar dodağında
Bakı – özgənin toyu, öz elinin yasıydı.
Qiymətli üzük idi dünyanın barmağında
Ancaq qırmızı qaşı iri qan damlasıydı.
Babaların gorunu neçə nadan qazıdı,
Soyumuş ocağına neçəsi od apardı.
Qaldı Abşeron boyu göl-göl olmuş mazutu,
Öz gözünü his boğdu
		  işığı yad apardı.
İngilisin, almanın Abşeron çöllərində
		  yanan reklamlarından
		  gözə kölgə çökürdü.
Bakı odlu kürəydi əsrin əvvəllərində
Min taleyi əridib bir qəlibə tökürdü...

Hüseyn qəzəbindən ha sıxırdı dişini,
Tinlərdə, döngələrdə laxtalı qan görürdü.
Çörəyini əlindən yadlar alan kişini
Qayıdıb arvadına əl qaldıran görürdü.

Məsləki çaşan görüb xəyanət dumanında
Vulkan lavası kimi alışırdı can, ürək,
Daş yollarda ləkəsi qalan qardaş qanından,
Gözünə qor dolurdu –
		  Xalqının balasıtək!...
Ölənin-öldürənin say-hesabı itmişdi,
Ömür səcdədə idi bir ötəri gülləyə.
O zaman Aşurbəyli bir dəstə düzəltmişdi
Haqsız qan tökənlərin cəzasını verməyə.

... Əlləri qələmdəydi, yazırdı maarifçilər,
Xalqına ulu deyib,
		  buğda yeyib cənnətdən
çıxmışdı islampərəst,
		  dinpərəst tərifçilər...
Hər qəzetdən, məclisdən
		  gəlirdi bir cür avaz –
Çoxu da boy söz idi, gop idi, yalan idi,
Hüseyn dedi “söz ilə Fatıya tuman olmaz”
Sözlülər plan qurur,
		  güclülər talan edir...

Bir namərdin əlində mərd ölür – danışırıq,
Düşmənlər baxıb gülür,
		  dərd olur – danışırıq.
Puç olur ömrümüzün danışıqda yarısı,
Quru sözlə sağalmaz ancaq ürək yarası!...

Xəncərlər parlayanda
		  sözüm yetər haraya.
Xəncərlər paylayanda
Xəncər götürmək gərək!
Oğluna qəsd edilmiş o kimsəsiz qarıya,
Oldumu bu havayı söhbətlərdən bir kömək?
Düz yoldadır silahla atılanlar araya,
Düz yoldadır hörmətli İsa bəy Aşurbəyli!
... Oturdu.
İsa bəylə söhbətləri uzandı,
Tanış oldu nə qədər könül dolu cavanla,
Dodağında alışdı gizli dəstənin adı,
And içdi
Vuruşmaqçın nahaq qan axıdanla!...

Təzə dostla görüşdən qayıtdı yana-yana,
Sızladı gizli-gizli qəmlə ortaq arzusu.
And içdi qüvvət gəldi, güc gəldi qollarına
Oyandı ürəyində sərkərdəlik arzusu.
Qaldı Nobel bağının Maskarad gecələri,
Kazimirskayanın göz yaşı döndü közə.
Anasından gizlədib gözlənilməz səfəri
Qoşuldu bir qatara, yola düşdü Tiflisə.

Bələdçitək addımı inamlıydı arzunun,
Hərbi məktəb! Arzusu bu əlyetməz zirvəydi.
Yəqin sərkərdə kimi qalardı adı onun,
Qəbul imtahanına bir gün gecikməsəydi.

Yəqin əli silahdan ayrılmazdı bircə an.
Bir amal vuruşunda sinəsi qan olardı,
Yarımçıq tale ilə əl çəkməzdi dünyadan,
Belə ürəklə ancaq o qəhrəman olardı!...

... Odlu söz güllələri
		  keçdi min-min ürəkdən,
Süründürdü səhnədə pisləri dizin-dizin.
Əsgər olmaqdan ötrü hərbi məktəbə gedən
Oldu baş sərkərdəsi döyüşkən səhnəmizin.
Vuruşdu sənətinin qəhqəhə qılıncıyla.
Qəhrəmanı öldürdü, özü ölən deyildi.
Bir ordu basardısa silahının gücüylə,
Sənətinin önündə milyonlara əyildi!...
Silahı gülüş ilə dəyişmədi o əbəs
Güllə kəsəri vardı sakit, lal vüqarında.
Döyüşə əsgər kimi atılmaq istəyən kəs,
Bayraqdar tək ucaldı sənət meydanlarında!

İlk andını yaşatdı, car etdi eldən-elə.
İnqilab hənirliydi üsyan dolu nəfəsi.
Onun dönməz, soyumaz döyüşçü əzmi ilə
Qələbələr qazandı Azərbaycan səhnəsi!

ƏRƏBLİNSKAYA

Al-çəhrayı güllərdən
		  rəng almışdı Dərbəndin
		  sahil boyu bağları.

Hasarlara sığmayıb,
		  əyilirdi yollara
		  dolu nar budaqları.
Dağlar şəhərin üstdə asılmışdı
		  dənizə şığıyan daş dalğatək.
saralmış yarpaqları
şabaş kimi səpirdi
Daşlı yollara külək.
Cığırlar sərilmişdi
		  qum üstə tənək kimi,
Açıb ağ qanadını
		  qonmuşdu zirvələrə
		  bulud kəpənək kimi...

... Bahar havası vardı üzündə adamların
Teatr sözü vardı dilində küçələrin.
Bu söz qədim şəhərin açdığı təzə sirdi.
Bakılı qonaqların
		  “çıxardığı oyunlar”
			   ağız-ağız gəzirdi.
Hüseyn o gün səhnədə Rüstəm bəyi oynadı,
“Müsibəti Fəxrəddin” salona qəm ələdi.

Yelləndi dal lojada bir çadranın qanadı,
Bir qız yaşlı gözüylə ona uğur dilədi.

Səhnə çıxdı yadından, alova döndü qanı,
Sənətkar qüdrətini qız baxışı sanadı.
Gəldi səhnə dalına fasilədə o xanım,
Dedi: Gəldim, görüşək, adım 
		  Ərəblinskayadı!...

Dodaqları titrəyən qızılgül ləçəyiydi.
Üzündə güllənmişdi bal ətirli yaz onun.
Sözləri dilə gəlmiş bir qadın istəyiydi,
Ya da təşəkkürüydü Azərbaycan qızının:
“Ölüm gününə kimi çıxmaz yaddan bu axşam,
Sizinlə kəlmə kəsdim, mənim nə dərdim daha?
Heyf Avropada yox, Dərbənddə doğulmuşam – 
Yoxdu ixtiyarımız səhnədə oynamağa!...
Bu arzu oyanıbdı, sizi görəndən məndə,
Demək qadağansa da ürəyim, tutmur aram,
Kişilər səhnələrdə qız cildinə girəndə
Baxıb, bütün qızların yerinə utanıram!...
Qaldıq çadra altında kül altında qalantək,
Başımızda gül-çiçək əvəzinə o gəzər.
Qadını örtüklərdə əsir olan məmləkət
Tək dirək üzərində əsən komaya bənzər!”

Hüseyn qızın sözündə duydu dövrün səsini.
Torpaq idi,
		  tez gedən bu bahardan doymadı,
Hüseyn o gün ömrünün ən gözəl səhnəsini
Dərbənddəki səhnənin arxasında oynadı.

Ucaldı bu çəkingən sözlərin qanadında
Qızın ürkək gəlişi könlünə güc gətirdi.
Bu sözlər millətinin qadınların adından
Sənətinə verilən birinci qiymət idi. 

Çadrada həbs olunmuş həqiqət sorağında.
O duydu odu sönməz istedadın səsini.
Adi bir Azərbaycan qızının dodağından
Eşitdi bu amansız, sərt həyatın səsini...

26 yaşına əsdi hicran küləyi,
Bir baxış ürəyinə yüz istəkdən yol açdı.
Xanımların odundan tərpənməyən ürəyi
Bir əyalət qızının göz yaşından alışdı.

Kökləndi gələcəyin arzu səsi o günə,
Ötüb-keçən illəri çətinsə də, nə dincmiş!
Bilmədi bu təsadüf faciəli ömrünə
Sənətin gətirdiyi yeganə sevinc imiş...

Gülləri solmayacaq – xəyalında bu yazın,
Daim bu xatirədən könlü od alacaqdır.
Dərbənddə öz oduna yanıb kül olan qızın
Onun dahi adında adı ucalacaqdır!...

... Qız gəldi son görüşə
		  əldə güllər, gözdə qəm.
Ayrılıq göz yaşıyla kirpiyindən daş asdı.
Dedi: “Solacaq güllər,
		  kül olacaq, bilirəm,
Barı bir ovuc külüm xatirində yaşasın...
Dəmir qapı dalında
Ömür keçər, gün ötər,

Hansı yellər uçurar,
kim nə bilir yuvamı.
Mən qadınam, bəlkə də bir gün allah eşidər,
Dodağımdan düşməyən odlu xeyir-duamı!”

Hüseynə uzaqlardan əl elədi yalqızlıq,
Dedi: “Bu sözlərində min dərdimin odu var.
Verdiyin güllər solar,
Düz deyirsən, el qızı,
Ancaq gül kimi adın qalar mənə yadigar”.

... Könlünü qarsaladı o gözəl alov kimi,
Taleyini göstərdi ona bu sirli güzgü.
O, Dərbəndə getmişdi Hüseyn Xələfov kimi
O, Dərbənddən dönəndə –
		  döndü Ərəblinski!...

Keçmişdən danışanda bunu da görək barı!
Qadın! Bu sönməz oddan igidlər od götürdü.
Qadın necə ucaymış!
Ən böyük sənətkarım,
Onun qız imzasını özünə ad götürdü!...

PAPAZYANIN TƏK DEYİMİ

Mən Parisdən Bakıya
	 gəlmişəm qonaq kimi,
Yad kimi, uzaq kimi,
Avropa tünlüyündə boya-başa çatsam da,
Bakının şuxluğunda
	 çaşmışdım uşaq kimi.
Bir qərib əcnəbiydim,
	 məhəl qoyan kim idi.

Dolanbac küçələrdə
	 yol göstərən kim idi.
Çirkli divarlarında
	 güllə naxışı vardı.
Harın məclislərində
	 qeybət yağışı vardı:
– Filankəs gözə dəymir,
	 nə qovğa var başında?	
Kimdir qabaqda gedən
	 var-dövlət yarışında,
Kim təzə buruq qazıb,
	 kimdə neçə gəmi var,
Nikolay sarayında
	 filankəsin kimi var...
Hansı gəlmə Bakıdan
	 nə qədər neft daşıdı.
Kim kimin məşuqəsi,
	 kim-kimin oynaşıdı!
Filan mehmanxanaya
	 gözəl bir xanım gəlib.
Arxasınca kimlərin
	 alçı gözü bərəlib.
Hansı torpağın üstdə
	 ağıl çaşıb, yol azıb,
Sonuncu qəpiyini
	 kim qumara uduzub.
Kömürçü bazarında
	 niyə artır qiymətlər,
Niyə neftə dişini
	 qıcıyır hökumətlər...
... Bakı əsəbi idi, tərs idi, hirsli idi.
Bakının nişanəsi
	 pula hərisliyiydi.

Bakının nişanəsi
	 ucuz batan qan idi,
Biri aldadan idi,
	 biri aldanan idi.
Cəlladlar, başkəsənlər
Bakı qoçularının yanında yalan idi.
Xoruzbazlıq, itbazlıq,
Addımbaşı üstünü
	 kəsdirən natarazlıq,
Atanı övladından
	 döndərən inamsızlıq,
Qardaşı qardaş ilə
	 vuruşduran qansızlıq –
Bakı söhbətlərinin gözüydü, çeşməsiydi.
Bakı bütün dünyaya
	 pulun öcəşməsiydi.

Bu mühitdə nə idi ürəyimin tutarı
Tağıyev teatrı!
Duzlu zarafatlarla hənirlənən axşamlar,
Pərvanətək səhnənin oduna yığışanlar...
Gözlərində dövranı
	 sıxdığı göz yaşları,
Dil ayrı, məzhəb ayrı
	 həmsənət qardaşlarım!
Bir isti ocaq vardı
	 qəriblik şaxtasında,
Öz doğma evim kimi
	 hər gün ora can atdım.
Əsarət Bakısını – gözlərimlə görmüşdüm.
İnqilabçı Bakını – məni ora tanıtdı.
Damla idim,
	 gur gələn bu axına qoşuldum.

Müsəlman səhnəsinin dahi cəfakeşiylə
	 mən orda tanış oldum.
Uşaq kimi, tərtəmiz
	 parlaq baxışı vardı,
Gözlərində qəlbinin
	 ağrısı oxunardı.
Yaşından da ciddiydi,
	 sərt idi, mətin idi.

Ancaq zarafatına
	 dayanmaq çətin idi.
Ürəyini boşaldan
	 qəhqəhəylə gülərdi.
İki sözlə hamını
	 tərk-silah edərdi.
Hansı bir maraqlasa
	 soruşardı həmişə:
Türk dilini Parisdə
	 nə təhər öyrənmişəm...
“Mənim kimi, taleyin
	 çox sıxıb deyən səni...
Avropanın hökmran
	 dilləri arasında
	 necə unutmamısan
İstanbul ləhcəsini?”
Deyirdim: “Düz deyirsən,
	 birdi bizim yolumuz!
Bizi imtahan edən
	 çox qansız ölüm olmuş.
Türk ilə ermənini
	 yad bilsə də anlamaz,
Ancaq türk dili mənim
	 qürbətdə dilim olmuş...

Erməninin mənzili
	 yad ellər, yad qitələr
Bu yadlıqda türk dili
	 bələdçidi, yol-izdi.
Qapıbir qonşumuzu
	 düşmənə çevirdilər,
Ancaq ana dilitək
	 dili bizə əzizdi...”
Susurdu, duruxurdu
	 gözündə qonurdu qəm.
Deyərdi: bu dərdlərə bircə əlac bilirəm. –
Səhnənin gur işığı
	 maarifin söz davası.
Axıb evlərimizə dolan sənət havası...
Sənət sement kimidi
Suvaşıb
	 çınqılları bir bütöv daş eləyir...
Bir-birinin qanına yerikləyən kəsləri
	 səhnə qardaş eləyir!...
Danışırdı, gözümdə
	 böyüyürdü anbaan,
Sözündən aramıza
	 polad körpü düşürdü.
Gözəldi,
	 danışanda daha gözəlləşirdi!...
Ata-baba diyarı
Qobustan torpağıtək,
Soyumaz atəş ilə
	 hey yanırdı, yanırdı...
Köksündə “nicat” deyib
	 coşurdu dərya ürək.
Gözündə millətinin
zəkası boylanırdı!...

MUSTAFABƏY ƏLİBƏYOVUN BÖHTANI

Sənətin qiyməti ucuzmuş, ucuz,
Gəzirdi dalınca böhtan, yalanlar.
Az idi başına gül səpən, əfsus,
Çox idi adını qılınclayanlar...

Görürdü tinlərdə kölgələr əsir,
Barıt qoxuluydu yatdığı otaq.
Dostları cərgədən çıxırdı bir-bir
Qərəzli düşməni artırdı ancaq.

Pislik ayaqdaydı tüfəngtək hər gün
Yaxşılıq yoluna duman enirdi.
Birinin tüstülü ocağı üçün
Birinin günəşi ləkələnirdi.

Görürdü yolkəsən qulluğa minir,
Şöhrət çaparları çapır min yerə.
Ocaq çatanların haqqı arabir
Çatırdı ocağı söndürənlərə.

Hətta Vətənə də qızmırdı ürək,
Nur adı çox qana bulaşıq idi.
Bakının alverçi neft yollarıtək
Məslək yolları da dolaşıq idi...

Tarix dərəsində neçə sirli səs,
Necə faş olmalı yalanı vardı.
Sənət övladına qəsd eləyən kəs
Bəlkə də ən böyük cinayətkardır.

Sənətkar oğluna qəsd eləyən... xalq,
Xalq yox, tör-töküntü söyləsək – düzdü!

Hakim qərarıyla bu gün qalxaraq
Onları saf-çürük eləsək, düzdü!...

O gün Hüseynin ilk benefisi
Həsəd çəkənlərə dağ olacaqdı.
Doğma teatrın o gün pərdəsi
Onun şərəfinə açılacaqdı.

Şöhrətli rolları dürdü gözündə,
Təzə söz, təzə ad axtardı o gün.
Çalışdı birinci benefisində
Ən yaxşı rolunu oynamaq üçün.

Sənətkar ürəyi həkimə bənzər,
O, özü-özüylə yarışan idi.
Oxuyub, bəyənib, seçdiyi əsər
Yanğılı ömrünə yaraşan idi.

Şeyx Şamil!
Bu addan alışdı qanı...
Neçə qəddar çarı qocaltdı Şamil,
Dağıstanda enən bayraqlarını,
Bakı səhnəsində ucaltdı Şamil!

Sənətkar könlünün tələbinə bax,
Min illik birliyi pozmadı zaman.
Öz doğma yurdundan, elindən qabaq
Qardaş torpağında dindi qəhrəman.

Bu birlik çoxunu batırdı yasa,
Qafqazın köksündə axan bir qanmış...
İlk döyüş meydanı Dağıstandısa,
İlk sənət meydanı Azərbaycanmış!

Adı da çarpışır azadlıq üçün,
Hüseyni bu adın işığı çəkdi.
Əhməd Şamxalın diliylə o gün,
Bildi, çox düşmənlə döyüşəcəkdir!...

“Qazavat” könlünün bir tərcümanı,
Əsəri oxuyan bu sirri sezdi.
Yoxsa Haqverdiyev bu tərcüməni
Boş yerdən Hüseynə həsr eləməzdi!

Bir yad yazıçının adi əsəri,
Neçə söz-söhbətə dönməzdi belə.
Fitnəyə çəkməzdi ruhaniləri
Yoxsa Mustafa bəy	 namələriylə...

... Böhtan quşundadır birinin gücü.
Biri özü daşdır, biri daş yonur.
Biri ömür qoyur milləti üçün,
Biri millətçilik məddahı olur...

Neçə şir olmuşdu dovşanın ovu,
Həqiqət dodağı tikili idi.
Kimdi tanımayan Əlibəyovu,
O ki yalançılar vəkili idi.

Məktubdan qızışdı çoxunun beyni,
Ləzgi məscidində əsdi dağlılar.
“Nicat” birliyindən çıxdı Hüseynin
Qəfildən yolunu kəsdi dağlılar...

Gözaltı baxdılar, kin-küdurətlə
Dedilər, hardadı bazəndə Hüseyn?

Ruhu ulu olan imam Şamilə
Nə haqla sataşır, qoy bizə desin?!

Kafirlər Şeyx ilə vuruşdu, bəsdi,
Ona müsəlmanmı gülmək istəyir?
Nədir aralığa qan salmaq qəsdi,
Qardaş əlindəmi ölmək istəyir?!

– Mənəm o, “bazəndə” deyilən adam,
Dayanın, qorxutmur məni hədələr.
Yaxşısı budur ki, deyin nə adla
Sizi bu meydana itələdilər?

Nə güclü çıxıbdı düşmən böhtanı,
Qafqaz təəssübü sizəmi qalmış?!
Bəlkə bilmirsiniz İlisu xanı
Şamilin birinci müridi olmuş!...

Yad əl silkələyir şax-budaqları,
Saf-çürük eləyin əyrini-düzü.
Şamil qalasına dönən dağların
Bir üzü sizindi, bir üzü bizim!...

Elə ki zirvələr gizlənir çəndə –
Bu yoldan adlayan yağış gur olur.
Şamil dağlarında qar əriyəndə
Muğan düzlərində daşan Kür olur.

Bizi də ucaltdı Şamil adınız,
O bizə doğmadı, biz ona yaxın.
Bəlkə sözlərimə inanmadınız
Gəlin, məşqimizə özünüz baxın.

Salonda dağlılar verdi baş-başa
Bir yanda əmmamə, bir yanda papaq.
Onları dağlara çəkdi tamaşa,
Əlləri xəncərə çatmadı ancaq.

Əlləri sıxıldı çənələrinə,
Qəzəb heyrət olub üzlərdə donmuş
“Gör bir nə göstərir, bu bazəndə, nə,
Teatr deyilən gör nə oyunmuş!”

Sənətin oxları dəydi hədəfə –
İgid babaların ruhu dinirdi.
Dağlı gözlərində bəlkə ilk dəfə
Dağlı faciəsi vərəqlənirdi.

Böhtan ləzgilərin düşdü gözündən.
“Bazəndə” sevimli bir insan oldu.
Qəmli tamaşanın son pərdəsində
Özündən xəbərsiz hıçqıran oldu.

Yumşaldı dağlının dönməz ürəyi,
Bu gün öz səhvini heç danmadı o.
Bəlkə də ömründə ilk dəfəydi ki,
Gözünün yaşından utanmadı o...

Gör necə dolaşır tərs sözdən düz iş,
Baxdılar, açıldı bu qəzəb donu.
Hüseyn qrimini təmizləməmiş,
Ləzgilər boynuna sarıldı onun.

“Can qardaş, bağışla, günahımızdı.
Aldandıq vəkilin dediyinə biz.

Yox, təkcə təşəkkür eləmək azdı,
Bilmirik nə bəxşiş verək sənə biz!...

Daim göz üstündə olacaq yerin,
İsindik alovlu nəfəsin ilə,
Dağlının könlündə yatan dərdləri
Sən dedin səhnədən var səsin ilə...

Hazırıq yolunda...
Hətta qan olsa!
Böhtanlar önündə arxan biz olaq!
Nə zaman bir təzə tamaşan olsa,
Gərək ən birinci baxan biz olaq!

Duyduq – böyük imiş əməlin sənin,
Doğru yol seçmisən. İnamla yeri!
Bu gündən dalınca göz gəzdirənin
Verər cavabını dağlı xəncəri!...”

Çox da ki zirvələr gizləndi çəndə,
Küllük dikəlsə də, nə vaxt baş oldu?
Düz söz qılınc kimi kəsib tökəndə
Böhtan xəncərləri qında korşaldı.

Sınandı silahla söz davasında,
Ömrü tükə bağlı – sənət tük idi.
O dövrün çarizm irticasında
Şamilə haqq vermək igidlik idi!...

İLK TATAR AKTRİSASI 
VOLJSKAYANIN MƏKTUBU

Bilmirəm, dostumsan, müəllimimsən,
Ya dinclik verməyən dərdim, qəmimsən,
Gecələr yuxuma dolan qüssəsən,
Xəyalsan, ümidsən, sevgisən, nəsən?!

Bu zülmət ömrümə hayandan gəldin,
Bəlkə ildırımdan, dumandan gəldin.
Mənim xoşbəxtliyə ümidim azdı,
Sən hansı bəxtəvər gümandan gəldin?!

Soyulmuş köksümün buzu, qarında,
Yaşıl alov kimi necə boy atdın.
Kimsəsiz illərin qayğılarında,
Yatmış qız hissimi necə oyatdın?!

Okean eşqinin sahili hanı, -
Sonsuz istəyim də çaşıb, nə sirdi...
Məni min əzaba salan dünyanı
Gözümdə nə təhər gözəlləşdirdin?!

Kazan yollarının daşdandı üzü,
İdel sahilləri qəm limanıdı.
Könlümə həkk olmuş söhbətin, sözün
Mənim həm dərdimdi, həm dərmanımdı.

Gündə bir yuvada isinən quşdum,
Soyumuş cismimdə yanar qan oldun.
İllərlə özümü tanımamışdım,
Sən məni özümə tanıdan oldun.

Alışdım mən tatar səhnəsi üçün,
Alqışım kin-küdurət zəhəri idi.
Tiflisdə səninlə görüşdüyüm gün,
Ömrümün səadət səhəri idi.

Didərgin yollarda çox düşdüm dara,
Sənətkar sevinci uzaq olurmuş.
Səninlə səhnəyə çıxandan sonra
Bildim ki, nə təhər yanmaq olurmuş.

Dönmək istəyirdim geriyə çox vaxt,
Bəxtimə düşmüşdü yolun çətini.
Səninlə yanaşı duydum mən ancaq
Aktyor olmağın səadətini.

Getdi ürəyimdən tənə dağı da,
Adınla ömrümə bahar gətirdin.
Ana dilimizin yaxınlığı da
Mənə qanadlanmaq imkanı verdi.

Sənət dünyasında – mən sısqa bulaq,
Dərya axarına calaşa bildim.
Mən ki Azərbaycan qızından qabaq
Sənlə bir istəyə alışa bildim.

Ürək bu sevdadan çətin dönə, yox,
Hicranın dilində – məhəbbət himni!...
Səadət yolunda Fəxrəddinə yox,
Oynadım mən sənə məhəbbətimi.

Qədim naxışların aldın pasını,
Oldun sevimlisi neçə millətin.
Balaca bir teatr truppasına
Göstərdin yolunu əsl sənətin!

Yox idi gözündə ayrılıq hissi,
Gözündə eyniydi tatar da, türk də
Şəhərlər adlayıb, ölkələr gəzdin
Bir dildən yaranmış bu böyüklükdə...

Sənətdən yorulmaz qanad bağladın,
Getmədi dözdüyün ağrılar hədər.
Gəzdi Azərbaycan sözünün odu
Araz sahilindən Kazana qədər.

... Səhərdin – ömrümə günəş doğuldu.
Vüsalın qurudu, qəmim soğuldu...
Nəğməydin – sükutun hökmü yox oldu,
Dağ idin – ucaldın düzümdə qaldın!...

Görüşdük İdelin qolları kimi
Torpağın həsrəti, bol barı kimi.
O uzaq uşaqlıq yolları kimi
Daim xəyalımda, gözümdə qaldın!...

Bulaqsan, üstünə enən cığırdım,
Səhrası yağıştək sənə yağırdım,
Uzaqsan, arxanca mən ha çağırdım,
Batdın, ümid kimi səsimdə qaldın...

Böldü ürəyimi hicran, qanatdı...
Çatdı ağlamağın vədəsi, çatdı.
Səadət qurudu, kədər boy atdı,
Kədərə qovuşan izimdə qaldın...

Yel əsdi, aranı duman bürüdü,
Tək qaldım, ağrıya sarı yeridim;

Mən sənin oduna yanıb əridim.
Sən mənim küllənmiş közümdə qaldın!...

XƏSTƏLİK

Çətindir bu dərdlə barışmaq, çətin,
Aclıq hücum çəkib kimlə vuruşdu.
Torpağı xəzinə olan millətin
Bir dahi oğlunun süfrəsi boşdu...

Susmaz dərdlərinin hansından deyim?!
Pula çatan yadlar, qəmə çatan o!...
Süfrəyə qoyduğu quru çörəyi
Bəzən borc alırdı dükançıdan o!...

Çox idi bu barlı budağı əyən,
Təzadlar dövranın kəsiri idi.
Sənət yarışında dizi əsməyən
Bir tikə çörəyin əsiri idi.

... Ey böyük ürəkli millətim mənim!
Sənin nə qəribə təbiətin var...
Ömrünü yolunda qurban verəni,
Bəzən ac saxlamaq xasiyyətin var.

Çəkilən sədlərdən çaşdı yolların,
Kimdir sağ əliylə sol əli kəsən.
Başını dünyada ucaldanların
Başını batırdıq özümüz bəzən.

Tarix kitabında neçə göz dağı
Namərdi yemlədin nahaq yerə sən.

Dünyaya dahilər verən torpağın
Verdin səfasını tülkülərə sən.

Cəsarət qılıncın qındaydı nədən?
Demədin arzusu əsir qalan var.
Kim idi üstündə ağalıq edən –
Cibi ürəyindən varlı olanlar!...

... Neçə dedi-qodu aldı üstünü,
Xəstəlik acıqla qoşa başladı.
On üçüncü ilin isti yay günü
Onun gənc ömrünün qışı başladı.

Sinəsi köz kimi qızıb göynədi.
Yandırdı özünü özünün odu.
Həkimlər “Bakıdan uzaq ol” dedi,
Ölümdən qaçmağa pul tapılmadı.

Xalqa paylanırdı vardısa nəyi,
Anasız yetimtək meydanda qaldı.
“Nicat” cəmiyyəti, “Səfa” birliyi
Sizin nicatınız hayanda qaldı?!

Qalxdı qəzetlərin çağırış səsi,
Arada söz oldu – kömək olmadı,
Sevinci hamıya paylanan kəsin,
Qəminə bir nəfər şərik olmadı...

Dönmədi xeyriyyə qapısı, ancaq
O susdu – bu sükut kin bıçağıydı.
Onun nəzərində ianə ummaq
Sənətkar ömrünün alçalmağıydı.

Çəkməli dərddirmi mən necə deyim...
On beş il səhnəni yaşatdı adı.
On beş il el üçün yanan ürəyə
Bircə manatını qıyan olmadı.

... Yol açdın – yolun addımladılar,
Kim bağlar ömrünün sapını sənin.
Bir xalqın gözünü açan sənətkar,
Niyə açmadılar qapını sənin?!

Sağlamdın – dillərdən düşmürdü adın,
Büdrədin – dağıldı şöhrət dumanı,
Sən ki öz çiynində səhnə ucaltdın
Xəstə yatağını qaldıran hanı?!

Necə qatı idi o zülmət, qatı...
Ehtiyacın əli – asi əliydi.
Böyük sənətkarın cavan həyatı	
700 manatdan asılı idi.

700 manatın hökmü ömrə tən,
31 baharın arzusu ümman!
Ey pozğun qızları pula qərq edən,
Bu otuz bir yaşlı dahidən utan!...

Xəzan addım-addım baharı güdmüş,
Yarpaqlar üzülür, çözələnirdi.
Sabir faciəsi iki il ötmüş
Hüseynin ömründə təzələnirdi...

Dostları saldılar Bakıya soraq,
Ehtiyac əmr etdi: bir evi tanı!

Ölərdi, getməzdi xahişə, ancaq
Qorxutdu səhnənin taleyi onu.

Bu yoldan utanıb yandı ayağı,
İlk dəfə sıxıldı məğrur səsindən.
Sənətkar köksünə dəydi söz dağı
“Millət” vəkilinin “yox” kəlməsindən.

... Eh, yenə kölgətək sürüşüb bu gün
Gözümdən qulluqda donanlar keçir.
Önünə tullanan it payı üçün
Kişilik adını dananlar keçir.

Qondu nadan başa çox dövlət quşu,
Xalqın çörəyinin quduzuna bax.
Ondan əsirgənən qəpik-quruşu,
Axşamlar yadlara uduzana bax!

Gözündən o qalın pərdəni düşürt,
Gör nəyi qıymadın bir cavana sən!
Gəlmə qadınların soyuq öpüşü,
Qiymətli oldumu qardaş ömründən?!

Özünü yadlara yamama hədər,
Budaqsan, bu kökdən qopa bilməzsən.
Bu minlər, milyonlar kül olub gedər,
Onun bir tükünü tapa bilməzsən!...

Sənətkar oğlunun qiymətini bil,
Yüksəliş sənətkar sürətindədi.
Xalqın böyüklüyü – pulunda deyil,
Bəlkə sənətkara hörmətindədi.
Özünün-özünə hörmətindədir!...

EPİLOQ

Sarılıb gitaraya
	 donub qalıb nə vaxtdı,
Yenə üsyan başlayıb,
	 qıyya çəkir yanğılar.
Günləri var yaxındı,
	 günləri var uzaqdı,
Hərəsindən könlündə
	 bir balaca çınqı var.

Murtuz Muxtarov çəkdi
	 o vaxt Suxum xərcini,
Sonra veksel göndərdi
	 bu bəxşişə qıymadı.
Hüseyn evdə nə varsa
	 satıb verdi borcunu.
Sənətkar amalını
	 satılmağa qoymadı.

Ötən xatirələri
	 min rəngə boyanıbdı,
Yenə sağlamlığını
	 kədər qurdtək izləyir.
Yenə də ehtiyacla
	 üz-üzə dayanıbdı
Sənətkar məğrurluğu,
	 sənətkar dönməzliyi!

15-28 oktyabr, 1973

“AZƏRBAYCAN 
İRTİCASI”

(poema – monoloq)

Hər ilin dekabr ayında İranda Cənubi 
Azərbaycan demokratik respublikasının 

imperialist qüvvələrin silahı gücünə 
yıxılmasını fars şovinizmi bayram edirdi...

“İrticayə Azərbaycan” -
Dil boğaza qoymur İran.
Belə yazır qəzetləri,
Belə deyir radiosu.
Azərbaycan qulaq asır,
Azərbaycan hələ susur...
“Oğru elə bağırır ki,
Doğrunun bağrı yarılsın.
O çalışır “millət” sözü
Dilimizdən qoparılsın.
... Bu gün Tehran bayram edir,
Küçələri bəzəklidir.
Ordu rəsmi-keçiddədir
Əsgərləri ürəklidir.

Bu gün rahat nəfəs alır
Fars soyadı daşıyanlar.
Şəhərlərin “türk” olmayan
tərəfində yaşayanlar.
Çiçəkləri qan qoxuyur
Başlardakı çələngin də.
Gözlərində istehza var
Bayraqdakı pələngin də.
Tehran gülür,
Təbriz susur –
Çatılıbdır qara qaşı.
Tehran bu gün bayram edir,
Matəmlidir qan qardaşım.
Ordu keçir meydan boyu,
Ayaqlanan ürəyidir.
Tankların zol-zol etdiyi
Torpaq deyil, kürəyidir.
Maşınlarda onun qanı,
Süfrələrdə çörəyidir.
Öz neftiylə, çörəyiylə
Öz istəyi ram edilir.
Odu yada məşəl olub,
Zülməti bayram edilir.
Sərbazların ayağında
Şərəfidir tapdalanan.
Onun üstə ayaq açır
Avropaya tapdaq olan.
“Qələbəyə” alqış deyir
Qaliblərə fitva yazan.
“Azadlığı” bayram edir.
Azadlığa quyu qazan.
... Küçələrə tuşlanıbdır
Kameralar neçə yandan.

Ekranlara lərzə düşür
Diktorların harayından.
Şüarlardan hədə yağır, –
O vaxt güllə dillənmişdi...
Tehrandan ordular axır -
Təbrizdə qan sellənmişdi...
... Kimdi baxan o kürsüdən
Kürsüləri qurulubdu
Qurbanların sümüyündən, –
Millət ona vətən deyil,
Kürsülərdi ona vətən...

Çiyinləri zər paqonlu,
Paqonları saçaq-saçaq.
Rəngi qaçıb, sanki birdən
Toplar ona tuşlanacaq.
Cərgələrdən “türk” ötəndə
Baxışı da qorxuludur.
Camaatın harayı da,
Alqışı da qorxuludur.
Təbriz qızı toxuyubdur
Kürsüdəki bu xalçanı -
Naxışı da qorxuludur.
Anaların otuz illik 
ah-naləsi,
qarğışı da qorxuludu.
Gözlərini pərdələyib, –
Eynəyi də qapqaradı.
O, xoflu bir təntənəylə
Salamlayır bu paradı.
Keçib gedən qoşunları salamlayır.
Güllələri, qurşunları salamlayır.
Təbriz adlı bir səngərdə

törətdiyi qırğınları salamlayır...
Otuz bir il əvvəl isə
O, matəmə bürünmüşdü,
Onda bayram mənim idi.
45-ci il tufanı
Varlığına qənim idi.
O günləri xatırlayıb
Əsim-əsim əsirdi o.
Gözlərini yerə dikib
Kölgə kimi gəzirdi o.
Üzümüzə şax baxmağa
Taqəti yox.
Addımını düz atmağa
Cürəti yox.
İmkanı yox – tarixinin 
bir ilini odlamağa.
hünəri yox azadlığın
o bir illik
Zirvəsini adlamağa.
Dişlərini qıcasa da,
Tarix yenə öz yerində!
45-ci il sözündən
hara qaçsın
Bu torpağın üzərində?!
45-ci il tufanı,
46-cı il cəhadı –
Bahar ilə gələn ili
Düşmən qışla tamamladı...
Eyni gündə dayandıq biz,
Azadlığın iliyində
Qanımıza boyandıq biz.
Bir ilimin iki ucu,
Biri bayram, biri matəm.

Bu şadlıqdan yarımamış,
Qapımızı tanıdı qəm.
Bir ölkədə iki millət –
Birinə toy, birinə yas.
Tarixini unut deyir,
Tarix bunu unudammaz!
Otuz ildir yıxılmışıq,
Otuz bir il əvvəl necə?
Onda hansı irticaydı
Ayağımın tozu olan?!
Biz qardaşıq deyə-deyə
Qabağımda quzu olan...
Təbriz bunu unudammaz;
Məktəbi yox, kitabı yox...
Kəlmə kəssə –
“Dinmə, dinmə!” söyləyirsən.
Bu gün ona
“Yandangəlmə” söyləyirsən,
“farsdandönmə” söyləyirsən!
İstəyirsən bir milləti
Əridəsən öz içində.
Gizlədəsən, itirəsən
Sən günəşi toz içində.
Rahat-hulqum sandın bəlkə,
Boğazında qalar, yavaş!
Ağırından yapışmısan –
Öz başına düşər bu daş...
Gecə-gündüz su töksən də,
Gur ocağı sönən deyil.
Qardaşdan da dönsə Təbriz
İnqilabdan dönən deyil!...

dekabr, 1976



BÜTÖVLÜK

Vyetnam xalqı,
Mübarəkdir bu birliyin!
Bütövlüyün,
		  vahidliyin,
			   iriliyin!
Mübarəkdir bu hünərin, bu niyyətin,
Millətlərə örnək olan qətiyyətin!

* * *

Düz otuz il torpağını
		  tüstü, yanğın “becərmişdi”.
Çöllərində çiçəkdən çox
		  dəmir qəlpə cücərmişdi.
Güllələrin yağışına, atəşində
		  “yuyundun” sən.
Ayağın su, başın alov -
Od ilə su arasında
		  dayandın sən.
Uşaqların laylasını güllə çaldı
		  düz otuz il.
Təyyarələr torpağında od ələdi,
		  bomba saldı,
			   düz otuz il.
Körpələrin yürükləri
		  anaların kürəyində
Göz yaşları duz bağladı
		  anaların köynəyində.
Düz otuz il millətlərin
		  hər gün diqqət mərkəziydin,
			   qəzəb, nifrət mərkəziydin.
Bir əlinlə çəltik əkdin,
		  silah tutdun bir əlində.
Şəfa tapdı
		  bombalardan göz-göz olmuş yer əlində.
Evlərin də “kor olmuşdu”,
		  qaralmışdı şüşələri.
Sənin yaşıl zirehindi
		  qalın bambuk meşələri.
Düz otuz il hər kol sənə otaq oldu,
Geyindiyin yarpaq oldu, budaq oldu.

Güllə keçdi, sən torpağı qucaqladın,
Bomba düşdü, sən torpağı qucaqladın
Sən torpağı qucaqladın bir anatək,
Sən torpağı qucaqladın
		  ayaq üstdə duranadək!
Çəkinmədin vuruşmaqdan
		  o boyda bir nəhəng ilə,
Təyyarənin qabağına
		  çıxdın ovçu tüfəngiylə.
Yanğınlardan qalxan tüstü
		  sənin nifrət ahın idi.
Vuruşan tək Vyetnamsa,
		  fikirləşən cahan idi.
Vyetnam təzə silahların
		  təzə sınaq meydanıydı:
Çeşid-çeşid bombaları tökürdülər
		  gecə-gündüz,
Fürsət idi, meydan idi!...
Dueləmi gəlmişdilər
		  xeyirlə şər Hindi-Çinə.
Göz dikmişdi bütün dünya,
Bütün bəşər Hindi-Çinə.
Sekundantlıq eləyənlər vardı onda...
Bu döyüşdən pay umanlar – axın-axın!
Kimlərisə böhranlardan çıxarırdı
Vyetnamlının öz qanında boğulmağı.
Zərif Vyetnam düyüsündən
		  ağalara xörək bişər,
		  yeyib doyar şirin-şirin
		  onların “gül” balaları...
Yaşıl Vyetnam çöllərinə
		  bomba düşər,
Harda qaldı son ümidi



473

		  çöhrəsi gül balaların?!
Harda qaldı gülüşləri,
		  öz evləri, bağçaları?
Yumru-yumru mərmilərdən
Külə döndü
		  oyuncaqlı boğçaları.
İncə Vyetnam ipəyindən
		  don biçilir -
Amerika xanımları
		  bürünərlər al-qumaşa.
Vyetnamlı qız yarıçılpaq:
		  bədəninə qan sıçrayar.
		  od sarmaşar...
Biri enir, biri qalxır -
Milyon ilin tərs qanunu!
Səadətin başındadı
		  fəlakətin yüz qanunu!

Ölümlərin çəngindədi
		  məzlumluğun “döz!” qanunu!
Neçə xalqı qul elədi
		  qanunsuzun söz qanunu!
Vyetnam xalqı!
Bu qanunu poza bildin,
Öz hökmünü əsrimizin
		  möcüzələr kitabına
		  yaza bildin.
Bombalardan güclü çıxdı
		  bomba kinin.
Təyyarədən iti uçdu intiqamın,
Güllələri yayındırdı baxışların,
Raketləri yolda qoydu
		  sərt inamın!



474

Ən kəsərli silah bildin cürəti sən.
Vyetnam xalqı, sən qanında
		  bir həqiqət ucaltmısan.
Zorlulara əyilməmək həqiqəti,
Ölümdən də həyat almaq həqiqəti!
Azad olmaq həqiqəti!
Yurdun bircə qarışıyçın
		  çəkinmədin sən ölməkdən.
Sən qorxmadın qırılmaqdan, tükənməkdən,
Bir xalq kimi yer üzündən silinməkdən...
Nəsillərin ürəyinə mərdlik əkdin.
Lap ox ilə, nizə ilə vuruşsaydın,
		  yenə qalib gələcəkdin!
Yenə qalib gələcəkdi
		  öz yurduna sevgi odu!
Yenə qalib gələcəkdi
		  qurban vermək etiqadı!
Düşmənlərə göstərdin öz qüdrətini!...
Tək özünü ucaltmadın,
Sən ucaltdın bir qitənin şöhrətini.
Qərbin şərab badəsinə
		  süzülənin şöhrətini.
Bizim kimi yad əllərdə əsir olan,
		  əzilənin şöhrətini!
Sənin çətin günlərində
Bakıdakı övladların
		  zərrə yadlıq duyardımı?!
Sənə döyüş meydanında
		  qüvvət verdi dost yardımı.
Zəfər yolun ağır oldu, uzun oldu
Xo Şi Minin bu cümləsi arzun oldu:
“Vyetnam birdir – xalqımız da
		  bir olacaq!

Cənubunda, Şimalında
		  vahid dövlət qurulacaq!”
İstədilər taleyinə yazılmasın
		  bütöv olmaq!
Bir can olmaq, bir ruh olmaq,
		  bir ev olmaq!
Öz yurdunda geniş açmaq qollarını,
Calaşdırıb birləşdirmək
		  qırıq-qırıq yollarını.
Qucaqlamaq üfüqlərin son həddini,
Yox eləmək – özünlə öz arandakı
		  sərhədini!
Yol gedəsən nə qədər ki,
		  dilin birdi, elin birdi;
Dirin birdi, ölün birdi!...
Nə qədər ki, hər dodaqda “can” sözü var,
Nə qədər ki, baxışlarda
		  bir doğmalıq gündüzü var!...
Yol gedəsən həm dağına, həm düzünə,
Hanoyuna, Sayqonuna,
Dərbəndinə, Təbrizinə.
Yol gedəsən, yollarını sədd kəsməyə,
		  su kəsməyə, od kəsməyə.
Qardaşların arasını
		  tikan kimi yad kəsməyə!...
Öz aranın, öz yaylağın,
		  öz baharın, öz payızın...
Ayağının təmasından
		  bu amala qurban getmiş
		  babaların sümüyü də rahatlansın.
Öz cibində ola bir gün
		  öz qapının açarları.
Ürəyin bir, çörəyin bir!

Biləsən ki, öz evində sən kişisən.
Biləsən ki, özün üçün çalışırsan,
		  özün üçün əlləşirsən!
Biləsən ki, bir yerdədi başla bədən.
Ağızlarda saqqız kimi
		  çeynənməyir ana Vətən.
Vyetnamlı dost,
		  bu dərdləri güllələdin öz əlində.
Azadlığı torpağına həkk elədin
		  qarış-qarış, sinə-sinə
Əsarətlər vadisində yüyürmədin,
Cığır açdın azadlığın zirvəsinə.

* * *

Bir tarixi meydan vardır qucağında –
		  adı Badin!
Müstəqillik ruhun kimi müqəddəsdir.
İlk qocası, son körpəsi bu millətin
O meydanla həmtaledir, həmnəfəsdir.
Bütün Vyetnam yollarının başlanğıcı,
Bütün Vyetnam yollarının son ucudur.
Bura Vyetnam torpağının duz-çörəyi,
Bura Vyetnam torpağının qılıncıdır.

Bütün ölkə bu meydandan söz umurdu,
Ümidlərə körpü salan bir an idi.
Xalqın tale qərargahı qurulurdu.
Qərargahın ünvanı bu meydan idi.
Xo Şi Mindi qərargahın baş rəisi,
Onun şahin gözlərində nur gülürdü.
Bayraq kimi dalğalıydı onun səsi.
Badin üstdən Vyetnam sübhü sökülürdü.



477

Dağılırdı milyon qəlbin qüssələri,
Milyon gözə sevinc yaşı saçılırdı.
Qədim Vyetnam torpağının al səhəri
“Müstəqillik” sözü ilə açılırdı.
Bu torpağın vuran nəbzi Xo Şi Mindi,
Qayıtmışdı öz xalqının ayağına.
O elinin səcdəsinə elə endi...
Yox, enmədi! Döndü onun dayağına.
Rəhbər dindi, hər kəlməsi döyüş andı,
Çöhrələrə qondu sevinc, ələndi nur.
Rəhbər xalqla görüşürdü bu meydanda
Rəhbər xalqla bir olanda – ölməz olur!

Antey kimi yıxmaq olmaz onu heç vaxt,
Əgər qəlbi el qəlbiylə bir döyünsə...
Nə qədər ki, elin dərdi eldən qabaq
Rəhbər üçün qayğı olsa,
		  rəhbər üçün dərdə dönsə!
Rəhbər xalqın göz həkimi, ruh həkimi...
Xalqın vicdan ünvanıdır onun adı.
Onun qəlbi həssas havaölçən kimi
Millətinin nəfəsini duymalıdı...

O gün Vyetnam çöllərində ilkin yazın -
Azadlığın gur mahnısı dolanırdı.
O gün nəhəng evimizi – dünyamızın
Qoynundan bir müstəqil xalq boylanırdı...
Müstəqillik! İlk inamdı, ilk həsrətdi!
Müstəqillik! Xalqın məslək bayrağıdır.
Müstəqillik – hər ölkənin, məmləkətin
Zülm, əsarət orbitindən çıxmağıdır!

Tam olmaqdı nüvə kimi, atom kimi,
Bölünməz bir vahid olan adam kimi!
Yatağında rahat axan çay olmaqdır,
Səmalardan aydın baxan Ay olmaqdır!
Ulduz kimi parlamaqdır
		  göylərin bir qübbəsində!
Bahar kimi can verməkdir
		  dünyaya öz nəfəsindən!

Müstəqillik – yarışlarda sınanmaqdır.
Öz südündə, çörəyində dolanmaqdır!
Pardaqlanıb açılmaqdır tumurcuqtək.
Müstəqillik! –
		  öz odunu yer üzünə yaya bilmək!
Müstəqillik! Bir bədənə ürək olmaq!
Həm də bütün yer üzünə gərək olmaq...
İşığını ulduzların işığında qata bilmək!
Ən qısa bir dalğa kimi
		  ən uzağa çata bilmək!
Ən kiçicik ulduzlar var – adı bəlli,
Nəhəng-nəhəng peyklər vardır – işıq umur.
Öz işığı, öz atəşi olmayanın
Nəhəngsə də, adı bir gün unudulur!

* * *

Yollarını aça bildin, mübarəkdir!
Yollarında gül açılsın, qan olmasın!
Qollarını aça bildin –
Mübarəkdir!
Qollarının yorulduğu gün olmasın!
Nəğmələrin qanadlandı...
Sən susmadın!



479

Sən bu əsrin diplomatlar meydanında
Birliyini qumar kimi uduzmazdın!...
Taleyini vədələrə uduzmadın!
Mərdliyini hədələrə uduzmadın!
Namərdlərin qabağında
		  sındırmadın vüqarını.
Sən uçurtdun arandakı
Şimal – Cənub divarını!

Dodağından silinibdir
Şimal – Cənub ayrılığı,
Səhər – qürub ayrılığı...
Şimalından Cənubuna çörək gəlir,
		  kömək gəlir
Milyon qardaş sinəsində
Milyon coşqun ürək gəlir!
Şimalından Cənubuna bir ruh gəlir,
Min səs gəlir.
Yollarından qatar gəlir,
Sellərindən həvəs gəlir...
Möcüzədir bir səngərə,
Bir ocağa sığışan xalq.
Gözümüzün qabağında
Bu gününü qurban verib,
Sabahına qovuşan xalq!...

1978

DİDƏRGİNLƏR
(poema – monoloq)

Yenə şeirlərini oxudum
Mahmud Dərvişin.
Sözlərində fəryad yanırdı,
Qəzəb fışqırırdı kəlməsindən.
Qələm işi deyildi,
Qan-yaş tökülmüşdü
		 gözlərinin giləsindən.

Vərəqlərə ocaq-ocaq
Vətən həsrəti ələnmiş.
Misralar yad ellərdə
		 didərgin illərinin
		 qəmiylə qafiyələnmiş.
Hicran hədəfli şeir,
Qəzəb rədifli şeir, -
Köz-köz, çınqı-çınqı açılmış,
Hıçqırıq-hıçqırıq böyümüş...
Sözlərin rəngi əzab, ahəngi nifrət.
Kəlmələrin dalından
		 boylanır aldadılmış,
		 döyüşkən bir məmləkət...
Kəlbətin kimi kilidli;
Yumruqtək düyünlənmiş;
İllərlə öz özündən ümid dilənmiş;
Kökü ürəyin əzab qatında,
Ömrü vətənsizlərin
		 köçəri həyatında,
Qibləsi – döyüş meydanı,
Andı – şəhidlərin qanı!
Ürəyi qurşun-qurşun,
		 mərmi-mərmi yığılan şeir,
Ev olan, ocaq olan şeir.
Dərinlikdə Fələstin göyləri,
Dözümdə Fələstin torpağı
		 olan şeir.
Ananı əvəz edən,
Atanı əvəz edən,
Öləni,
İtəni,
Vətən əldən çıxanda
Vətəni əvəz edən.

Döyüşlərdə əsgərtək
		 sinəsindən vurulan,
Hər qocayla ölüb gedən,
Hər körpəylə doğulan şeir.
Ümid kimi həmişə soraqda,
Tüfəng kimi həmişə ayaqda.
Ana kimi saçının biri ağ, biri qara.
Ayaqyalın, başıaçıq
		 düşən qürbət yollara.
Torpaqsızların
		 dillərindən cücərən,
“Yurd”, “ana” sözlərini
		 ölümlərdən keçirən.
Ev quran, bina tikən,
Düşmən əhatəsində
		 ürəyə keşik çəkən -
Gözü yuxusuz şeir,
Fikri uyğusuz şeir!...
...Tutdum sözləri dodağımda,
Sıxdım kəlmələri
		 barmaqlarım arasında.
Gördüm Mahmud Dərvişin nəbzi
		 yenə əvvəlki kimi
		 qürbət eldə itirilmiş
		 fəsili, ili sayır:
Tıq-tıq-tıq,
“A-zad-lıq” pıçıldayır.
Gördüm yenə hər kəlmə
		 “bəsdir, yorulduq,
		 məhv olduq, qırıldıq!” –
		 deyənə qənim.
Gördüm o yazır yenə:
“Şeirim – silahım mənim!”

Yada düşdü Füzuli:
“Əşarım – ahım mənim!”
Yada düşdü Nəsimi:
“Sözüm – Allahım mənim!”
Gör hansı əsrləri,
Gör hansı əsilləri,
		 yetirir bir-birinə
Ağlım, ruhum, qılıncım,
Şeirim – pənahım mənim!...

* * *

... Dünən şeirlərini oxudum
Mahmud Dərvişin.
İstədim məktub yazım,
Ancaq hansı ünvana?
Qaldım yana-yana...
Çatdıra bilmədim arzumu,
Deyə bilmədim sözlərimi,
Fikrim də
		 didərgin düşdü Avropa yollarına
Mahmud Dərvişin özü kimi.
– Ey hardasan, şair?
Hansı ölkənin sığınacağında,
Hansı şəhərin yad qucağında,
Hansı tənəli baxışlarda,
Hansı minnətli alqışlarda...
Səhəri ümidlə açıb,
		 axşamı ümidlə ötürürsən?!
Səni saxlasalar da əl üstdə,
Yenə qulağın səsdə,
Gözün yenə uzaq yolları bəklər:
“Yəqin bu son güllədi, atılır,

Yəqin bu son irtica dumanıdı –
		 çəkilər...”
Amma duman
		 yaman qatılaşır andan-ana,
Güllələr də gündə bir dostun
		 köksündə sönür.
Sinəndə basdırırsan
		 məzarsız dostlarını;
		 dost arzuları, dost ümidləri –
		 ürək qəbiristana dönür...

* * *

Olsan hansı diyarda,
Dünyanın hansı yerində,
Ayaqların uzandı
		 ölkələr üzərindən,
		 qitələr üzərindən.
Gözə görünməz
		 çinar kökləri təki
		 bağlandı anaların ahına,
		 bağlandı Fələstinə.
Bu gizli damarlarla
Vətən dözüm öyrətdi,
		 qüvvət göndərdi sənə.
Ana dili, ana sözləri
		 torpaq oldu ayağının altında.
Arxayın addımladın
		 sözlərin üzərində,
		 ürək məmləkətində.
Qalxana döndü bu dil,
Qalaya döndü bu dil –
		 ağır gündə, çətində.

Yaşayırsan,
Günləri ümidlə adlayırsan,
“Mühacirlik” adlanan
Mənəvi sürgünlərdə,
		 mədəni sürgünlərdə.
Misraların millənib
		 karvan-karvan,
Həsrət səhralarından
		 hey daşıyır, daşıyır
		 ölümdən ağır olan
		 yurdsuzluğun zülmünü,
Yarı zınqırov cingiltisi,
Yarı ürək iniltisi,
Fələstin deyib yanır səsin.
Hara yetişir haray?
35 il qırılmaqdan yorulmadı -
Fələstin neyləsin?
Fələstin neyləsin -
Siçanın dalında
		 şir dayananda?
Dostların neyləsin – sənin dilində
		 söz-söz, göz-göz şeir yananda?
Yapışmaq istədim yaxasından
		 düşməninə dəllallıq edən,
		 silah göndərən,
Vətənini
		 sınaq meydanına döndərən
		 ağaların.
Demək istədim, qulaq asın!
Hiylə ələyinizdə ələnənlər,
Torpağı neçə cəbhəyə bölünənlər,
Öz yurdunda əsirlər,
Evlərinin zirzəmisi

		 silah anbarına dönən,
Ürəklərində yad tankları sürünən
Xalqlar var – oda atıbsınız diri-diri.
Birinin tək adı özünündür,
Kömür ocağı kimi gizli yanır biri...
Neçəsi çaşbaş olub hədələr arasında.
Qara niyyətlər təki
		 qara qurğular üzür qitələr arasında.
Yükləri diplomatiya kəndirbazlığı,
		 qorxu, yalan, müstəmləkə, qan...
Şeytan barmağı kimi əlləriniz uzanır
		 dənizlərin dibindən,
		 səhraların odundan,
		 köməksizlərin fəryadından; -
Uzanır gecə-gündüz,
Uzanır Fələstinə,
Anqolaya, Misirə.
Amandı, birdən
		 silah bazarı bağlanar,
		 döyüş havası kəsilər...
Yenə Çili dağları
		 bozardıb daş üzünü,
Yenə Yasir Ərəfat
		 ölkə-ölkə gəzdirir
		 azadlıq sözünü...
Yenə ərəblərin başının üstdən
		 istəyirlər “gün ağlasınlar”
		 ərəblərə:
Neçə yerə ayırsınlar bir milləti,
		 kömək eləsinlər şərə...
Yenə itiləyib yollayırlar yalanı
		 həqiqətin üstünə.
Yanğınlar ölüm dilində danışır,

Dayanır baharın qəsdinə.
Ucqar obalarında,
Bambuk komalarında
Sakitcə ömür sürən, çəltik becərən,
		 ürəyi tox, dinc, uzaq
		 balaca xalqları da
		 ayırmaq istəyirlər
		 tarlasından, işindən,
		 öz ömür gərdişindən.
Gözləri doymur əsla
		 ölüm ehtirasından,
		 kiçiklərin yasından...

* * *

... Sənətkar ürəyinin
		 dərdi, ümidi böyük.
Çiynində mühacirlik adlı yük.
Ən ağır dərdli, qardaş,
		 yerin, göyün, torpağın –
		 varlığın əsir olsun.
Vətəni ola-ola
		 şair mühacir olsun!
Ayağı ola-ola gəzə bilməyə
		 babalarından yadigar
		 torpağı!
Harayı ola-ola
		 doğma üfüqlərə yetməyə,
Qulağı ola-ola ana səsi eşitməyə!
Gözləri görə-görə
		 meydan sulaya düşmən.
Ömrü boyu Vətəndən yaza –
		 üzünü görməyə Vətən!...

* * *

... Gör fikrim hara uçur,
Altı əsrin dalında
Nəsimi də mühacir...
Dərisi yad ellərdə
		 soyuldu dabanından.
“Haqq” kəlməsi cücərdi
		 ürəyinin qanından.
Səkkiz əsrin dalında
Xaqani də mühacir.
Göz yaşları fırladır
		 yenə çərxi-fələyi.
Salıb qürbət yollara
Onu dövrün kələyi.
Zülm öz kələfini
		 çözələyir hələ də,
Yenə neçə ürəkdə
		 həsrətdən alışır qan,
On üç ildi La Quma
Sözüylə bir ayrılıb
Cənubi Afrikadan.
Tale Nazim Hikməti
		 qopardı Türkiyədən,
Danışdı dünya ilə
Onun şeirindən Vətən.
İstanbul öz qoynunda
Ona yer verməsə də,
O idi Türkiyəni
		 ürəyində gəzdirən.
Okeandan o tayda,
Okeandan bu tayda
Mühacir dəstələri

		 bürüyüb ölkələri.
Türk, ərəb, fars, italyan,
Qızıla dönüb axır -
Qürbətin göz yaşları,
Tükənməyən kədəri.
Tarixin qulağında
		 əsr-əsr səslənir
Cənub yolu – zınqırov,
Şimal yolu – zəncirlər...
Ölüm ünvanlarına
		 baş alan mühacirlər.
Hələ öz vətənində
		 yad olub qalan da var,
		 öz ocağı başında
		 mühacir olan da var,
Ögey sayılan da var!
...Atom əsri, elm əsri!
Mən deyirəm, əsrimiz
		 azadlığa yol açan,
		 döyüş, cürət əsridir.
Mühacirət əsridir.

* * *

Dünyanın banklarını
		 dollar ilə dolduran
Yadları dövlətiylə
		 zirvələrə qaldıran 
Məmləkətim həsrətdi
		 dünyanın gündüzünə.
Bağlanmışdır qapısı
		 azadlığın üzünə.
Yurdun min bir dərdini

		 kənardan görsün deyə,
Taleyini özünə
		 aydın göstərsin deyə,
Övladları süründü
		 mühacirət yolunda,
		 sürgün, çətində.
Vətənə qovuşmaqçın
		 çıxmışdılar Vətəndən.

* * *

Bizə çoxdan tanışdır
		 mühacirət yolları -
Yurdumun qitələri
		 qucaqlayan qolları.
Bu qollarda dolaşır
		 xalqımın təmiz qanı.
Bu yollardan adlayıb
		 varım, şöhrətim, şanım.
Kəhrəba çubuğutək
		 yollar çəkdi özünə
		 dünyanı qananları,
		 dünyaya yananları...
Çəkdi yüzillər boyu
		 xilafət sarayları,
Qahirənin bazarı,
Vədəbaz Paris adı -
Vətənin mərdliyini
Yad hiyləsi sınadı...
Gəlir gözüm önünə
İran zülmətxanası.
Elindən uzaq düşən
Yüz obanın igidi,

Yüz ocağın sonası.
Gedər-gəlməz yolları
		 çəkib gözünə yığan –
		 yazıq oğul anası!...
Bazarlarda satılan
		 gözəllərə göz dağıydı.
Əsgər, yanıçar, məmlük -
Bir evdən çıxsalar da,
Hərəsi bir orduya,
		 bir ömrə dustaq idi...
Çiçəklər açdı, getdi,
Ceyranlar qaçdı, getdi,
Ana övlad dalınca
Gözləri yaşlı getdi...

* * *

Yurdumuzdan aralı
		 dilimiz də mühacir.
Uzaq qəbiristanlarda
		 ölümüz də mühacir!
Gəncliyini hicrana
		 bada verən – mühacir!
Gələcəkdən işıqlı
		 səda verən – mühacir!
Ağlına arxalanan
		 söz əsiri – mühacir!
Haqqa bayraqdar olan
Xiyabani – mühacir!
Pişəvəri – mühacir!
Balaca bir torpağa
		 neçə diş qıcananda,
Bir üzüm gülər ikən,

Bir üzüm dağlananda
Solmaz saydığım bağça
		 ayrılıqdan solurmuş.
Qardaşın evində də
		 mühacirlik olurmuş.
... Başında ağ saç gördüm,
Amandı, Söhrab əmi,
		 belə vaxtsız tələsmə
		 saçları ağartmağa.
Ömürdən möhlət gərək
Arzumuza çatmağa.
Qoy “mühacir” deyilsin,
		 “pənahəndə” deyilsin!
Yurdsuz, gücsüz, ümidsiz,
		 yazıq bəndə deyilsən!
Pasportun rəngi ayrı,
Qəlbimizin qanı bir!
Qanı, ruhu, tarixi
		 kağız ayıran deyil,
		 saziş ayıran deyil!
...Gündən-günə çoxalır
Başında ağ cığırlar,
		 amandı, Azəroğlu -
Ot basmış körpüləri
		 karvanlar ağartmamış
		 saçı ağartmaq nədir?!
Orda düşkün analar
		 dünyadan köçə bilmir
		 dəlidir, divanədir.
Nigaran ölənlərin
		 məzarları üstündə
Quzu otlar mələdi,
		 çiçəklər tel-tel oldu.

Beş günlük hicrana bax! -
Otuz iki il oldu...
Vətən gözü yoldasa,
		 xoş gün, firavan həyat
		 məlhəm deyil yaraya.
Amandı, qocalığı
		 gətirməyin araya!...
Yarımçıq nəğmə ilə
		 ölmək bizə ar olar.
Torpağı bölünənin
		 məzarı da dar olar.
... Dünən sancdın qəfildən,
Mərhəmət eylə, ürək!
		 müqəddəs mənzilədək
		 biz gərək tab gətirək!

* * *

Bakıya gəldi Korvalan,
Azadlığa çıxan kimi.
Gördüm onun gözlərində
		 qəm dolanır duman kimi.
Ağ saçları – qara günə göz dağıydı.
Azad idi?
Yox, o, fikir dustağıydı!...
Yox, o, ümid dustağıydı!
Düşünürdü tənha, soyuq
		 adalarda yatanları.
Haqsız axan göz yaşını,
Haqsız qopan tufanları,
Bir dostunun son görüşü,
		 son baxışı,
Bir dostunun qəbri üstə

		 keşik çəkən məzar daşı,
Övladının uzaqlarda batan səsi,
Dil çıxarmış vətənini
		 ilan kimi oynadanlar...
Bu istibdad məngənəsi –
		 xəyalından asılmışdı.
Qırış örtmüş sifətinə
Çili dərdi yazılmışdı.

* * *

Yer kürəsi evi olan,
Bina quran hər şəhərdə
Tək başına neçə ömrün
Qəm yükünü çəkənlərdə
Taleyini milyonların
		 nicatına qurban verən,
Həyatını Vətəninin
		 həyatına qurban verən
Məcnun sevgi, Məcnun cürət -
Mühacirət...

Yolların da bir sonu var,
Axır gedib çatmaq olar.
Allahın da minnətini
Öz üstündən atmaq olar.
Sinən ilə yar üfüqü,
Qoy üzünə sökülsün dan!
Gün gələr ki, dağları da
Silkələyər binasından
Gözü yaşlı bir həqiqət -
Mühacirət...

Ölkə var ki, hələ zülmün
Qılıncları ovxarlıdı.
Gülüşlər də buza dönmüş,
Öpüşlər də barıt dadır.
Ölüm icad edənlərin
Fürsətində uca pillə...
Dünya silah anbarıdır:
Birisinin gücü – güllə,
Birisinin gücü – nifrət -
Mühacirət...

Hələ sonsuz üfüqlərdə
Açılacaq qanadları.
Hələ qəddar yoxuşlarda
Sınanacaq inadları.
Hələ tezdi Qu nəğməsi,
Gülər günəş, ötər duman,
Harda olsan, necə olsa
Ölü ruhlu bir vüsaldan
Min qat xoşdu belə həsrət -
Mühacirət!...

Vətən varsa, uzaqdan da
Çəkmək olar qeyrətini.
Zirvə varsa, gen düşdükcə
Artıracaq heyrətini.
Zülm – kənar olmaq deyil,
Taleyinlə barışmaqdı!
Ölüm – yalqız qalmaq deyil,
Hər axına qarışmaqdı!...
Bir “qələbə” sözünədək
Ayaqlarda top olanlar,
Yurdsuzluqda itməyənlər,

Yurd üçün tapılanlar.
Dönəcəklər,
Enəcəklər yaz selitək
Bu yalqızlıq zirvəsindən.
Açacaqdır qapıları
Azadlığa yetən
Vətən!...

Oktyabr, 1978



HƏR KƏS 
GÜNƏŞİ SEVSƏ...

(poema)



500

Günlərin birində ədəbiyyatımızın yorulmaz təbliğçisi, həmişə 
zarafatla “gözəllərin axıra qalmışı” (Şəhriyar) adlandırdığım 
hörmətli professorumuz Abbas Zamanovdan bir məktub aldım. 
Tez-tez görüşdüyümüzə görə əvvəlcə təəccübləndim, lakin zərfi 
açandan sonra bu təəccübü Abbas müəllimin diqqət və arzusuna 
minnətdarlıq hissi əvəz etdi. O, yazıçı Əzizə Cəfərzadənin “Azər
baycan müəllimi” qəzetində dərc olunmuş gözəl bir məqaləsinin foto 
surətini göndərmişdi və yazmışdı: “Əzizim Sabir, bəlkə bu barədə 
bir şeir yazasan?!” Məqalə Cənubi Azərbaycanın görkəmli qızı, 
İranın azadlığı uğrunda mübarizələrin qəhrəmanı Mərziyə Əhmədli 
Üskuyinin həyat yolu və yaradıcılığına həsr olunmuşdu. Məqalə 
məni sarsıtdı, Mərziyə xanım haqqında bilgimi genişləndirdi.

Aradan xeyli keçsə də, Mərziyənin taleyi və Abbas müəllimin 
təklifi ürəyimdə dolanırdı. Bu ilin fevralında Moskvaya gedərkən 
elə təyyarədəcə bu hiss məni yaxaladı. Təyyarə yerə enəndə artıq 
təzə yazımın nöqtəsini qoymuşdum...

Baxışlarında tanrı sehri var,
Bacım!
Çağırır məni
ellərin o üzündən,
illərin o üzündən.
Fələyin işığıyla doludur
	 qonur gözlərinin giləsi.
O işıq qardaş sözüylə bir
	 könlümə töküləsi.
Baxıram, -
üzü çeşmələrin gözündən,
ana südündən,
	 sübhün torağay nəğməsindən,
	 alça çiçəyindən yoğrulmuş
		  doğmaca bacımdı
		  köçüb bu şəklə...
Çaşıb qalmazdım
Mərziyə yerinə
Səmayə, Cəmilə yazılsaydı.
Öz şəklimlə yanaşı
	 evimizin divarından asılsaydı.
Qonur gözlərin gözlərimlə bir qopub
	 eyni buludun döşündən
Günəşə düz baxmaq üçün
	 biri azca qıyıq...
Yumru üzünə baxan deyər
	 iki bölünmüş almayıq.
Bu sədlərin, sərhədlərin üzərindən
	 qanımı qaynadan
	 qardaş duyğusu
	 nə nağıldı, nə fərziyə!
Bir budağın yarpağıyıq,

Bir bağçanın torpağıyıq,
Mərziyə bacım, Mərziyə!...

Bakıda, Gəncədə də doğula bilərdin,
Ya da Yardımlının
	 sərhədboyu kəndində.
Eviniz sərhəddən
	 beş addım bəri düşərdi.
Onda, şəksiz, sübh çağı,
	 ya axşamların birində,
	 quzu dalınca qaçanda,
		  ya bulağa enəndə
		  qəfildən görüşərdik.
Ancaq sən dünyaya gəlməmişdən
	 ürəyimdə məzarın qazılıbmış.
O təmiz alnına ana səsiylə
Vətənə qurban getmək yazılıbmış.
Bir bulağın gözündən
	 iki yana baş alan
	 iki irmaq kimiyik.
Zərif çiynini incidən
	 vuruş adlı ağır yükü
	 mən götürməliykən,
Tale dəyişik salıb bizi,
	 mən neyləyim?
Əlimdən nə gələr, əzizim?!
Yanında olsam,
Səni oda atılmağa qoyardımmı?
Yad kişilər qabağına
	 ya silahlı, ya silahsız
	 bacım çıxsın, – qoyardımmı?!
Ömrümü iki yerə bölərdim
İki ölüm gərək olsa Vətənə,

Dirilib təzədən ölərdim!
Təkbətək dirsək göstərərdim
	 bir qoşuna.
Qoymazdım namərd gülləsi
	 çiçək üzünə tuşlana.
Yurdun kişiləri
	 ölüm qorxusundan çəkinərkən
Sən ölümə “gəl, gəl” dedin.
Zindan çarmıxında inlədin.
Mənə qismət olmadı
	 bu səadət bəs niyə?
Mərziyə bacım, Mərziyə!...
Ayaqlarına
	 yurdun çiçəkləri sərilməliykən,
Sərildi Avropanın yad yolları.
Barmağında üzük yerinə
	 tapança tətiyinin qabarı.
Saçlarını barmaqlarım daramamış
	 güllələr daradı.
Bir igidə yar olmamış
	 sən qürbətə nişanlandın.
Yurduna bağladın
	 qəlbinin ilk sevgisini.
Dağlara, daşlara,
	 zindan kameralarına
	 görüş verdin.
Ölümə görüş verdin
27 yaşına!
Sığal çəkdi
	 düşmən qamçısı
	 başına.
Döşündən bir körpə
	 süd əmməmiş

Tehranın küçələri
	 əmdi qanını.
Qanınla əmizdirdin
Vətənin torpağını, daşını.
Bəlkə qeyrətə gətirdin
	 dili bağlanmış qardaşını!
Gəlinlik örpəyin
Qəsr qalasının
	 dəmir barmaqlığı.
Bacadan süzülən ay işığı
	 önündə gedən çırağın!
Sevgili nəfəsi dəyməmiş,
Bir öpüşün sevinci yazılmamış
	 kağız sinənə,
Dəmir yumruqlar yazdı
Ədalətsizliyin şah əsərini!
Gülüşsüz qoydular gözlərini!
Gəlin havasına səksənməliykən
	 yığışdın döyüş havasına.
Mənə toy yaraşmaz dedin,
Hər gün baxa-baxa
Vətənin yasına...
Üskü kəndi,
	 uçuq məktəb,
Körpələrin üzü çiçək!
Müəllimə – iti qılınc,
Müəllimə – gözəl-göyçək!
Beş gün belə, üç il belə!
Yox, bu həyat deyil belə!
Mən duyuram səni, bacı,
Ev-eşikdən, rahatlıqdan
Səngərlərə səni atan
	 qüvvə nəymiş...

Yurd sevgisi Məcnunluqdan
Yüz qat artıq möcüzəymiş!...

“Hər kəs günəşi sevsə
	 atar başqa sevgini,
	 yorulub yolda qalmaz.
Bəlkə lap özünü də
	 unudar, yada salmaz”.
Belə yazdın, yaşadın,
	 unutdun özünü sən!
Gənclik – oyun, əyləncə,
	 kef-damaq, görüş-hicran,
Belə düşünənlər çox!
Sən ayrıydın onlardan!
Sən ucaydın onlardan!
Yurdun qızları sənə bənzəməsələr,
Qızıl-gümüş yerinə
	 silahla bəzənməsələr,
Əl çəkməsələr
	 daş-qaş yarışından,
	 dərilərin, məxmərlərin
	 ipək yumşaqlığından
	 üstün tutmasalar
	 zindan qəfəslərini,
Çətin sağalar, çətin
	 sabahın ümidinə,
	 taleyin ümidinə
	 qoyduğumuz yaralar!
Biz ərsəyə yetsək də,
Vətən yetməz ərsəyə,
Mərziyə bacım, Mərziyə!...

“Hər kəs günəşi sevsə,
	 atar başqa sevgini!”
Sevgi xoşbəxtlikdirmi,
	 yurdun xoşbəxt deyilsə?
Evdə sən nə kişisən,
	 çöldə hər an əyilsən.
Gözünlə, yaddaşınla,
	 şəkillərlə, sözlərlə,
	 reklamlarla, adlarla,
Hər an qırılıb düşən
	 köməksiz qanadlarla
İçində çiliklənib,
	 göz-görməzə döyülsən!
Hər kəs günəşi sevsə
Həsən Novruzu kimi,
Səncəri Lütfi kimi
Tanrının mərhəməti,
	 bəxşişi, lütfü kimi,
Gözlərinin önündə qanına qəltan olan
	 neçə yurddaşın kimi,
	 bacın, qardaşın kimi
Dünyanın xoşbəxtidi!
Dünyanın xoşbəxtidir,
Bir qarın çörək üçün
	 amalını satmayan.
Sənintək öz köksünü
	 oda-gülləyə verib
	 yad qucaqda yatmayan!...

Hər kəs günəşi sevsə,
	 onun yatdığı zindan
	 saraydan zinətlidi!
Qızıl kəmər yerinə

	 belində patrondaşsa,
	 hamıdan dövlətlidir!
Onun soyuq səngəri
	 ipək döşəkdən rahat,
Güldən-çiçəkdən rahat!...
Könlü zülmət yuvası
	 insanlar var üstündə
	 ağ mərmərdən başdaşı...
Vətən üçün ölənə
Yurdun qara torpağı
	 mərmərdən çox yaraşır!

Hər kəs günəşi sevsə,
	 məzarı da nur dolu...
Ömrü qırılsa belə,
	 qırılmaz ömür yolu!
Mən taparam günəşi
	 uca dağlar dalından.
Elə qışqıraram ki,
	 diksinər qəfil səsdən.
Deyirəm: salam, qardaş!
	 niyə unutdun məni,
	 mən ki atəşpərəstəm!...
Dünyaya ilk ocağı,
	 ilk odu verən də mən.
Yadın mərhəmətindən
	 işıq gözləyən də mən!...
Deyirəm: gedək, günəş,
	 sənə vurğun qız vardı.
Tanımaza, bilməzə
	 sevgilisiydin onun!
Məzarı soyuq indi,
Başdaşı da yox indi!

Parla, başdaşı olsun
	 hər saçağın, hər ziyan!
Sevinsin bu görüşdən
Məricanım, Mərziyəm,
Mərcan bacım, Mərziyəm!

15.11.1983



CAVAD XAN
(Poema)

Zaman üzgücü kimi çəkibmiş nəfəsini. 
Yüz ili yüzlük kimi xırdalamaq istəmir. 
Əfsanəyə bənzəyən həqiqətdir keçmişim. 
Mütilər bu keçmişi qurdalamaq istəmir...

Tarix adlı bir güzgüdə
mən özümü axtarıram
səhər-axşam.
Görüm hardan keçib yolum,
əbədiyyət səfərinə
hansı andan başlamışam.
hansı qaya yaddaşında izim qalıb?
Beşiyimi yırğalayıb hansı yollar?
Mən günəşi hansı oda çağırmışam,
İlk nəğmədə hansı eşqin həsrəti var?
Bayrağımın ilk rəngi nə, nişanı nə?
Dalğalanır hansı əsrin o üzündən?
Könlümdəki işıq seli
Qanadlanıb hansı ruhun gündüzündən?
Ocağımın istisinə
gələn kimlər, gedən kimlər...
hansı zərrəm dağa dönüb,
hansı dağım zərrələnib?
Hansı günüm başa qaxınc,
hansı günlə qürrələnim?
Göydənəmsə, nə vaxt gəldim,
yerdənəmsə, nə vaxt çıxdım?
Hansı şöhrət limanına yol açıqdır?
Sazımızı balta ilə kökləyənlər,
Məni parça-tikə edib
xırda-xırda təkləyənlər
Məndən necə yan keçirib
yüz illərin sürətini?
Hardan alıb yurdumuzu
Əsrlərcə talan etmək cürətini?
Harda əlim gücdən düşüb,
harda qılınc korşalıbdır?
Qəmli nəğmə çox bilirəm,

sevincimdən nə qalıbdır?
Baxım hansı səhifəyə,
açım hansı tarixi mən...
Oğluma bir nağıl deyim
yurdun mərdlik tarixindən!

Onda mənim günəşim qüruba əyilirdi,
On min ildi gəlirdim tarix adlı bir yolu.
Hər kitabda adıma yüz böhtan deyilirdi,
Hər məclisdə düşmənin tələbləri qurulu...
	
Babaların qan töküb bu şöhrətə mindirib,
Quzğunların cəngindən saldırdığın məmləkət.
Bir qardaşın əyləncə dumanında endirib,
Bir qardaşın təzədən qaldırdığı məmləkət.

Yenə parçalanmışdı kim bilir neçin, niyə?
Düşmənin kündəsini öz əlimiz yayırdı,
Xanlar xoruzlanırdı yenə dimdik-dimdiyə,
Hər dərədə bir tülkü özünü bəy sayırdı.

Onda yurdun üstünü aldı təzə bir tufan,
Gəncənin göylərində ildırımlar üz-üzə.
Ölkələr yenə-yenə haqqımızı unudan
Gördü dilbir deyilik, yeridi üstümüzə.

Gəldi bir imperiya bir xanlığın üstünə,
Onun silahı hədsiz, bunun əllərisə boş.
O dünya sərvətini mənimsəyib özünə,
Bu isə öz-özüylə vuruşmaqdan yorulmuş.

Qışın birinci ayı – qar səpirdi bir əli,
Duman ilan dilitək düzləri yalayırdı.

Ağır keçən o ilin sonu ölüm hədəli,
Ehtiyac gicitkəntək gözləri dalayırdı.

Axdı düşmən ordusu, gün tutuldu bir səhər,
Cavad xan elçi saldı, kəssin qanın yolunu.
Alçaldıcı cavabla geri döndü elçilər:
“Bir şəhərli kəsəcək imperiyanın yolunu?”

Əzdi düşmən burnunu neçə dəfə qəfildən
Ancaq dalı gur idi axıb gələn ordunun.
Özü talan olan da yüz mahaldan, yüz eldən
Gəlirdi talamağa başqasının yurdunu.

Qırıldı məmləkətin sərhədləri damartək,
İynə batmış şar kimi sıxılıb qaldı Vətən.
Zülmətdə öz içinə yığışırdı bir çiçək -
Bir şəhər divarına, bir evə doldu Vətən.

Cavad xan elə bil ki, evində əsir düşüb,
Hökmdardı, ilk dəfə öz hökmünə şad deyil.
Yüz minlərlə taleyi bir sözünə bağlayan
Birdən anlayıbdır ki, özü də azad deyil.

Çatma qaşlar altında baxışların gur tufan,
Zil qara saqqalına bir gecədə dən düşüb.
Pəncəsinin altında ceyranlar beli qıran,
İlk dəfə özü kimi bir pələnglə görüşüb.

Dolaşır at belində şəhəri başdan-başa,
Həsrətli baxışıyla hər binaya göz qoyur.
Soyunmuş çinarların ağ qatarı tamaşa,
Kəhrizlərin nəğməsi ürəyinə köz qoyur.

El də çətin ayaqda üz tutub ona sarı,
Gəncə üçün bu sınaq nə əvvəldi, nə axır.
Bir gecədə boy atıb dünənin uşaqları,
Gözlərindən keçmişin qəhrəman ruhu baxır.

Hamı bilir bu döyüş asan qurtaran deyil,
Çaylardan su yerinə yenə də qan gedəcək.
Gəncə bu məmləkətin tağbəndidir, elə bil,
Gəncə getdi, dalınca Azərbaycan gedəcək.

Anbarların önündə tünlükdü gecəyəcən,
Qala divarlarında daş verən kim, hörən kim.
Bu gələn fəlakəti gözü görməsin deyə
Evini Qarabağa, Şirvana köçürən kim.

Şəhər meydanlarında adamlar əsən külək,
Fəlakət qorxağı da ayıldır bilməmişik.
Xana baş endirənlər təsəllitək, ümidtək
Ya da qəlbən deyirlər: “Biz hələ ölməmişik”.

Bir yanda qara zurna alışıb-yanır yenə,
İgidlər at oynadır, toy-bayramdır, elə bil.
Vətənin namusunu öz namusu bilənə
Bu vuruş da bayramdır, adicə ölüm deyil!

At da duyub nə isə, daş-divara toxunur,
Cilovu əldən almır, içinə batıb səsi.
Öz dəlisoyluğuyla xana meydan oxumur,
Şirincə yırğalayır – sahibi inciməsin.

Əynində qara kürkü, başında qara papaq,
Qara atın üstündə dar gündən soraq kimi.
Başlığının ucunu çiynindən aşıraraq
Kürəyində yellədir bir cüt ağ bayraq kimi.

Hər daşı, hər divarı qanımıza boyandı
Bu daşların üstündə yüz döyüşün izi var.
“Biz Gəncəni vermərik” – xatırladı bu andı,
Burda Şeyx Nizaminin müqəddəs türbəsi var.

Keçir dar dalanlardan, palçıqlı yollardan da,
Yoxsul məhəllələri: görkəmi nə kövrəkdi.
Sanki indi anlayır, ayrılır bircə anda:
“Qoy bir başım açılsın, xalqa kömək gərəkdir”.

Atama məzar olan, babama məzar olan,
Həmişə gülzar olan mənim bəlalı yurdum.
Səni neçə davanın alovu etdi talan,
Səni neçə zəlzələ bünövrədən uçurtdu.

Bu gencə düzlərimdə qanadın gencə açıq
Qartalsan ayağına pudluq daşlar asılmış,
Niyə üzün gülmədi, niyə nəğmən yarımçıq,
Niyə sənin bəxtinə vuruş, qırğın yazılmış?...

Bir düşmən çəkilməmiş, yüyürdü yüzü birdən,
Üstündə gecə-gündüz fəlakətlər dolaşır.
O qədər qan tökmüşəm sənin uğrunda ki, mən
Ayağımın altında torpaq qırmızılaşır.

Sən yurdun ucqarında, öndə yazılıb adın,
Əli yetməyənlər də uzaqdan bir daş atır.
Bu qədər ki, dağıldın, çoxdan itib-batmışdın,
Nizaminin ruhudur səni belə yaşadır.

Yəqin qədər beləymiş, yetdi mənim də növbəm,
Xan qardaşlar əhlikef, düşmən zəli, sırtıqdır.
Sabah yəhərdən aşsam, bir dəfə “uf” demərəm,
Şəhid babalarımdan mənim nəyim artıqdır?

Çağırtdırdı Mirzəni... Yuxalamışdı nə isə,
Ürəyindən bu axşam qara qanlar axırdı.
Təklənib tək vuruşmaq ayıb deyil heç kəsə,
Öz yurdunda təklənmək onun üçün ağırdı.

Quba öz harayında, İrəvan öz işində,
Dərbənd, Təbriz, Ərdəbil bir-biriylə düz demir.
Lənkəran xanlığının şirə qalıb dişində
Mərkəzdədi bu bəla, sanki onu gözləmir.

Yuxudan ayıltmışdı bu halət Cavad xanı,
Ayılıb çırpınırdı günahının əlində.
Xırda umu-küsülər bölüb Azərbaycanı,
Neçə düşmən gəlibdi bir atanın belindən.

Biri İran şahının qulluğunda dayandı,
Biri Osmanlılardan kömək umur, gözləyir.
Bir idik, güclü idik, ayrıldıq, xırdalandıq,
Düşmən bizi təkləyib yolunu təmizləyir.

Hərəmiz bir dərədə, eyş-işrət, kef, əyləncə -
Bir babanın mülkünü əlli yerə bölmüşük.
Birimiz döyüləndə arxayın yatıb gecə,
Bilmədik bir bədəndə hamımız döyülmüşük.

Məzarına od düşüb yəqin Şah İsmayılın,
Yəqin Uzun Həsənin rahatlığı pozulub.
Bir bayrağı altında birləşən yüz mahalın
Hərəsinin üstündən öz əskisi asılıb...

Torpaqda sürünən çox, zirvələrdən uçan tək...
Boy göstərib ucalan neçə nifaqa düşdü...

Biz bir-birimizin arxasından qaçantək
Təbriz İranın oldu, Kərkük İraqa düşdü...

“Şükür hələ qapımdan qara bayraq asmıram,
Düşmənin hərbə-zorbu sındıra bilməz məni.
Sizə məktublarımı kömək üçün yazmıram,
Yazıram ayıq olub qoruyasız Vətəni.

Bu da bir vəsiyyətdir, dedim, ruhum dincəlir,
Qoymayaq yad ellərə yurdun varı daşına,
Qalxan etdim düşmənin qılıncına Gəncəni,
Ölüm zərbəsinisə Siz endirin başına?”

* * *

Çaparlar çapıb getdi, yollar toza bələndi,
Yollar... Vətən yolları yaranışdan möcüzə.
Yollarda bir arzusu on yerə şaxələndi,
Özü qaldı sərt qışın şaxtasıyla üz-üzə.

Axşam çovğun başladı, göydən piltələndi qar,
Küləyin nəfəsində aclıq – ölüm zəhəri.
Gecənin yarısında gəldi qarovulçular -
Düşmən axıb xəlvəti dövrələmiş şəhəri.

Yağı çovğunla gəlib, ürəyi buz bağlamış,
Kür boyu meşələrin vüqarıdı qırılır.
Düşmən öz yarasına bir aydı duz bağlamış,
Yuxu getmir gözünə, sübhə kimi qıvrılır...

Gündə bir təzə həmlə, daş divara dəyən baş,
Gəncə divarlarında burnu ovulur hər gün...

Düşmən bir ay çarpışıb anladı yavaş-yavaş
Acizdi, köməksizdi Gəncəni almaq üçün...

Şəhərsə öz işində, yuvasında arxayın,
On belə ordu gələ divarları sökəmməz.
İmtahanı nədir ki, bir ayın, iki ayın,
Bir il əsir qalsa da, azuqəsi tükənməz.

Çırpılır yad ordusu qala divarlarına,
Quduz bir dalğa kimi zərrələnir daşlarda.
Yad qanı ləkə salır Şıx düzünün qarına
Qələbə ümidləri quruyur baxışlarda...

Budur, düşmən elçisi gəlir əlində yazı,
General iltimasla göndərib Cavad xana:
“Mən də sülhə razıyam, qoy nahaq qan axmasın,
Biz ki, dost niyyətiylə gəldik Azərbaycana.

Bizim gəlişimizdə nə hiylə, nə ədavət,
Şəxsən imperator da dostluq vəd edir sizə.
Məni valeh edibdir Gəncədəki dəyanət,
Şad olarıq keçsəniz bizim himayəmizə.

Bilirsiniz, qüvvəmiz, silahımız tükənməz,
Gec-tez dağıdacağıq bu möhtəşəm divarı.
Ancaq yaxşı düşünün, qanlar axmasın əbəs,
Özünüz əlinizlə təqdim edin açarı!”

... Cavad xan saqqalını tumarlayıb əsəbi:
“Əbləh oğlu əbləhin başı ayılıb, deyən”.
Yağlı bir söyüş ilə tamamlanır qəzəbi,
Cavabını yazdırır mirzəyə, gecikmədən:

“Əslini gizlədəmməz çiynindəki paqonlar,
Bilirəm, damarından axır erməni qanı.
Sən ki yaxşı bilirsən Şərqin qanunları var:
Öz xoşuyla kim verər evinin açarını?!

Nahaq ordu çəkdiniz bizim yoxsul ellərə
Xalqımız dinclik sevən – öz aləmi, öz işi.
İmperator sağ olsun, belə lütfünə görə,
Ancaq biz hələ ondan kömək istəməmişik”.

... Yenə küçələr boyu çapır qara ürgədə,
Məktubdakı sözləri yadına salır bir-bir.
Bilmir, xeyir gələrmi yurduna bu ölkədən,
Ancaq onu bilir ki, himayə bir hiylədir...

Bilir ki, bu dostluğun əsl mənası nədir,
Dildə qardaş olacaq, əməldəsə yad, yağı.
Bir də ayılacaqsan namusun əldən gedir,
Yad tapdağı olubdu ata-baba torpağın.

Belə yağlı dil olar?
Gülür, heyrətə gəlir.
General olsa belə – quldur candan, ilikdən:
Yazıq quzu, canavar sənə minnətə gəlir,
Deyir ki, gəl dost olaq, əl çəkək vəhşilikdən.

Rusun “şanlı” dövləti gündə bir xalqı udur,
Barmaqdan göstərəntək biləyindən tutacaq.
Təki su yeri tapsın, bircə addım geri dur,
Yüz kağıza qol çəkə andını unudacaq.

Gözümün qabağında qonşuların qədəri,
Ürəyimə od salıb neçə dindaşın qanı.

Onsuz da biz hamımız gedəriyik, gedəri,
Nəyimi qorxudacaq bu vuruş imtahanı?

... Elçi təzə naməylə gəlir ertəsi günü:
Ordular intizarda, qılınclar qına girmiş.
Bir təbəssüm bürüyür Cavad xanın üzünü,
Görür düşmən bu gün də ayrı bir dona girmiş...

Dönüb dünənki pələng, dəyişib tülkü olub:
“Əslim sənə bəllisə, niyə vuruşaq daha.
Bir vaxtlar Gəncədə də babamın mülkü olub,
Mən gəlmişəm babamın mülkünü yoxlamağa”.

Cavad xan pıçıldayır, xışıldayır cığara:
“General, əyri gözlər düz qəlbimə yol tapmaz.
Yüz belə tülkü gələ, yüz belə dil çıxara
Mənim bir eşşəyimin palanını aldatmaz.

Gəncə hara, sən hara? O nə qələtdi yedin,
Sizin dağlarınızda oynayıb daim atım.
Sənin doğma kəndin də mənim yaylağım idi,
Kirvəliyin xətrinə babana bağışladım.

Özün bilirsənmi heç, adın nə, millətin nə,
General olanacan kimlərdən süd əmmisən.
Çoxdan xain çıxmısan ata əmanətinə,
Yurdunu sata-sata rütbələr dilənmisən.

Öz doğma yurduna da bir gün qılınc çəkmisən,
Yurdunu qılınc ilə yenəndə nə kişilik?
Sən ata ocağına yad tikanı əkmisən,
Onların ruhu səni qarğayıb həmişəlik.

Torpaq iştahasıyla öz-özünə gülmüsən
Bəlkə yad tikəsinə sövq eləyir sizin din?
İmperiya ordusuyla mənə qonaq gəlmisən,
Ya ovçu tulasısan özgə bir hökumətin?...

Allahın buyruğusa bu bəladan qaçılmaz,
Çox da qürrələnmə ki, ordun, topun üstündü.
Mən sağamsa Gəncənin qapıları açılmaz,
Gəncənin bir yolu var – meyitimin üstündən”.

Generalın içini sökür qəzəb tufanı,
İlan kimi qıvrılır, hiylə əkir, bitməyir.
Diri-diri soyardı indi bu dikbaş xanı,
Ancaq qala alınmır: Ona əli yetməyir.

Məktubun hər kəlməsi ilişib boğazına,
Sözlər başından basır, sözlər yetib hədəfə.
Neçə aydı, əl atır Gəncənin yaxasına,
Ancaq qanlı əlinə dağ basılır hər dəfə.

O necə cavab tapsın çətin suala, bilmir,
Şəhər dəmir pəncədə, bəs yeyib içdiyi nə?
Balaca bir şəhəri üç aydı ala bilmir,
Nə də adlaya bilir Gəncənin üzərindən.

“Qafqaz bütöv keçəcək imperiyanın əlinə,
Baxsın İran, Türkiyə – hansı bizə güc gəlir.
Azərbaycan xanları ram olacaq on günə”.
İndi bu verdiyi söz özünə gülünc gəlir.

Hanı qədim zəlzələ bu şəhəri qəhr etsin,
Yoxa çıxsın çörəyi, kəsilsin içdiyi su?
Bilmir geri qayıtsın, bilmir irəli getsin,
Yoxsa bu boş çöllərdə məhv eləsin ordunu?

Ürəyinə damıb ki, bu torpaq ona qənim,
Geriyə yolu bağlı... Dili, dodağı əsir.
General qızıl səpir, dindirir hər ötəni
Düşdüyü bu tələdən qurtulmağa tələsir...

* * *

Axşam növbətçi gəldi, yanında iki qonaq,
Döşlərində dəmir xaç, rahib geyimi qara.
Gəldilər müti-müti, dörd yana boylanaraq,
Çul kimi döşəndilər onun ayaqlarına.

Uşaqkən eşitdiyi uzaq, kobud dil ilə,
Dəbdəbəli təzimlə, yaltaqlanıb o ki var.
Ətəyinə uzanan iki cılız əl ilə
Onu ümidsizlikdən çıxarırdı qonaqlar:

“Uzaqda yaşasan da, dinimiz, qanımız bir,
Adınla ucaltmısan erməni vüqarını.
Bu “kafir” şəhərini almaq asan deyildir,
Çörəksiz, susuz qoyub, kəsməsən damarını”.

... General dirçəlibdir, bayram edir ürəyi,
Rahiblər plan töküb, dağıtdılar yasını.
“Gəldik əlahəzrətə elə bir yol deyək ki,
Şəhər öz əlləriylə açsın öz qapısını”.

* * *

Gəncə sarsılıb birdən...
Gözlərdə qorxu, heyrət,
Bəxt niyə üz döndərdi, bu bəla hardan gəlir?

Elə bil ki, düşmənlə müttəfiqdir təbiət,
Üç gündür kəhrizlərdən su yerinə qan gəlir.

Çinarlı küçələrdən qırmızı axır arxlar,
Adamlar dəstə-dəstə baxır bağrı yarılmış.
Qaynar qan qarışmaqdan qaynar gəlir bulaqlar,
Sanki yer kürəsinin şah damarı qırılmış.

Düşmənə allah özü tərəfdardı elə bil,
O qan cildinə girib, qaynayıb yerdən gəlir.
Dünyanın axırıdı, bu təkcə dava deyil,
Tale üz döndərəndə yüz cəza birdən gəlir.

Silah da yaddan çıxıb, ölüm, qırğın da yalan,
Qılınc kəsməyən başı səs-səmirsiz su kəsir.
“Çörəyimiz tükənməz”, – deyib arxayın olan
İndi bir kisə una bircə qurtum su gəzir.

Şəhər “su” deyib yanır, yanğı söndürürmü qan?
Bir qurtum su gücü yox nə qızılda, nə zərdə.
Uşaqlar göz yaşını yalayır dodağından,
Göz yanır gördüyünə, qılınc düşür kəsərdən.

Neçəsi də bəlayla barışıbdı deyəsən,
Qızıl qan sərhəd olub adamları ayırmış.
Taleyimiz budursa, taleyə neyləyəsən,
Yəqin Tanrının özü qan üçün susayırmış...

Düşmən duyub bu halı sevinir, bayram edir,
Görür daha şəhərin yaraları dərindi.
Damarından su axan şəhər qəhrəman idi,
Damarından qan axır – yetimə dönüb indi!

Dünən minnətə gələn, yalvaran, boyun əyən,
Bu gün yenə od olub, od ilə su didişir.
Tale gücün, vüqarın səsini eşitməyən,
Hamıya bildirir ki, təslim vaxtı yetişir.

Gəncənin damarında qan axır, qırmızı qan,
Yəni dağ günahkardı, bulaqlarmı satılmış?...
Dərdini deməsə də, yaxşı bilir Cavad xan
Gəncənin buz suyuna al qan necə qatılmış...

Qan kəsilmir, heç olur təsəllilər, gümanlar,
Gəncə – üzü matəmə, düşmən – üzü toyadı.
Şəhər kəhrizləriylə axan qırmızı qanlar
Qəbiristan yollarını matəm ilə boyadı...

Göyün də üzü dönüb, birdən dayanıbdı qar,
Doğma təbiətin də mərhəməti duyulmaz.
Daha ölüsünə də biganədi adamlar,
Ölü yuyulmadısa qəbiristana qoyulmaz!

Susuzluq adamları su kimi içib keçir,
Qan içməkdən unudub çoxu suyun dadını.
Düşmən keçə bilməyən qapıdan ölüm keçir,
Hamının qabağında oynadır öz atını.

Cavad xanın tək oğlu... ağarıb gül bənizi,
Gəlir əli döşündə: “Ay ata, düşün barı,
Davasız da xəstəlik qırıb tökürsə bizi,
Yalvarıram, əmr elə qoy açaq qapıları!”

O, ömrünün on yeddi baharına yol gedən,
İnam, qətiyyət yağır cingiltili səsindən.
Elə bil, Cavad xanı silkələyir mürgüdən,
Görür, el də bezikib bu ölüm qəfəsindən.



525

Dayanırlar üz-üzə, sözləri yox, elə bil,
Dillərində qəm donub, baxışları keyimiş.
Oğul ilk dəfə görür ata o ata deyil,
Ata ilk dəfə görür oğlu necə böyümüş!

Görür ona dayaqdı dünən uşaq saydığı,
Oğlunun bu qədəri ürəyini yandırır,
O əsil şir balası, gözündə şimşək çaxır
Atanın vuran əli ilk zərbəyə can atır.

Doyunca oynatdımı onu uşaq yaşında,
Boynu xınalı qalıb toy üçün damazlığı.
Ata indi görür ki, oğlunun baxışından,
Boylanır uluların ölümü saymazlığı.

“Oğul, güvəncim oğul, ruhum, sevincim oğul,
Döyüş ağır olacaq duyuram aqibəti.
Mən davadan dönməsəm, yurdumuzda sən var ol,
Qoyma ayağa düşsün nəslimizin şöhrəti”.

“Bu sözün ürəyimi parçalayır, atacan,
Vuruşdan qorxuramsa, anamın südü qənim.
Sən döyüş meydanında qılınc çaldığın zaman
Mən gedib gəlin kimi gərdəkdəmi gizlənim?

Gözümdə uca dağsan, kim əyə bilər dağı,
Məni ki cəsarətə səsləyibdi hər sözün.
Sən özün öyrətmisən mənə qılınc çalmağı,
İntiqam almağı da öyrətmisən sən özün!

Qoy torpağa sərilim tək qanad çalmaqdansa, 
Sənə atılan güllə mənim sinəmə tuşdu.
Sənsiz sönmüş ocaqda salamat qalmaqdansa, 
Sənə çiyindaş olub doğranmaq mənə xoşdur!”

... Coşub ümmana döndü ata qəlbi bu sözdən,
Qolları bir arşındı, beş arşın da uzandı,
Bundan sonra nə dərdim? At sürüb düşmən üstə
Sinəsindən vurulmaq... Sağ qalmaqdan asandı.

Sorur təşnə qəlbinə oğlunun hər sözünü,
Görür ocağı şəndi, bağ-bağçası solmamış.
İndi daha rahatca yuma bilər gözünü,
Dünyadan almadığı arzu-kamı qalmamış...

“Ata xoşbəxtliyini sən qandırdın atana,
Sən məni canımdakı yuxudan silkələdin.
Sən sönməyə qoymazsan babaların odunu,
Üzün ağ olsun, oğul, üzümü ağ elədin!

Neçə döyüş görmüşəm, keçmişəm neçə oddan,
Ancaq bugünkü kimi məni sarsıdanı yox.
Bakı, Dərbənd, Qarabağ bizi çıxartdı yaddan,
Onlar ki, doğmadılar, onların da qanı yox.

Bizə “can” deyənlərin canı rahatdır, deyən
Kin-küdurət – şeytan işi... tükənib bitməyəcək.
Onlar elə bilir ki, mənim qapımı döyən,
Bu bəla sabah gedib onlara yetməyəcək.

Mənim də səhvim olub, yadında saxla bunu,
Bəzən acı sözümə bal qata bilməmişəm.
Aralığa səpilən ədavət toxumunu,
Dənləyib, “mənəmliyi” unuda bilməmişəm!

Dən-dən olub üyündük, zəmanənin çarxında,
Hərə öz kisəsini, cibini güdən oldu.
Biz bir-birimizə əyilməkdən qorxanda
Hamımızın yerinə əyilən Vətən oldu...

Şeytan girdi araya, anlamadıq bu dərdi,
Qonşu darda qaldıqca hamımız dalda qaldıq.
Məmləkət birləşsəydi, birimiz böyüyərdi,
Məmləkəti ayırıb hamımız xırdalandıq.

Özümüz balta çaldıq kökümüzə o ki var,
Qolumuzu budayıb ocaq qaladıq yada.
Qardaşı olmayanlar özgəni qardaş tutar,
Qardaşı ola-ola yetim qaldıq dünyada.

Xalqa yaxınlıq elə, dost-düşməni yaxşı seç,
Öyüddür, vəsiyyətdir – xatırlarsan sonradan.
Etdiyim səhvi etmə, keçmədiyim yolu keç,
Çalış ayrı-seçkilik götürülsün aradan.

Belimin yarağısan – korşalmasın yarağın,
Dilimin nəğməsisən – yad dildə oxunmasın.
Sənə halallıq verdim, oğul, döyüş qabağı,
Hər bəla mənə gəlsin, tükünə toxunmasın.

* * *

Atlandı ata-oğul, baxışdılar bir anlıq,
Hansı söz çatdıracaq bu səssiz fəryadları.
Gözlərdə son tapşırıq, ümid, vida, ayrılıq,
Hərəsini bir yana aparırdı atları...

Döyüş, amansız döyüş, davam edir üç gündü,
Güllələr ağlar keçir, qan donur qıy səsindən.
Gəncə susur, köməksiz...
Düşmən sayca üstündü,
Ancaq irəli cuman vurulur sinəsindən.

Meyit qalaqlandıqca, sanki divar alçalır,
Qan selləri sədd çəkir qapıların ağzında.
Qapıların birində Cavad xan qılınc çalır,
Birində oğlu gülür yağılar arasında.

Bürclərdə, küçələrdə qarışıbdı qan-qana,
Ölüm-dirimdi bu gün, kimsənin nicatı yox.
Bir qapının ağzında ata cumur meydana,
Hər əlində bir qılınc, ancaq daha atı yox...

Gəncə üçün vaxt itib, gün çıxır, şər qarışır,
Bu döyüş son döyüşsə gecəsi, gündüzü bir.
Bir qapının ağzında oğul on yada qarşı,
Ancaq rəngi ağarıb, yarasından qan gedir...

Hər biri qabağında bir dəstəni kürüyən,
Dostlar, mehriban dostlar... sıraları seyrəlir...
Oğul düşmənə baxır, oda dönür yenidən,
Oğul ataya baxır, cavan qəlbi kövrəlir!

Ayaqları altına neçə düşməni sərən,
Hər qılıncı çaldıqca “al sənin payın” deyir.
Yaxındakı bir evdə boylanıb pəncərədən
Bir gözəl əsə-əsə bu harayı dinləyir.

Düşmən bir ümmandısa, Gəncə önündə damla,
Biçarə anaların gözündə yaş quruyur.
Vuruşur qoca, cavan; vuruşur son inamla,
Hərə öz cəsədiylə bir qarış yer qoruyur...

Oğlunun səsi gəlmir, Cavad xanı yaş boğur,
Endirir son zərbəni, zərbə alır arxadan...

Atanın son kəlməsi “özünü qoru, oğul!”
Oğlunun son kəlməsi “sən hardasan, atacan?”

Açılır iki qapı, enir şəhərə gecə,
Dahilərin işıqlı türbəsini alır çən...
Yad soxulur şəhərə, soxulur ancaq necə...
Ata ilə oğulun meyitləri üstündən.

Çox sevinmə, general! Tarixin səbri dərin,
Sənin də növbən gələr, heç başını dik tutma!
Qanlarına bələnmiş bu məğrur igidlərin,
Kimsəyə borcları yox! Həqiqəti unutma!...

Millətim bağışlamaz axıtdığın bu qanı,
Qardaşın qardaş üçün ağladığı vaxt olar.
Vətənimin köksündə açdığın bu yaranı,
İntiqam məlhəminin bağladığı vaxt olar.

Bir gün öz boğazına töküləcək bu zəhər,
İndisə bayramındı – təzə orden, təzə çin.
Öndə ayrı döyüşlər, öndə Bakıya səfər...
Qalanın açarları “hazırlanıb” səninçin.

Gəncədəki qanların qisası uzun çəkməz,
Elə düşünmə Bakı üzünə xoş baxacaq.
Bir əliylə şəhərin açarını verən kəs
Bir əliylə xəncəri ürəyinə soxacaq.

Sən Vətənsiz yaşadın, təsibini kim çəkir,
Bu torpağa yem ol ki, gözlərini dağlasın...
Bu qalanın dibində səni basdırarlar ki,
Nəsillərim lənətlə gorunu ayaqlasın.

* * *

Göydən üç alma düşdü... Göydən üç alma düşməz.
Hə nağıl de, nəğmə qoş, şərin üzü dəyişməz.
Nə qədər ki, tarix var, tarixə yamaqlar var,
Özgə torpaqlarına göz dikən axmaqlar var...

Evlərə siyasətdən qanlı arxlar çəkilir,
Öz yurdunda məzlumun başına turp əkilir.
Yenə doğma Vətənin Cənubu əli bağlı,
Düşünsə, fikri bağlı, danışsa, dili bağlı.

Nə qədər davam etsə sizlər, bizlər söhbəti,
Arazdan daha qəddar ayırır məmləkəti.
Hərə bir etiqada, hərə bir sözə bağlı,
Hər ötəri arzuya qul olduq gözü bağlı!

Nəslimin damarında axan qanlar dirilsə,
Bu tarix unudulmaz, bu həqiqət qısılmaz.
Ata-oğul daş kimi bir divara hörülsə.
Göydən atom da yağa – yurd kimsəyə basılmaz!

Moskva, 29 oktyabr, 1985



VƏTƏNSİZ
(Poema)

Təyyarə meydanında
		 iki nəfər dayanıb
		 yorğun, qəmli, narahat.
Tale küləklərinin
		 gətirdiyi ər-arvad.
Baxırlar adamlara
		 gözlərində bir pənah,
Baxışlarda nə qədər
		 dərd olar, aman Allah!

Titrək vücudlarını
		 min yerdən kəsir sazaq,
Torpağa asta dəyən
		 ayaqları da qorxaq –
Elə bil çəkinirlər
		 hər sədadan, hər səsdən!
Adamlar keçib gedir,
		 adamlar uçub gedir,
Onlarsa dayanıblar –
		 iki nəfər sığışan
		 barmaqlıqsız, divarsız
		 görünməz bir məhbəsdə!...
Yanlarında bir körpə
		 dartınır sola, sağa...
Bu görünməz məhbəsi
		 kökündən uçurmağa!

Fırlanır atasının,
		 anasının başına.
Hələ körpə qəlbinə
		 yol tapmayıb dərdi-sər,
Qıvrım, qara saçları
		 qara alova bənzər.
Bir cüt qara mərcandı
		 şəfəq saçan gözləri,
Baxışına dolubdu
		 dünyanın dənizləri.
Cəmi üçcə yaşı var.
		 üç addım yol nədi ki,
Hələ ağrı selinə
		 açılmayıb ürəyi.
Hamının bir günəşi,
		 bir ayı, bir səhəri

Sərhəddə ayrılmayıb
		 dünyanın ölkələri.
Ən gözəl çiçəklərdən
		 bağlamaq dəstəsini,
Ən qadağan yerlərdə
		 ucaltmaq öz səsini.
Hansı ölkədə olsa
		 bülbüllərə səs vermək.
Yad yollara öz körpə
		 ayağıyla dərs vermək.
Dosta da, düşmənə də
		 “əmi” deyib atlanmaq,
Atası ürkən yerdə,
		 sevinclə qanadlanmaq –
Ona adi bir oyun
		 ona adicə bir iş,
Dünya hələ körpəyə
		 üzünü göstərməmiş.
Doğulubsa hər şeyin
		 yiyəsidir o demək.
Tək bircə günahı var
		 sözünü gizlətməmək!
Bəlkə canlı maqnitdi! –
Cazibəsi tükənməz...
Yad eldə, yad ölkədə
		 bu uşağa baxmaqdan
		 niyə yorulmuram bəs?

Ürəyimdən keçəni
Onlar da duyur sanki,
Elə bil gəlinin də
		 bir az açılır rəngi.
Baxır, sonra bizimcə

		 deyir: “aman, ay qardaş,
		 bəlkə siz də türksünüz,
		 azərisiz bizim tək?
Biz də qəribik burda,
		 ilk dəfə, yol keçirik,
Bəlkə siz baş açdınız,
		 bəlkə sizdən bir kömək!”
Doğma sözlər elə bil
		 pərdə çəkir gözümə,
Ayağımın altından
		 torpaq da qaçır birdən.
Üstümə dağlar gəlir,
		 dağlar da ağlar gəlir,
Sevinmək əvəzinə
		 yaş axır gözlərimdən...

Demə, qara gözüylə 
		 körpə duyubmuş məni,
Məni də oxşar görüb
		 doğma kimi baxırmış,
Yurddaşını hardasa 
		 yetim görmək, İlahi.
Bu dünyanın ən ağır 
		 dərdindən də ağırmış!...
Bir yanımda tərcüman,
		 bir yanımda bələdçi,
Elə bil alov tutub
		 alışıb-yanır içim.
Dilimdə donur sual:
“Siz hara, bura hara,
Mənim bacı-qardaşım
		 doğrudanmı sizsiniz?
Siz böyük bir millətin

		 övladı ola-ola.
Nəyə görə kənarda
		 bu qədər acizsiniz?”
Sualımı gözümdən 
		 oxuyurlar elə bil:
“Qardaş, biz iranlıyıq,
		 yolumuz Qərbi Alman...
İki ildi didərgin 
		 düşmüşük evimizdən”.
Yenə bir sual doğur:
“Tehrandan, ya Təbrizdən?”
Səs-səmirsiz baxıram,
		 gözümdə alışır qəm.
“Mən də azəri türkü,
		 bakılıyam!” – deyirəm.

Əl verib görüşürəm:
		 ərin adı Məhəmməd,
		 qızın adı Mədinə.
Körpə əli gül kimi
		 yandan uzanır mənə...
– Quzum, bəs sənin adın,
		 oğlansan, yoxsa ki qız?
Uşaq gülür üzümə,
		 gülür qəmsiz, qayğısız.
Amma məni anlamır
		 qızarır gül yanağı,
Anası fars dilində
		 başa salır uşağı.
Deyir: “adı Getadır” –
		 səsi qırılır birdən.
“Bəlkə yadınızdadır,
		 bir Hindistan filmindən!”

Ürəyimdən keçir ki,
		 ər bizdən, arvad bizdən,
		 ancaq adları özgə,
		 ərəb adı, hind adı!
Sonra da danlayıram
		 ürəyimdə özümü:
“Məgər günah bundadı!”

Məhəmməd də danışır
		 sınıq-sökük bir dildə,
Üzündə həm iztirab,
		 həm qətiyyət, həm kədər.
Yaddaşının ən uzaq
		 bir qatından dikəlir.
Uzaq, doğma kəlmələr.

Elə bil ki, südünə
		 bu sözlər qarışmayıb.
Elə bil neçə min il
		 bu dildə danışmayıb.
Baxır dörd tərəfinə,
		 nə ingilis, nə alman...
Anlayanı tək mənəm,
		 mənə könlünü açdı.
Görür doğma elində
		 unutduğu dilinə.
Vətənindən bu qədər
		 uzaqda da möhtacdır.
Yarı fars, yarı türkcə
		 görən nə deyir mənə?
Çaşıb qalır,
		 arvadı yetişir köməyinə.
Mənə kağız uzadır

		 üstündə iki kəlmə:
Gözümü pərdə tutur,
		 daşa dönür heyrətim,
Onların axtardığı 
		 ünvan sarsıdır məni, -
Bu ölkənin Qırmızı 
Aypara Cəmiyyəti...
Evsiz, yiyəsiz kimi
		 düşüblər bu yollara.
Dönməyə ümid varmı? –
Yumruqlarım sıxılır.
Yenə Qərb yollarında
		 bir didərgin dolaşır,
Yenə məmləkətimin
		 bir yuvası dağılır.

Bəlkə mən son dayağam,
		 sınsam Vətən də sınar.
Düşüncəm dağılsa da –
		 ürək çəkir bu yükü,
Siyasət atomuna yurdum sınaq meydanı.
Bu pərdənin dalında
		 yüz Əzrayıl döyükür.
Bir əsrdə dörd dəfə qanına qəltan olan
Xalqım,
		 sənin taleyin yad əllərdən asılıb.
Ən balaca xalqlar da,
		 millətlər də dirçəlir,
Məgər sənin bəxtinə 
		 əbədi dərd yazılıb?
Azadlığa nə qədər
		 baha qurban vermisən?!
Qalxdın – ayaqladılar,

		 dindin – dilin kəsildi.
Araz üstə bağlanan 
		 bizim yolumuz deyil.
Həqiqətin yoludur –
		 ot basdıqca nazildi!
Hərəsi bir obanın yaraşığı igidlər.
Toya gedəntək gedir
		 dar ağacı altına.
Bir milyonu atılır səhra cəhənnəminə,
Bir milyonu taxılır 
		 qürbətin qanadına!...
Dəniz də tükənərdi,
		 okean da, ümman da.
Bu, Vətən ümmanıdı,
		 daşındıqca bitmədi.

Min il sənin oduna
		 arxayın isinənlər.
Bircə dəfə hay verib
		 köməyinə yetmədi.
Avropa yollarına didərgin düşənlərin
Kimsəsiz ocaqları
		 tüstülüdü, ahlıdı.
Mən bir quzu olsam da,
		 əl-ayağım bağlanıb
Üstümə qurdlar gəlir:
Hamısı silahlıdı!
Gözümə pərdə oldu 
İslam, müsəlman adı,
Yüzü “qardaş” desə də,
		 öz evimdə təkləndim.
Min il qılınc gücünə
		 qoruduğum dövlətim

		 kağız bağlaşmasıyla 
		 karvanlara yükləndi.
Gecələr yuxum qaçır,
		 gündüzlər rahatlığım,
Öz içimdə yanıram, 
		 səsim yetmir dünyaya.
Halal çörəyimi də
		 rahat yeyə bilmirəm,
Çaşıb “xoşbəxtəm” desəm –
		 tarix məni qınayar...

* * *

Gözümdə Məhəmmədin 
		 donuq, qəmli sifəti,
Günlər keçir, o səhnə 
		 xəyalımdan silinmir.
Qolumuza qanadlı 
		 vuranlar yadlar olub.
Dilimizə zənciri 
		 kimlər vurub, bilinmir.
Danışsa da, gülsə də 
		 baxışları dəyişmir.
Gözlər fırtınasını 
		 gözləyən bir dənizdir.
Onu öz vətənindən qovanların dilində
Danışır,
Düşmənin dili ona əzizdir!
İndi İran uzaqda, nə sərbaz var, nə molla.
Barı indi könlünün çeşmələri durula,
İndi kimdi əlindən alan ixtiyarını,
Kim qoymur ki, dilinin bu qıfılı qırıla?!
Yurdunu düşmən alıb,



541

		 haqqını düşmən alıb.
Gedir! Bir bağçamızın 
		 çiçəkləri solacaq!
Uşağını düşmənin dili ilə dindirmək...
Bu əcaib “hörmətin” axırı nə olacaq?!
Bu sənin heysiyyətin,
		 bəs özünə hörmətin?!
Bəs bu körpə uşağın 
		 damarında axan qan?!
Səni ayaq altına atan bir qaniçənin.
Nə iştahla yenə də öpürsən ayağından?!
Niyə öz çırağını öz əlinlə söndürüb
		 övladının ruhuna doldurursan zülməti?!
Biz ki, öz dilimizdə 
		 kəlmə kəsə bilmirik,
Bəs onda başqasından 
		 necə umaq hörməti?!
Özün öz könlümüzü 
		 sovurub verdin yelə,
Satdın öz mənliyini!
Burda talan neyləsin?
Gəl daha siyasəti gətirməyək araya,
Daha burda istibdad, 
		 qanun, filan neyləsin?
Kim nə deyə biləcək
İran cəlladlarına,
Günahkarı axtarma!
Yana baxmasın gözün.
Özün öz tərbiyənlə övladını yad edib,
Damarını kəsirsən;
Ən böyük cəllad özün!
Bilirəm, danışantək 
		 tapacaqsan bəhanə:

“Əlimdə ixtiyar yox,
		 ovcundayam o devin!”
– Deyək ki, məktəblərdə 
		 dilin yasaq edilib,
Bəs dilinin laylası,
		 bəs ailən, bəs evin?
Deməli, ruhun ölüb, 
		 sönüb qeyrət ocağın.
Səbəbini bilmədən
		 öz anandan küsmüsən!
Yox, bütün aləm gələ 
		 millət məhv olan deyil,
Özü əli baltalı öz kökünü kəsməsə!
... Çoxdu sənin kimilər!
Öz dilindən iyrənən,
Vətən çörəyi yeyib, Vətəninə xor baxan.
Başqasının təpəsi gözündə dağa dönən,
Öz sonsuz dünyasına
		 gözübağlı, kor baxan!
Qürbət səni kövrəldib, 
		 yaman boğulub rəngin,
		 hayana üz tutasan,
		 üz tutası yerin yox!
Dilin açılan gündən 
		 yadlıq dolub içinə,
Bu yadlığı könlündən 
		 qovmağa təpərin yox!
Sənin için də qürbət, 
		 sənin çölün də qürbət,
Fələyin zülmətidi – 
		 dörd yanını bürümüş.
Sən mühacir deyilsən!
Düşüncəndi mühacir!

Yad dillə, yad havayla 
		 varlığına yerimiş!
Mən də beş-on günlüyə 
		 qonağıyam bu yolun,
Nə qədər yubansam da 
		 ürəyim heç darıxmaz.
Köksümdə Vətənimin 
		 bir parça odu yanır –
Hayana yolum düşə 
		 məni yalqız buraxmaz!
Dağların qucağında 
		 bir əbədi ocaq var –
Mənə günəş əvəzi, mənə dünya əvəzi.
Qitələri adlayıb yetir hayanda olsam
Ruhumu isindirən anamın doğma səsi!

Orda qara gözləri üfüqlərə dikili
Qoşa qanadım var ki,
		 günləri saya-saya
“Ata” adlı kəlməni xilas halqası kimi
Atırlar tufanıyla 
		 yol bağlayan dəryaya.

Orda bir el gözəli –
		 sevgisi dilə gəlməz,
Ancaq xeyr-duası 
		 mənim dalımca gəzir.
Yad yolların daşına
		 ilişib büdrəsəm də,
Qaldıracaq qolumdan 
		 uzaq bir “can” kəlməsi!
Əlvida, əziz qardaş,
		 qürbət yolları uzun!

O çoxdan başlanıbmış;
		 düşüncədən, dilindən,
Sən siyasət ucundan 
		 didərgin düşməmisən,
Sən didərgin düşmüsən 
		 yad olduğun elindən.

Əlvida, yazıq qardaş!
Bu yollar hara gedir?
Unut görüşümüzü, dilimə yatmır adın!
Yurdundan çıxmasan da
		 elə qərib kimiydin.
Yoxsan, öz torpağında 
		 yaşadın, yaşamadın!...

1985



ORXONLA GÖRÜŞ

Orxona gedirəm... doğma bir haray
Çağırır əlyetməz bir məsafədən.
Orxona gedirəm... bələdçim kimi
Ruhumdu, qanımdı qabaqda gedən.

Min ilin odu var bəlkə içimdə,
Niyə boz çöllərə bir çınqı düşməz?
Ötüken dünyası ayrı biçimdə
Adı dəyişsə də, özü dəyişməz!

Zirvələr ağarır – zirvələr qardı,
Soyudur yurdların ocaqlarını.
Burda göydən gələn bir ulus vardı
Hələ də çaylarda qaynayır qanı.

Min yerə səsləyir titrək cığırlar,
Bir ömür yetişməz, dön həvəsindən!
Yaşıl vadilərdə əsir son bahar,
O da çoxdan düşüb öz zirvəsindən.

Gözlərim tutulur xəbərsiz yaşdan,
Baxışım yolları çəkib tarıma.
Bu yoldan, torpaqdan, çəməndən, daşdan,
Sirli səslər dolur qulaqlarıma.

Çöllərdə könlümdən axan bir kədər,
Min dərdim qalırkən ömür yarıdı...
Önümdə açılan sonsuz üfüqlər
Hələ döymədiyim qapılarımdı.

Hansına üz tutum, keçim hansından,
Bir anda min ocaq üfürmək çətin.
Kim duyar sirrini, allah, nə zaman
Tarixi yol olan ulu millətin?

Köksündə neçə ev qurdum dünyanın,
Yenə də dünyadan uzaq kimiyəm.

Mən indi çəkilmiş bir okeanın
Dibində oynayan uşaq kimiyəm.

Uzaq xatirətək tanışdı hər yan,
Ağaclar, qayalar gözümdə bitmiş.
Mən kiməm... dünyanı basan okean
Ya da bir gölməçə – çəkilib getmiş.

Bir vaxt oyuncağım olubmuş o daş,
Bu yoldan atımı sürmüşəm haçan.
Mənim millətimin beşiyi, qardaş,
Yellənib Doğudan Günbatanacan...

Yan keçə bilmirəm Qoşabulaqdan
Məni gözləyirmiş dolu gözlərim.
Nə vaxt bu gədikdən ötübdü karvan,
Nə vaxt bu daşlara hopub izlərim?...

Göyə çəkilmişik burulğan kimi,
Köhnə ləpədöyən əl edir bizə.
Savaşdan, uduşdan bezgin qan kimi
Çəkilib getmişik ürəyimizə...

Yenə qulağımda okean səsi,
Yenə ürəyimdə ağır dalğalar.
İndi gözlərimdə dünyanı gəzib
İlk yurda dönmənin təşnəliyi var.

Gedirəm, Orxona bir salam deyim,
Qucum, yaddaşımı qucduğum kimi.
Bir çay görüşünə uçur ürəyim,
Ana görüşünə uçduğum kimi...

* * *

Monqol yaylaqları... ağappaq duman,
Üzümə açılan sonsuzluq sirdi.
Burda öz gücünü itirib zaman,
Hansı minillikdi, hansı əsrdi?...

Təkərlər altında yollar oyanar,
Vərdişlə bir yurda yetirər bizi.
Hər monqol çadırı ağ rəsədxana,
Hər monqol – göylərin bir bələdçisi!...

Zirvə bulud didir daş daraq kimi,
Üfüqü örtməyə göylər də dardı.
Təpələr döşündə ağ mayak kimi
Vaxta işıq tutan alaçıqlardı.

Gümüş gədiklərdə xatirə – yellər,
Min çəmən çevirib, min xalı sərib.
Könlümü torpaqdan qoparıb ellər -
Məxmər kimi yumşaq, ipəkdən zərif.

Bu ulus – sözünü səbrlə yazan,
Yüz illik umudu bir gündə dərər.
Qadın sevgisindən yurd boy atarsa,
Kişi həvəsindən ilxı göyərər.

O nəydi üfüqlər qırılır birdən,
Ürək yazısıtək xəttim qarışır.
Mənzilsiz bir karvan minilliklərdən
Adlayıb yüyürür maşına qarşı.

Bu qəfil görüşdə uzaq bir kədər,
Köhnə dost göz qoyur təzə şeytana.
Çoxdan yüksüz qalıb şişən hürküclər
Dolu xurcunlartək əyilib yana.

Payız bozqırları – ağaran saçım,
Əl edir, ürəkdən qorxular keçir.
Gözümün önündən gənclik günlərim -
İlxılar, ilxılar, ilxılar keçir...

Mənim qismətim də ordadı bəlkə,
Bir ömrün şöhrəti gizlində qalıb.
Yelkəsi bayrağa çevrilən ürgə
Bəlkə də Qıratın nəslindən qalıb.

Min çiçək açılır, min çiçək solur,
Bir gün ağladırsa, bir gün güldürər.
Bu yurddan o yurda bir ömür yolu
Yaşadar, ucaldar, sevər, öldürər...

Üfüqlər nağara qəfəsləritək
Bu dəri göyləri çəkib tarıma.
Heyrətdən səsini qısıbdı ürək,
Yüz yerdən səs gəlir addımlarıma.

İçimdə bir qəfil görüş xofu var,
İlxıçı əl edir, qaynayır qanım.
İlxılar şığıyır, titrəyir dağlar.
Milyon dırnaq döyür göy – nağaranı.

Dönmüşəm dünyanın ilkin çağına,
Aşmışam üstündən yüzilliklərin.

Gəlmişəm sözümün ilk sorağına
İlkin harayına xatirələrin.

Çöllərin əbədi sonsuzluğunda
Beşik nəğmələri, nəğmə beşiyi,
Qəlbini bir anda salacaq oda
Tarix nəğməsinin bu genişliyi.

Oxuyan Narandı, zərifcə bir qız,
Gah çöllərə baxır, gah mənə baxır.
O da bu gözəllik önündə halsız,
O da öz yurduna divanə baxır.

Naran – Günəş demək, od düşüb ada,
Gözləri günəşə baxantək qıyıq.
Bir od üstümdədi, biri yanımda
Günəşli dağların qucağındayıq.

Çatdıq Qaradağa, dayandıq yenə,
O daş komasına biz də daş atdıq.
Bəlkə dağ Allahı o daş xətrinə
Mənim də ömrümü bir az uzatdı.

Dağlara sitayiş! Gör hardan gəlir
İçimdə əbədi sızlayan bir iz.
İndi bu duam da o dağdan gəlir,
Məni qoruyacaq dağlar, şübhəsiz!

Sən Allah tələsmə, a monqol qızı,
Nə olar günəşsən, mən də qonağam.
Sürücü tələssin, sən qal narazı,
Mən məxmər çəməndə uzanacağam.

Gözümü yumuram, hardayam, Allah,
Əriyib qarışdım, hopdum torpağa.
Mən də bu otlardan birisiyəm, bax,
Payız küləyində əsirəm daha.

Başımın üstündə mavi alaçıq,
Rahatlıq gözümü qapayır bir an.
Oyanıb görürəm süfrəmiz açıq,
Yanımda səssizcə oturub Naran.

Bir az səksəkəli, bir azca kövrək,
Yəqin qayğıdandı, qorxudan deyil.
Deyirəm yaxşı ki, babalarımtək
Yuxum yeddi günlük yuxudan deyil.

Suallı gözünü mənə zilləmiş,
Göyləri o qədər dərin görmədim.
Heç yerdə süfrəni o qədər geniş,
Çörəyi o qədər şirin görmədim.

* * *

Monqol alaçığı yumru bir ürək,
Girməyi asandı, çıxmağı çətin.
O sənin önündə qula dönəcək -
Ürəkdən gəlirsə bu məhəbbətin!

Ağını səyirdir cavan ilxıçı,
On arşın ağacı özündən öndə.
Qabaqda göy ürgə dəlisov qaçır,
Bilmir ki, yanılır öyünməyində.

Oğlan balıqçıya çevrilir birdən,
Səhra dalğasını qırmağındadı.
Bayaq o üfüqdən yel kimi ötən
Vəhşi at yumşalıb, qarmağındadı.

Qıy vurur, qırılır ilxının ağzı,
Yamacdan bir başsız burulğan dönür,
Atlar qovulduqca – özündən razı,
Atlar qovhaqovdan gözü qan dönür.

Oğlan qarşımızda atılır yerə,
Elə bil qayadan bir qartal aşır.
İlahi, ilxıçı bu boz çöllərə,
Çöllər ilxıçıya necə yaraşır?!

Çıxır alaçıqdan cavan arvadı:
“Yox, yox, içəriyə keçməlisiniz!
Səhər vurduğumuz cüyürdən dadıb,
Üstündən də qımız içməlisiniz!”

İlxıçı arvadı gülərüz, nazlı,
Lalə yanağında şeh bağlayıb tər.
Mavi arxalığı qızıl qotazlı,
Belə kəmərlidi – üzükdən keçər...

Alaçıq eynidi – göy qübbəsinin,
Əldə qımız dolu fincan da eyni.
Qonur gözləriylə oxşayıb səni
Oduyla dünyanı qucan da eyni.

Gah qaymaq gətirir ilxıçı xanım,
Gah cüyür ətini əriştə ilə.
Qımızla doldurur tez-tez fincanı
Bir dəvə yeyərdik bu iştah ilə!

Sonra da bir yarış keçir könlümdən,
Silinib ruhumdan silinməz ağrı.
Naran narahatdı, ilxıçıyla mən
Qovuruq atları üfüqə doğru.

Qorxma, ilxıçı dost, boylanma hərdən,
Demə naşı qonaq yəhərdən aşar.
Mənə elə gəlir bu gədiklərdə
Nə vaxtsa beləcə at qovlamışam!

Əlvida ilxıçı, əlvida, qardaş,
Qov bu köhlənləri, ilxın sağ olsun!
Allahın verdiyi bu genişlikdə,
Ümidin sağ olsun, xalqın sağ olsun!

* * *

Sonsuz bir düzəngah, dörd tərəfi dağ,
Canlı bir çəpərdi, sipərdi dağlar.
Burdan Tonyuququn bircə himinə
Düzlərə yüz ordu səpərdi dağlar!

Özüylə bir aləm aparır gedən,
Gedir – nə dost qalır, nə qardaş qalır.
Dünyanı sarsıdan baş sərkərdədən
Üstü yazı dolu iki daş qalır...

Əsrlər adlayan Tonyuquq səsi,
Kimin ürəyinə qorxu salacaq.
Çoxdan dağılıbdı öz məqbərəsi,
Sözünün heykəli yaşayır ancaq.

Sözünün heykəli, mənim heykəlim,
Üzümü söykədim, yazılar sərin.
Necə sığışdırıb bir usta əli,
Bir daşa minillik düşüncələri?!

Gözlərim tutulub, sıxılır ürək,
Salam, daş qardaşım, görürsən, sağam!
Bağışla, sözünü kor yazısıtək
Bu gün barmağımla oxuyacağam.

İki daş bəlkə də iki qardaşdı,
Birinin üstündə biri ağlayır.
Daş elə soyuqdu, daş elə yaşdı
Sanki göz yaşını yenə saxlayır.

Yaşayır min ildi bir nəslin yası,
Bu qardaş daşlarda sonsuz bir kədər.
Çəpərdən o yana məzar sırası
Uzanır, uzanır üfüqə qədər...

Min ömür dayanıb bu daş yolunda,
Qəzəbin, qeyrətin qoşa səsidi.
Hər daş Tonyuququn qardaş yolunda
Kəsdiyi bir başın nişanəsidi.

İlahi, bu çöldə köhnə bir nağıl,
Biri qəhrəmandı – mini düşməndi!
Yazısız daşlardan xırdalıq yağır.
Yazılı qəhrəman düşündürəndi!...

* * *

Axır Tuğra çayı dağlar içindən
Suları qanlıdı, ağlar içindən.
Burda Doqquz Oğuz Göytürkə qarşı,
Burda budaqlarım kötüyə qarşı.
Nə burda yanaşı qala bilirik,
Nə çıxıb getməyə köçümüz çatmır.
Çinlini asanca yenib gəlirik
Qardaşı yenməyə gücümüz çatmır.
Bizim ikimizə dar gəlir beşik,
Günəşə, çörəyə, ölümə şərik.
Düşmənsiz qalmağa öyrənməmişik
Qalanda qardaşla düşmənləşirik.
“Qənimim özüməm!” – belədi yazı,
Bölünməz olanı bölməyimiz var,
Qalalar sındırıb, ölkələr basıb
Qonşu çəpərində ölməyimiz var.
İgidlər döyüşdə, əli yaraqda,
Namərd ortalıqda, adı üzdədi.
Əzrayıl çəkilib durub qıraqda
Onun da zəhməti çiynimizdədi.
İçimdə ağrısı göynəyir birdən
Min üç yüz sənəlik qırmızı qanın.
Uyğur əlləriylə durduğum yerdən
Oğuza atılan yanar oxların.
Biri günçıxanda ucaldıb taxtı
Biri günbatanın gözünü almış,
Başqası dünyanı fəth edən vaxtı
Bizimki əvvəlcə özünü almış.
“Bir qazan, iki baş!” puç inamımız
Əvvəl bir-birinin tökmüş qanını.
Min il su yerinə qızıl qanımız.
İşlədib şeytanın dəyirmanını!
Təpənin üstündə əlim qoynumda

Durmuşam, önümdə Kürmü, Arazmı...
Tufan qopararkən Araz qanımda,
Tuğra da bir yandan, tək Araz azmı!
Ruhumda min ili adlayan kədər,
İndi ha ovundur – kiriyib yatmaz.
Elə doğmadı ki, şamlı vadilər
Elə qəribdi ki, harayım çatmaz.
Göyçay dağlarıdı önümdə eynən
Saysız zirvələri şırım-şırımdı.
Mən qılınc çalmıram, Allah, bilirsən,
Əlimə aldımsa bir ildırımdı -
Bu tarix qəribə bir uçurum ki,
Geri çəkilirəm məni udmasın
Hara addım atım, necə durum ki,
Ayağım qanımdan alov tutmasın...
Mənəm o kəhərin yalına yatan
Qayadan bu çaya uçan da mənəm.
Mənəm o sahildən oxunu atan,
Bu üzdə torpağı qucan da mənəm!
Yanımda duranlar paltoda əsir.
Mənsə göy sulara qərq olan oxdum.
Tuğranın suları buz kimi kəsir
Ancaq kəsilməkdən qorxum ki yoxdu!
Köhnə hərisliklə burulğan çəkir,
Buz suda çimməyə bu həvəs nəydi? -
Təki Tuğra çayı ürəyimdəki,
Qanlı xatirəni təmizləyəydi...

* * *

Bir payız günəşi Monqolustanı
Qımızla, qaymaqla, işıqla dolu

Cam kimi əlinə qaldıran zaman.
Bir payız günəşi sıxılıb nartək.

Ruhuma doğmalıq dolduran zaman
Gəldim qırağına Orxon çayının,
Köksümdə Vətəndən əmanət ürək
Yandım sorağına Orxon çayının
Kükrəyib Altayın şəlaləsitək
Endim ayağına Orxon çayının.
Ala buludlardan, boz yaylaqlardan
Sirli vadilərə şığıyan quşdum.
Gözümdə çay deyil, zamandı axan,
İqlimlər, təqvimlər unudulmuşdu.

Yolum keçib getdi Qaraqorumdan,
Sərhədi itmişdi burda zamanın.
İndicə dediyim söz kimi bu an
Ruhu havadaydı Bilgə Xaqanın.

Uzaq bir ulduzdan bu işıq seli
Yol gəlir, yol gəlir bahardan, qışdan.
Gördüm ki, adlayıb min üç yüz ili
Sözlər dodağıma səpilir daşdan.

Dünyanı fəth edən bir “ölümsüzün”
Nə gücü yaşayır, nə hirsi qalıb.
Qardaş ölümünə yas tutan sözün
Yazanı qalmayıb, sevgisi qalıb.

Gördüm Bilgə Xaqan – başı havalı,
Qanlı yarasına tale duz qoyub.
Bircə qardaşını əlindən alıb
Onu da özü tək kimsəsiz qoyub.

Dərdliyə evi yox, dünyası dardı
Gözündə vuruşlar, uduşlar yalan.
Dünən bir gül təki qardaşı vardı
Üstündə bir daşdı bu gün ucalan.

Qızıl sarayını ölüm uçurtdu,
Qafil, Sarayların üstündə az əs!
Önündə əmrinə müntəzir ordu
Mini bir qardaşın yerini verməz.

“Mənim həsrətimə sözüm var, usta,
Yaz ki, qardaşımın ruhu sevinsin.
Mənim millətimə sözüm var, usta,
Yaz ki, daş dinəndə millət də dinsin!”

“Tanrı kibi kökdə olmuş Türk Bilgə Kaqanı, bu zamanda tahta 
çıxdım. Türk bəyləri, milləti, bunu eşidin! Türk millətini toplayıb 
vətən tutacağını burada yazdım. Ona bakarak bilin! İndiki türk 
milləti, bəyləri! Bu zamana kadar itaət edən bəylər olarakmı 
yanılacaqsınız?

Üstə mavi göy, altda yaqız yer kalındıqda, ikisi arasında insan 
oğlu yaratılmış. İnsan oğlunun üzərinə əcdadım Bumin Kağan, 
İstəmi Kağan hökmdar olmuş. Hökmdar olaraq türk millətinin 
elini, törəsini tutuvermiş, düzənləyi vermiş.

Türk oğuz bəyləri, milləti eşidin: Üstən göy çəkməsə, altda 
yer dəlinməsə Türk milləti elini törəni kim poza biləcəkti?

Türk milləti titrə və kəndinə dön!”

Diz çökdüm önündə daş kitabənin,
Diz çökdüm gurlayan Orxon önündə.
Əlini çiynimə dayaq eləyən
Bu yeri yaşadan ruhun önündə.

Diz çökdüm önündə ana dilimin,
“Türk milləti” yazan ələ diz çökdüm.
Bu boyda itkinin, bu boyda qəmin
İçindən dikələn elə diz çökdüm.

Üzümü sürtürəm bu ağ mərmərə
Mən ki, üzü qara deyiləm, qardaş!
Gəldim ki, önündə diz qoyub yerə
Tanrı kəlməsinə əyiləm, qardaş!

Sinəndə adımız yenə də uca,
“Bəylər!” xitabına sətir dar gəlir:
“Vətən” kəlməsindən güc alıb uçan
Tuğlara sarılan ordular gəlir.

Yenə də sinəsi böyüyür yerin,
Yenə də başını qaldırır dağlar.
Mənə elə gəlir bu gün mərmərin
İçində bir ürək döyüntüsü var.

Titrəyib canlanır gözüm önündə
O necə susubmuş bu yerə kimi.
Yazıya sürtülən üzüm önündə
Keçmişə açılır pəncərə kimi!

Mən də boylanıram bu pəncərədən
Əlim öz ilkimə çatası olmuş:
O yerdi – millətə analıq edən,
O göydü – soyumun atası olmuş!
Orda uluların ruhları diri,
Yaşayan görürəm ölənləri də.
Görürəm torpaqdan cücərənləri
Uzaq ulduzlardan gələnləri də.
O atın belinə yatan da mənəm,

Yeri silkələyən qövmün səsi də!
Orda ilk tonqalı çatan da mənəm,
Mənəm o tonqalın keşikçisi də!

İlahi, belə güc olmaz bulaqda,
Çaylar da bu qədər gur daşa bilməz.
Bulud da ayrılsa yatdığı dağdan
Dünyaya belə tez sarmaşa bilməz!

Dağlardan qayatək doğdu gücümüz,
Bu dağlar – evimiz, bu dağlar – beşik.
Yüyürür önümdə ilk bələdçimiz -
Boz Qurddu, biz ona “qardaş” demişik!

Bu ulus – ruhundan qopan okean
Bir dalğa – güneyə, biri quzeyə!
Bir dalğa – zülmətin üstünə cuman,
Bir dalğa – ölümün qapısın döyən!

Yəhəri – ev-eşik, bayrağı – Vətən,
Qitədən-qitəyə ilk bahar gedir.
Gözündən törəyən, qanından bitən
Həyat soraqçısı ordular gedir!

Haqqın rüzgarıdı üzümə əsən,
Dinləyin karvanlar yoran canları.
Daha nə görürdüm o pəncərədən:
Xəyanət əliylə axan qanları!

Məni öz laylama büküb yatıran,
Yurdumu nizəylə xışlayanları,
Özü öz evini yağmalatdıran,
Oxu atasına tuşlayanları.
Yüyürür məzhəblər, yeriyir dinlər,

Sınırıq siyasət küləklərində.
Hardan doğulubdu hiylə səpənlər
Hiyləsiz ellərin ürəklərində.

Necə sehirliymiş bu ekran-daşım,
Qandallar görürəm polad qollarda.
Qələbəyə gedən yolla yanaşı
Varmış mütiliyə çəkən yollar da!

Qanadlı ruhuma bu dünya dardı
O da öz başından eləyir bizi.
Bu daşlar ağsaqqal baxıcılardı
Əvvəldən göstərir qədərimizi.

Göstərir göylərdə yuvarlaq ayın
Bir nal qırığına dönməyini də.
Həvəslə hamıya od paylayanın
Bir gün ocağının sönməyini də.

“Dünya evimizdi” söyləyənlərin
Allahla bir lovğa qovğası varmış.
Kökü dərindəymiş quru bəylərin,
Onda da mənəmlik havası varmış...

Onda da bir gündə – min ilin məşqi!...
Gücümüz ayrılıb gedirmiş bizdən.
Gəlmə gözəllərin sədəqə eşqi
Bizi ayırırmış öz kökümüzdən!

Hiylə igidləri saldırmış taxtdan,
Bülbülün yurdunda qarğa ötərmiş.
Bizdən olanların elə o vaxt da
Bizə düşmənliyi daha betərmiş...

Bir də... nəslimizi dibindən kəsib
Qardaş meydanınla sınanmağımız...
Bir də... düşmənimiz kim olub bizim? -
Qılıncın gücünə inanmağımız,
Mərdliyə, düzlüyə inanmağımız!...

Anamız doğurmuş bizi yol üçün,
Yolların gedəni gələndən çoxdu!
Xalqın xəyanətlə öləni bu gün,
Əzrayıl əliylə öləndən çoxdu!

Baxıram bu daşdan süzülür qanlar
Min hicran boylanır, min ah da baxır.
Baxır uzaqlarda qalan zamanlar
Ancaq üzü gülər sabah da baxır?...

Di bax taleyimə, baxıcı daşım,
Bax ki bu yolların sonu hardadı.
Qitədən-qitəyə aşan savaşın
Qəzəbi hardadı, qanı hardadı.

Külək haralara sovurur dəni,
Hansı bostanlara əkiləcəyəm.
Ocağım başında əmr eləyənin
Önündən nə qədər çəkiləcəyəm.

Nə qədər yol gəldim, nə qədər sağam?
Yüz yerdən ucalan quduz səs nədi?
Mən ki bu dünyanın ilk ocağıyam
İlki söndürməyə bu həvəs nədi?

Bir vaxt okeandım – bir sahilim sən,
Göl oldum, suyumu daşıyır min arx.

Dünyam addım-addım çıxıb əlimdən
Talanan şöhrətim dönərmi? Nə vaxt?

Yüz əsrin yaşıdı, nəhəng palıdam,
Orda da köküm var, burda da rişəm.
Nə burda “gəlməyəm, nə orda yadam,
Öz geniş dünyamda çətirlənmişəm.

Ancaq dörd tərəfim əli baltalı,
Qolumu kəsən kim, kök qoparan kim.
Bəlkə gələcəyim daha xatalı,
Ölümə aparır köməksizliyim?!

... Yaxamdan yapışan sirli bir əldi,
Daş birdən bozardı, dəyişdi halı.
Niyə qəzəbləndi, niyə dikəldi,
Könlünə toxundu hansı sualım?

Bu daş-ekrandakı möcüzə nədir?
Göstərir sağları, ölənləri də.
Dünyada yaşayıb gedənlərlə bir
Sabah bu dünyaya gələnləri də.

Min il gələcəkdən əllər uzanır,
Ovcunda sehrli yazılar gəzir.
Yenə Urmiyada bir ocaq yanır,
Yenə Altaylara düşür şöləsi.

Astaca-astaca gülümsəyir daş,
Boşalır yaxamdan yapışan əli.
Yerinə qayıdır o yavaş-yavaş
Sonuncu sözünü dedi, deməli.

Gördüm daş-ekranım açılıb yaza,
Min zəfər sorağı yüyürür öndən.
Gördüm ki, sabaha ümidsiz baxsam
Əvvəl öz keçmişim küsəcək məndən.

* * *

Dikəlirdim diz çökdüyüm bu torpaqdan,
Mənimlə bir qoca Altay dikəlirdi.
Qopub yenə kəlmə-kəlmə daş dodaqdan
Qulağıma bir sehrli səs gəlirdi.

Süvarisə, süvarinin yolu birdi,
Atdan düşüb bir də ata minməyi var.
Nəğmə deyib, gözlərindən qovsa dərdi,
Yolundakı hər əngəli yenməyi var.

Dilimiz bir, bu birliyə ortaq olmaz,
El içində yaxın olmaz, uzaq olmaz.
Yanan evdən, yanan yurddan ocaq olmaz,
Bir sevgidən od almırsa sönməyi var.

Dünya – qarı, tarix acı deyintisi,
Sındırmasın səni yoxuş əyintisi,
Zınqırovlar ürəyinin döyüntüsü,
Karvanının bir də geri dönməyi var.

Göy üzündə ulduz-ulduz tale yazın,
Tanrıların dilindədi ilk avazın,
Naşı əldə köks ötürüb susan sazın.
Barmağımdan cana gəlib dinməyi var.

Yaddaşıyam vuruşlarda ölən nəslin,
Ölə-ölə ölümünə gülən nəslin,
Şükür, sabah yer üzünə gələn nəslin
Hər sözümdən qeyrət odu əmməyi var.

1988, Ulanbatır-Bakı



“ATƏŞ BÖCƏYİ”

Xoş gəldin!
Xoş gəldin, qardaş,
Sonunda ölüm tələsi qurulacaq,
sonu qanla yoğrulacaq,
millətinin
unutqanlığında qırılacaq
bu qurban, bu şəhid,
bu namus yoluna!
Yarım əsrdi
kimisə ürək verib
vurulmaq istəmirdi ona!

Yol da
titrək ayaqlardan üzgün, -
ha dolaş, ha çevir,
Yol da məcnun sevdalı
dönməz ayaqları sevir.
Titrəməsin, əsməsin!
Öz mənzili qalırkən
Özgə yerə tələsməsin!
Bulaqların kabab qoxusundan,
obaların arxayın yuxusundan
min cığırı, min izi
toplayıb yığa bilsin.
Tale keçirəndə iynə gözündən
sınaqlardan çıxa bilsin!

Yol ki başsız qaldı
çatıya dönər,
hara dartsalar
ora sürünər!
Yol da arxalansa
Qız qalasına, Ərkə -
dünyanın hər yerindən görünər!
Bu yolu getməli kişilərin
yarım əsr öncə kəsildi başları!
Dünya siyasətinə
qurban getdi ər savaşları!
Yolumuz da əl quzusu kimi
inandı Tehranın, Moskvanın
məzlum qanı içməkdən
qırmızılaşmış saraylarına!
Vətəndən qopdumu
yol sənin deyil,

çəmənlər titrəməz, yoxuşlar yanmaz
qərib ayaqların haraylarına!

Beləcə balığı ayırdılar dənizdən.
Beləcə qopduq Təbrizdən!
Arxaya çevriləndə
gördük kimsə yoxdur.
İrandan qaçanları da
viranxanalar boğdu!
Qırmızı tanklara sığınıb
Təbrizə şöhrət dalınca cumanlar
Bakıda qapısından qovdu
o taydan mərhəmət deyib gələnləri!
Dilini kəsdirdilər bilənlərin.
“Bakıda su yerinə süd axır” 
		  – demişdilər.
Özgə südü axsaydı nə olacaqmış!
Sən demə Bakı övladlarının 
		  ahıyla yelpiklənən ocaqmış!...

Qapılar döyüldü:
46-cı ilin qış günü
qar dayananda dizdən
“Ey, mənəm, qardaş, Təbrizdən!”
Pıçıltı eşidildi o üzdən:
“Səhv salmısan, yoldaş,
Təbrizlə alıb-verəcəyim yox!”
Səs də sahibi kimi donuq...
Sanki Təbrizdə “Vətən”, “birlik”
deyib bağıran,
hamını evinə qonaq çağıran
bu deyilmiş!
Bəs niyə dəyişildi.

Bu nə xırıltı, bu nə səsdi.
Elə bil qapının o üzündə
Ürəyi uçurulmuş qəfəsdi!...

Can necə şirin şeymiş,
canını qoruyanlar
satdılar vicdanını.
Öz hiyləmiz işlətdi
düşmən dəyirmanını
cəsurluğun, mübarizən
başına sərki.
Əcaib bir ömür –
qardaş evində didərgin!...

Millət ləkə yaxdı,
Təki özü barına.
Dahilər qurban getdi
alçaq fitvalarına.

Beləcə Təbrizdən ayrılan kimi
Şimal Cəhənnəmi uddu bizləri.
Min-min talesizin
Tale yelkənini quduz iştahına,
“uf” da demədən çəkirdi
Sibirin qar dənizləri.

Bəzən torpaq üstə, bəzən havada
qurulan qəzalar, təsadüf, itki...
Çoxunun nəsli də kəsilib tamam,
Çoxu özgə adam, mühacir, itkin!
Çoxu öz yolunu dəyişib birdən
səngərdən evə girdi.
DTK ünvanlı xanımlar şirin.

İsti qucağında ərlər əridib
ürək qandallayıb, ömür bitirdi.

Özgə torpaqlarından
boynubükük çiçəklərlə
indi-indi boylanır
itkin kişilərin qan yaddaşları.
Dünya boyda sonsuzluqdan
yurda baxır əlacsız
dağılıb viran qalmış
ata ocağının soyuq daşları!

Gedənlərə qoşulub
Hamı gedə bilməz ki.
İtkimizin sonu yox,
yol da itə bilməz ki!
Bu yolu bitirməli kişilərin
yarım əsr öncə kəsilsə də başları –
Başsız, əlsiz də qalsaq
bizi yenə səsləyir
on yerə parçalanmış
millətin göz yaşları!

Yarım əsrdi
gözüm yol divanəsi,
qulağım asılır hər səsdən.
Sac üstə qovrulantək
divanəyəm
“köhnəlmiş” bir həvəsdən!
“Xəbər gözləyirəm”.
Bilirəm həsrət
bunca daşlaşa bilməz!
Bu qədər şəhid qanı əmə-əmə

torpaq qısırlaşa bilməz!
Bilirəm ot basan yollar
xırman yerləri kimi qaşınacaq
addımların polad tiyəsində!
Sıyrılacaq nəslimiz
ölüm vahiməsindən!
Göz yaşı qurumayan analar
sinəsi dağlansa da sevinəcək
yurda qurbanlıq verib,
ər doğduğuna!
Yenə bir qardaş məhəbbətini
milyon ürək fışqıracaq,
mərdlik meydanları
xəcalət çəkəcək
əlli il unudulduğuna.

Bizdə də çoxdur belə meydanlar –
qırmızı boyanardı qara günümüzdə.
Yazılarla, qumaşlarla,
üzlərə maska olan
qondarma gülüşlərlə,
sümüyümüzə sancılan oyunlarla,
kürsüdən baxıb irişən qoyunlarla
pərdələrdilər halımızı,
bayram edərdilər işğalımızı!
Moskvanın səsi ucalan kimi
Araz sözü didərgin düşürdü
kitablardan.
Burda da xoşbəxtlik şərbəti kimi
boğazımıza tökülürdü yalan!
Amma bir gün
ümidsizlikdən milyon-milyon
insan göyərdi.

Lenin meydanı
döndü Azadlıq meydanına.
Gördülər millət yenə həminki
Ər oğlu ərdi!
Yetmiş il hər işi
tərsinə qoyulsa da,
ruhundan, yaddaşından
cəsarətindən soyulsa da
əcəli yetməyib hələ,
tükənib bitməyib hələ!

Anaların corab toxuyan
Barmaqları
titrəyə-titrəyə bayraq toxudu!
Xalq qabardı ümman kimi!
Dünyanı çiyninə qaldıran kimi!
Gördük imperiya xofu,
əyilməz ordu,
quş səkməyən sərhədlər,
içimizdə çayır kimi
kök atan qorxu –
hamısı ilğımmış, hamısı hədər!...

Gözümüzü silən kimi
dağıldı ilğım.
Özümüz də heyrətləndik
iki əsrin korluğuna
Araza cumduq yana-yana!
Od vurduq bizə od vuran həsrətə.
Bayram şamlarına döndərdik
gözümüzə dürtülən
sərhəd dirəklərini!
Körpü elədik körpü aramadan

Araza cumanların ürəklərini.
İtkilərin ağrılarını, qəmini
axıtdıq Arazda!
Sərhəd qıvrılıb qaldı –
başı əzilmiş əfi!
Tikanlı məftilləri
doladıq biləyimizə -
taleyin açılan kələfi.
Yurdun hər igidi oxa dönmüşdü –
Arazsa son qisas hədəfi!

Məftil sovqatı gəldi
Naxçıvandan, Yardımlıdan
Bakıya, evdən-evə,
qohumdan-qohuma...
Bir ömürdə ilk dəfə
rahatlıq çiləndi ruhuma.
Bir məftil topasını
sıxdım köksümə -
dünyanın ən ətirli çiçəklərini
belə ürəklə sıxmazdım!
Məftil deyil, fürsətdi! –
Tapmışdım, buraxmazdım!
Aydan-ulduzdan
xəbər gəlsəydi məni bunca
sevindirə bilməzdi!
Yerin bircə otu da
bu tikanlı məftiltək
könlümə əkilməzdi!

Çalxalandı məmləkət
iki qoşa qab kimi,
töküldü ordan bura,

töküldü burdan ora...
Kimdə o cürət var ki,
bir də bizi ayıra!
Təbriz Bakıya axdı,
Bakı Təbrizə axdı...
Min fitnə səpsələr də
fitnələri nahaqdı!
Nəfəsimdən od aldı
qaralan çırağımız.
Milyon əldə dikəldi
üçrəngli bayrağımız!

Azadlığı qapı tək
açan kimi önümdə
tarixin bu döngəsi
sancıldı kürəyimə
zəhərli rus süngüsü.
Tankların lülələri
Əzrayıl gözü kimi	
gözlərimə dikildi,
dirçələn ürəklərə
yenə qorxu əkildi.
Millət “Mən varam” deyir
cavabı hiylə, zindan,
Milləti ayırdılar
Azadlıq meydanından
Əllərimi bağlayıb
“vur” dedilər düşmənə.
Tale təzə bir sınaq
gətirdi bəxşiş mənə!
Düşmənin niyyəti bir –
yıxılım ayağına.
“Amandı, qonşuma de

dəyməsin torpağıma!”
Bir yandan qışqırdılan
Köpəklərin qorxusu.
“Dostam, qonşuyam” deyib
əl altdan quyu qazan.
Üzümə irişərək
tariximi talayan,
adıma böhtan yazan
İblisin törəməsi...
Görür ara qarışıb
külək xeyrinə əsir
gəlir “Qarabağ” deyə.
Onun əlində silah,
mənim əlimdə qandal –
gəlir “vuruşaq” deyə!...
Erməni – böhtan əkən,
hiyləgər, xain, casus –
Arxasında bu dünya –
Türkün düşmənləri,
Rus!
Yurdun bu başından
o başına
Şəhid məzarları əkildi
çiçək-çiçək...
Müstəqillik bir eşqdi
ondan kim çəkiləcək!

Beləcə 70 illik
həsrətin üstündən
dikəltdi bayrağını,
bir əliylə cəbhədə
savaşan, yorğun Vətən!
Yenə şeytan əliylə

qarmaqlar atıldı.
Orduya dözən meydan
əsdi pıçıltılardan.
Gizli vədlər,
telefonlardan qurulan planlar,
mələk cildinə girmiş
şeytan barmağı oğlanlar...
Uzaqda qaldı Qarabağ!
Erməni bizə hücum çəkə-çəkə
Biz də cumduq öz evlərimizə!
Vətən pay veriləndə
hərə düşündü öz payını!
Gurultulu sözlərlə unutdurdular
millətin namus harayını!

II

Onda sən də Bakıya
gəlmişdin qonaq kimi.
Ancaq səndən qabaq
dəmir alverçiləri gəlmişdi!
Saqqız satan, 	 bez satan...
“Dərə xəlvət, tülkü bəy”.
Qardaşının evini
		  yağmalayan şarlatan!	
Bəziləri “müqəddəs...”
		  islam, din dəllalları.
Bir dükanı Bakıda,
		  birisi Yerevanda –
		  millətin dəllalları!
Yüz əməli, yüz işi
əzəldən yolu bəlli –
adam alış-verişi...

Bəzisi də elə bil ömrü boyu
		  sovetin dərsini almışdı,
Küçədə-bazarda
		  qeybət dəyirmanı çoxalmışdı!
“Babam, sizdə KQB-yə
		  bağlı olmayan var?
Babam, şairləriniz qorxaqdı,
		  çəkilibdi Bəxtiyar!
Babam, Məmməd Arazın
		  yazdığı az,
Babam, Rüstəmxanlının
		  adını çəkməsəniz olmaz!
Azəroğlu – filandı,
Söhrab Tahir – beşmandı”.

Adam
		  salam verməyinə peşmandı!
Beləydi Sizdən gələn
Simasız, rəngsiz adam!
Udlaqsız, əngsiz adam!
Bir çocuq tapançası –
		  odsuz, fişəngsiz adam!
Cənubdan gəlib deyə
		  qollarımızı açdıq,
Köksümüzə sıxdıq
Vətən əvəzi!
Gördük qucağımızda
		  cibimizi iyləyir.
Bəzisinə söz verib,
		  qaldırdıq kürsülərə,
		  barı ana dilində
		  danışmağa öyrəşsin.
Bizi yanaşı görüb

		  millətin ürəyi bütövləşsin.
Ancaq su yenə
		  farsın səmtinə axırdı,
Kürsüyə qalxan kimi
		  millətinə yuxarıdan baxırdı!
Hər kürsüdə bir rəngdi,
		  hansı məclisə getsən
		  tərəziyə pərsəngdi!
İran desən – irançı,
Turan desən – türk idi.
Adı yeddi mərtəbə
		  boyundan böyük idi.
Sözümüzü eşidib,
		  üzümüzü görmədən
		  onlar da haqqımızda
		  böhtan dəni üyüdən.
Özü farsın casusu,
		  nökəri ola-ola
Cəfakeş donu geyib
		  incimiş gəzəyənlər
Dünən yaşıl, qırmızı,
		  bu gün mavi geyimdə
Məslək adamlarına
		  məzhəkə bəzəyənlər.
Bizə yüz damğa vurur:
		  “iranpərəst”
			   “ruspərəst...”
Yazıq bilmir dünyada
		  “pərəst” yox,
		  sevən də var...
Öz xalqına söykənən,
		  başı uca, müstəqil,
		  şöhrəti taleyindən
		  qulpsuz böyüyən də var...

Tünlük idi Bakının
		  siyasət bazarları.
Ağzımızdan söz qapıb 
		  kürsüyə dırmaşanlar.
Ermənini unudub
		  dünyayla vuruşanlar.
Köhnə xanlar dirilib
		  təzə şah olmaq üçün,
Hərə bir dəstə tutur
		  padşah olmaq üçün.
Ortada Vətən, namus,
		  dalda kürsü davası!
Neçə tayfa lideri, KQB aftafası!...
“Türkəm!” – harayı yalan,
		  yaddır damarında qan.
Hər gün yeni tapşırıq
Tehrandan, Moskvadan!
Dildə birlik, gələcək
		  ağlar göz, açıq sinə...
Xalqını qurban verib
		  yol açır dədəsinə!...
Sönük qafa, sönük baş –
Millətin ruhunu da
		  söndürür yavaş-yavaş!...

Xoş gəldin, qardaş,
Bu dəllal bazarından
		  mənəmlik azarından
Vətəni qurtaracaq yola!
Bəlkə sənin ayağın yüngül ola!
Bəlkə sənsən Təbrizə nicat –
Nə olar unut müəllimliyi,
		  elmi, alimliyi...

Alimi-biəməlimiz çayır kimi... 
Nə qədər istəsən...
Atalar üçəcən deyib.
Bu əsrin üçüncü
azadlıq rüzgarıdır əsən.
Bəlkə Allah da sınayır bizi.
Görür ki, tökülürük
sümüksüz bir ət kimi.
Deyir yolunu bulsun
düz olsun, halal olsun,
mərd olsun, kişi olsun
yaşasın millət kimi!
Yoxsa Allah
uşaq bağçasının
tərbiyəçisi deyil
öyrədə qaşıq tutmağı,
ayaqqabı geyməyi,
əlini əldən çəkib
müstəqil yürüməyi!
Allah da sevir
işığı yaşadanları.
Hər gün qonşuya deyil,
Şeytana daş atanları!
Haqqa – dayaq, gözə – çıraq
yaddaşlara – yazı
içində Allahla vəhdət
gözəllik arayan,
minnətsiz yanan şamları!
Uca adamları!
Yoxsa dünyaya yük
Yarı şər, yarı mələk
Onun nəyinə gərək!

Mən haqqa inanıram,
Ancaq o göydən düşmür
əkilir, becərilir,
böyüyür aram-aram.
Allahın yüz illərcə
Üzü dönübsə məndən
demək mən günahkaram!
Nicatı – ilğım kimi
mən görə bilməmişəm.
Halalca qismətimi
götürə bilməmişəm!...
Dünya dönük, davakar,
Öldürən kim, ölən kim.
Düşmən bata bilməzdi,
oldun özünə qənim!
Tanrının möcüzəsi
varsa biri də mənəm,
dilim-dilim doğranıb
yenə də diri mənəm!

Biz tarix karvanının
talandıqca-talanan
yorğun dəvələriyik.
İynəyə bənzərlərin
Üryan nəvələriyik.
Tapdaq torpağım talan
içim də ona bənzər.
Müdriklərə süd verən
Öksüz, divanə gəzər!
Bəs niyə bu gündəyik
içindən yada dönən
içindən sürgündəyik!
Nə itib, harda itib,

dəyişilib qanımız!
Neçə gölməçə olub
sahilsiz ümmanımız!
Qəmiş – qamış bitirər,
qurbağalar Vətəni!
Balina yetirəmməz
xırda gölməçəm mənim.
Nə Xətai, nə Sabir,
Nə Cavid, nə Üzeyir.
Hanı o okeanım
ayağım yerə dəyir.
Xəzər topuğumdandı
Ona da yüz tor atan
Qurdlar qolları bağlı
qəfəsləri toratan!
Canımızda xəstəlik...
Qırx milyon şikəst, əlil,
Bu xərçəng beynimizə
kök atıbdı elə bil!
Qırx milyon qırıq, quyruq,
Qırx milyon həris, təşnə.
Qırx milyon mən-mən deyən
Döyməkdədir döşünə!
Yarısı rus hərisi,
Yarısı fars dəlisi.
Babasından o yanı
unudub bilməlisi.
Olsaydı qırx milyon arı
çoxdan balla suvanmışdı
		  bu sərhəd divarları.
Qırx milyon qoyun
Ölümünü gözləməzdi arxayın.
Qırx milyon qarışqa

		  özünə yuva qurmazdı
		  başqa-başqa...
Qırx milyon qara qarğanın
qanadları
qoparardı qara bir rüzgar!
Hansı canlını desək
qırx milyonu bir olsa
düşmən gözünü ovar!
Qırx milyon bizik
belə əzik-üzük.
Yaşamaqdan yorğun
Hər qərarı tələsik!
Qırıq milyon, qırıq milyon
Qışdan yenicə çıxan
Qaralmış, arıq milyon!
Gah Xəzər tək çəkilən
gah da yelkəsi göydə
buludlara fınxıran
cəsur, qabarıq milyon!
Qırx milyondan biri
bu axşam – əlində qələm.
“Özünüzə götürməyin” – deyir
Qardaşlar, o xəstə mənəm!
... Qırx milyon ağrının,
əzabın, qəmin düyün nöqtəsi!
Qırx milyonun
ümidindən yoğurulub səsim!
Sevə-sevə söymək
öyməkdən betər!
Tökülən zəhərimdən
qızılgül bitər!



586

Səkkiz milyon həsrətlisindən
biri məndim Təbrizin.
Ziyarətə gələcəkdim
sürünə-sürünə, dizin-dizin.
Ancaq 92-ci ilin
		  bir fevral günü
Təyyarədə uçdum, Tehrandan.
Tehranla Təbriz arası
qap-qara, duman...
Nə uzanan yolları gördüm,
nə qarlı dağları,
“Şükür, Şükür” deməkdən
yaraydı dodaqlarım.
Təbrizdən yazdıqlarım
yaddaşımı göynədirdi ağı kimi.
Azərbaycana gəlirdim,
Başqa bir Azərbaycanın
rəsmi qonağı kimi...
Məclis üzvü, nazir,
şairliyimdən də xəbərləri var...
Bunlar bir yana...
Elə bilirdim gəlişim
şəhəri ayağa qaldırar...
Bu qədər göz yaşı,
vuruş, yazı
Məcnunluqdan betər
Təbriz sevdası...
Ancaq dağların soyuğu
çökmüşdü üzlərə.
Göz Tehrandan gələndəydi
Əl uzansa da bizlərə...
Çaşıb birdən mənimlə
doğma kimi görüşər

Yuxarıdan gələnin
ürəyinə xal düşər.
Azərbaycan? Müstəqil...
Öz dövləti, bayrağı?...
Çoxu hələ inanmır,
ya da rişxəndlə baxır...
“Baba, rus yaxşı idi,
nahaq əl çəkirsiniz”.
Bu həm gizli bir giley,
		  həm də farsa “qiymətdi”,
həm taledən şikayət
		  həm özünə töhmətdi...
Ancaq bu məmurların
		  mumiyalanmış
üzlərindən kənarda
		  ayrı üzlər də vardı.
Ümidlə, iftixarla
		  sualla, umacaqla
baxan gözlər də vardı...
Bildim ki, bu böyüklər
sifəti deyil xalqın.
Əsl Təbriz kənarda,
		  məqam gözləyən, dalğın...
Gördüm İran məmuru
		  Sovet məmuruyla bir
gündə bir cildə girir;
söylədiyi söz yalan!

Bir gün otel dustağı,
		  səhərdən axşamacan.
Bizi kim qarşıladı,
		  yola salan kim oldu?
Təbrizə quş baxışı

Gördüm, görmədim oldu!
Gördüm görmədim oldu,
suallarım dodaqda
qəzəbim ürəyə yük...
Gördüm harda olsaq da
zərrəcə fərqimiz yox,
Orda, burda eyniyik!

Ancaq dörd il
Sonra da getdim...
Əriş-arğac elədim
Həmədan, Marağa yollarını,
Ərdəbil
boynuma doladı qollarını.
Qapılar açdım
öz qapım kimi
Çölləri gözümlə içdim
dünyanın ən maraqlı
kitabı kimi.
Sərabdan,
Qəzvindən adladım
təşnə həvəsimlə
Savalana
od vurdum səsimlə.
Şəhriyar türbəsinə
Oxudum ürəyimin
həsrətini sübhə kimi.
Layla kimi dinlədim
Çingizin sazını –
Təbrizin cavan Ədalətini!...
Duydum o torpağın ruhunu!
Tehrana rahatlıq verməyən
qorxunu...

Bu qorxudu
sənin də yolunu bağlayan.
Ev dustağı, göz dustağı...
Məsləkinə ürək verən
İnsan özü öz dustağı!...

Xoş gördük səni,
Xoş gördük!
Qınından sıyrılan qılıncım!
Zülmət ilə vuruşan
Xırda atəş böcəyi.
Ya öləcək Vətənimiz
ayrılıq mərəzindən
Ya ikimiz
bir səngərdə öləcəyik!...

1996

ƏL BOYDA 
AZADLIQ

İranda dar ağacı altındakı bir gəncin şəkli 
uzun müddət yadımdan çıxmadı

(poema-təkdeyim)

Zülmün yol nişanı – bir dar ağacı,
Şeytan meşəsinin murdar ağacı!

Bu şəkli yaddaşdan qaşımaq çətin,
Çəkilib bir ömrün sonuncu anı.
Haqqı tanımayan bir səltənətin,
Ya bütöv dünyanın susqun vicdanı.

Xalqıma qurulub bu dar ağacı,
Bu edam tarixin bitməz yasıdır.
Kəfən-əmmamə də bir şahlıq tacı,
Dindarlıq adına üz qarasıdır.

Bəxtinə nə bahar, nə qış yazılır,
Ona yetişəndə dayanır zaman.
Meyvə əvəzinə insan asılır,
Fəsil tanımayan budaqlarından.

Bu ölüm havası hayandan əsdi,
Ağacı qorxudur üstündəki bar.
Bilsəydi bir vaxtlar çiçəkləməzdi,
Bu qədər qiymətli meyvəmi olar?

Ürəyi çürüyüb gördüklərindən,
Nə qədər daşısın köhnə acını?
Dirəyi qızıldan, kəndiri zərdən
Olsa sevindirməz dar ağacını.

Sanki ayaqlardır başdan yuxarı,
Cəllad addımıdır, ya şah addımı?
Allahın yerinə hökm çıxaran
Tamahkar dünyanın günah addımı.

Ya asır, ya boğur, ya atır oda,
Min-min şəklə düşüb bir qansız zülm.

Altında yüz dildə hökm oxunsa da,
Hamını bir dillə dindirir ölüm.

Ağacdır, barını ölümdür dərən,
Yaradır, heç zaman bitişməyəcək...
Elə arxayındır fitvanı verən,
Elə bil öz sonu yetişməyəcək.

Bu cəllad ağacı meşə bitirməz,
Orda budaqları, uzun saçları...
Dünyada bərəkət qalacaqmı bəs
Dara çəkildikcə bar ağacları...

Bu da Əzrayılın bir quşatanı,
Atdığı yetişir öz hədəfinə...
Sapand daşı kimi qoyub insanı
Tullayır ölümün o tərəfinə.

Boy atıb böyüsə budaqlarında
Yelləncək qanadlı körpə olardı.
Ya kəmər bir evin divarlarında,
Ya Araz üstündə körpü olardı...

Sonuncu hərfidir əlifbaların
İstər A-ya bənzət, istər T deyək.
Burda ədalətin sınır vüqarı,
Bitir insanların həyatı deyək.

* * *

Nə fərqi bu hökmü çıxaranlar kim,
Ya cumhur başkanı, ya kral, ya şah.

Sən özün var ikən dünyaya hakim
Yerin “Allahları” qəhr olsun, Allah!

Batırmaq olarmı gurlayan səsi,
Hansı suç işlədib, nə günahı var?
İnsanın yaşamaq haqqını kəsib
Alın yazısını pozmaqmı olar?

Şeytanın səpdiyi toxum dirilmiş,
Bu vərdiş Sasani taxt-tacındandır.
Bu edam hökmü də çoxdan verilmiş
Bu dar ağacı da qul vaxtındandır.

Günahkar gəzirsən, qarışıb başın,
Özün insanlığın tək günahısan.
Elə bil Kənbizin əkiz qardaşı,
Ya da Əhəməni padişahısan.

Din ruhun qanadı, qanadım qırıq,
Söndü nəfsin ilə neçə gur ocaq.
Allah bu dünyanı sevgiylə qurub,
Sənin əkdiyinsə nifrətdir ancaq.

O gəncin sizlərə qaynamır qanı,
Ürəyinə yatmır gördüyünüz iş.
Sən necə boğursan onun ağlını,
Öz ağlın bir zərrə bəhrə verməmiş...

Dünyayla danışır ana dilində,
İlahi nurudur cismindəki can.
Şeytan fərmanı var sanki əlində,
İnsanın gününü qaraltmaqdasan.

Gör hansı zamandır, qaldır başını,
Cəllad da demərəm, ondan betərsən.
İnsansan, heyvansan, ya şər maşını
Ya elə əzəldən xər oğlu xərsən...

* * *

Gözümün önündən getmir nədəndir,
Şəkildəki cavan... Donub qalmışam.
Ayağımda qandal, boynumda kəndir,
Cansız bir bədənə dönüb qalmışam...

Nə imdad istəyir, nə qəmə batıb,
Onun inamını sarsıtmaq çətin.
Kətilin üstündən bir addım atıb,
Minər qatarına əbədiyyətin.

Bir ömür yaşadı neçə ömrə tən,
Min bağça bəzəyər gül arzuları.
Boylanır cəlladın başının üstdən
Hər hökmə əyilən kütləyə sarı.

Ana da asılır sanki saçından
Bağrına od düşüb, səsi titrəyir.
“Asın anaları dar ağacından,
Ancaq oğlumuza dəyməyin!” – deyir.

“Nəslimin davamı!” söyləyən Ata
İndi lənət deyir hüquqa, dinə.
Yanır bu rəhmsiz, qəddar həyata,
Böhtan qarşısında acizliyinə.

Tükənər Allahın səbri axır ki,
Verər fərmanını söküləndə dan.
Ulduzdan ulduza bir kəndir çəkib
Asar bu ölkəni dar ağacından...

Asar bu dünyanı dar ağacından
Yerin hiyləsi də, şəri də qədim.
Ay ana, ay ata, siz bağışlayın
Vətənin dərdinə dözə bilmədim.

Gözüylə sarılır cismi sovrulan,
Eşqi külə dönən sevgilisinə.
Ayrılıq yalandır, ölüm də yalan,
Dönərəm yurdumun zəfər səsinə.

* * *

Böyründən dikələn əl daşdan ağır,
Vurulmuş göyərçin qanadı kimi.
Qanunsuz dünyaya son şapalağı,
Ölümə sonuncu inadı kimi.

Səsi boğazında ilişib qalar,
Səsi əllərindən fışqırır indi.
Əli cəlladların gözündən kənar,
Ədalət deyərək qışqırır indi.

Qəzəbdən boğulub hakimin rəngi
Əlin qorxmazlığı çıxardır təbdən.
Əli də ilgəyə sala bilsəydi
Ya da baltalayıb kəssəydi dibdən...

Ancaq əl azaddır kələfçədə də
Zülmət gecələrin çırağı kimi.
Ölümün, zülümün başının üstdə
Gurlayan azadlıq sorağı kimi.

Hakim də gözaltı əlləri güdür,
Sanki öz ovundan diləyir aman.
Kələfçə vurulmuş qollar güclüdür
Dünyanın ən ağır silahlarından.

Beş barmaq ucaldı tuğlarım ilə,
Cövlana gələcək qudsal savaşda.
Beş barmaq yumruğa dönməyib hələ
Yumruğa dönəndə möhkəmdir daşdan.

Kamandı, mizrabdı, sözdü deməli
Beş misra süzülür beş barmağından.
Bir bəstəkar əli, bir şair əli
Güclüdür milyonla dar ağacından.

Ya qılınc tutmağa yaranmışdır əl,
Ya da dayaq olsun dost əllərinə.
Ya da saz götürüb savaşdan əvvəl
Söz qoşsun yurdunun gözəllərinə.

Bu nəğməkar əllər dar ağacını
Bir qəm havasına qoşub inlədər.
Qanlı xatirədən qoparıb onu,
Bir sazın, bir tarın çanağı edər.

* * *

Tale xainlərin güldü üzünə,
Şam kimi rüzgarda sönən çağımdır.
Bu dünya çox əzab yaşatdı mənə,
Əyilməz ruhum var, son dayağımdır!

Ruhla ruhsuzların qovğası dərin,
Bu ruh savaşında üzümüz ağdır.
Savaş nəğməsini bu igidlərin
Millət öz səsində qoruyacaqdır.

Biz də çox görmüşük bu yasaqları,
Azadlıq kağızda yazılı qaldı.
Gəlmələr önündə sınan vüqarım,
Kövrək ümidlərdən asılı qaldı.

Bu şər maşınını kim qıracaq, kim?
Yurdumun yolları kəsəkdi, daşdı.
Mən şərin önündə susan deyildim,
Dilim susanda da əlim danışdı.

Məndim ruh gətirən o salonlara,
Rəsmi məclislərin xofunu qıran.
Sözlə məzar qazan ağ yalanlara,
“Yurduma azadlıq!” deyib hayqıran.

Sağ ol, azad sözüm, üsyankar sözüm.
Qalib ordum da sən, bayrağım da sən.
Bir gün çəkilsəm də dar ağacına
Qırıb qandalları yüksələcəksən...

Tarix gözlərimdən yol salır bir də,
Acı taleyiylə millətim təkdir...

Ayağım qanqalda, boynum kəndirdə,
Olsa da qələmim döyüşəcəkdir!

Qan üstə qurulub dünya sarayı,
Biri yas içində, biri toydadır.
Bəlkə də məzlumun azadlıq payı
Elə o cavanın əli boydadır...

2019

1

Dilimizdə əsirdir
		 həqiqətin ər sözü
Ürək pıçıldayır, döz,
		 açıb tökmə hər sözü!
Düşmən meydan sulayır –
		 silaha döndər sözü!
Öz içində sorğunun,
		 vaxtı yetməyib hələ,
İkinci cəbhə açma,
Savaş bitməyib hələ!

Ürəyim bu əmriylə
		 nizamlayır hər işi,
Bu bir könül harayı,
		 vətəndaş göstərişi.
Səbr, dözüm, ədalət –
		 müdriklərin vərdişi,
Ölüm deyil hər acı,
		 hər qışın baharı var,
Keçib gedər bu dərdlər,
		 zülmlər, ayrılıqlar...

Ucalmaq düzlüklədir,
		 qoy niyyətin düz olsun.
Halal süfrələrində
		 çörək olsun, duz olsun,
Vətəndaşın Tanrıya
		 sevgisi sonsuz olsun!
Dağlar halını pozmaz
		 şimşəklərin səsindən.
Millət yaxşını-pisi
		 bişirər kürəsində.
Ağız açıb dörd yandan
		 yüz uçurum, yüz tələ.
Sabahkı günü düşün,
Savaş bitməyib hələ!

Ədalətli bir dava
		 durdurar nahaq qanı,
Savaş tarix önündə
		 bir namus imtahanı.
Savaş – ruhun sınağı,
		 kişiliyin meydanı,

Ədalətsiz dünyaya
		 haqq qandırmaq zamanı.

Ağıllıdır Dəlidağ,
		 sirr açmaz qutsal yazı,
Daşa dönüb qorunur
		 türkün susmaq avazı.
Son sözünü deməyib
		 nə qılıncı, nə sazı,
Axır tarix çayları,
		 hər üsyan bir şəlalə.

Dinlə, dağlar deyəni
Savaş bitməyib hələ!

* * *

Küçələrdən keçirəm,
		 millətim kef-damaqda.
Başqa qayğısı yoxdur
		 oxuyub oynamaqdan.
Şadlıq deyilməz buna,
		 bezdik yalan soraqdan,
Çatmır kar qulaqlara
		 yurdların haray səsi.
Sızlatmır ürəkləri
Qarabağ şikəstəsi...

Ey vətəndaş! Silkələn!
Başını qaldır yerdən.
Bu gün xəbər tutdunmu
Laçından, Kəlbəcərdən?
Sözünlə üfürdünmü

		 küllənmiş ocaqları?
Övladın öyrəndimi,
		 sevdimi o dağları?
Dünən Cıdır düzündə
		 gördünmü o Yallını
Niyə vulkana dönüb
		 püskürmədi al qanın?!
Yerindən dikəldinmi
Çahargahın ziliylə,
Dağdan enib gəldinmi
		 baharın gur seliylə?

Bülbülün nəğməsindən
		 külünəcən yandınmı?
“Uvertura” çalındı
		 yuxudan oyandınmı?
Niyə səsin qısılıb,
		 damarında donub qan?
Yurdun xilası varmı
Yurd üçün vuruşmasan?

* * *

Vətən əsir, yaralı,
		 biz də bir yara vuran
İtən yurdlar adına
		 dükan, meyxana quran.
“Gedək “Laçın yolu”na,
		 kababxana yan-yana.
“Ağdam”da yeyib-içək,
		 baş çəkək “Zəngilana...”
“Bərgüşad” əl altında,
Bakıdan axır Tərtər.

İtən kəndinin adı
		 bir barda qalsa yetər!
Qeyrət, şüur, heysiyyət
		 pulun əlində kölə.
Pullara da həkk edək:
“Savaş bitməyib hələ!”

Ağır ellər, mahallar
		 çoxusu Abşeronda,
Sahilimiz şor göllər,
		 yaylamız Qobustanda.

Zirvələrdə doğulan,
Muğan gəzir, Mil gəzir
Sarayları dağılan.
Bir uçuq mənzil gəzir
Vulkan külü üstündə
		 hərəyə bir daş qəfəs.
Boz təpə dağ yerinə,
		 neftli su çaya əvəz.
Qaldımı Qarabağa
		 yas saxlayıb ağlayan?
Tarın dilində ağı,
		 sazın dilində tufan...
Zirvənin qarı çəkmir
		 çadırda doğulanı,
Araz adlı dərdi yox
		 dərdində boğulanın.
Evlərimiz talanıb,
		 qəbiristanlar şumlanmış.
Nədən dilin quruyub,
		 nədən ağzın mumlanmış?
Ekranda şit diringi,

		 ya uyudan əyləncə.
Hardadır Cəngi dərsi
		 yol göstərə hər gəncə?!

* * *

Xalqın qulağı dolub
		 sülh, atəşkəs sözündən
Uzanan ümidlərdən,
		 “danışıq” hiyləsindən.
Sülh çiçəyi dibçəkdə...

ATƏT-in ofisində,
Saralır yavaş-yavaş
		 azadlıq həvəsində.
BMT qətnaməsi
		 kağız üstə quru söz!
Millətlərin ayaqda
		 toz olan qüruru – söz!
Bakıdan İrəvana
		 kəndirbazlıq eləyən,
Bu qədər boş vədəsi
		 yenə azlıq eləyən
Düşmənin dilmancıykən,
		 həm də araçı olub.
İkili danışmaqdan
		 dilləri haça olub.
Təkrar – köhnə nağıllar,
		 təkrar – sıfır nöqtəsi.
Minsk qrupu bizə,
Avropanın tələsi!
Bir milyon qaçqınımın
		 duz səpib yarasına

Bütün dünya oynayır
		 köhnə çar havasına...

* * *

Qaçqın, köçkün, didərgin!
Yurda sevgin qalırmı?
Qisas üçün qətiyyət,
		 düşmənə kin qalırmı?
Bilirsənmi nə demək,
Şuşa, Laçın cənnəti?

İlahinin bizlərə
İstisu mərhəməti?
Qəlbini sızladırmı
Salvartıdan əsən yel?
Ala göllər üstündə
		 yetim yazı, yetim dil.
Bakıda, Sumqayıtda
		 nə qədər kök atsan da
Qalib gəlib yuxunda
		 öz arzuna çatsan da
Şəhid ruhu didərgin
		 barışmaz bu hal ilə.
Qazilər intizarda:
Savaş bitməyib hələ!

Sən ey kölgəli görəv,
		 sən ey mədhiyyə kürsü,
Kimliyi unutduran
		 tarixin saxta kursu
Elmdən sürgün edən
		 açıq sözü, haqq sözü!

Ey elin sərvətindən
		 dəli olan sərxoşluq.
Xəzinələr dopdolu
		 başın içində boşluq.
Sən ey ilkəl düşüncə,
		 qəbilə təfəkkürü,
Xəzəri çəpərləyən,
		 tordan keçirən Kürü.
Qoruqlayan qışlağı
		 dağda yaylaqçı olan,
Avropada ateist,

Məkkədə Hacı olan.
Sizi də silkələyər
		 bir yerüstü zəlzələ,
Savaş bitməmiş hələ!

Ey yurdumun dərdiylə
		 dilimdə yanan ahım!
Qisasım qala-qala
		 ey pas atan silahım!
Namərdə fürsət verib
		 məni əzən Allahım!
Bəlkə bir təqsirim var,
		 söylə, nədir günahım?
Bəlkə yol yorğunuyam,
		 bəlkə etiqadım az,
Qızıl deyil, neft deyil,
Qarabağım satılmaz!

Siz ey özündən razı
		 yönətici zümrəsi,
Xalq ilə üzləşincə

		 niyə boğulur səsin?
Torpaq düşmənə əsir,
		 siz də pulun əsiri,
Sizlər vəzifə qulu,
		 millət qulun əsiri.
Dil ayrı, əməl ayrı,
		 saxta üstünə saxta,
Sözlə torpaq alınmaz,
		 anlarsınız nə vaxta?
Milyonlar hardan gəlir? –
Oğurluğun adı var.

Hara getsən ardınca
		 millətin fəryadı var.
Ruhu əsir düşənin
		 sərvəti də dəyərsiz,
Nəfsinə yenilənin
		 qeyrəti də dəyərsiz.
Hər rayonum gedəndə
		 qoşdunuz yeni dastan.
Gülüstanım viranə,
		 evləriniz gülüstan...
Əyildi dağ qüruru
		 kölə nəfsi önündə,
Kiminsə kürsülərdə
		 qazanc güdən günündə.
Dağdan qopan görsün ki,
		 dağdan böyük dağ da var.
Güvəndiyi vətəndə
		 səfil yaşamaq da var.
Dilimə, keçmişimə
		 neçə yamaq vuraraq
Moskva layihəsi

		 bir tarix uyduraraq
Tanrıma, inancıma,
Qurduma əl atdılar.
Satqınlarla doldurub
Ordumu aldatdılar.
Bir milyon könlü qırıq...
		 hamı qırmaq ustası.
Özünə quyu qazıb,
		 yara vurmaq ustası.
Yad qan, sərvət, satqınlıq,
		 riyakarlıq əl-ələ.

Ancaq unudursunuz:
Savaş bitməyib hələ!
Millət əsgər deyəndə
		 “qaçaq” ruhunu yayma!
Oğluma, uşağıma
		 qorxaq ruhunu yayma!
Olmasaydı Bakının
		 o kürsü oyunları,
O yaltaq tülküləri.
		 o nökər qoyunları
Karvan-karvan maşınla
		 eli eldən qoparan.
Sinəmi səngərimdən,
		 əli əldən qoparan
Biz elə boş əllə də
		 verməzdik yağıya can.

Alim qardaş, ömrünü
		 həsr etdiyin o yalan
Silinib gedəcəkdir
		 zərli kitablarından.



612

Nədən “yeni” düşüncən
		 seçilmir köhnə çağdan.
Yorulmadın millətə
		 saxta tarix yazmaqdan.
İdeya uydurmaqdan.
Bilmirsənmi sözünlə
		 özünə quyu qazdın,
Bir yalanı erməni,
		 birini də sən yazdın...
Unutmasın sözümü
		 ədalətdən əl üzən,
Xoşbəxtliyi qaçmaqda,
		 yolu qürbətdə gəzən.
Yenə kasıb döyülür,
		 günahkar yenə millət.
Quldur çələng taxanda,
		 qara geyir məmləkət...
Xalq işində, gücündə,
		 nökər gedən xan gəlir.
Neçə soyad dəyişib
		 düşməndən olan gəlir.
Boş qazan danqıldayır –
		 ortada çömçə-qaşıq.
Elin yolunu əyir
		 fikri başdan qarışıq.
Bu taleyin oyunu –
		 uzanır ildən-ilə.
Şükür qaynayır qanım,
Savaş bitməyib hələ!

Hanı qələm dostlarım,
		 ömrü boyu qəm çəkən,
Qəzəbdən ümidin də

		 üstündən qələm çəkən,
Vətəndən yaza-yaza
		 vətəndə qərib olan,
Nə evi, nə iş yeri...
		 hava ilə dolanan.
Dözümlüsü Don Kixot,
		 zəifi sınıb gedən
Öz dərdinə əriyib.
		 oduna yanıb gedən.
Bəzisi də yuxulu,
		 gözlərini tutub tor,
Onunçün dünya qara,
		 bütün adamlar nankor.
Siyasətdən yan qaçan
		 fikri içinə dönük.
Düşüncəsi keyimiş,
		 ürəyi çoxdan sönük.
Təzə bir dəb görüncə
		 qoşma, dastan bəyənməz,
Özümüzün olanı
		 oxumadan bəyənməz!
Avropa əliuzun –
Aya, Marsa yetişər.
Ancaq yenə yaramız
		 bitişər öz əlinlə,
		 otunla, məlhəminlə.
Öz atanın sözüylə,
		 öz ananın sözüylə.
Başına halə kimi
		 fırlananın sözüylə.
Nəsiminin, Vaqifin,
Ələsgərin sözüylə,

Şuşaya bayraq taxan
İlk əsgərin sözüylə!

* * *

Oxucum, sən inanma
		 boş vədlərə, yalana
Xalqın təmiz adını
		 bazara çıxarana...
Var-dövlət bərəkətdir,
		 harınlığa dönməsə...

Bərbəzək göz oxşayar
		 astarı görünməsə...
Uçurub yelə verdin
		 neçə fürsəti, getdi.
Bu qəhrəman millətə
		 qorxunu kim öyrətdi?
İşğala, bölünməyə,
		 dözməyi kim öyrətdi?
Oyan, sıyrıl səbrindən!
		 vaxt gözləmir, vaxt uçur,
Bəxt quşu küsəyəndir,
		 qorumasan bəxt uçur...
Barı indi silkələn, indi ayılsın başın,
Başlansın düşməninlə ölüm-dirim savaşın!...

30-31 iyul, 2019

Salam, doğma ocağım, balaca kəndim, salam,
Sığındığın bu dağlar bütöv bir kainatdır.
Mən ziyarət sayıram səninlə hər görüşü,
Ancaq bu gün nədənsə ürəyim narahatdır.

Deyir, yüz göz ilə bax, sevdiyin torpaqlara,
Çiçəyində, gülündə yorğun gözün dincəlsin.
Bir az kobudlaşmısan, qayıt əski çağlara,
Sən sus, bulaqlar dinsin, duyğuların incəlsin.

Dostlar dağılıb çoxdan, köç edib əmi, dayı,
Ancaq oba yerində, get, daşına könül aç!
Qəlbində yara olub millətinin harayı,
Bəlkə müdrik qocalar bulacaqdır bir əlac!

Ürək çox şey söyləyir, söyləyə bilmir adam,
Hər sözündə bir ağrı, hər sözündə bir vida.
Ömrüm şəhər əsiri, dağlardan ayrılmadan,
Səhərlərim “salam”dı, axşamlarım “əlvida”.

Hansı qapını döyüm, sorğuma cavab harda,
Tanıdım-tanımadım salamlaşır cavanlar.
Atam-anam baş-başa boylanır bir məzardan,
Onlar olmayan evdə xeyir-bərəkətmi var?!

Yüz dərd olsun dözərəm, ümidsizlik ar gəlir,
Ölməzlik havası var xeyirində, şərində.
Görərsən göz önündə nəsillər dəyişilir,
Yeni yaz butalanır qopan yarpaq yerində...

Gedir köhnə kişilər, gördüyün hər kəs yeni,
Diqqətlə bax üzünə, eynilə babasıdır.
Adını deməsə də bilərsən kimliyini,
Hərəsi bir ocağın, bir nəslin aynasıdır.

Yenə qəmli uşaqlar, dərsə, evə tələsən,
Dillərindən cücərir açılan qanadları.

O körpə gözlərində yüz sirrə yol görərsən,
Adlarında canlıdır babaların adları...

Heyif köhnə evimiz, dözməyib zəlzələyə,
Uçurublar, altında dəfn olmuşuq bir yerdə.
Daha əlimiz çatmaz o canlı xatirəyə,
Nə də böyüklərimiz qalxıb gələr qəbirdən.

Burdan nə vaxt getmişdim? Onda başqa əsrdi,
Tarix gəlib çatırdı minilliyin başına.
Səhərə çıxmaq üçün şəhərə tələsirdim,
Bilmirdim getdiyimi həm də ər savaşına!

Yolumuzu kəssə də ömrün yüz əziyyəti,
Burdan bizə pay düşən o halallıq itmədi.
Şimala köklənmişdi Bakının hər niyyəti,
Bizim ürək tarlamız satqınlıq göyərtmədi...

Sonra ömrün mənası dəyişildi bir anda,
Bilmədim yoxsulluğu məni sıxırmış niyə?
Dünyanın cah-calalı tərk-libas olanda
Vuruldum tərk etdiyim tükənməz gözəlliyə!

* * *

Nə indimdə sevinc var, nə tarixdə təsəlli,
Bayram söylədikləri millətimin yasıymış.
Bakı min faciədən adladı, dərdi bəlli,
Kəndimiz bu dünyanın balaca aynasıymış...

Gördüm dərddən doğulub dinlədiyim nəğmələr,
Moskva. Qızıl meydan... İlk niyyəti qan imiş.

Ədəbiyyat yerinə öyrədilən hər əsər
Ya taleyə istehza, ya da ağ yalan imiş.

Şair yazır, cənnət də Bakı üçün darıxır,
Millətlər həsrət çəkir bu buruq meşəsinə.
Oxuduğum dərslikdə sərvət sel kimi axır,
Ancaq axan millətdir, ölüm düşərgəsinə.

Düşmən yuxarı başda, qan sormaqda, arxayın,
Qəzəb də, etiraz da ürəklərdə boğulmuş.
Sahibi mən deyiləm altın taxtın, sarayın,
Bərabərlik, ədalət... hamısı boş nağılmış.

Millətim dirənmişdi Gəncədə, İrəvanda,
Cavad xan şəhid olub, ancaq əyilməmişdi.
İgidlərin Yurd eşqi boğulmuş qızıl qanda,
Bu qanlı savaşlara işğal deyilməmişdi...

Qan ilə söndürdülər minillik ocaqları,
Dünənin kişiləri – bu gün qapılarda qul.
Xatirəyə çevrildi yurdun özgür çağları,
Xan yerinə – canişin, bəy yerinə – yasavul...

Dünya acizlik saydı türkün mərhəmətini,
Bilmədi min sirrim var, tarixlərə yaşıddı.
Ad bizim, dad onların taladı sərvətimi,
Süfrəmin qırağında neçə düşmən yaşatdı...

Param-parça, bölünmüş, uzaq düşdüm elimdən,
Tarix, yazı dəyişdi, kökdən qoparmaq üçün.
Məclislərdə yerim yox, danışsam öz dilimdə,
Tanrımı yasaq etdi Göydən qoparmaq üçün.

Tariximin yolları azdırıldı, qanmadan,
Azərbaycan! Ad qalsın oğlu, qızı qalmasın.
Damarıma zəhəri yeritdi usanmadan.
Ərlər getsin, millətin papaqlısı qalmasın.

Ermənini doldurdu Göyçəyə, Naxçıvana,
Təpə-təpə kül oldu min illik əlyazmalar,
Məktəbinin qapısı bağlandı müsəlmana,
Malım-mülküm yad əldə, bizə qaldı qazmalar.

Hər tərəf çəpərləndi – dünyadan görünmədim,
Adımı da bəzədi özünə bənzətməyə.
Allah yoxdur söylədi, Allahımdan dönmədim,
Sözümlə körpü saldım dərgahına yetməyə.

Vətən zindana döndü, zindanıma dedim “can!”
Ey ruhu zindanlara sığmayan Azərbaycan!

* * *

Yenə Azadlıq ruhu ürəklərdə boğuldu,
Müstəqillik yerinə yeni savaş doğuldu.
Xalqlar əl-ələ verib çarizmə “yox” deyincə
Siyasət ayaqlandı, həm riyakar, həm incə.
Ermənini öldürüb, “müsəlman yapdı” dedi,
Müsəlmanı öldürüb qisası itilədi...
Qəzetləri doldurdu qarşılıqlı hədələr,
Düşmənə silah verdi, mənə yalançı vədlər...
Getdi Göyçə, Zəngəzur, Ağbaba, Arazbasar,
Uzaqdan boylanırlar gözlərində intizar...
Şuşa, Gəncə, İrəvan, Bakı, Quba, Şamaxı,
Yüz ildi torpağımdan dərd süzülür, qəm axır...
Vətənindən qovulan, vətənində qırılan

Biz olduq həm əzilən, həm də günahkar olan.
Qan qurşağa çıxsa da boğa bilmədi bizi,
Unutdura bilmədi azadlıq dərsimizi.
Bir ovuc mərd qəhrəman,
Kəfəni boğazında vuruşan igid insan
Haray saldı dünyaya, səslərində qətiyyət,
Dedilər istəyimiz Müstəqil Cümhuriyyət.
Qafqazda türk dövləti, məclis, seçki, azadlıq,
Silinsin yurdumuzdan o qan-qada, o yadlıq!
Şərqdə ilk respublika... düşmənlərə göz dağı,
Qırdıq bizə uzanan neçə-neçə caynağı
İki il nə dincəlib, nə doyunca yatdılar,
Dövlət yoxdan var oldu, möcüzə yaratdılar.
Torpağımdan yadları süpürdüyüm bir anda
Erməni aşiqləri banladılar hər yandan,
Yenə bizi durdurdu Şimalın hədələri,
Yenə bizi aldatdı Leninin vədələri...
And içib qol qoydular, olmayacaq savaş, qan.
Ancaq yol açılınca andı çıxdı yadından.
Qırdılar millətimi, qoca-cavan demədən,
Ədaləti, hüququ, Allahı dinləmədən.

* * *

Gəncdim, tarix çağırdı min illərin dalından,
Önümdə yol aşıldı, şaxələndi min yana.
Ruhum qanad bağlayıb qəfəsdən qopduğu an,
Gördüm söz meydanım da sığmır Azərbaycana...
Gördüm cavan könlümü səsləyir qardaş ellər,
Orda görmək, tanımaq, duymaq, yanmaq gərəkdir.
Millət faciəsiylə barışıb qala bilməz,
Qaçılmaz savaş üçün silahlanmaq gərəkdir.

Silahlanmaq! Zor ilə adımıza yazılan
Kitabları rədd edən bilgiylə silahlanmaq!
Dünya qılınc-qalxanla, atomla düzəlmədi,
Dünyanın xilasına – sevgiylə silahlanmaq!

Hamımız eyni gündə, taleyinə biganə,
Görüm yaşıdlarımdan varmı bu dərdi duyan.
İnanc işğallarının alt qatından xəbərdar,
Tarixin gizlinində öz sirrini oxuyan...

Dilimdə yüz cür sual: harda, nə üçün, niyə? -
Yolun əvvəli bahar, yolun sonu qar oldu.
Tələbəlik sevinci qarışdı fəhləliyə,
Əsil ali məktəbim keçdiyim yollar oldu...

Könlüm Türklük aşiqi, bu dərsi öyrədən yox,
Tarix ayrı don biçir qarasına, ağına,
Qəlbimdə qandan gələn ilkin yol xəritəsi,
Çıxdım tələbə vaxtı Türküstan sorağına...

Öncə Başqırd torpağı, qaralığı göz alan,
Elmi məruzələrlə gəlmişdi tələbələr.
Onda Ufalı dostlar dərslərini unudub
Mənə yoldaş oldular səfər bitənə qədər.

Sonra bir gün Moskva, yazıçı qurultayı
Uzaqdan seyr eləyir bir gözəl xanım məni.
Deyir ki, unutdunmu Ufadakı olayı,
Sənə qulluq eləyən balaca Gülfiyəni.

Ağappaq buz yoluna, Aqideldir, demişdi,
Hətta xizək də sürdük, oynadıq da üstündə.
İki günün içində ancaq çox şey dəyişdi,
Buz qatı çat-çat olub əridi sevgimizdən...

Ağ şamdı ağcaqayın, qalxır qara torpaqdan,
Sanki zülmət gecəyə işıq seli yayılır.
İlk görüş, ilk heyranlıq, biz də bu çaya bənzər,
Uzun qış yuxusundan duyğularım oyanır...

Baxırsan yorulmadan – qış qəfəsi qırılır,
Qırılan qəfəslərə baxaraq bir yol seçdim.
Ürək həm azadlığa, həm bahara vurulur, 
Mən də Başqırdıstanda baharı duyub keçdim.

Yüz ozan sinəsində lal tarix üsyan edir,
Yüz dost qapısı döydüm, yüz evi ünvanladım,
Niyə ruhum bu qədər didərgindir, qəmlidir,
Niyə rahatlığım yox, bu yollarda anladım.

Uçdu Tanrının türkü keçmişdən üzü bəri,
Atların dırnağıyla oyatdı qitələri,
O yolu tutub getdim, qanad bağladım sözdən,
Gördüyüm sevgilərdən güc aldı nəğmələrim.

Babalar at belində, dünya geniş, eşq ulu,
Barış üçün doğulan savaşlara əsirmiş.
Doğudan Batıyacan uzanan Türkün yolu,
Yüz düşmən hiyləsiylə, yüz sərhədlə kəsilmiş.

Oğuz oğuzdan ayrı, qıpçaq qıpçağı bilməz,
Od vurur nəğmələrim bozqırlara ahıyla.
Bir millətin yüz adı, bir dilin yüz boyası.
Türk ərəbin dilində danışır Allahıyla,
Yüz yol Araz boyunda sular yudu gözümü,
Nə qədər yuyur-yusun, günahımız yuyulmaz.
Kimə açım dərdimi, kimə deyim sözümü –
Altayda eşidilməz, Savalanda duyulmaz.

Bu qəmlərin üstündə kökləndim ömrüm boyu,
Bu dərdlər selə döndü, başdan aşdı, boğuldum. 
Qanadlanıb uçmuşdum öz ata ocağımdan,
Ancaq elin dərdindən Vətəndaş tək doğuldum.

Doğuldum, millətimə car çəkim həqiqəti,
Deyim, gördüyün üzün arxasında min üzdü.
Sovet cəhənnəmindən yol tapmaq cəsarəti
Vuruşan, yol göstərən döyüşkən sözümüzdü...

Qarabağı Moskva qarışdırdı bir anda,
Yüz yalan uydurdular, yaram üstə köz idi.
Rəhbərlər yastıq qoyub milləti uyudanda
Biz atıldıq meydana, silahımız söz idi.

Biz tələsdik meydana... Görüşə tələsəntək,
Hər kəsin el yanında sınandığı an idi.
Mübarizə deyəndə sinəmə sığmır ürək,
Nədir sözün, əməlin? Əsl imtahan idi!

Coşan meydan dəniztək aldı məni qoynuna,
Ucaldıb başı üstə, kürsüdən enmə, dedi.
Mən danışdım, dinlədi, açdım könlümü ona,
Vəzifəli yalana, ordan en, dinmə, dedi.

Məmurlar titrəşirdi Azadlıq kəlməsindən,
Biz Sovet kəlməsini silib Azadlıq dedik.
Barmaqlar silkələnir yüz məmurun gözündən,
Ölümün ləzzətini bilib Azadlıq dedik.
On səkkiz gün kürsüdə, kəfən yaraşır mərdə,
Köksümdə xəlvət uçan güllələrin qoxusu.
Ancaq xalqın gözündən çəkilir qara pərdə,
Ancaq mənim qəlbimdən itib ölüm qorxusu...

Dindi illər uzunu yazdığımız həqiqət,
On səkkiz gün səsləndi tarixin dastanları.
Keçirtdi bir milləti aldanışın içindən,
Minilləri üyüdən meydan dəyirmanları.

Onda gördüm Şeirim də sığışmır paltarına,
Burda dayan söyləyir qafiyənin son həddi.
Gərək Azadlıq şeiri özü də azad ola,
Gördüm elə vəzn də sözlərimə sərhəddir.

* * *

Dünya elə bilirdi biz çoxdan dəyişmişik,
Nə qan yaddaşı qalır, nə də keçmişdən nişan.
Daha çıxmaz bir daha ürəyindən millətin
Yüz il Türk ellərində axıdılan nahaq qan.

Sonra mühacirlərin izi çağırdı məni,
Qardaşları səsləyib dolaşdım qitələri.
Ümidlə, təsəlliylə azaltmağa çalışdım
Mühacir gözündəki o çarəsiz kədəri...

Mühacir, ya didərgin – nə ad verirsənsə ver,
Növ-növ adlar altında hamının taleyi bir.
Lap cənnətdə dolaşsın, üzsün sərvət içində
Yenə vətən həsrəti unudulan deyildir...

Bu qədər dərd üst-üstə, buna hansı xalq dözər,
Niyə həm didərginik, həm mühacir, həm əsir.
Yenə də din savaşı, səlibçi səngərində
Düşmən murdar üzünü gizləməyə tələsir.

Allah verən bir ömrü mən də verdim yollara
Səpdiyimiz toxumdan həqiqət bitsin deyə.
Yüz illərlə yüz yerdən qanı axan millətin
Taleyini car çəkib dünyaya bildirməyə...

2020

1

Yaramızdan axan qan
qan deyil, qorxumuzdur,
Ağrılarla qovulan ətalət yuxumuzdur.
Dünən ağladığıma bu gün qəlbən gülürəm,
Ölürdüm yaşadıqca, dirilməyə ölürəm.

Nə bu ölüm yenidir, nə yarımcan dirilik,
Üzdə bütöv olsam da ürəyim çilik-çilik.
Yad əllər parçaladı, bölündükcə bölündük,
Küləklərdə sovrulduq, ələklərdə ələndik.
Çökdü bir qara zülmət yurdumun üzərinə,
İşıqlı günlər dedik, qara demək yerinə...
Doğrandı sərhədlərim, qayçılandı yollarım,
Başım kötük üstündə, kələfçədə qollarım...
Allahsız, dinsiz olan unutdurdu Allahı,
Allah sevgisi kimi yağmalandı silahım...
Unutduq ki, insanlıq çaylar kimi daşmaqdır,
Haqq-ədalət yolunda sonadək savaşmaqdır.
Sağalmaz yara olar boyun əymək düşmənə,
Ömrüm sığışa bilməz parçalanmış Vətənə.
Gözümüzdə bir əsrin axan nahaq qanları,
Kükrəyib dağ çayıtək doldurduq meydanları.
Meydan ana qucağı, bir ürəkdi, bir candı,
Həsrəti qırıb tökmüş bütöv Azərbaycandı.
Yan-yana dayanmışdı Bakı, Təbriz, Ərdəbil,
Araz da xəcalətdən qurtarmışdı elə bil!
Meydan yumruğa döndü, hər yumruq bir qoşundu,
Harayımız ildırım, sözlərimiz qurşundu.
Doladım boğazıma kəfənimi o günlər,
Sinəmdə qurşun yeri, xəyalımda sürgünlər...
Ancaq Vətən sevdası hər qorxunu aşırdı,
On səkkiz gün səsimlə bir millət danışırdı!
Gəldi Sovet ordusu, dişinə vursun bizi,
Tanklar, toplar, mərmilər bükmədi dizimizi.
Xalqın iradəsindən çaşıb qorxuya düşən,
Kürsüsünə sarılıb tülkü kimi büzüşən
Millətin haqq sözünü gətirmədən dilinə
Daş qoydu Baş Katiblə xəyanət təməlinə.
Yatıranda milləti yastığa dönən yalan

Soyuq yanvar günündə Bakıda axıtdı qan.
Ordu öz şəhərinə soxuldu yağı kimi,
Cırdı bayraqlarımı düşmən bayrağı kimi.
Gözündə vəhşi qəzəb çıxır neçə pusqudan,
Uçaqlar göyü tutur, gəmilər qalxır sudan.
Tanklar, raketlər gəlir dinc şəhərin üstünə,
Tuşlanır top lüləsi körpələrin üzünə.
Son silahla qırırlar silahsız insanları,
“Əl çək yurdumdan!” deyən günahsız insanları.
İşğal ordusu durdu işğalçının yanında
Boğdu öz şərəfini Xocalının qanında.
Dünyanın fitvasıyla coşur Hayın harayı,
Arxadan tankla gəlir sovetin son alayı.
Hüquq donub, haqq batıb, dünya eşitmir, kardı,
Qatilə “dur!” deməyən özü də günahkardı.
Dərin siyasətlərin quruyacaq kökləri
Kəsib atmaq olmasa əl gəzən ətəkləri,
Axırda anladım ki, keçən ömür deyilmiş,
Göydə səsim boğulub, yerdə yolum əyilmiş.
Nəğməm ağıya dönüb, laylamız göz yaşına,
Matəm havası hopub yurdun hər qarışına.
Nə şeytan kimi şeytan, nə xilaskar mələyik
Eləcə boşluqlarda üzən cansız lələyik.
Dünya özü də bilmir istəyi nədir bizdən,
Otuz il qara duman donubdur üstümüzdə.
Sanki görmür kor gözü – Vətənimdir burası.
O Millətlər birliyi, bu Dövlətlər şurası...
Hamısının ağzında eyni çürük saqqızdı,
Hamı siyasət qurdu, quzu-yurdum yalqızdır...

2

Ancaq birdən göylərdən bir şimşək çaxıb keçdi,
Həqiqət min yalanı yandırıb yaxıb keçdi.
“Savaş” deyən sərkərdə milləti oyandırdı,
Hər ürəkdə ümiddən çilçıraqlar yandırdı.
Yol gözləyən yurdların harayı hər gün təzə,
On milyonun tək səsi yol açdı üzümüzə.
Qalxdı igid oğullar, oğul düşmən çəpəri,
Qalxdı əmrə müntəzir Azərbaycan əsgəri!
Nəfəsi yaz nəfəsi, səsi ildırım səsi,
Yurdun coşan ilhamı, qisas almaq həvəsi!

3

Vur, qəhrəman əsgərim, Xocalı bağırıb, vur,
Yad əllərdə inləyən torpağın xətrinə, vur.
Min-min evim dağılmış, kəndlər qalmış virana,
Daşları buz bağlamış ocağın yerinə vur.
Köstəbək yuvasında gizlənməkdir əlacı,
Dağıt bu son deşiyi, mərmini dərinə vur!
Ziyarətgah zirvələr gözləyir gözü yolda,
Bu işğalı bitirib, zülmün məhvərinə vur!
Nəbinin yolu bağlı, Həcərin əli bağlı,
Xatırla bu torpaqda at oynadan kəsləri.
Düşmən top-tüfəngliydi – onun silahı qeyrət,
Hələ itib getməmiş Soltan bəyin izləri.
Düşməni susuz qoyub çəkilsə də içinə,
Hər qayanın altından fışqırar kəhrizləri.
Sən aranda, o dağda, sanır ələkeçməzdir,
Qayada yuva açsın poladlaşan dizlərin!...
Havalan zirvələrdə, mən də gəlim dalınca,

Daha kəsməz yolumu çovğunlu qar, nəmli sis.
Düşmən başı alovlu tərk edir cənnətimi.
Bilir çoxdan çatıbdır yurda dönmək vədəmiz.
Tərtər yenə oxuyur Kəlbəcər nəğməsini,
Nə qədər qan yusa da bizə baxır tər-təmiz.
Gedənlərə qoşulub zirvəsindən enmədi
Murovdan, Dəlidağdan uca Şəmşir dədəmiz...

Yazılı daşlarıma mən də bir tarix yazım,
Daşlar da dil açacaq diri sözlə yazılsa.
Getdi şair dostlarım, bu yurdlardan nigaran,
Həsrətləri soyumaz hər qaya bir saz olsa.
Bəhmənlə Məmməd Aslan – ilhamları tükənməz,
Bir ağız da mən deyim – dedikləri az olsa.
Gözümdə bu dağların hər qayası altındı,
Qızıl nəyimə gərək, insanları qızılsa.

Hələ də xatırlayır tənha Çeyran bulağı
Üstünə Şəmşirlə bir Vurğun gələn çağları.
Sücaət İstisuya bir də uçmaq istəyir,
“Quş yerinə olaydım!” – titrəyir dodaqları.
İmtahan bitməsini gözləyir Ənvər Rza
Tez qayıtsın kəndinə başında uşaqları!
Gəzsin xalq arasında – sazından sözünəcən,
Qürbət olmuş Göyçənin Ələsgər soraqları.

Laçın düşmən əlində, hələ dirənib durur,
İşıqlı dağlarım var qalxır qəm dumanından.
Şair Ağa Laçınlı – Bakıdadır məzarı,
Ruhu ayrıla bilmir anasının yanından.
Mıxtökəndən atüstə aşsın Hüseyn Kürdoğlu
Görsün nişan qalıbmı burda ilk ünvanından.

Yenə Turşsu üstündə qurulsun məclisimiz
Görək hansı sözümüz çıxır saz tufanından!

Tələs, igid əsgərim, havalar soyuqlaşır.
Təpələr çallaşmada, bir azdan qış gələcək.
Süleyman Rəhimlidən hər il bir yeni roman,
Adına neçə eldən neçə alqış gələcək...
Qaraoğlu Əlinin qələmində “Qəhrəman”,
Zəngəzurdan nə yazsa millətə xoş gələcək...
Endirib Balayana tərsşapalaq şeirini
Dilində lətifəsi Eldar Baxış gələcək.

Azıx tarixə giriş – ağız açıb çağırır,
Hər kurqan sirrə pərdə, demə adi təpədi.
Bu gücüm, bu ilhamım Füzuli yadigarı,
Diri Dağlar ucalsın, diriliyi əbədi!
Bir parçamız bu yanda, bir parçamız o yanda,
Arada Xudafərin, bütövlüyün məbədi,
Günahımız çox olub, savaşla təmizlənər –
Haqq-ədalət yolunda ölmək də bir tövbədi...

Yüz min əl uzadacaq bizə çinar meşəsi
Nə Oxçu quruyacaq, nə xatirə bitəndir!
Qayıdım Araz boyu Qarabağ düzlərinə
Yüzillərin həsrəti ürəyimi didəndir...
Əl edir Qarabağa qaradağlı qardaşlar,
Qırx milyon insanıyla ora da bir Vətəndir.
Nə sərhəd çəkilməklə millətim ayrılacaq,
Nə birləşmək arzusu, nə də sevgi bitəndir.

Qoy torpağı titrətsin üfüqdən üfüqəcən
Yelkəsi işıq saçan Qarabağın atları.
Ağdamı xəritədən silmək istədi düşmən,

Bilmədi açılacaq poladdan qanadlarım.
Yenə Xudu müəllim Mərzilidən yol başlar,
Dirilər naxış-naxış tariximin qatları.
Qarabağ ağrısını yenə Muğam diliylə
Yayar qitələr boyu Şuşanın övladları...

Cəbrayıldan keçirəm – fəxri vətəndaşıyam,
“Dünyanı arşınlayan” Sabirin yurdudur bu.
Molla Pənah Vaqifdən Bayatlı Vaqifəcən
Sözüylə, nəğməsiylə basılmaz ordudur bu.
Sona bülbül oxuyur yenə Qədir səsiylə,
Sanki fələkdən axan bir mübarək sudur bu.
İlahi, Qarabağım yenə öz yerindədir,
Nə müqəddəs ziyarət, nə böyük arzudur bu!

Tək öz şərəfin üçün vuruşmursan, əsgərim,
Bir qeyrət zirvəsinə ucalmısan! Bərk dayan!
Çiyninə yüklənibdir yüzillərin qayğısı,
Keçdiyin qanlı yolla tarixdir addımlayan,
Dön yanında səflənən igidlərə nəzər sal,
Talış, ləzgi, kürd, avar... bir meydana baş qoyan.
Bir Vətən nəğməsidir hamımızın qisməti,
Hamımızın anası, Od Yurdu Azərbaycan!

Pənah xanın qalası Şahbulağın üstündə...
Düşmənin qanlı əli o suya dəyəndə, vur!
Tikiləcək kəndlərim, sonsuz cah-calalıyla,
Erməni dil uzadıb “Miatsum” deyəndə, vur!
Dəmir quşlar uçuşsun qartallarla yanaşı,
İlanı yuvasında, bayquşu göyündə vur!
Boğazı əlindəykən “barış” deyib yalvaran
Yenə yalan üyüdüb, sözünü əyəndə, vur!

 ... Mən sizə bu savaşda ölməyi əmr edirəm,
Siz ölümə gedəndə ölüm sizdən qaçacaq.
Bu şəhərin yolunu üzümüzə açsanız
Allah da dərgahında sizə qucaq açacaq.

Mən sizə bu savaşda ölməyi əmr edirəm,
Ancaq ölüm gəlmədən düşməni öldürməyi.
Başqasının yurduna göz dikəni ağladıb
30 il yas tutanın üzünü güldürməyi!

Mən sizə bu savaşda ölməyi əmr edirəm,
Ölümün qucağına dirilik sinməlidir.
Əmrim ölüm olsa da, ancaq bu son savaşdan
Əsgərim qələbəylə, sapsağlam dönməlidir!

Qarşıda sıldırımlar, dik qayalar baş-başa,
Gərək qartal olasan, gərək qanadın ola.
Ya da bu qayalardan səni alıb qaldıran
Bir uçuş ehtirasın, dəli inadın ola.

Daşlar soyuq, sürüşkən, altda dibsiz uçurum,
Qayaların başında qaniçən əsgər min-min.
Yağış ol, dumana dön, düşmən duyuq düşməsin
Gözündəki şimşəyi görənə kimi sənin.

Ölüm-dirim anında haqdan gələn bir nida
Kəlmeyi-şəhadət tək ürəklərdə bəslənir.
Bu əmrin ilk vətəni Çanaqqala olmuşdu,
Yüzili adlayaraq Şuşada da səslənir.

Əsgərin silahı yox, əmrin özü silahdır,
Əmrin özü qanaddır, qaldırır uçurumdan.
Düşmən gözünü açıb görür bir körpə ruhu
30 yaşa dolaraq gəlibdir Xocalıdan.

Qarnı yarılan ana, döşü kəsilən ana,
Cənnətdən süd verərək igid ərlər böyütdü.
O zorlanan qızların bakirə gözəlliyi
Qisasa könül verib min-min əsgər böyütdü...

5

Adına qurban olum, ey adsız qəhrəmanım!
Ruhundakı tilsimə heyran olub durmuşam.
Siz Vətən fədaisi! Qəlbimdə hərənizə
Neçə ləqəb düşünüb, neçə ad uydurmuşam.

Yürü, yürü, Mete xan! Burda da sərkərdəsən!
Arxanca qanadlanıb Qazanla Beyrək gəlir.
Gürşad saraylar yıxır qırx igidi başında,
“Özgürlük!” deyə-deyə Xürrəmi Babək gəlir!
Gəlir Oğuz, Bayandur, Alparslan, Qızıl Arslan,
Çağrı bəyin yoluna düzülüb neçə oğul,
Siz bu günün Çingizi, siz bu günün Timuru,
Sizlərin simasında dirilibdir Ərtuğrul!
Sizin adınız şəhid, namus, qeyrət, intiqam,
Milyon-milyon adlı var, tüpürürlər adına.
Ata-ana ad verib böyütdülər sevgiylə,
Sonra da alışdılar pis övladın oduna

Get, adsız qəhrəmanım, Qacar ala bilmədi
Bu qalanı seyr etdi dediyi o şüşədən.

Qala – təxəllüsündür, Qaya – sənin ayaman
Öz əsil adınısa alacaqsan Şuşadan...

Ya da ki Dədəm Qorqud dilləndirib qopuzu
Türkün ölməz ruhundan verər sözə yeni can.
Deyər ki, ayırmıram sizi bir-birinizdən,
Şuşa fatehlərinin bir adı var: Qəhrəman!

6

Əsgər boş əllə gedir Qalanı fəth etməyə,
Tək bircə bıçağı var, gizli tutur ovcunda.
Bıçağın tiyəsində gözlərinin işığı,
Neçə düşmən taleyi bir bıçağın ucunda.

Tankın yarsın sinəni, topun yuvana dəysin,
Namussuzun nə işi bu namus savaşında?
Bir ağzın var, bir qarnın, sanki yemək güc verir,
Dünyanın ərzağını əndərdilər başından.

Şuşada şırmandıqca sanırdın yenilməzsən,
Hələ Yallı da getdin qutsal Cıdır düzündə. 
Ayaq qoyduğun torpaq bilmədin sənin deyil,
O şənliklər, o rəqslər gələcəkdir gözündən!

Vaqifin gözəlləri bu düzdə gəzən zaman
Sənin xalqın hardaydı, sən özün harda idin?
Bu qala qayalarda bir qala da ucaldan
Pənah xanın dövründə sən hansı gorda idin.

Qalanın divarları – qayaların davamı,
Burda quş quşluğuyla qanad salıb qayıtmış.

Sərkərdələr, fatehlər ölkələr basa-basa
Əli çatmadığından qalaya dil uzatmış...

Bircə Qacar almışdı ikinci hücumunda,
Baxmaqdan yorulanda aylarla hayıl-mayıl.
Bəndəsi o dünyaya həsrət getməsin deyə
Ona gizli yolları göstərmişdi Əzrayıl.

Şuşada ömür sürüb, Şuşada gün keçirmək,
Gözəllərin qisməti, igidlərin bəxtiydi.
Neçə saray qursa da Pənah xan Qarabağda
Şuşa qızıl sarayı, Şuşa büllur taxtıydı.

Şuşa – Bülbülün səsi, Şuşa – səsin bülbülü,
Sözün İsa bulağı, muğamın zənguləsi.
Bəstəkar yetirməsə bundan sonra min il də
Min il diri qalacaq Üzeyirin bəy səsi.

Havası bal, suyu bal, ağzının sözü də bal,
Onu arı əzmiylə qayalarda hörmüşük.
Hər qarış torpaq üçün ölmək necə olurmuş,
Ölüm sevinci nədir? Bu qalada görmüşük...

İki dostla yazmışdım qayasında adımı
Qayadan silinsə də qalacaq yaddaşlarda.
Şair adını yazdı, əsgərim zəfərini,
Tarixim yaşadıqca silinməz bu daşlardan.

7

Qala zülmət içində, sabah günəş doğacaq!
Əsgər qurd gözü ilə gecə də görməlidir...
Diş ilə, dırnaq ilə yapışıb qayalardan
Düşmənin başı üstən qalaya girməlidir...

Qalaya girməlidir hava kimi, ruh kimi,
Tankın, topun üstünə boş əllə getməlidir.
Qonşusunun yurduna soxulmağın sonunu
Otuz il qanmayana bu gün öyrətməlidir...

Laçın, Xankəndi yolu, tanklar burun-buruna.
Canlı çəpər çəkibdi canilər hər köşədə.
Düşmən hardan bilsin ki, əsgərim qanadlıdır,
Bulud kölgəsi kimi sürüşür bu şüşədən.

Ona gülməli gəlir bizim son niyyətimiz,
Min-min gözdən yayınıb Şuşaya qalxa bilmək.
Ölkələrə əl açan erməni ümidini,
Erməni ordusunu bir əllə boğa bilmək!

Azuqə aşıb-daşır, silahları tükənməz,
Yeyib-içir, əylənir, nə qorxu var, nə də qəm.
Lap dünyanın ən güclü qoşunuyam, nə olsun,
Üstünə hansı yolla, ha yandan gedəcəyəm.

Qayaların dibindən nəğməsiylə axır çay,
Nə qədər coşub-daşa qalaya yetmir səsi.
Burda kəsib yolumu, Şuşanın sinəsinə
Sağalmaz yara vuran Daşaltı faciəsi.

Yurdunun harayına gedən igid dostlarım
Bu dərənin dibində xəyanətə yem oldu.
Görən niyə soran yox, bu kimin oyunuydu,
O şeytan tələsini orda quran kim oldu?

Hər yerindən duranın çiynində zər paqonu,
Millət ayıra bilmir fərarini qaziylə.

Onca nəfər əsgərin onbaşısı olmayan
Papağını yan qoydu sərkərdə ədasıyla.

Keçmiş olsun, Daşaltı, yenə gəlir əsgərim,
Bu ağlar dərələrə unutdursun yasını.
Şuşadan gedənlərin övladları gəlib ki,
Alsınlar burda axan qanların qisasını!

8

Əsgər qalxır qalaya, çıxılmazdır daş-divar
Ancaq əsgərimin də poladdan pəncəsi var.
Qartal dırnaqlarını daşlara çala bilir,
Uçurumun üstündən asılıb qala bilir.
Gecənin havasını doldurub ciyərinə,
Bilir ki, vuruşacaq yüz dostunun yerinə.
Bu qoyun sürüsünə qurd kimi saldırmalı,
Qoynundakı bayrağı Şuşada qaldırmalı!
Bayrağı qaldırmalı ala buludlarla tən,
Qoy onu hər tərəfdən görsün yaralı Vətən,
Şuşam uca olsa da bayraq ondan da uca,
Altında keşik çəkib mən də baxım doyunca.
Sonra düşmən gülləsi sinəmdə yanır, yansın,
Təki Vətən göyündə bayrağım dalğalansın!
Qala divara möhtac, divar qalaya möhtac
Komandir əmr eləyir: Şuşanın yolunu aç!
Gecə sisli, dumanlı, gecə – hücum fürsəti,
Əsgərin öz gücünü göstərmək qətiyyəti...
Qaya üzünə durur,
Qaya qəsdində durub.
Qaya deyil nizədir,
Yaraları təzədir.
Daşaltıdan dikələn

Qaya deyil, bəladır,
Qayaların başında
Yol gözləyən qaladır.
Gecə zülmət pərdəsi,
Gözlərindən tük çəkir.
Üstdə qulaq-qulağa
Çaqqallar keşik çəkir.
Keşikçi projektor
Qaranlığı darayır.
Yayınmaz gözdən quş da,
Sübhə kimi arayır.
Ancaq əsgər dayanmır,
Yolu sözündən keçir.
Dumanın qanadından,
İynə gözündən keçir...
Nə ordu vecinədir,
Nə Qacar deyən “şüşə”.
Bir həsrətli tələsir
aşiqiylə görüşə.
Gecə nəmli, divar yaş,
Oğlum, ehtiyatlı ol, ayağından qaçar daş!
Əsgər hərdən yan-yana, hərdən nəfəs-nəfəsə,
Hərdən qulaq kəsilir qaladan gələn səsə.
O haqqın sorğuçusu, son hökmü verən Allah,
Görünməz bir tor hörüb, kim bacarar, ya pənah!
Əsgər asılıb tordan qalxır hörümçək kimi,
Sarmaşıb qayalara yazağzı çiçək kimi.
Hər daşda bir kəpənək,
Buz divarı isidən, qəzəbdən yanan ürək...
Damarında dolaşır Xocalıda axan qan,
Ay doğa on beş günlük, yapışa işığından.
Göydən bir ulduz baxa, qollarına güc gələ,
Süd yoluna sarılıb bircə anlıq dincələ.

Qatılaşır qaranlıq,
Əsgər durmur bir anlıq.
Ona qalxmaq əmri var,
Düşmənin mövqeyini yaxıb-yıxmaq əmri var.
Maska üzünü örtür, gözlərini gizləməz.
Torpaqdan göyərəcək! Düşmən bunu gözləməz!...
İstehkamlar, səngərlər dağılacaq bu gecə,
Allahın köməyiylə, ədalətin hökmüncə.
Ölüm mələyi kimi qonsun düşmən bağrına,
Bir əsgər qələm çəksin yüzünün varlığına.
Qayalar da xəbərsiz, qarşısında dikəlib,
Ancaq doğma nəfəsdən onlara da can gəlib!
Dırmaşırlar divarla – silahı bıçaqları,
Savaşda ad çıxarmış Yaşmanın uşaqları.
Beynində neçə arzu, neçə görüş həsrəti...
O, dəniz pişiyidir! Öz canını unutmuş,
Bir əli qaranlıqdan, biri buluddan tutmuş...

Düşməndən alacağı qisas qaldırır onu,
Ürəyinə güc verən yol gözləyən ellərdir.
Çatır qulaqlarına anaların ağısı,
Fələyə üsyanları davam edir illərdir.

Gözündə Xocalının, Gəncənin körpələri,
Tərtəmiz gözlərindən yaş yerinə qan axır.
Çox sevinmə bu yasa, dayan uşaq qatili,
Barmağım gözlərini deşmək üçün darıxır.

Uzaq maviliklərdən baxır Polad Həşimli
Mehriban bir səs ilə “Qalx!” deyir əsgərinə.
Silkələ qayaları, yol aç dəmir döşünlə,
Yürü, xeyir-duamla mən də köməyəm sənə.

Şəhidlərin ruhları qaya üstə çıraqdı,
Mübariz də dumandan sıyrılıb gəlir birdən.
Fikrində son döyüşü – özü gedir qabaqda
Qoruyur divar kimi əsgəri güllələrdən.

Nə qədər sərt olsa da bu qayalar, bu daşlar
Gələn öz övladıdır yol açıb aparacaq.
Duman görünməz edib, bu gecə əsgərlərim
Qərbin qanlı əlini Şuşadan qoparacaq!

Birdən sükut pozulur, düşmən şübhəyə düşmüş,
Elə bilir canlıdır dumandan sıyrılan daş.
Qayaya baxa-baxa səngərində büzüşmüş.
Dağ igidim dərədən dırmanır yavaş-yavaş?

Projektor qaraldır keşikçinin gözünü.
Növbə çatsa sevinclə gedib bir az yatardı,
Bu dibsiz uçurumlar xəyalını çaşdırır.
Günəş çıxsa canından bu qorxunu atardı...

İşıqla bir gecəyə yağır güllə yağışı,
Əsgərim yaralandı, gücü yox dırmaşmağa.
Şuşanı öz gözüylə görmək arzusu vardı,
Öndə son maneəydi, qanadı yox aşmağa!

Tez yaralı əsgəri dostu alır çiyninə,
Yox, burda dayanılmaz, silahdaş buraxılmaz.
Daşlara sinə-sinə yuxarı qalxır yenə,
Bir əsgər yolda qalsa, bu qalaya çıxılmaz...

“Qollarını boynuma bərk-bərk dola, buraxma,
Səni qaldıracağam – bu daşlar buz olsa da!

Yaran da sağalacaq Şuşanın havasından,
Bir yerdə gedəcəyik bu yol sonsuz olsa da!”

Boynunu qucaqlayan yaralı dost qanaddır,
Soyuq payız gecəsi əsgərim yanıb gedir.
Nə misilsiz dəyanət, nə sarsılmaz inaddır
Yaralı dost yük deyil, yenə dırmanıb gedir!...

“Qardaş, sən burax məni, ağıram, üzülmə, get!
Bax Şuşaya doyunca, mənim də gözümlə, get!”

“Şuşaya öz gözünlə, sap-sağlam baxacaqsan!”
Belə deyir əsgərim yaralı qardaşına.
Allah ona güc verir, coşur damarında qan,
Hamıdan tez dırmanır qayaların başına!

Düşmənin əcəlidir dərələrdən dikələn,
Haraya girir girsin, tapacaq, endirəcək.
Neçə projektoru sübhün əsintisiylə,
Ya da öz nəfəsiylə şam kimi söndürəcək!

Üzeyirin Cəngisi birdən gəlmişdi dilə,
Xanın, Seyidin ruhu Heyratı çaldırırdı.
Şəhid qəhrəmanlarım görünməz əlləriylə
Adsız qəhrəmanları Qalaya qaldırırdı!

9

Arxada qaldı divar, öndə düşmən səngəri,
Səngərin o üzündə ruhumuzun şəhəri.
Pənah xanın, Vaqifin, Natəvanın şəhəri,
Zirvələrə köklənən tar-kamanın şəhəri.
Hər həyətdən yollara aşan qızıl gülləri,

Canlı güllər eşqinə oxuyan Bülbülləri.
Nəcəf bəyin ocağı, Əhməd bəyin yuvası,
Hacıbəyli nəslinin bitməz vətən qovğası.
Gah tarixə əl atdı, gah bu günü dindirdi,
Uvertüra üstündə milləti sevindirdi.
Həm bulaq zümzüməsi, həm okean səsiydi,
Üzeyir musiqisi – ruhun möcüzəsiydi...
Söz-söhbəti dillərdə, kefi daim çağ olan,
İşi – sənət, musiqi, yazıb-yaratmaq olan,
Dağı, daşı, torpağı tarixdən bu yana sirr,
Bir qaraçı nəslinə qala bilərmi əsir?
Səsim, sözüm, musiqim bu qayanın üstündə,
Məni kim endirəcək bu qayanın üstündən?
Bu səngərdə yenilsən divardan enmək olmaz.
Şuşanı fəth etmədən geriyə dönmək olmaz...

Əsgər fürsət bilincə çiskinli gecələri
Dumanla qatılaşıb bu bələdçi qaranlıq.
Səsindən işıqlanıb şəhərin küçələri,
Addımından oyanır yatan ruhlar bir anlıq.

Mürgülü keşikçilər göz açıb-qırpanacan
İçirlər nuşi-canla ölümün şərbətini.
Nə anlaya biliblər hara uçub getdi can,
Nə sözə növbə çatıb anlada heyrətini.

Göyün dumanı kimi qondu düşmən başına
Yerdən, göydən gəldiyi bilinməyən bir əsgər.
Mərmi, güllə başına dolu kimi yağsa da
Yürüşü pozulmayan, ələnməyən bir əsgər.

Səsi çıxmazdan qabaq ağzından çıxır canı,
On ölkədən gələnin əcəli burda çatır...

Düşmən bir də ayılır, yollarında Şuşanın
Məscidə doldurduğu donuz sürüsü yatır.

Döşünə döyən ordu qanqal kimi biçilib,
Leş-leşin üstündədir, oyanmaz bu yuxudan.
Düşmən siçana dönüb, düşmən elə kiçilib
Silahla bir-birinə saldırır qorxusundan.

Günahsız körpələrin qanı tutub gözünü,
Hesabat verməlidir bu qiyamət günündə.
Qorxudan ağlı çaşıb, biçir özü-özünü,
Bir ordu qaçıb gedir yüz əsgərin önündən.

İntiqam səhnəsini qəsdən uzadır gecə,
Yalvarışlar dağıdır dağların yuxusunu.
Dumana qarışaraq yerə üz sürtüb keçən,
Əsgər aslana dönüb qovur it ilxısını.

Dabanına tüpürüb generalı, zabiti,
Tankın, topun üstündən tullanaraq qaçırlar.
Arvad-uşaq qatili dözmür ər döyüşünə,
Tülkü texnikasını qullanaraq qaçırlar.

Şuşanın dolayları dönüb şahmar ilana,
Sağ çıxanlar bu yolda ərisinlər, itsinlər.
Heç kim cəsarət edib boylanmasın dalına.
Açılıb Laçın yolu – qoy rədd olub getsinlər!

Şuşanın gecəsindən yad nəfəsi hayların
Sökülüb atılınca astaca sökülür dan.
İşığı qayıdıbdır Günəşlərin, Ayların
Müqəddəs bayrağımdır gecəni aydınladan!...

***

Bu gün türkün bayramı, işğalçının yasıydı,
Allahın hökmü ilə yazılmışdı bu yazı.
Onun “bəla” dediyi Allahın balasıydı.
Xocalı qırğınının alınmışdı qisası.

Ordum Cəbrayıldadır, Arazdan bir az bəri,
Arada sıx meşələr, neçə cəbhə xətti var.
Düşmən hələ bilmir ki, savaşın dahiləri
Adsız qəhrəmanlarım – Yaşma igidləri var.

Allahın hökmü ilə yazılmışdı bu yazı,
Millətimin zilləti axır çatmışdı sona.
30 illik həsrətin alınmışdı qisası,
Bir milyon göz baxırdı öz viranə yurduna!

10

Murovun, Dəlidağın üstündən çəkilir çən,
Qəddini yavaş-yavaş dikəldir yorğun Vətən.
İntizarı dağılır yad olmuş sahillərin
Süsləndikcə üçrəngli bayraqla Xudafərin.
Otuz il ümid verib bizi susduran susur,
Ümidini qırdıqca Azərbaycan ordusu.
Bayram havası gəzir şəhərləri, kəndləri
Paylandıqca hər axşam qələbə tvitləri.

Ax dünya, qəddar dünya, əsiridir yalanın,
Başını əzib keçmir bu zəhərli ilanın.
Köhnə Səlib havası dolaşdıqca başında
Neçə ölkə səf tutur yenə din savaşında.
Tanrı da əsir düşüb siyasətə, sirr deyil,

O özü bir olsa da, elçiləri bir deyil.
Şükür, yıxıb-dağıdır bu çürüyən bütləri
Qanımdan qanad taxan qələbə tvitləri.

Şeytan üskük oynadır erməni kilsəsində,
Nə Allah sevgisi var, nə inanc hiyləsində.
Hər keçənə əl açır, hər tərəfdən pay umur,
Qonşunu sata-sata kənardan haray umur.
İnsanlıqdan danışır, ancaq xəyalında qan,
Nə keşişdən əl çəkir, nə ayrılır molladan.
Pozur bu oyunları yurdumun igidləri
Yayıldıqca dünyaya qələbə tvitləri.

Qartal kimi açılır Şuşanın qanadları,
Yorur Cıdır düzünü Qarabağın atları.
Haqq tutur öz yerini, kökü kəsilir şərin,
Dağıdır matəmini səsimiz Kəlbəcərin.
Açır öz qollarını Kirs yolu, Laçın yolu,
Düzlənir ayağımda dağların qırçın yolu.
Aşıb keçir əsgərim divarları, sədləri
Dilində nəğmə kimi qələbə tvitləri!

Bu bizim haqq işimiz, ədalət savaşımız,
İntiqam ala-ala dikələcək başımız.
Vur, əsgərim, vur! – deyə əmr eləyir komandan,
Qoy bir də yurdumuzda tökülməsin nahaq qan.
Qayıtsın Qarabağa yenə xoşbəxt çağımız,
Başımızın üstündə üçrəngli bayrağımız!...
Qovur öz yuvasına quduzlaşan itləri!
Ali Baş Komandanın qələbə tvitləri!

11

Minadan təmizlənsə gedərdik Qarabağa,
Bəlkə tövbə etməyə, bəlkə üzr istəməyə.
Cığırları oyadıb, kəmənd atıb hər dağa,
“Sizi çox gözlətmişik, bağışlayın!” deməyə.

Düşünmə daş cansızdır, öz ömrü var daşın da,
Soruşsan doğma dillə güzgü tutar min ilə.
Ancaq ölçü ayrıdır onun daş yaddaşında.
Onun vaxt sayğacının adı bilinmir hələ...

Hər qaya milyon ilin hard-diskidir elə bil,
Göyün bütün səsləri yazılıbdır o başdan.
Ulduzların dili də bəlkə ona yad deyil,
Bəlkə də qopub qalır bir uzaylı uçuşdan.

Kağızlar yandırılır, papiruslar çürüyür,
Ancaq torpaq kitabın pozulmur yazıları.
Ağac kimi, ot kimi bu dağları bürüyür
Nəslimizin min illər yaşayan arzuları.

İndi otlar saralıb, evimiz külə dönüb,
Ölüm nəfəsi əsib hər cığırdan, hər izdən.
Biz də dirilik kimi dizin-dizin sürünüb,
Ayrılaq evimizdə qaçqın keçmişimizdən.

Yaz gələ, ağac kimi çiçəklənə həvəsim,
Çatılan köçlərlə bir qayıdam Dəlidağa.
Bu şəhər tünlüyündə sıxılanda nəfəsim
Loğman dağlar yenidən yol açar yaşamağa.

İstisuyun başında susmaz sazın kafesi –
Yanıq divarlarda da bir ilham rüzgarı var.
Ala göllər üstündə coşar cıdır həvəsim,
At uçar, daşlardan da göylər məni çağırar.

Bu daş kitabələrdə dünya fərqli, vaxt ayrı,
Daşların güzgüsündə bir də boylan elinə.
Gör hansı gözəlliklə insan açar axtarır
Buludların şəklinə, ulduzların dilinə.

Görək adsız bulaqlar kimi qonaq gətirib,
Şamil qardaşımızın Kürd ovşarı səslənsin.
Bu dağlar əzəl gündən mərd oğullar qucağı,
Qoy yenə hər obada Aşıqları bəslənsin.

Dağların da ruhu var – o, bizim ruhumuzdur,
O, insanın eşqidir, pirə, ocağa dönən.
Altaydan Qarabağa nizami ordumuzdur,
Qara dumanlarda da yenə uca görünən!

“Yar-yarını istəsə!” – dağlardan bir qız səsi,
Əbədi bir gəncliklə sevgisini oxuyar.
Yenə hər gün Turşsuda bir Koroğlu nərəsi,
Yenə qızlar xalçada Nigar eşqi toxuyar.

Zirvələrə qalxınca gücümüz oyanacaq
Bu güc tarixdən gələn ulu Turan gücüdür!
Savalandan Tanrıya, Ağrıdan Altaylara
Min illərlə var olan bir qəhrəman gücüdür.

Süfrəmdən pay umanlar bir deyil, iki deyil,
Elə ki qarnı doyur – unudur keçmişini.

Bu dağlar öz suyundan yolçuya da pay verər,
Harama əl uzatsa, sındıracaq dişini.

Yolu Təbrizdən keçir Qarabağın! – demişdi
Bir ilkə qəhrəmanı, çarəsizlik anında.
Sən demə Qarabağdan keçirmiş Təbriz yolu! –
Millət hökmünü verdi bu savaş meydanında.

12

Gözün aydın, Millətim, qurtardın sıxıntıdan,
Daha hədyan maşını üstünə gələ bilmir.
Ancaq erməni pulu dolaşdıqca ortada,
Dini, irqi pul olan yatıb dincələ bilmir...

Dünya boynunu büküb böyüklərin önündə
Çarəsiz, əli bağlı sonunu gözləyərkən,
Ayılara güvənən tülkünü boğmağınla
Məzlumların könlünə sən oldun ümid əkən.

O əllər ki uzandı sənə çətin günündə
Qardaşların əlidir, qızıla tutulmalı.
Üzdə “bəradər” deyib, düşmənə dayaq olan
Dinimə ləkə olan şeytandan qurtulmalı!

13

Ey qoca Azərbaycan! Haqq nazilir – üzülmür,
Sənin zəfər gününə yazıram yeni dastan.
İki bitməz nəğməsi olmalı bu dastanın:
Birincisi Türkiyə, ikincisi Pakistan.

Ədalətdir yolumuz! Bunu Allah görürdü,
Ədalətə söykənən verməz namərdlərə can!
Bu namus savaşında səsinə səs verirdi,
Ankaradan Türkiyə, Kəraçidən Pakistan!

Üç bayraq dalğalanır üç qardaşın şəninə,
Silir göz yaşlarımı iki əl, çıxım yasdan.
Bir dua da artacaq duamın üzərinə,
Alqış sənə Türkiyə! Alqış sənə Pakistan!

14

Bir vaxt Nuru paşa da gəldi qardaş hayına,
Dirək oldu yurdumda min könül sarayına;
Ocağımız küllənib, ümidimiz sönəndə,
Bakı, Şuşa, Zəngəzur qan gölünə dönəndə.
Tiflisdən, Qarabağdan, Naxçıvandan keçmişdi,
Neçə gizli tələdən, neçə qadadan keçmişdi.
Osmanlı zor durumda, qardaşın halı da pis,
Bir yanda rus daşnakla, bir tərəfdə ingilis.
Bütün oyunlar bitib, bütün yollar tutulmuş,
Bakı bunların olub, millətim unudulmuş.
Onda da öyünürdü düşmən silah-sursatla,
Bakı dəmir zirehdə, paşam tələsir atla.
Ancaq atı uçuran belindəki qeyrətdi,
Düşməni diz çökdürən gənc paşaya heyrətdi...
Aradan yüz il keçib, dünya köhnə dəyirman,
Üyüdülmək növbəsi – sırada biz, müsəlman!
Sırada biz – Ədalət! Haqq deyib, haqq istəyən,
Öz halal torpağına sahib çıxmaq istəyən!
Zaman deyir dağının, daşının qədrini bil,
O köməyə tələsən Paşanın qədrini bil!
Kökün, gövdən bir olub, budağın da bir olsun!



653

Qaldır bu sərhədləri, torpağın da bir olsun!
Mən bu yolun ağıyam,
Ağıyam, çırağıyam,
Sürt, gözünə nur gəlsin
Türküstan torpağıyam!
Torpağın bir olanda gözünə nur gələcək!
Sənin ədalətində millətlər dincələcək!
Turan deyib qorxurlar, sən də böyü Turan ol!
Bu nifrət əkənlərin ümidini qıran ol!...

15
Yolüstü söhbət

və ya
Qələbədən 25 il öncə yazılmış nəticə

...Görən yenə Şuşanın bal dadırmı havası,
Tərtərin nəğməsinə görən kim qulaq asır?
El gedəndən Həkəri necə boğur hirsini,
Yazılı daşlarımız kimə verir dərsini?
Bizləri unutdumu görən Göyçə, Zəngəzur,
Təbriz niyə danışmır, Ərdəbil niyə susur?
Bu ehkam dağılanda qatmazlar ki aranı?
Nə qədər vaxt gərəkdir sağaldaq bu yaranı?
...Hər sözün başı sual, hər sualın sonu qəm,
Bu qəmlərin ardında qəmsiz səhər görürəm.
Deyirsən bitəcəkmi bu ağrılar?
Deyirəm, hə, bitəcək!
Ömrümüz o illərə yetəcəkmi?
– Yetəcək!
Ovacağıq Şuşada düşmənlərin burnunu,
Erməni kimdir türkün sındıra qürurunu?
Bu da Qərbin fitvası, bu da bir sirdi olub,

Yoxsa o bizi yensin?
Hansı əsrdə olub?
Bu köç geri dönəcək səfərdən dönən kimi,
Dağlar da dikələcək ruhumuz dinən kimi!
Qurulacaq Qarabağ əvvəlkindən daha şən
Bərdədən Göyçəyəcən
Sağalacaq yaralar olsa nə qədər dərin,
Belini dikəldəcək qocaman Xudafərin!
Ağdamın ağ damları,
Qızılgül hasarları,
Kəlbəcər yaylaqları,
Alagöllər üstündə sazın coşan çağları.
Hər bulağın üstündə uzanan məclisimiz,
İşıqlı dağınacan işıq saçan izimiz.
Türbələr, qurbangahlar,
Didərgin ruhlarımız,
Sərvətimiz, varımız,
On çadırlı obadan min evli kəndlərəcən,
Kağız üstə yarımçıq çəkilmiş bəndlərəcən,
İlxıların atından, sürünün itinəcən
Həkəri balığından,
Murovun südünəcən –
Hər şey dönəcək geri,
Tutacaq öz yerini!
Elimiz unudacaq bu sınıq günlərini.
Dağlara ruh gələcək Şikəstədən, Muğamdan,
Düşmənlərin əlini üzəcəyəm yaxamdan.
Millətim dikələcək – qırx milyon, əlli milyon.
Bu birlik mahnısını qitələr eşidəcək,
Gəncədən Naxçıvana, Naxçıvandan Qəzvinə
Əngəlsiz, maneəsiz yollarım çəkiləcək!
Sümüyə dirənibsə əsarət bıçaqları,
Qapımın ağzındadır, demək xoşbəxt çağlarım.

Tarix qatarlarını saxlamaz öz yolundan
Kiminsə hədələri, kiminsə öləcəyi.
Azərbaycan içindən doğulur, diqqətlə bax,
Xalqın ruhu bütövsə bütövdür gələcəyi!

***

...Bu sözlər yazılanda hələ keçən əsrdi,
Hələ Qarabağımız Hayastana əsirdi.
Ölkə zəif, imkansız, pərişandı millətim,
Arxalı köpəkləri silahla yenmək çətin...
İşğalçı göz yaşıyla əl atırdı hər yana,
Dünya bizi eşitmir, dünya ona inanan.
Ancaq Türkün şərəfi taxtından enməmişdi,
İçimdəki ümidlər sozalıb sönməmişdi...

Noyabr, 2020



656

Mündəricat

O mənzilə yetməyə...............................................................
Hələ çox qalıb.......................................................................

2010

Özümə................................................................................... 	
Meydan həsrəti......................................................................
Ürək susanda.........................................................................
Qiyamət................................................................................. 	
Nurəngiz Günün rəfiqəsi Zahidə
haqqındakı söhbətindən........................................................
Gəlmə.................................................................................... 	
Ala qarğa...............................................................................
Yasaq.....................................................................................
Yol bitəndə............................................................................
Bayraq................................................................................... 	

2011

Uqanda..................................................................................
Sabir Əhmədlini anarkən......................................................
Baş-başa................................................................................
Ziya Bünyadovun xatirəsinə.................................................
Yad ölkədə.............................................................................
Pinqvin əxlaqı.......................................................................
Məmməd Aslana...................................................................
Şərifə üçün............................................................................
Öz ocağı sönürsə...................................................................
Yol da mənə möhracdır.........................................................
Oyuncaq................................................................................
Baharın ilk günündə..............................................................



657

Mənim taleyimdən................................................................  
Şikayətim yox.......................................................................
Bilmədik................................................................................
Savaşdan giley......................................................................

2012

Bakı vaxtı..............................................................................
Minnətdarlıq..........................................................................
Hardayam..............................................................................
Allahdan nə imdad umaq......................................................
Həsrətini qucuram.................................................................
Gürzə.....................................................................................
Havalı suallar........................................................................
Məni vaxt əyməzdi................................................................

2013

Tənziləyə...............................................................................
Sənə dönürsə.........................................................................
Xalq yazıçısı Anara...............................................................
Bir səs gəlsə..........................................................................
Doğu türküstan xiffəti...........................................................

1. Ey qürbətin dağları......................................................
2. Yenə gəldim dağlara....................................................
3. Səndən də salam dedim...............................................
4. Qulağım dincəlir..........................................................
5. Daş bağrından sızan su................................................
6. Gündoğan....................................................................

Payız pıçıldayır.....................................................................
Mən varam............................................................................
Ədib......................................................................................



658

2014

Azadlıq dedim.......................................................................
Qaldı ürəyimdə......................................................................
Van Qoqun ayaqqabıları........................................................
Atamın xatirəsinə..................................................................
Şeir məzarı............................................................................
Necəliyimiz...........................................................................
Yolumu sevən gözəlin...........................................................
Uzayın qara dəlikləri.............................................................
Qələmimə qəzəbim...............................................................

2015

Bitməz yolçuluq....................................................................
Oxu, altay gözəli...................................................................
Odla su arasında....................................................................
Bilməm..................................................................................
Görüş günü............................................................................
Muzeyləri sevmirəm.............................................................
Uzaqlıq .................................................................................

2016

Şair Tofiq Hüseynə................................................................
Niyə darıxıram......................................................................
Tənziləyə məktub..................................................................
İlham pərisi...........................................................................
Qayıdıb gəlmisən..................................................................
Zəncirbənd............................................................................
Saat səsi.................................................................................
Məclis....................................................................................
Məni qınama.........................................................................



659

Xəyal qırıqlığı.......................................................................
Mən deyən azadlıq................................................................
Sözün harayı..........................................................................
Xalq şairi Musa Yaquba .......................................................

2017

Ölümə yaxınlaşmaq..............................................................
Elə gözəl qar yağır................................................................
Ayrı adam..............................................................................
Üstələyər...............................................................................
Bir tarixçi alimə....................................................................
Çingiz Əlioğluya...................................................................
Ömür dediyin........................................................................
On gündür.............................................................................
Zəlimxan Yaquba..................................................................
İstanbul ovqatı.......................................................................
İstanbuldan bir qoşma silsiləsi..............................................

1. Bir azdan.....................................................................
2. Yaşamaq üstə...............................................................
3. Məni axtarmayın.........................................................
4. Qalar............................................................................
5. Son yolum...................................................................
6. Yalana dözmə..............................................................
7. Dünya bir qonaq evi....................................................
8. Boğur məni..................................................................
9. Getdim.........................................................................
10. Yenidən......................................................................
11. Havasıydın.................................................................
12. İstanbul minarələri.....................................................

2018



660

Yeni il....................................................................................
İşğal olunmuş sahildə............................................................
Boyasız misralar....................................................................
Şair Məmməd İsmayıla.........................................................
Dəfn etdim............................................................................
Sual.......................................................................................
Allah yol vermədi.................................................................
Şəhər çəmənlikləri................................................................
Dağların arasında..................................................................
Dilək......................................................................................
Dünya – insan qazanı............................................................
Bu vicdan mənim..................................................................
Seçim.....................................................................................
Halal adam............................................................................
Göz yumduq..........................................................................
Silahı da özümüz...................................................................
Tələbə yoldaşlarıma..............................................................
Baş alıb gedəsən....................................................................
Sən dayaq ol..........................................................................
Savaş bitdi xəbəri..................................................................
Xatirə qəfəs bir yalandır........................................................
Nə bilim................................................................................
Tale həsrət qoydu..................................................................

2019

Mənimki deyil.......................................................................
31 Mart ovqatı.......................................................................
Ata yurdunda.........................................................................
Təkcə sən yanacaqsan...........................................................
Söz oğrusu.............................................................................
Əlövsətə................................................................................



661

Arzu.......................................................................................
Nənə .....................................................................................
Mən sarıla bilsəydim.............................................................
Bəs biz neyləyək...................................................................
Ocağa laylay..........................................................................
Qəm.......................................................................................
Getdim...................................................................................
Yay........................................................................................
Qopma budağından...............................................................

2020

Bilməm..................................................................................
Niyə soruşmursan..................................................................
Elə indi də yağır....................................................................
Məhkumluq...........................................................................
Tatar dili................................................................................
Səs.........................................................................................
“Dəlilər” filminə söz.............................................................
Əmək kitabçası......................................................................
Çaqqalların ağsaqqallıq iddiası.............................................
Ürəyimə yatdı........................................................................
İşıq göndər............................................................................
Söyləyin................................................................................
Su daşdan-daşa dəyir.............................................................
Vuruşun sözü sazdadır .........................................................
Daş mənzil............................................................................
Pul işğalı...............................................................................
Gedim bir az ağlayım............................................................
Yazdığım...............................................................................
Sənsiz sözüm dondu..............................................................
Min ilin başında....................................................................

2021

Alim Qasımov və Fərqanə üçün...........................................
Avtoportret............................................................................
İnsan taleyi............................................................................
Yer yalqızdır..........................................................................
Necə gözəl fürsətdir..............................................................
Mən tanrımı sevirəm ............................................................

2022

Əlini alnıma qoy...................................................................
Kaman çalan qız....................................................................
Ölüm cəllad deyil ki..............................................................
Saralmış vərəqlərin saralmayan duyğuları............................
Boş otaq................................................................................
Təki sən yaşayasan................................................................
Əlini buraxmaram.................................................................
İki ünvan...............................................................................
Unutmaq istəyirəm................................................................
Sevgi limanı..........................................................................
Səsin yardımı........................................................................
Məni soyuqluqda qınama......................................................
On gündür.............................................................................
Səni tanısaydım.....................................................................
Gözümdəki surətin................................................................
Allaha qovuşmağın yolu.......................................................
Qayıt gəl................................................................................
Sevdim..................................................................................
Bəlkələr.................................................................................
Yaxşı ki sən gəldin................................................................
Mən səndən ayrılmaram........................................................
Bu dünya biz görən deyil......................................................

Üstündə.................................................................................
Zalım.....................................................................................
Dadın adı ..............................................................................
Sevgisiz buraxmadı...............................................................
Dincliyim..............................................................................
Başqa yuva axtarsa................................................................
İsmarış...................................................................................
Təklənə bilmədim.................................................................
Yaxınlaşır bir karvan.............................................................
Bahar solacaq........................................................................
Eşitmədin..............................................................................
Sirr deyil................................................................................
Sən də büt olacaqsan.............................................................
Açılan səhər..........................................................................
Hələ ki...................................................................................
Darıxmaq...............................................................................
Olmaz....................................................................................
Başqa qismətimiz yox ..........................................................
Niyə qısılıb səsin...................................................................
Gülər.....................................................................................
Hüdudsuz dünyam................................................................
O necə gözəllikdi..................................................................
Nəğməmsən...........................................................................
Ellərin həsrətidir....................................................................
İşıq dili..................................................................................

“Yaz-payız arası” silsiləsindən
Yaz

1. Sənə şeir yazıram..............................................................
2. Gəlirsən.............................................................................
3. Qəribə qonaq.....................................................................
4. Ölməzlik............................................................................
5. Çilçıraq..............................................................................



664

6. Məndən qaçma..................................................................
7. Cənnət...............................................................................
8. Təsəlli................................................................................
9. Nə istərəm ki?!..................................................................
10. Ürək yerinə......................................................................
11. Yol yoldaşı.......................................................................
12. Son zirvəm......................................................................
13. Yetər................................................................................
14. Uzaqlıq............................................................................
15. Oksigen payı...................................................................
16. Sən bir sonsan.................................................................
17. Məktub............................................................................
18. Səni düşünürəm...............................................................
19. Yenə də............................................................................
20. Səadət..............................................................................
21. Salam...............................................................................
22. Çarpayı............................................................................
23. Sənin gözlərinlə..............................................................
24. Uzaqlıq............................................................................
25. Gözəllik ilahəsi...............................................................
26. Özün bil...........................................................................
25. Səs...................................................................................
26. İki kəlmə.........................................................................
27. Min illər...........................................................................
28. Bakı bağları.....................................................................
29. Ölümüm..........................................................................
30. Sadiq sevgilin..................................................................
31. Adın.................................................................................
32. Təzad...............................................................................
33. Qayıdacağam...................................................................
34. Dünyanın mənası............................................................
35. Sonuncu nəğmə...............................................................
36. Bir gün aramıza düşsə ayrılıq.........................................

37. Səsimə səs ver.................................................................
38. Məndən qaçma................................................................
39. Yarımçıq..........................................................................
40. Bayram istəyi..................................................................
41. Tövbə..............................................................................
42. Birliyimiz........................................................................
43. Sınırsız sevgi...................................................................
44. Şəkil yazısı......................................................................
45. Hardasan.........................................................................
46. Soru.................................................................................
47. İki bahar..........................................................................
47. Bir balıq olasan...............................................................
48. Günəş dərsi......................................................................
49. Yüz iki.............................................................................
50. Bu necə ocaqdır...............................................................
51. Çıxa bilməzsən................................................................
52. Şah əsərim.......................................................................
53. Dağlar bilsin....................................................................
54. Sözün acizliyi..................................................................
55. Alın yazım.......................................................................
56. Əfsanə.............................................................................
57. Yoxluğuma ağlayan.........................................................
58. Tanrının istəyi.................................................................
59. Xəstəlik...........................................................................
60. Səni sevmək....................................................................
61. Yavrum............................................................................
62. Tanrıçıyam......................................................................
63. Sən gələndən...................................................................
64. Yalqızlıq..........................................................................
65. Ölüm də gəlsə.................................................................
66. Balacam...........................................................................
67. Mən də hələ yol gələm....................................................
68. Bir yolun üstündə............................................................



666

69. Varisim............................................................................
70. Bir an kimi......................................................................
71. Sənsizliyi yaşamaq..........................................................
72. Bunlar yoxsa...................................................................
73. Kölgən də yetər...............................................................
74. Sonu da belə olacaq........................................................
75. Sevgidən yuxarıda...........................................................
76. Nə olsun..........................................................................
77. Yetim...............................................................................
78. İstəmə..............................................................................
79. Sənə baxar.......................................................................
80. Bənzəyiş..........................................................................
81. Vəhdət.............................................................................
82. İpək yolu.........................................................................
83. Səninlə.............................................................................
84. Fəxriyyə..........................................................................
85. Hər yerdə varsan.............................................................
86. Üzü sənə..........................................................................
87. Söz görüşünə...................................................................
88. Arzu.................................................................................
89. İnsan................................................................................
90. Eşq..................................................................................
91. Ürək də susa bilər............................................................
92. Təsəlli..............................................................................
93. Sözüm yaşadacaq............................................................
94. Biləcək............................................................................
95. Sən deyən olur.................................................................
96. Burda tapacaqdır.............................................................
97. Yaxınsan..........................................................................
98. İndi sən yuxudasan..........................................................
99. Qar çiçək açır..................................................................
100. Ölməz olardıq................................................................
101. Sevginin zərif sapı.........................................................

102. Yenə...............................................................................
103. Onu dilərdim.................................................................
104. Qurd kimi......................................................................
105. Ölümdən o yana............................................................
106. Qırılmadım heç.............................................................
107. Mənim olmayan............................................................
108. Mayası nurdandı............................................................
109. Ruhumda yaşayacaqsan................................................
110. Səndən əvvəlki mən......................................................
111. Səni qısqanırammı?.......................................................
112. Ölümsüzlük çağırır........................................................
113. Qürbətdən zarafat..........................................................
114. Dəfn...............................................................................
115. Gün başlanır..................................................................
116. Təmənnasız...................................................................
117. Özüm ovudam səni........................................................
118. Ruhumun qisməti..........................................................
119. İmtahan..........................................................................
120. Bu il...............................................................................
121. İlahi sevgi......................................................................
122. Sevgi skafandrı..............................................................
123. Şərt deyil.......................................................................
124. Sevgi müəlliməsi...........................................................
125. Bir səs gəlsə..................................................................
126. Məni..............................................................................
127. Ayrı düşmüsən...............................................................
128. Hədiyyəm......................................................................
129. Bağlılıq..........................................................................
130. Səni vətənə bənzədirəm................................................
131. Yol əfsanəsi...................................................................
132. Qonaq............................................................................
133. Rahatlıq.........................................................................
134. Nə işin var.....................................................................

Payız
1. Getmisən...........................................................................
2. Sən məni unudunca...........................................................
3. Daha..................................................................................
4. Mənə qalan........................................................................
5. Sual...................................................................................
6. Daha istəmirəm.................................................................
7. Qorxmuram.......................................................................
8. Nə qaldı ki... .....................................................................
9. Buraxma............................................................................
10. Qalmadımı.......................................................................
11. Salam və əlvida...............................................................
12. Son nəğmə.......................................................................
13. Vəsiyyət..........................................................................
14. Yalqız adam.....................................................................
15. Vay halına........................................................................
16. Dan üzü...........................................................................
17. Köhnə nəğmə..................................................................
18. Çətindir...........................................................................
19. Nəyimə gərəkdir..............................................................
20. Küsmə.............................................................................
21. Kim qaldı........................................................................
22. Mənim deyilsə.................................................................
23. Nə olar.............................................................................
24. Sənsizlik – ölüm..............................................................
25. Cəlladım..........................................................................
26. Səbr elə............................................................................
27. Bu necə ayrılıqdı.............................................................
28. Ar gəlir............................................................................
29. Ovqat...............................................................................
30. Təkəmsə..........................................................................
31. Yol ovqatı........................................................................

32. Yuxum kimi qal...............................................................
33. Köhnə dost......................................................................
34. Başqa qapı açmaram.......................................................
35. Ümid qalası.....................................................................
36. Sınaq...............................................................................
37. Səndən cavab gəlmədi.....................................................
38. Daha bundan belə............................................................
39. Unut birdəfəlik................................................................
40. Qanad..............................................................................
41. Düşünmədim...................................................................
42. Özümü unutdum..............................................................
43. Xəbərin varmı.................................................................
Kiçik şeirlər...........................................................................

Poemalar
İlk sınaq.................................................................................
Mirzə Cəlil............................................................................
İşıq ömrü...............................................................................
“Azərbaycan irticası”............................................................
Bütövlük................................................................................
Didərginlər............................................................................
Hər kəs günəşi sevsə.............................................................
Cavad xan..............................................................................
Vətənsiz.................................................................................
Orxonla görüş........................................................................
“Atəş böcəyi”........................................................................
Əl boyda azadlıq...................................................................
Savaş bitməyib hələ..............................................................
Son nəğmə.............................................................................
Qarabağa dönüş.....................................................................

